
Польшийн зохиолч Йерзи Андшеевски 1909 онд Варшава хотноо төржээ. Варшавын их сургуулийн хэл уран зохиолын ангид суралцаж төгссөн байна. Андшеевски оюутан ахуй цагаасаа уран зохиол оролдож эхэлсэн байна.

	Андшеевскийн анхны зохиол нь «Хуурамч хэрэг» гэдэг өгүүллэг бөгөөд 1932 онд нийтлэгдэв. Түүнээс хойш нэлээд өгүүллэг бичиж улмаар 1936 онд «Цорын ганц зам» гэдэг өгүүллэгийн түүвэр хэвлүүлжээ.

	Фашизм гаарч байсан дэлхийн хоёрдугаар дайны үед зохиолч нууц байдалд орж, уран зохиолын хурц үзгээ фашизмын эсрэг чиглүүлсэн байна. Дайн дуусаж Польш орон сэргэн мандсанаас хойш Андшеевскийн уран бүтээл ид хавтайхан ундарч нэртэй том зохиолч болжээ.

	Польш улс сэргэн мандсанаас хойш Андшеевски «Шөнө», «Зөвлөлтийн хүний тухай», «Энх тайван ялаг», «Алтан үнэг», «Диваажингийн хаалга», «Уул давж ирсэн нь» зэрэг олон алдартай зохиол бичжээ.

	Социалист орнууд «Ялалтын номын сан»˗даа нийтэлж буй энэхүү зохиолоо Андшеевски 1948 онд бичив. Эл зохиолдоо фашистуудын үйлдсэн аймшигт явдал, польш түмний тэмцлийг уран яруу өгүүлсэн байна.

	Зургаан сарын 13.

	Коссецки Антонийн явдал. Хуульч хүн. Томоотой, найрсаг бөгөөд нэр сайтайдаа сэтгэл тэнүүн байдаг хүн, Освенцимын хорих лагерьд ороод зүрх нь үхчихжээ. Юу болдог, хэзээ гарч ирдэг бол? Дайны дараахан гэдэг нэртэй юм бичнэ.

	 

	Есдүгээр сарын 14.

	Бичих ёстой юм гэж бодолхийлсэндээ шахагдаад ирэхэд эмээн зовнисхийхтэй хэлхэн холбогдсон санаа сэтгэл юутай хэцүү вэ. Хэдийн бичсэн зохиолыг минь, мөн намайг магтан сайшаасан зүйл, энэ тухайд надад тус нэмэр болохгүй. Бичье гэж хүссэн юмныхаа тойм байдлыг сэтгэн бодоод ирэхэд минь, бодсон минь хэтэрхий учир, хэр чадлаас минь давсан мэт санагдаж, зорин хүссэн юм минь бүдэг бадаг элий балай болон бодогдох шиг ажээ. Зүгээр болж дээ гэж сонсохыг хүсэх боловч, хүсэмжлэх бүр хэр чадалдаа горьдох минь тасарч, зохиолчийн хувьд би чинь дүүрсэн хүн юм байна даа гэж хэчнээн бодлоо. Миний аж явах байдалд өчнөөн юм өөрдөж, миний үзэх өнгөрүүлэх хорвоод өдий олон жилийн дотор төчнөөн өөрчлөлт гарч, одоо ДӨЧ шахаж байгаа насандаа, арван долоотойдоо ихийг зорин нэрэлхэж яваад, бараг юу ч гүйцэлдүүлсэнгүйнхээ адил биеэ чамлан зовниж байна. Юу дутаж байгаагаа мэдэж, хэр чадалдаа бас итгэхгүй боллоо.

	Долоо хоног, сар өнгөрөх нь хуруун завсар гоожих элс мэт алга болж, цаг өнгөрөхөд хүсэл ханаагүйгээс өөр юм үл бодогдон, харилцан эсрэг тэсрэг юм хүсэн эрмэлзээд хир гүйцээсэн юм алга. Сэтгэл чилээх юм л салахгүй хир бие зовоож байгаа түүнийг давж, аман дотроо гүнгэнэх, хашхирахаас арай давуу нэг юм болгох учиртай болжээ.

	 

	Есөн сарын 15

	Прага орохыг есөн сарын 20˗ноос арван сарын 8 хүртэл хойшлуулжээ. Гадаадад гарахыг урьд олон удаа хойшлуулсны нэгэн адил, энэ чиг бас хойшлуулах юм болчих бол уу гэж зовниж байна. Ингэнэ тэнгэнэ гэж миний боддог юм минь биш болж, ер нь бичих юмаа барих юм сан гэж бодох болсон боловч, нөгөөтээгүүр бодох нь ээ, нэг сар хийдүүлэх юмыг одоо бичиж эхлээд ч яах вэ гэж бодмоор байна. Эргэцүүлэн хянавал, арван сарын сүүлээр Краков хотдоо буцаж ирнэ гэж нягталж бодсон минь, одоогийн байдлаар наад зах нь арван нэгэн сарын дунд хүртэл хойшлох шинжтэй ажээ.

	Өчигдөр орондоо ороод, нойр хүрч өгөхгүйд туульсын байдалтай нэгэн роман бичиж, хориод оноос сүүлийн дайн шувтартал хоёр зуугаад хүний нас явдлыг гаргаад, хооронд нь элдэв зөрчил гаргая гэж бодтолоо, тэр минь арай л хэрээс хэтэрч очих вий гэж бодлоо. Үнэн байдлыг мэдэх минь даанч ядуу, хүний сэтгэл доторт орсон юмыг өгүүлж чадах боловч, тэдний оршин буй орчлон хорвоог төдий л мэдэхгүй бөгөөд ерөөс дуртгал сэтгэл минь нэг их сүрхий биш, гагцхүү сонирхдог юмаа тогтоох мэдэх минь зүгээр ажээ. Сүүлийн үес бүр ч юм тогтоохоор тааруухан болж ирлээ. Юм аждаггүй, мартамтгай болоод хүний царай, дууны өнгө, хөдлөх байдал тэргүүтэн ажууштай онцгой юмыг ер тогтоож чадахаа байлаа. Сонирхсон хүнээ дотроо андахгүй боловч бусад хүний тухай гэвэл, ер хүнтэй нэгэн өдөр уулзан ярьчхаад хойд өдөр нь царай байдлыг нь ер огт санахгүй болж, түүнээсээ болж, ёс алдаж, аягүй байдалд ордог ч явдал тохиолдсон, зарим хүн намайг ихэрхүү зантай болоод тэгж байгаа хэрэг гэж боддог болж, тэр гэж надад танилцуулсан эмэгтэй хүнтэй уулзаад мэндийг мэдэхээ байж, би тэр гэдгээ гэж аль түрүүн танилцсан эрэгтэй хүнд хэлэхэд хүрчихлээ.

	Бас дайны өмнөх тэмдэглэл, үгүй бас түрэмгийлэн эзлэгчдийн үеэр цуглуулсан зүйл ч үгүй болжээ. Тэр бүгдийг алдсаар олон сар болсон боловч, үгүйлэх минь улам их болж ирлээ. Эндүүрч ч магад, миний санахад, 1927-1929 оны үеэр юм уу, түүнээс бүр цаанах ч үеэс байж магад, 31 он хүртэл ноороглон бичсэн тэмдэглэлээ олж авдаг болж, их л хэрэг болох юм сан гэж санадаг. Ёстой бүтээлч зохиолч ажил бол, юм зохиодог хүний боловсруулдаг ажил юм шүү дээ. Нэгэнт биччихсэн ном дэвтрээ сонирхдоггүй. Яаж бодож боловсруулсан арга ухаанаа дурдан санаж явбал надад тэр нь илүү сонин шиг санагддаг.

	Одоо, өдий төдий сар сул сувай суугаад юм бичье гэж бодоход бэрхтэй юм шиг. Чадах юм минь юу билээ, эс чадах юм чинь юу байдаг билээ? Авьяас минь бууран болхидоод, үг минь олиу солиу болчихсон байж болно шүү. Үргэлжилсэн үгийн учир зүй, үргэлжилсэн үгээр бичих барил төлөвийг энэ хэр мэдэж байгаагаасаа арай дутуу дунд мэддэг байсан бол, төдий л тээнэгэлзэн эргэлзэлгүй бичиж байх сан байх. Гэтэл, чаддагаасаа мэддэг минь хараахан илүүдчихлээ.

	 

	Есөн сарын 16.

	1851 онд нийтэлсэн Польш ванлагийн тайж нарын цэс гэдгээс нэр овог өнөөдөр түүлээ. Зуу гаруй овог тэмдэглэж авлаа. Нэгэн цагт сэргэж, хэнд хэрэг болж ямар хувь зохиолтой болдог бол? Прешел, Хелмицки, Шука, Пуациатыцки, Липиньски гэх зэрэг овогтой хэн юу болдог бол?

	Өчигдөр, өнөөдөр хоёр тун сайхан, намрын нартай өдөр боллоо. Ууланд гарвал юутай билээ.

	 

	Есөн сарын 21.

	39 оны гурван сараас эхлээд, бослогын дарагдах хүртэл үргэлжлэх нэгэн роман бичих гэж долоо хоног тэмдэг ноорог хийлээ. Нэр нь ертөнцөөс зориг орсон амуу.

	 

	Арван нэгэн сарын 10

	Чехословакт нэг сар болоод Краковтаа буцаж гурав хонолоо. Ар гэрт сүйд болсон юмгүй. Марысмагийн бие зүгээр. Марцин нэлээд том болж, ноосон улаан цамцаа өмсөөд, сүрхий томоотой шинжтэй байна.

	Арван нэгэн сарын 19. Өглөө долоо хагаст Агнешка охин төрлөө.

	 

	Арван хоёр сарын 10.

	Мардинтайгаа анх удаа жүжгийн хүрээлэнд, ёжтой шогт Будмал дуу гэдгийг үзлээ. Сүрхий юм сонирхож, учрыг нь олж байвч, сүүлдээ гарч явъя гэж уйлжээ.

	Марысиа Агнешкатайгаа гэртээ ирсээр долоо хонолоо.

	 

	Арван нэгэн сарын 14

	Зуны эхээр бичсэн Дайны дараахан гэдгийнхээ гурван хуудас эргэж үзлээ. Одоо ондоогоор эхэллээ. Коссецкийн аж явдалтай холбосон үг явдлаар эхэлснээ байж, шүүгч Коссецкийн бүх үйл явдал гэгчийг үзүүлэхийн бэлдэц болсон байдлаас нь үүсгэлээ. Санаанд ороогүй Шука гарч ирнэ.

	 

	Арван нэгэн сарын 17.

	Тэр өгүүллэгээ тааруухан нөхцөлд үүсгэлээ дээ. Пүрэв гарагаас өнөөдөр хүртэл өрөөсөн нүдтэй болчхоод байлаа. Нөгөө нүдэнд өвдөг гарчээ. Байшинд маань, ялангуяа миний өрөөнд хүйтэн. Заримдаа ядарснаасаа болж, бараг юм харахаа байж, чүү чамай бичиж байлаа.

	Өнөөдөр дэд ангийг эхэлж бичлээ. Анхны хувилбарыг өргөтгөсөн зүйл болох учиртай зүйл. Адагт нь хүргэж чадах нь уу, үгүй үү гэдгээ одоо хүртэл сайн мэдээгүй. Санаа явдлыг тэр бүр сайн зохицуулж чадаагүй. Анх бодохдоо Шукийг огт оруулалгүй байтлаа, бичиж байхдаа нэгэн өчүүхэн үзэгдэл төдий гаргах гэтэл, миний ухаан санаанд ороогүй сүрхий буурьтай юм болчхоод, эвлүүлэн найруулж бичихэд минь тун учиртай зүйл гэж үзэхэд хүрлээ. Косецкий Людвик, Хелмицкийн Станислав гэдэг хоёр залуу хүнийг өгүүлж бичтэл, бас янз бүрийн учир явдал ургаж болох шинж гараад ирлээ. Коссецкийн жаал хүү Алекийг бас нэгэн үүрэгтэй болгочихвол яадаг бол?

	 

	1947

	Нэгэн сарын 11.

	Дайны дараахан гэдгийнхээ дөтгөөр ангийг эхэллээ. Өнгөрсөн долоо хоногоос «Сэргэн мандахын» долоо хоног тутмын хэсэгт гарган хэвлүүллээ. Бичсэн гурван ангиа Курилыкт үзүүлэхэд минь, роман болох элбэг юм байна гэж намайгаа итгүүлж, хэсэг хэсгээр нь хэвлэж гаргая гэхэд нь чухамдаа дотор онгойн хүлээлээ. Ингэж эрслэн зоривол, үргэлжлэн бичихийн нүд минь нээгдэж мөн эрслэн зориглосноороо сэтгэл тээнэгэлзсэн газраа шуудхан давах болно. Нэр нь баахан тааруухан уу даа? Харанхуй шөнө замхарч, үүр гийхийн хооронд хэмээн Норвид зохиолчийн санаа бүхий нэр өгдөг юм бил үү?

	 

	Хоёр сарын 8

	Закопане гэдэгт гучин тал хуудас бичсэн юмтайгаа очиж суулаа.

	 

	Хоёр сарын 11.

	Цэцэглэг дэх байшингийн зооринд хэдэн залуутай болсон явдлыг тун ч түдэж ядалгүй гурван хоног дотор бичиж, орхилоо. Их л амархан санагдлаа.

	 

	Хоёр сарын 19.

	Өдөржин суугаад нэг ч өгүүлбэр бичиж чадсангүй. «Их л амархан санагдлаа» гэж бодсоны хариу шийтгэл нь тусч дээ. Чулуу булуу шиг хүнд байхыг юу гэж хэлэх вэ? «Сэргэхүйн» ямар ч бололцоогүй болчихлоо.

	 

	Хоёр сарын 26.

	Зургаа хоног махаа идээд чүү гэж нэг тал хуудаснаас илүү чадсангүй, тагларчхаад, машинаар цохисноо л засан нухаж байна.

	 

	Гурван сарын 5.

	Юу ч болж байсан, үргэлж л ажиллаж байвал, зориг шантрахыг давж чаддаг ганц юм нь тэр байна гэж ухлаа. Гэвч өөрийгөө горьгүй гэж голон сэжиглэхүл, шантрахын туйл нь юм байна даа. Тэгээд сэтгэл оюун хөшихийн туйлаар хөшиж, яахын ч аргагүй болдог юм шив дээ.

	Алжаагаад, болж өгсөнгүй гэж шантран бодож, уран сайхнаар бодож байсан юм, дэргэдүүр, хажуугаар өнгөрөөд гарчих шиг санагдаж, сэтгэлд ургасан юмны ядахдаа сүүдэр төдийг ч тогтоон байлгаж чадахгүй болохдоо хүч хүрэхгүйг бодоод ирэхэд аймаар санагдаж, юу юунаас ч илүү гутармаар байдаг юм байна. Нэг насаа золгүй өнгөрүүлсэн юм шиг, залруулан засаж боломгүй алдагдал ажээ. Ингэж байснаас унтаж байсан дээр. Хорин дөрвөн цаг үргэлжилдэг шөнө байдаг бол юутай.

	 

	Гурван сарын 7

	Зургаадугаар ангийг эхэллээ. Бөглөрчихсөн сүв онгойсон юм шиг санагдаж, «хөнгөмсөг санаа сэтгэлтэй болсноо» машиндан цохиж байна.

	 

	Дөрвөн сарын 28.

	Хэд хоног тун аятайхан бичиж байтлаа, бүтэн долоон хоног тасалдчихлаа. Өнөөх тууж романаа нэлээд ахиулсан боловч эхний ангийг бичиж, цаашдаа юу болохыг бүдэг бадаг ухаан ойнд орж байсантай эгээ адилаар, өнөөх туулж өнгөрүүлсэн саад төвөг дахин гарч ирэн, даван туулах ярвиг тохиолдох ажээ. Тасалдалгүй ажиллахын хүчээр сая бичиж чадах дадал суугаад, түр гэсэн ч завсарлах бүр чадвар дутаад, өөрийн биед, мөн өнөөх бичиж байгаа юманд ч гэсэн дургүй болчхож байна.

	Өнөө өглөөнөөс тун ч аягүй залхуу хүрч, өглөөнөөс ер ганц ч өгүүлбэр бичиж чадалгүй, хий дэмий өнгөргөлөө. Ухаанд юу ч орж өгсөнгүй. Арай гэж үдээс хойш нэг юм санаанд орж ирэх шиг боллоо.

	Дайны дараахан гэдгийгээ ядахдаа нэг гүйцээж авбал, сэтгэл юутай амар болох вэ гэж бодохдоо, тэр тууж романаа бодох дургүй болчхож байна. Сэтгэл ханалаа гэхийн төлөө дотор амар болно гэх хэрэг биш шүү дээ гэж өгүүлэн, тэр ном минь намайг сэтгэл амуулах ном биш дэг ээ. Сэтгэл юу амуулах вэ? гэвэл, бас нэг ном бичнэ гэж бодоход сэтгэл амсхийх бий. Чухам хэлэхэд, нэг ч үг бичиж завдаагүй ном зохиол л сонин санагдаж, бусад ном цөм бүдүүн бор ажил ажээ. Сая л хүссэндээ хүрч байна гэж дотор бүүр түүр нэг юм ороод, зориг бадарч, сэтгэл хөдлөн сэргэх тэр ховор тохиолдох бөгөөд хэзээд эцэс сүүлдээ гонсойн гутруулдаг агшин үе нь, тал тал хуудсаар аажуухан гэгчээр бичдэгийн цөхөж залхам байдлыг гийгүүлж үл чадах ажээ.

	 

	Дөрвөн сарын 29.

	Өчигдөр өдөржин гэртээ суулаа. Орой нь ч гэсэн бичих ажилдаа цагаа зориулъя гэж Бодницкийн «Инээдэмт хүн» гэдгийг анх удаа жүжиглэн гаргасанд ч очсонгүй. Тэгтэл бичих юм урагшгүйтэж хэдэн цаг дэмий суусаар, эцэст нь хамаг бичсэн юмаа даран зураад, орондоо орлоо. Хэдэн хоног нойрт дарагдан, мод чулуу шиг хэвтдэг боловч, өглөө нь босохдоо хамаг бие хөшүүн болж, ядраа чилээ огт гардаггүй. Санаа үргэлж зовуурьтай. Цаг гэж татан тогтоошгүй хурдан өнгөрөх нь гайхмаар, үүнд цаашаа аль хэр насалдаг бол гэж боддог боллоо.

	Одоо бичиж байгаа юм минь өөдгүй, зохиомол шинжтэй санагдаж, үнэ цай муутай юм шиг бодогдоно.

	Адолф Р. гэдэг хүн, Лози хотоос Закопане орох замдаа Краков хотноо хэд хонолоо. Баасанд үдээс хойш Брусселээс Йузеф Х. хүрч ирлээ. Нөгөө Адолфтай ноднин Йеленина Гура гэдэг газар дайралдан, Вроцлав хот хүртэл хамт явсан бөгөөд бослого гарснаас хойш Иузефтэй ер уулзаагүй. Тэр хоёр миний хамгийн хуучин нөхөр агаад, азаар нэг өдөр тэдэнтэйгээ учирлаа. Адолфтай хамт өдрийн хоол идээд Планта гэдэг газар зугаацан явж үзлээ. Дуртгалаас өөр тэр бид хоёрыг холбодог юм юу байна? гэвэл, яадаг ийдэг билээ гэж тээнэгэлзэх мэтийн хувьд холбоо нэгтэй юу даа? Өөрийнхөө биеийг чингэж байдгийг би мэддэг. Тэр хүн, чухамдаа нэрт зохиолч тул, намайг бодвол, амар хялбар байдаг байлгүй дээ! Ингэж боддог минь ташаа байж юуны магад, гэвч ингэж л боддог. Адолф шиг хүний эргэлзэн бодох нь тэр хүнийг миний ухаан сэтгэлд улам л өргөн тэтгэх зүйл. Миний эргэлзэн боддог зүйл, намайгаа улам ч шалчийлган доройтуулдаг юм. Адолфыг бэрх эр гэж боддог. Өөрийгөө тэгж бодох зүрх хүрэхгүй байна. Плантад бараг хагас цаг сууж одоогийн цагт болж байгаа юм бага сага ярьж, өнгөрснийг баахан нэхэн дурдлаа. Үлдсэн мөнгөөрөө авсан галууны хүйтэн мах, Гарц дахь бяцхан байранд нь шунаглан идэж байсан тэр өдрөөс хойш хэчнээн жил өнгөрөв дөө. Тэгтэл, ирэх цаг бидэнд ашигтай болно доо гэж, наад зах нь тэр үед тэгж бодож байлаа. Тэр залуугийн итгэн горьдож, хууртан эндүүрэх, хүсэн эрмэлзэж байсныг сэргээгээд яах вэ дээ.

	Үдэш нь их сургуулийн хурлын танхимд үргэлжилсэн үгийн хэдэн зохиолчийн үдэшлэг болж, Бреза, Кисиелевски, Курек, Малевска эмэгтэй, Квиэтковски, бас би байлцлаа. К. Стефан шалтаг л гарвал, миний тууж романыг ноцож, бусад хүн, К хүртэл дайны дараахан гэдгийг минь шал худал юм гэж үзэж, Польшийн Ажилчны Намын гишүүн Р. Адам, ерөөс хүнийг зүгээр нэг зүүлт нэмэгдэл юм шиг болгож бичлээ гэж намайг зэмлэх, нөгөө талынхан Свиенкцийг сайн гаргаж чадаагүй, Шукийг төдий л идэвх чадал төгөлдөр үзүүлсэнгүй гэж, төвийг баримтлагсад нь, миний зохиолын баатрын янжуур тамхи л уугиулж байдаг улс аа гэж ёжилсхийх ажээ.

	 

	Таван сарын 3

	Юм бичих гээд гар хүрэн зорьж чадахгүй, сэтгэлд юм ургахгүй, дүр нь элэр балар болж, явдал нь утас зангиралдсан юм шиг болж, учир утгагүй шахуу болчихлоо. Таван сарын сүүл хүртэл дуусган бичнэ гэж горьдох юм тун ч бага боллоо, 

	 

	Таван сарын 5

	Дайны дараахан гэдгийнхээ нооргийн зуун арван хэдэн хуудсыг машинаар цохиод бас нэг засаж үзлээ. Энэ долоо хоногт түүнийгээ Глюксманнд өгч болох байх. Аль хэр өөдтэй юм болсныг арайхан хэлж чадахгүй.

	 

	Таван сарын 6

	Өчигдөр үдэш З. Йерзийн бие, католик шашинт зохиолч нарын тухай илтгэлээ. Их сургуулийн хурлын танхимаар дүүрэн хүн цуглаж, Сапиеха гэдэг их хамба хүртэл суулцлаа. Йерзийн илтгэх үг нь аятайхан болсон атал, дэндүү хялбарчилж, Маритайн, Шарль дю Во хоёроос нэлээд үг эш татаж, бие бодгалийн ёс баахан өгүүлээд, чухамдаа нэг ч шинэ санаа, хүнд юм бодуулах юм хэлсэнгүй. 39 онд мөнхүү Краковт хавар зохиолч хүний ёс шинжийн тухай намайг илтгэл хийж байсан тэр үед Йерзийн үзэл санаа нь надтай их л нийлдэг мэт байж билээ. Чингэвч, одоо бодоход, тэр үед миний бодол санааг баахан таашаахгүйн байдалтай байсан нь, одоо түүний ухаан санааг миний ойшоосхийхгүй байгаатай адил байж дээ.

	Өдөржин ширээнийхээ ард суусаар, хоёрхон тал хуудас юм бичлээ.

	 

	Таван сарын 9

	Хаврын тун сайхан шинжтэй болоод хоёр хонож байна. Голт борын цэцэг дэлгэж байна. Бас нэгэн хавар хоосон өнгөрлөө. Өчигдөр гэртээ өдөржин суусаар, юухан ч бичиж чадсангүй.

	 

	Таван сарын 10

	Хүүхэд Добра орлоо.

	 

	Таван сарын 11

	Өдөржин сүрхий ажиллаж суусаар, шөнө дүлийн алдад гадагшаа гарч, бараг үүр цайтал Плантаар сэлгүүцэж, анхилсан үнэртэй, шүүдэртэй голт борын цэцэг авч байсан багачуултай удтал ярилцлаа.

	 

	Таван сарын 14.

	Остервийг оршууллаа. Нар хурц. Словацкийн жүжгийн хүрээлэнгийн өмнө цаг гаруй үг хэлцгээлээ. Тэр оршуулах явдалд тохиолдуулан хачин дэмий юм донгосолцлоо доо. Маш эмгэнэлт тохиолдлыг хүн амьтан шившиг болгочихдог юм байх шив дээ. Бид мичтэй яасан ч адилхан юм бэ дээ гэмээр, олны өмнө ярзганан ярвалзах маань даан чиг дээ гэж бодтол, өөрөө мич шиг чингэж хэчнээн удаа ярзганаж байсан гэх вэ? Тийм биз дээ, би мэдэлгүй яах вэ.

	 

	Таван сарын 15

	Ноднин намар бидний айлчилсны хариу зочлон ирж яваа чехославак зохиолчтой уулзах гэж өглөө эртлэн Катовице орлоо. Суудлын машинаар профессор Г. Хенриктэй хамт явлаа. Урд нь тэр хүнтэй танилцаагүй байлаа, тэнгэр минь!

	Зочид гэвэл: Халас, Ршезач, Нор, Пуйманова, бас хоёр словак зохиолч иржээ. Өглөөний хоолыг мужийн яаманд идэж, яриа хөөрөө хийлээ. Залхам залхуутайг хэлэх үү, тэгснээс Халастай архи амсах гэж явбал юутай билээ.

	 

	Таван сарын 21.

	Урамгүй, дургүй, ядарсны туйл, юуны өмнө ядарсны ихийг хэлэх үү? Өдөржин арван таван цаг ажиллаж гурав хонох гэж байна. Бичиж байгаа юм цөм өөдгүй шалчгар. Нойр ч хүрэхгүй, юм идэх ч дургүй. Бодох тархитай боловч, тархи минь хальс шиг болчхож, уран саналга хөшүүн болчихлоо. Хүсэн бодох юм будилуу зөрүү болж, би чинь ямар болж байна даа? Юугаа хүсэж байна? Миний үзэл гэгчийг буюу миний гэр орон, миний овог гэгчийн төдий бус, чухам миний үнэнхүү хэрэгтэй тустай минь юу байна даа? Намайг мэддэггүй хүн, миний амьд явж байгааг их л сүрхий хүн, гялалзсан амьтан, азтай хүний чухам нэг нь дээ гэж бодож болно. Чухамдаа өөдгүй гозон толгой шүү дээ. Энэ тухай цааш нь бичих ч дургүй. Бичихгүй гэж байгаа минь, ичих нүүргүйгээсээ зовсон хэрэг биш, ерөөсөө надад ичих гутах юм алга. Ичгүүргүйгээ цааш нь гаргаж бичих чадалгүйгээ л тухайлсхийсэн хэрэг.

	 

	Таван сарын 22.

	Огтхон ч бие амсхийлгэдэггүй бас нэгэн шөнө өнгөрч удтал унтаж ядлаа. Тэгээд бие зовоох муухай зүүд зүүдлээд, чичрэн дагжиж, үүрээр дугхийгээд үдэш нь оронд орсноосоо өглөө нь бүр ч илүү ядарсан байдалтай байлаа. Ажвал, түрэмгийлэн эзлэгдсэн үеийн юм л ухаан санаанд элдэвчлэн орж зүүдлэх болж, дандаа герман хүн зүүдэнд орж, тэднээс зугтаж, үхтлээ айж зовж зүүдэллээ. Нэг инээдтэй юм нь гэхэд, үнэхээр урьд тэгж явахдаа зүүднийх шигээ айдаггүй явж байсан минь, зүрхтэйгээсээ тэгсэнгүй, ер нь надад аюул тохиолдохгүй гэж л бодож явсан билээ.

	Урьд шөнийн зүүдэнд ганцаараа нэг уул өөд мацан гарч зүүдлээд, дороос намайг харж байгаа хүн, байлдаж байгаа хүний нэг нь, нисэх онгоц шиг эгц өөдөө дэгдэж байгаа хүн гэж харж байгаа бололтой. Тэгээд, кава гэдэг ундны газар байгаа хүний амрыг эрж зүүдлэхэд минь тэр улс, Ренуар зураачийн зурдаг эр эм хүн шиг улс үзэгдэж, тэгээд нэг их том мод өөд авчирч байна гэж зүүдэлсэн минь, 43 онд нэг роман бичих гэж бодож, гестапо гэдэг германы нууц цагдан сэргийлэхэд хөөгдөж нэг их том модон дээр хөөгдөн гарсан хөдөө хот айлын хүний тухай бодож байсан минь зүүдэнд орсон бололтой. Тэгээд нэг олон давхар байшинд, цонхоор нь үсрэн гарч өөдөө дэгдэхэд минь, дайсан дүүрэн тэр байшин, миний дэгдэн хөөрснөөс хамаагүй өндөр байж, хойноос минь буудаж байсан гэж зүүдэллээ. Зүүдэлсээр, арзайлдсан цагаан төмөр хадаастай эгц хананд тулж оноод, польш цэрэг хувцастай, цус нөж болчихсон, нухуулчихсан цэргийг над дээгүүр хаяцгааж байлаа гэж зүүдэллээ.

	Залбирч чаддаг сан бол, залбирч болдог сон бол, ухаан тунгалаг, хийж байгаа юмаа хэрэгтэй зөв бөгөөд яг л миний хэр хэмжээнд таарсан юм байгаасай гэж ганц юм хүсэн залбирах сан билээ. Бас нэг баярлаж, аргагүй амсвал зохих амгаланг эдлэхийг хүсэх сэн. Өөр бас юухан хүсэх вэ?

	 

	Таван сарын 26

	Өчигдрөөс завсаргүй ажиллалаа. Тэр роман тэр чигээрээ миний санаснаас дээр болж байгаа юм шиг. Юу ч гэсэн, тэр зохиолоо нэг барьж аваад, сэтгэлд зохицон ажиллаж байна.

	 

	Таван сарын 29

	Улам таатай болж байх шиг байна. Бас нэг арваад хоног ийм байвал, гүйцнэ байгаа. Одоохондоо бүрнээрээ ямар юм болох нь тов тодорхой. Тэгээд, сайхан ажиллаж байгаад минь юу тотгор болж байна гэвэл, биеийн чилээ л хэцүү байна. Өдөрт хошоод удаа кавас ууж, орой нойр хүргэх эм заавал ууж байна. Сахал самбайгаа бараг нэг долоо хоног хусахаа байж, хачин болж байна! Гадагшаа гарах дур хүрэхгүй, муу орц нүхэндээ жаргалтай байна.

	 

	Зургаан сарын 1

	Есдүгээр хэсгээ эхлээд, үзэг минь санааг гүйцэхээ байж, ер нь баяртай байна шүү.

	 

	Зургаан сарын 3

	Одоо сүүлчийн аравдугаар хэсэг үлдлээ. Гэрээсээ гадагш нэг ч алхалгүй арав хонолоо. Гадаа халууныг хэлэх үү. Миний чийгтэй хүйтэн өрөөнд ч гэсэн гадаа халуун байгаа нь мэдэгдэж, нойр хүргэдэг талхан эмийн ачаар л унтаж байна. Гэсэн ч дотроо баяртай байна.

	 

	Зургаан сарын 7

	Нэг баярлах юм гэвэл, зохиолын заваан нэр солих завшаан олдлоо. Анхлан Норвидын зохиолд эрээд юм олдсонгүй. Урждар, горь тааруухан, өнөөх Норвидын ботийг надад нэр зүүсэн өдрийн дурсгалд Квиатковски Тазиогийн бэлэглэснийг «Тайзын араар» гэдэг зохиолын хэсэг дотор дөрвөн шадтай хоёр бадаг шүлэг олсон минь, миний зохиолын эхний үг болоход яг таарсан нь:

	 

	Шуурганаар халилд хийсэх чандруу

	Бужигнаан төдийхөн үлдэнэ гэж үү?

	Чандруун дор гялалзсан алмаас эрдэнэ.

	Мөнх ялалтын үүрээр үлдмүү...

	 

	хэмээжээ.

	Ажиглаваас, зохиолчийн санаа бодол, уран чадлын зөвийг ах байдал нь гаргуулдаг юм байна. Ажиллан бичиж байхад нь шинэ сэдэл туурвиулж, хэрэв зохиомол хуурамч юмаар эхэлсэн байвал нь, худлыг нь илчилдэг байнам. Тайван болж, зохиол ямар болохыг нэгэнт мэдэж, төгсөх нь дээ гэж баахан гунилаа. Нойр хулжаад, Мадиек, манай тугийн дээгүүр, өдрийн гэгээ тусах үес энх цаг иртэл үхэх болох эцсийн явдлыг бодно. Өөрийн эрхгүй гар буу шүүрнэ, тэгтэл хуйнаас нь бяцхан баглаа нил цэцэг, аар саар хэрэгцээний юм суга татуулан ойчно гэдгийг мэдэж байгаа боловч, зохиолынхоо төгсгөлийн үг юу болохыг арай мэдэхгүй байна. Хэд хоноод гадагшаа гарч үзнэ гэж ч санаанд орохгүй байна.

	 

	Зургаан сарын 10

	Цаг 3, 30˗д «Чандруу алмаас хоёроо» гүйцээлээ. Тэгээд мангуурчхаад байж байна. Юу хийхээ ч мэдэхгүй байна. Марыси, орой салхинд гарч үзье гэж байгаа нь зүйтэй ч юм уу даа.

	 


Өмнөх үг:

	 

	Чи минь давирхайт гэр модноос

	Шатаж байгаа залтас үсрэх шиг.

	Шатаж байгаадаа чөлөөт хөнгөн болж, 

	Юмаа алдах чинь зөв үү дээ?

	Шуурганаар халилд хийсэх чандруу 

	Бужигнаан төдийхөн үлдэнэ гэж үү? 

	Чандруун дор гялалзсан алмаас эрдэнэ 

	Мөнх ялалтын үүрээр үлдмүү...

	 

	Норвид: “Тайзын цаана”

	 


I

	 

	Подгурски, Срениав голын гүүр тийш чиглэн буй нэгэн эмэгтэйг харуут явган хүний замын зүг тэргээ залан, гэнэт зогсоотол, автомат буутай хоёр залуу ард сууж байснаа ухасхийтэл, Подгурскийн дэргэд сууж байсан мужийн хорооны нарийн бичгийн дарга Шука өлийсхийгээд, нойр алдсанаас хавагнасан аньсагаа сөхөж, жолоочоосоо, 

	— Эвдэрчхэв үү? хэмээвээс, 

	— Үгүй. Нөхөр дарга, түр хүлээнэ үү? гээд, мотороо унтраалгүйгээр, жийп тэрэгнээсээ яаран гарч тахтай гутлаараа чулуун дээгүүр тав тав дуугарган, өнөөх гүүрний зүг уруудан гүйтэл цаад эмэгтэй нь гүүрэнд дөхөж явган хүний зам, их бууны суманд эвдэрсэн учир, тэрэгний замд ороод, солгой гартаан том гэгчийн хоосон хомбого бариад, бөгцийсхийж, толгойгоо дорогш болгон, аяархан явж байтал нь, 

	— Алици гуай! гэж дуудваас, бодлого болж явсан эмэгтэй эргэж хараад, цэрэг өмдтэй, урт түрийтэй гуталтай, энгэр задгай богино хүрмийн цаанаас бараан ноосон цамц цухуйлгасан залуу эрийг нөхрийнхөө дагалдан суралцагч гэж таньсангүй. Гэтэл Подгурски, их яарч бас санамсаргүй, учирсандаа баярласан учир, Алици гуайн царайд гайхах байдал цухуйсныг ажсангүй польш заншлаар гарыг нь үнсэж, 

	— Өдрийн амгаланг эрье! Авгайн явж байсныг ажсан минь юутай сайн... гэтэл, хавчиг толгойгоо тонгойсхийдэг зан, сөөнгөдүү хоолойгоор нь сая таньж гэнэ. Сахлаа хэдэн хоног хусаагүйн учир, эцэнгэр нүүр нь үсэнд дарагдан бараандуу үзэгджээ.

	Хүнд хомбогоо газар тавиад, Подгурскийн өөдөөс найрсгаар инээмсэглэн байдал нь, үс буурал, магнай үрчлээтэй, нүднээ ихэд ядарсан байдалтай боловч, инээмсэглэх нь залуугийн шинжтэй ажээ.

	— Та ч Франк мөн шив дээ. За, сайн уу гэхэд нь, 

	— Сайн, сайн! гэлээ.

	Тэр авгай, Подгурскитэй сүүлчийн удаа уулзсан нь, хэдэн сарын өмнө, өвөл фронт гэнэт Островиецээр өнгөрөн наашлах үес билээ. Түрэмгийлэн эзлэгсдийн үес нууж далдалж, яаран сандран хэдхэн удаа улаар ирж байсантайгаа нэгэн адил, тэр үед бас нэг их ядарч нэг орой орж ирэн хэдхэн минут уулзаад гарснаас хойш дахиад барааг нь эс харавч, Островиецээс буцаж ирээд, саяхнаас мужийн хорооны нарийн бичгийн үүргийг гүйцэтгэж байсныг дуулсан байжээ.

	Баярласан байдалтай боловч, эцэж ядарсан шинжтэй үзэгдсэн тул, 

	— Франк таны бие тааруухан уу даа? хэмээвээс гараараа тоомсоргүй зангаад, ард нь ойр байгаа жийпний мотор ассаар буй тул нижигнэж гэнэт хоёр удаа чагнаал нь дуугарсанд, тэр авгай Франкийг

	— Таныг дуудаж байна уу даа? гэлээ.

	Тэгэхэд нь Подгурски эргэж харваас, нүсэр том Шука, тэрэгнээс цухуйгаад, ир гэж дохилзож байв аа. Тэрэгний дэргэд бас нэг цагдаа нь буугаа барин зогсож байгаа нь үзэгдсэнд, 

	— За! гэж тэдний зүг хашхираад, Коссецки гуайд учраа гаргаж, — Бид тун яаралтай явж байна. Биалын цементийн үйлдвэрийн газар хуралд үг хэлэх гэж яваа улс аа. Би асуух гэсэн ганц юмаа асууя. Шүүгч маань нээрээ буцаж ирсэн үү гэхэд нь толгойгоо дохилоо.

	— Хэзээ? гэхэд, 

	— Уржигдар гэсэнд Подгурскийн дотор онгойж, 

	— Бие нь зүгээр биз? Ядарч зүдэрсэн үү? Санаа зориг ямар вэ? гэтэл, хариу хэлэхээс нь өмнө тэргэн дотроос нь дахин чагнаалдсанд Подгурски, цагаа харваас таваас хорин минут өнгөрч, уг Биала дахь хурал нь яг тавд болох хурал байжээ.

	— Та уучлаарай, манай нөхөр яарч сандарч байна шүү... За, за! гэж тэрэгний зүг хашхираад, дахин Коссецки гуайд:

	— Өнөөдөр танайхаар орох санаатай. Болно биз? Ихэдвэл, хоёр цаг болоод очно гээд, Алици гуайн гарыг өргөн барьж, үнсэн ёслоод, үнэн санаанаасаа:

	— Коссецки гуай амьд мэнд буцаж ирсэнд их баярлаж байна гэлээ.

	Шука, Подгурскид зэмлэх үг дуугарсангүй боловч, цагаа чимээгүй үзүүлсэнд Подгурски тэргээ ухасхийлгэн хурдлав.

	— Та уучлаарай гэж нэг хэсэг чимээгүй явснаа Шукийн зүг хэлсэн нь, сая би тун ч хэрэггүй хүнтэйгээ дайралдлаа. Одоо ихэдвэл, нэг мөч болоод хүрэх газраа бид хүрнэ ээ гэлээ.

	Шука, зузаан гэгчийн алгаар өвдгөө тулаад, аньсагаа буулгасхийн, жийп машины халтираа зам ширтэж суугаа нь, Островиецын захдуу гудамжаар явж байгаа хэдийгээр зам нь энхэл донхол болсон муу зам боловч, ширүүлэн явж болмоор байжээ.

	Баахан өгсүүр гудамжны хоёр талд саяхан өнгөрсөн дайны ор мөр ихтэй, голдуу дан бөгөөд ядуухан айлын бага шиг байшин зэрэгцэн чулуу байшин бүгдийн шахуу туурга нь их бууны суманд энд тэнд ором сорвитой болсон нь үзэгдэж, дээврийн ваар хааяагүй задран унаж, байшингийн дээвэр доторх хөндий нь харлан харагдаж, өдий төдий хагархай цонх нь, наамал банз, хавтгай банзаар хадаастай, зарим байшингийн цонх, суманд маажуулан туурганд жааз шилгүй онгойж, хэдэн газар бөмбөгөнд зад цохиулсан байшингийн туурга, эвдэрхийн нураг дунд гозойн харагднам бөгөөд ерөөс хүн хар, анир чимээгүй, ганц нэг л бөгцийсөн эмгэн, шохой түрдэг том тэргэнд төмс ачин түрж явах, хааяа нэг тас хатчихсан хуайшуу модны тасар тасар цохиулсан гишүү харлан үзэгдэж байв.

	Шука, Подгурскиас, 

	— Таны яриад байсан тэр бүсгүй хэн гэдэг хүн бэ? хэмээвээс, ачааны тэрэгтэй зөрөх зуур, 

	— Коссецки гэдэг шүүгчийн авгай гэхэд нь, 

	— Островиецын уу хэмээвээс, 

	— Та таньдаг байсан уу? гэтэл, 

	— Үгүй. Замаа хар гэлээ.

	Нээрэн чиг амьтан шуугилдан чихэлдсэн зах зээл дунд орж ирсэнд, польш зөвлөлтийн цэрэгтэй хутгалдан бужигналдаж байгаа энгийн хүн дүүрэн. Тэр уудам талбайд хэд хоногийн өмнө таван сарын нэгний жагсаал ёслол явуулахад зориулан цагаан улаан өнгөөр будсан модон индэр, түр зуур босгосон олон мухлагийн дундуур цэргийн тэрэг, том гэгчийн ачааны тэрэг, бензинтэй торх ачсан задгай тэрэг явцгааж, фронт хэдийн, нэг сард тэр хавиар өнгөрч, баруун тийшээ хэдэн зуун километрийн газар эцсийн тулалдаан болж дуусах гэж байсан боловч, хотын байдал нь яг л фронтын захад байгаа юм шиг санагдам шинжтэй ажээ.

	Зах зээлийн голд нь хаврын тэнгэрийн цэнхэрт галдан шатаасан чулуун байшингийн торх нь харлан харагдаж, засмал дээр хэдэн газар том гэгчийн уриа лоозон татаастай үзэгдэж, радиогийн өндөр дуутаас эрэгтэй хүний царгиа хоолойгоор уншин сонсгож:

	«Өчигдөр, таван сарын 4˗нд өглөөний зургаан цагт Монтгомери маршлын цэргийн өргөөнд дайсны бууж өгөх тухай хэлэлцээ тогтоосон нь...» гэж зарлан дуудаж байлаа.

	Подгурски арга буюу тэргээ зөөлөн явуулж, чагнаалаа байн байн дуугаргасаар олны чихэлдээн дундуур чүү чамай зам гаргаж, явтал, радио уншигчийн үг дээрээс сүрхий хангинаж:

	«Баруун хойд Германд, Голланд, Дани, Хелголанд Фризийн арал зэрэг газар буй бүх герман цэрэг, тэр газар оронд бүхий аливаа усны онгоцны хамаг зэвсгээ хураалгаж, ямар ч болзол хэлэлцэлгүй бууж өгнө. Байлалдахыг ням гарагийн өглөөний 8 цагт зогсоох болно» гэж зарлан дууджээ.

	Өндөр дуутын дор цугласан олон, эл мэдээг чимээ аниргүй сонсож, явган хүний зам дээр бас олон хүн хөдлөлгүй зогсжээ. Уншигчийн дуу нь улам өндөр болж, 

	«Одоогийн энэ тогтсон зүйл бол. Германы бүрмөсөн бууж гүйцэхийн бэлтгэл болно» гэж зарласанд Подгурски, нөхрийнхөө өөдөөс харваас, цаадах нь, 

	— Явъя гэлээ.

	Улаан тугтай намын хорооны байшингийн гадуур өнгөртөл, манааны хүн, Подгурскийг хараад, зогсож үз гэж дохисонд Шука, 

	— Яв, яв цаг хожидлоо гэсэнд манааны хүнд яарч байгаагаа дохиогоор мэдэгдэн, хөндлөн гарсан ямар нэгэн гудамж тийш тэргээ залж, 

	— Нөхөр Шука, саяын мэдээ сонсож байгаа хүн олны царайг ажив уу? гэж асууваас, цаадах нь толгойгоо дохисонд, 

	— Царайд нь баярын шинжгүйг харав уу? гэхэд

	— Даан ч удаан хүлээсэн дээ гэлээ.

	— Хүлээснээс болсон гэж үү? гэсэнд:

	Шука, замаа ширтэн харж, 

	— Ганц түүнээс ч биш л дээ гээд, цагаа харж, 

	— Арван минут болоод хүрэх үү бид? гэхэд нь

	— Хүрэх л учиртай даа. Ойртсон шүү гэлээ.

	Тэгээд, мөн аанай хүнгүй, эвдрэн баларсан гудамжаар явтал Шука түрүүнийхээ юм асууж

	— Тэр Коссецки юун хүн бэ? Дайны өмнө таньдаг байсан уу? гэлээ.

	Таньдгаар барахгүй. Дайн болтол хоёр жил түүнтэй эндхийн шүүх таслахад ажил хийж байсан. Ер нь томоотой, төлөвтэй хүн. Хорих лагериас сая гарч ирж л дээ гэхэд, 

	— Освенцимээс үү? хэмээв.

	— Гросс˗Розенээс хэмээвээс, Шука сонирхсон бололтой.

	— Гросс˗Розенд уу? гэхэд, 

	— Дөрвөн жил болсоон гэлээ.

	Тэгэхлээр нь, Шукийг сүүлийн хэдэн жилд төвлөрүүлэн хорих хэдэн лагерь дамжиж, бас Гросс˗Розенээр дамжсан хүн байх гэж ухаараад, 

	— Та бас тэнд байсан бил үү? гэхэд нь

	— Байсаан. Үгүй болтол нь байж үзээгүй, анх хүн нүүлгэх үеэр оргож зайлсан. Аль хоёр сард гэхэд нь, 

	— Тэгвэл, Коссецкитэй дайралдсан байж магадгүй юм шив дээ гэхэд, Шука нэлээд сонирхох байдалтай.

	— Үгүй ч бил үү. Байдал нь ямар шуу хүн бэ? гэлээ.

	— Нуруу өндөр, мөрөлхөг, боровтор шар хүн дээ... гэхэд нь, Шука баахан бодоод, 

	— Ер тийм хүн санахгүй байна. Островиецын шүүгч гэл үү та? гэхэд, 

	— Аргагүй, аргагүй! гэж Подгурски, Шукийн үг таслан, ёстой нэрээр нь та мэдэхгүй байх учиртай. Баригдахдаа өөр нэр зүүж явсан хүн гэхэд нь, 

	— Тийм ч байж магад! гээд, 

	— Би нэр андахгүй, чухам хэн гэж явсан хүн бэ? гэтэл, тэр нэр Подгурскийн санаанд орж өгсөнгүй, бодож, бодож, толгой сэгсрэн, 

	— Цээжинд орж өгөхгүй байна... гэхэд нь, 

	— Хаанаас баригдсан хүн бэ, Островиецээс үү? гэлээ.

	— Варшаваас. Дөчин оны сүүлээр. Островиецээс зайлсан хүн дээ. Анх мэдэгдэн баригдаж эхлэхэд гэхэд нь, 

	— Хамт ажиллаж байсан уу? гэв.

	— Анх тэгж байсан. Тэгээд сүүлээр нь өөрсдийнхөнтэйгөө холбоо тогтоож авсан гэтэл нь Шука, 

	— Замаа сайн харж яв аа! гэлээ.

	— Тэр тухай зоволтгүй. Замаа би андахгүй гэж хариуллаа.

	Островын тэр талд байгаа Срениав голын гүүр дэлбэлүүлчихсэн тул, нарийн хоолойгоор тойрон явах хөдөө замаар явдаг болсон үүнд, жийп тэрэг нь ямарчиг бартаа давах чадалтай боловч, энхэл донхол болчихсон тэр газраар чүү чамай гэж явсаар, нэг газар тэр хоолой бүүр нарийн болж, замын хажуугаар ургасан зулзаган хуайшуу модны мөчир нь тэргэн дотор орчих гээд, цавуудсан юм шиг нойтон жижиг навчтай нэг урт мөчрийг Подгурски хажуу тийш нь зайлуулахдаа) алгандаа хэдэн навч тогтоогоод, Шукад

	— Хавар болж байгааг харав уу? гэж үзүүлжээ. Зам гэнэт хажуу тийшээ эргэж, хавцал амнаас зүлгэн дундуур гол түр зуурын нэг модон гүүрний зүг чиглэж, тэр гүүрний хавьд олон хүн харлан харагдаж байхыг үзлээ.

	Шука урагшаа бөхийсхийгээд, 

	— За энэ бас юу болж байна? гэхэд Подгурски, замын нугачаанаас тэргээ жолоодон гарахаасаа өмнө хоёр зуугаад хүн юм байна гэж ажаад, хэдэн цагдаа байгааг бас ажиж, замын хажууд, зүлгэн дунд бөөрөөрөө хэвтчихсэн бас нэг америк жийп тэрэг байхыг хараад орхисон байжээ.

	Тэр завсар, бууж ирэн буй тэргийг дор зогсож байсан улс хараад, хоёр цагдаа, ирж буй тэргийг зогсоох гэж зам хөндөлсвөл, тэрэгний ард сууж байгаа цагдаагийн нэг нь таньж, 

	— Манай Островиецийнхон байна гэтэл.

	— Мэдэж байна гэлээ.

	Тэгтэл, Виалын улс байна гэж Подгурскийн таниад авсан хүн гүйлцэн тосож, машин зогсоход, тал талаас нь тойроод, Подгурскийг тэрэгнээс буухаас өмнө аловын партизанд явалцсан танил нэг нөхөр нь олны дундаас Подгурскийн дэргэд хүрч ирээд, 

	— Мэдээд авсан уу? хэмээвээс, тойрон зогсогчдын царайг үзвэл, нэг л биш тул, тогтуунаар, 

	— Үгүй. Юу болох нь тэр вэ? гэхэд нь, ар талд зогсож байсан нэг буурал ажилчин

	— Манай хоёр нөхдийг энд хороочихлоо. Гай дайрч дээ! гэхийг сонсоод Подгурскийн царай зэвхийрч, 

	— Хэн хэнийг? хэмээвээс, 

	— Смолярски Гавлик хоёрыг гэх зуур, Шука овор ихт том биеэ чүү гэж тэрэгнээс ховхлон гарч ирээд, Подгурскийн дэргэд хөл доголон тул, таягаа тулж зогстол, Подгурски, өөдөөс нь хараад, 

	— Дуулав уу та? гэхэд, толгойгоо дохилоо.

	Дэргэд нь зогсож байсан хүний нэг нь

	— Нөхөр дарга, баахан хэцүүхэн үеэр манай энд хүрч ирэв үү дээ гэж дуугарсанд, Шука

	— Хэзээ энэ хэрэг гарсан бэ? гэхэд, цагдаагийн нэг нь ойртосхийгээд, 

	— Чүү чаа гэж нэг цаг болж байна. Гүүр бариачингууд, буун дуу дуулаад, гүйлдэн хүрч иртэл, зүйл хэдийн дуусжээ гэхэд, 

	— Гэмтнийг барив уу? гэтэл, 

	— Амжсангүй гэжээ. Шука гараараа зангаж, 

	— Тэгвэл, барьтал удна даа. Хаана тэгсэн юм бэ? гэхэд нь, 

	— Тэр хоолойд амдаж байж л дээ. Хоёр удаа буудаад авахад нь тэрэг өөрөө газрын уруу өнхрөн давхиад онхолдчих нь энэ дээ... гэхэд, 

	— Аюулгүйн албаныхнаас хэн байна? хэмээвээс.

	— Одоо хүлээж байна даа. Түрүүн мэдэгдчихсэн гэлээ.

	Тэгээд нэгэн хэсэг чимээгүй болоод Шука, таягаа даран тулж, газар ширтэж зогсож, дээр, тунгалаг агаарт болжмор чимээтэй жиргэж байв.

	— За яах вэ? Очиж үзэх үү дээ? гэж Шука дуугай бологсдын дундаас дуу гарч, доголсоор тэр зүг одвоос, хойноос нь Подгурски алхлаа. Өнөөх эвдэрсэн жийп тэртээ үзэгдэн, зүлгийн сүрхий ургасан ногоо нь шигүү бөгөөд өлөн, өндөр нь бараг өвдөг татам абай.

	— Сайхан ургаж дээ! гэж Шукийн аман дотроо гүнгэнэн ойрттол, өнөөх осолдогсод, тэрэгнийхээ ойролцоо зэрэгцээд хоёулаа өөдөө хараад хэвтэж байгаа нь, бие нь хачин хөшүүн болчхоод, өтгөн өвсөн дунд шил шиг болчихсон нүдээрээ өндөр хол огторгуйг ширтэн, цус болчихсон ажилчин хүний хувцастай хэвтэж байгаа нь, нэг цагийн өмнө амьд байсан хүн гэмээргүй, хүүхэлдэй шиг харагдах үүнд Подгурски тэр хоёрыг сайн таних боловч, сэтгэлд нь ургаж байгаа амьд үеийн дүр нь, тэр хэвтэж байгаа хоёртой тун ч төсгүй шиг санагдан, хаврын байцайны цагаан нэгэн эрвээхэй, тэр хоёрын хөдлөхгүй болсон нүүр дээгүүр эрвэлзэж байх үес, Шука буучихсан аньсаганыхаа завсраар тэр үхэгсдийг нэлээд удтал харж байснаа, таягаа чанга гэгчийн тулаад, гараа сунгаж наад захын хүүрийг зааж, 

	— Хэн бэ? гэхэд нь Подгурски, ам хоолойнхоо хатсаныг нулимсаараа чийгтүүлээд, 

	— Смолярски гэдэг хүн. Үйлдвэрийн Зөвлөлийн гишүүн, хуучин нөхөр. Хоёр хүүгээ алдсан хүн. Нэгийгээ 39 онд, нөгөөгөө энд 44 онд буудуулан алдсан гэтэл

	— Нөгөө нь? гэхэд, 

	— Гавлик гэдэг хүн. Хорин хэдэн настай байсан даа... гэтэл, 

	— Хорин нэгтэй хүн юм сан гэж олны дундаас нэг хүн дуугарлаа.

	Подгурски, тэр алуулчихсан хүний хөдлөхгүй болсон нүүрийг ширтээд, 

	— Германд албадан ажил хийж байснаа буцаж ирсээр хэдхэн долоо хоносон билээ гэтэл, Шука нэг алхам дөтлөөд, хоёр гараараа таягаа тулан, тэр хэвтэж байгаа хоёрын дээр нүсэрдүү бөхийж, буучихсан аньсаганыхаа завсраар өнөөх байцайн эрвээхэй дэрвэлзэхийг нэг хэсэг харж байгаад, тэнийж, Подгурскийн зүг нам дуугаар өгүүлрүүн:

	— Эдний оронд бид хоёр л энд хэвтэж байх учиртай байж дээ гэхэд, Подгурски цочисхийж, 

	— Тийм үү? хэмээвээс, 

	— Лав даа гэж хариулсанд, гэнэтхэн алга өвдсөнд Подгурски, тэрэгнээс буусан цагаас гар тас атгаастай байсаар, хумс шигдсэнээ сая ухаарч, хуруугаа тэнийлгэвээс баруун алганд нь атгаастай нухагдчихсан хэдэн навч ойчсонд, алдсан юмаа түүж авах гэсэн юм шиг, санамсаргүй тэр навчийг түүх гэж сарвайснаа биеэ барьж, алга их хөлөрснийг сая мэдээд, өмдөндөө арчтал, Шука, өнөө хэвтэж байгаа хүнээс эргэж, 

	— За, явах уу? гэлээ.

	Цугласан олны зарим нэг нь хойноос нь дагасхийн, чимээгүй явцгааж, гуталд гишгүүлэх өвсний шар шар хийх чимээ гарч байх зуур Шука, бодлого болсон Подгурскийг

	— За, юу бодож явна? гэхэд нь, 

	— Би юу? Таны сая хэлснийг бодож явна. Нээрээ л бид баахан эс хожидсон бол... гэхэд нь, 

	— Тэр зүлгэн дээр хэвтэж, тэр хоёр хүн амьд явж байх сан... Хүнд мөн элдэв юм тохиолдох юм даа. За, тэр ч яах вэ гээд, хазганадгаараа хазганасаар алхтлаа зогсоод орхиход нь хойноос нь дагаж явсан улс бас зогсоцгоож Шука Подгурскид, 

	— Гэдгэр яв аа, нөхөр Подгурски. Амьд яваадаа хийвэл зохих юмаа хийж байх нь чухал юм шүү дээ! гэтэл, тэр хоёрын дэргэд нэг намхан, цоохор бор царайтай ажилчин хүрч ирээд, 

	— Уучлаарай, нөхөр... гэхэд нь Шукийг тэр хүний зүг эргэтэл

	— Нөхөр, та тэр бүгдийг мэддэг хүн байна. Төрийн бодлого эрхэлдэг болохоор, мэдэх Л учиртай байлгүй яах вэ... Би нэг юм асуух гэсэн юм даа... бид бүгдээрээ гэж хойноос нь хүрч ирээд шахцалдан тойрсхийж зогссон нөхдөө гараараа зааж, — Бид ийм юм хэдий болтол үргэлжлэхийг хэлж өгнө үү? гэж хүссэн юм гэхэд нь, Шука, чилсэн аньсагаа сөхөж, улайсан нүдээрээ тэр улсыг харваас, цөмөөрөө өөдөөс нь хараад байх үүнд, нэг хэсэг юм бодсоноо, толгойгоороо өнөөх хэвтэж байгаа тэр хоёрын зүг дохисхийгээд, 

	— Тэднийг асууж байна уу? хэмээвээс, 

	— Тэгэлгүй яах вэ. Хэдий хүртэл тийм хүн ингэж хороолгож байх юм бэ? Түрүүчийнх нь биш шүү гэхлээр

	— Төгсгөлийнх нь ч бас биш дээ гэж хариулаад, та нарын айдас хүрч байна уу? гэж асуусанд тэр ажилчин, далаа хавчаад, 

	— Миний хувьд уу? Хүн аминдаа хайртай байлгүй яах вэ. Гэвч, айна гээд яах вэ? гэхэд нь, 

	— Тэгээд? гэхэд нь, тэр хүн хариу дуугарсангүй, гагцхүү нуруугаар лут өндөр Шукийн царайгаар хэлсэн үгийн учрыг олох гэсэн юм шиг харж байснаа, гараа сунгаад, 

	— Ухлаа. Таны зөв өө, нөхөр минь гэхэд, Шука, гарыг нь атган барьж, 

	— Тийм амархан юм биш шүү гэхэд, 

	— Мэдлээ гээд, Шукийн нүд өөд харж, чин санаанаас

	— Тэнгэр, нөхөр таныг сахиж яваг даа гэхэд нь, нэг юм хэлэх гэж ам нээснээ, больё доо гэж амаа хамхиад, нэг хэсэг чимээгүй болсноо, 

	— За, ачтай болоорой. Таныг бас тэнгэр сахиж байх болтугай гэлээ.

	Тэгээд тэд бүхэн, Аюулгүйнхний хүрч ирэхийг хүлээж, цөм Подгурскийн хойноос голын зүг хүрэлцэн очиход нь ус нэг их өргөн биш боловч нэлээд гүн, намхан эрэгтэй тэгш газар, өвсөн дунд байсан бах мэлхий, хүний хөлийн чимээнд бөөн бөөнөөрөө нам гүм байсан тэр газар пал пал гэж ус руу үсэрцгээлээ.

	Шука, эрэг дээр зогсоод, нүдээ аньсхийн, том гэгчийн алгаар духаа нүсрээр арчиж, Подгурски түүнийг ажаад, 

	— Ядарч явна уу? хэмээвээс, сурсан зангаараа үгүй гээд, буучихсан аньсагаа сөхөн харж байтал, нэг том гэгчийн загас ажиглаваас, гэнэт голын дунд гарч ирээд ус пал хийлгэн далдарсанд, тэгшхэн өргөн хүрээ усны мандалд татуулан замхарчээ.

	— Лут загас аа! гэж дуугартлаа Подгурски, хуруугаа санамсаргүй инчдэж, 

	— Оллоо! Коссецкийг ямар нэр зүүж баригдсаныг одоо санаж оллоо. Рыбицки˗Загасных гэсэн нэр хэрэглэсэн байжээ. Би санаж ядаад байсан юм гэхэд нь бодлого болоод байсан Шука анхлан анзаарсангүй.

	— Коссецки, Коссецки! А! Хаанаас санаанд тань орж ирэв? гэсэнд Подгурски инээж, 

	— Загас хараад саналаа гэсэнд Шука бас инээмсэглэн, 

	— Амархан санаанд оржээ гэснээ, Подгурскийн зүг ширүүхэн эргэж, 

	— Байз аа... Өнөөхийн нэрийг хэн гэлээ гэхэд нь, 

	— Рыбицки овогтой хэмээвээс, 

	— Чухам нэр нь? гэхэд, Подгурски түгдэрсхийж, 

	— Людвик бил үү, Леопольд бил үү, тиймэрхүү л нэр хэрэглэсэн юм сан гэхэд, 

	— Леон гэсэн биш биз?

	— Мөөн, Леон, Л толгойтой л нэг нэр хэрэглэсэн юм сан. Та таних байж уу? хэмээвээс Шука, голын зүг эргэж, 

	— Зүс танихгүй. Өөр байшинд байсан хүн байх. Нэрийг л чихний үзүүрээр сонссон гэтэл, түрүүнийхээс арай багавтар өөр нэгэн зүйлийн загас уснаас үзэгдсэнд Шука таягаа өргөөд, 

	— Срениав голд сайхан загастай юм байна даа, та нар чинь гэлээ.

	 


II

	 

	Коссецкийнхний сууц нь Срениав голын эрэг дээр, их аятайхан газар байжээ. Шинэ хороо болох тэр газар баахан нугачаатай үзэсгэлэн хэсэг газар нүд хужирламаар байшин сууц босож байгуулсныг голын нөгөө эргийн хуучин хэсгээс ялгаж Новы Островиец буюу хурааж зүгээр Хороо˗Осиедле гэж нэрлэдэг байжээ.

	Тэр Осиедле нэлээд газар эзэлсэн бөгөөд явган явбал арван таван минут явж зах зээлийн газар хүрдэг буудал байж, дэлхийн нэгдүгээр дайнаас хойш байшин барилга босож хоршоолон нийлж угсармал байшин босгох тухайн үеийн санаачилгатай холбоо болж, албан амин, улсын хувийн газраас Срениав голын тэртээх сул буйд газар ажилтандаа хямд орон сууц олж эхэлсэн билээ. Нүдэнд өөдгүй үзэгдэгч муу сайн барилга, хоёрдугаар дайны өмнө хүний нүдэнд хөөрхийлөлтэй үзэгдэж, цагаасаа урьд нуран буух шинжтэй боловч, тэр муусайн байшингаар Осиедлын шинж байдал завшаанаа үл тодорхойлогдон, сурагчдын хичээлээ таслан очдог газар байсан нь гэнэт нээгдэж, Срениав суурин даруй өргөжиж, хямрал өнгөрсөн хойно байшин барилга босох нь улам далайцтай болж, гагцхүү дахин дайн болсонд нам буусан билээ. Островиецынхан нэгэн үе, тэр Осиедлед орон сууцтай болохыг нэр сүрийн хэрэг гэж үздэг болж байсан билээ. Тэр хотын чинээлэг улс, наймаачин, үйлдвэрийн эзэд, дээд тушаалын албаны улс, олз сайтай хувийн элдэв аж төрөл бүхүй хүн цөм Осиедлед хувийн зуслан сууц уралдан барьцгааж өөрөө хотдоо хувийн байшин сууцгүй боловч, олз орлого сайтай улс шууд Осиедлед орон байшин босгоцгоож жинхэнэ Островиец хотын тоос шороо болсон хавчиг нарийн бохир муухай гудамжны сууцаас хөлс давуу боловч, шинэ цагийн тохилог бөгөөд орчин тойрон нь тун өөр зохистой сайхан байшин хөлслүүлдэг нь олон байгааг хөлслөн суудаг хүн ч бас байж, Нийгмийн даатгалын газар, яг дайны өмнөхөн эмнэлгийн шинэ газар байгуулж эхлээд, олны бадар хуримталж, шинэ цагийн сүм өндөрлөнө гэж төлөвлөж, Островиецын сумыг үйлдвэржүүлэх төлөвлөгөө хийж байгаатайгаа холбож, байдал өөрчлөгдөн сайжруулах гэж байвч, Биалад байдаг цементийн үйлдвэр засмал дагуу орох оронгүй амьтанд зориулсан муу сайн пин сууц босгосон нь арвилах шинж хараахан болоогүй, ажилчин, улс, Хуучин Зах гэгчийн араар буй хамгийн хуучин хороонд байдаг харанхуй байр, чийгтэй муу зоорин сууцаасаа салах цаг арай л болоогүй. Түрүүн дурдсан тэр муусайн сууц нь хүний санаанд ороогүй нэгэн тохиолоор оронгүй амьтны орших газар болохоо байж, хөдөлмөрчдийн лагерийн агуулахын нэг хэсэг нь болж очсон боловч, тэр бол, жич зүйл ажээ.

	Коссецкийнэнхэн, дайн дэгдэхээс дөнгөж нэг жилийн өмнө тэр шинэ сайхан байшиндаа нүүж орсон байлаа. Түүний өмнө өөрөөр хэлбэл, Варшаваас гарч ирээд Островиецэд гурван жил суухдаа Таван сарын гуравны модот гудамж гэдэг сайхнаараа гайхуулдаг газар, хотын төв хэсэгт суудаг байжээ. Тэгээд, хувийнхаа байшинд нүүж орсон нь, тэдний аж төрж байсан онцын сонингүй жирийн байдалд нэг гойд гоц юм болсон байлаа. Зусланд байшин босгох зардал нь, анх өмгөөлөгч хийж байх үед хувь хүний хэрэг заргад оролцон олдог мөнгөнөөс арвилсан мөнгө, Островиецын тойргийн шүүгчээр заагдахаас өмнө нийгмийн нэгэн байгуулалтын хуулийн зөвлөгчийн орлого сайтай тушаалд ажиллаж байхдаа арвилсан бүх хэмнэгдэл мөнгө нь яг л шинэ орон байшин босгоход нь цөмөөрөө оржээ. Тэгж нүүдэл хийсэн нь байдалд нэг их өөрчлөлт оруулсангүй, гагцхүү, шүүгч шүүх таслах газраа хүрэлцэн очих, мөн хоёр хүү нь дундад сургуульдаа явах зам нь баахан урт болж ирсэн төдий өөрчлөлт гарчээ. Гэвч, өөрийн орох оронтой болж, Алици нь сэтгэл цаг хоёроо зориулах юмтай, аж төрөх нь тогтвортой тохитой болж ирсэн гэдэг санаа тийм байдалд хэзээд дагалдал төрдөг үүнд тийнхүү байдал төлөвтэй буурьтай болсон нь илт болж, эр эм хоёрын аж төрөх нь сэтгэл тайван хангалуун болж ирсэн билээ.

	Дэлхийн хоёрдугаар дайн дэгдэхийн үес Коссецки Антон ийн бие залуугийн нас өнгөрч, дөчөөд насны байдалтай боловч, чухамдаа дөч нэлээд даваад, тавьд шахсан насны хүн байжээ.

	Онцын чадал авьяасгүй бөгөөд мөн аж төрөхөд хүссэн юмаа сэтгэлчлэн эдэлдэг азтануудын тоонд эс оролцсон тул зорих хүсэх юм хялбар хямд гүйцэгддэггүй учир, эрийн чадал хүчин бүрдэх насанд хүрэхдээ туршлагаараа мэдэж авсан нь амар хялбараар өөдрөг болох нь бэрхтэй гэж ухаараад, элдэв завшаан далимдуулан замаа засаач зальтнуудыг тоомсорлохгүй ярвайн үздэг байжээ. Угаас шулуун, зүтгүү, нэрэлхүү зантай бөгөөд түүний яваандаа өөдөлж яваа аж төрөхийн шугам нь тэр зан чанарыг бат суурь болгон түшиглэж, гэнэт өөдлөх, цочмог мухардах буурах зүйлгүй бөлгөө. Хүнээс, ялангуяа садан дотно хүнээс шаардан шахах зүйл үлэмж боловч, өөрийн биеэс мөн аанай адил чанга шаардлага талбин, бие явдлаа мөн шүүмжлэн үзэх бөлгөө. Тэр занг нь сайн мэдэхгүй хүн, түүнийг баахан хатуу зантай гэж үзмээр боловч, занг нь таниад ирэхэд тун сайн хүн байна шүү гэж (чингэж дотнолон үзэх ёс байдал, хэцүү бөгөөд нэг их гайхам бус амьдралтай хүнээс гадуурхах үзэгдэл олон байдаг боловч) их л халуун найрсаг, болж, эсэргүүцэл этгээд ч гэсэн, түүнийг хүндэтгэдэг байжээ.

	Өнгөрсөн зууны сүүлчийн арван жилд хотын жижиг борчуулын хүү болж төрөөд, эцэг эх нь Куява дахь чихэр боловсруулах үйлдвэр бүхий бяцхан хоттой хоёр үеийн хэлхээтэй айл байжээ. Ах эгч олонтой бөгөөд, цөм чихэр үйлдвэрлэх газрынхаа ажлаас, мөн хам аж төрөхөөс өөр горь зорилгүйг нь үзээд ч юм уу; өөрөөр аж төрөхийг хүсэн эрмэлзэх болсон ажээ. Төрсөн орон гэр гэвэл, ар талдаа мод цэцэрлэг, зөгийн үүртэй нэгэн чийгтэй харанхуй чулуун байшин аж, тэр гэр орноосоо аль хэдийн, арван гурван насандаа гарч одсон нь, өвгөн Коссецки, дөчин наснаасаа чихэр үйлдвэрийн агуулахын эрхлэгч хийж байсан хүн, насанд түрүүч нь хүрч, дараач нь хүрэхэд ойртож байгаа долоон хүүхдийнхээ отгоныг ямар ажилтай хүн болгохыг бодох цаг тулгараад ирэхэд, залуу насны нэг найз минь Варшавад баян худалдаачин байдаг гэж санаад, тэр холын танилтай байсан учир хүү Антонийг нэгэн өдөр нийслэлд явуулж, тэр жил 1905 он байсан бөгөөд, жаал хүү, колонийн барааны дэлгүүрт дагалдан худалдагчаар ажиллах болж, чингэсэн нь хүн болсоор анх бөгөөд сүүлчийн удаа танил талын завшааныг ашигласан тохиол байжээ. Тэр ажил хийсний хариуд хоол унд гутал хувцас жилд нэгэн удаа талбин олгодог бөгөөд одоогийн Виенийн төмөр замын буудлаас асар холгүй Хмельна гудамжинд нэг байшингийн дээврийн хөндий дэх бяцхан гурван хүн суудагт эвхмэл нэг ор олгосон байжээ.

	Варшавын гудамжинд чингэж суухад нь ажил мундахгүй, нөгөө гурвын гарын дор зарагддаг тул, үүрээр өвөл цаг бүр харанхуй бүрэнхийгээр босоод Тэр гурван ах нарт гутал хувцсыг арчин цэвэрлээд, гаднаас ус авчирч, цай хандлаад, нөгөөдүүлийг халхавчийн цаана өглөөний угаал хийж байх үед хог тоос шүүрдэн татлаад. Зургаа цохиход Биелка гудамжинд бүхүй дэлгүүрийн зүг яаран очиж, төвөгтэй ярвигтай ажлын доод захаас нь судлан зарагдаж гүйдэг байлаа. Долоон хоногт гурван удаа дэлгүүрийг шөнийн арван нэгийн орчим хаагдах хүртэл сахин сууж, бусад гурван өдөр наймааны түр сургуульд яваг гэж арай эртхэн явуулдаг байжээ. Сургууль ч гэж дээ! Ерийн өдөр өнөө хамт байдаг гурван хүн, шөнө хичээлээ хийх гэхэд нь дэн бариулдаггүй. Хагас сайн өдөр л болдог байж, бүтэн сайн өдөр тэр гурвын нэг нь, уушги өвчтэй, дуу чимээгүй Йузеф гуай, ээжийндээ Маримонт орж, нөгөө хоёр нь Эдмунд гуай, Теось гуай хоёр, хүүхэн авчраад, Коссецкийн орогнодог газрыг хиртэй бүтээлгээр халхлахад нь Антони хүү, тэр бүтээлгийн цаана, чихээ хоёр гараараа таглаад, орой болтол номоо дэлгэн үзэх чөлөө завшаан олддог байж гэнэ.

	Тийм байдалтайгаар урт санагдсан гурван жил өнгөрч, сурч авсан нь гэвэл, мөнгө эрхэм болгох, цаг эрхэм болгох, мөн хялбархан олдох хурьцлын жаргалыг үл тоомсорлох үзэлтэй болж, тэр гурван жил өнгөрөхөд, биеэ даан тэгж сууна даа гэж аж төрөх ёсоо сэтгэлдээ боловсруулснаа гүйцэлдүүлэн чадахаар санагдаж, хөөрхий Йузеф гуай нас барсан учир орыг залгах нөхцөлтэй болсон завшаанд өнөөх дэлгүүрээ байшингийн дээврийн хөндийд орогнодог нүхээ хаяж, нэг хэдэн рубль хэмнэсэн учир, Висла мөрний захад дамжуулсан гаалийн албаны хүний бэлэвсэн эмийн гэрт хямд орон олж, хошоод сар өдөр шөнөгүй хичээн оролдсоор боловсролынхоо дутууг нөхөн шамдаж, гимнази гэдэг дундад сургуулийн тавдугаар ангид онцгүй боловч, сэтгэл хангалуун шалгалт өгч амжаад сая ар гэртээ байдал өөрчилсөн учраа мэдэгдсэн билээ. Эцэг нь нас элээгээд нэг жил болсон байж, эхээсээ арван рубль хавсаргаж, эрдэм ном сайн сураарай гэж захисан захиа авсан нь, ар гэрийн газраас анх бөгөөд сүүлчийн удаа авсан мөнгөн тэтгэвэр ажээ. Үе үе хүн тааралдвал гэрээс нь идэх юм: Зөгийн бал, гэртээ барьсан талх, тос явуулдаг боловч, голдуу өлөн хоосон явдаг байлаа.

	Элэгдэж багадчихсан дүрэмт хувцастай, урт гартай, ширүүн үстэй, дүй муутай жаал хүү байсан бөгөөд хөнгөмсөг байж чаддаггүй, хүнд таатай байж мөн чаддаггүй, зугаатай аятайхан байж чаддаггүй, найз нөхөргүй. Эрдэм сурахад хялбаргүй боловч, нэг тогтоож сурсан юмаа мартах гэж байдаггүй ажээ. Сургуулиа төгсөх гэж байхад нь эх нь нас барж, ясыг нь барихаар явах уу нэг их сайн мэдэж аваагүй гурвалжин хэмжих ухааныг давтан үзэх үү? гэдгийн нэгийг сонгох хэрэгтэй болж, гурвалжин хэмжих ухааныг сонгож билээ. Чингээд, төрсөн хотоо ер насаараа дахиж үзээгүй. Эгч ах нарын юу болж байгааг ч мэдээсэй гэдэггүй. Эр эмтэй, хүүхэд шуухадтай болсон тэдний ямар байгааг ер мэдээсэй гэхгүй, өөрийнхөө л хар мөр хөөж, багахан нас, орь залуу үеийн явдлыг гагцхүү тэр үеэс юутай урт зам туулснаа харшуулан бодохын төлөө л дурдан санадаг байв. Тэр замын уртаас жишиж, хэтийн төлөв, өөрийн чадлын хэрийг бас зүйрлэн боддог байлаа.

	Гимназийн зургаадугаар ангиас хэдийн хууль цаазын өмгөөлөгч болохоор санаа шулуудаад, хуулийн сургуульд нэрээ оруулахаас эхлэн, сургууль хийхдээ ч, жирийн буюу онцгой авьяас эс тодорсон атугай ч, зорьсноосоо няцсангүй. Юм тогтоохдоо тааруухан, хөшүүн, аялгуу таталга муухантай боловч, төрөлхийн тэр согогийг махруугаараа даван хичээж байлаа. Чингээд, их сургуулийн нөхдийн зарим нь алдар нэр гарч, өндөр албан тушаалтай болоод байх үес Коссецки оролд оролдсоор, буурьтай өмгөөлөгч гэдэг нэр олж, сүүлд олонд хүндтэй, томоотой шүүгчийн алдар олж билээ. Чингээд олны тэр хүндэтгэлийг маш эрхэмлэж, ер нь өөрийнхөө бэрх гэж үздэг юм дутуу мулгуугаа мэдсэн учраас чухам сайн чанарыг маш эрхэмлэн үзэж сурсан ховорхон тохиолддог хүний тоонд багтжээ. Түүний адил биеэ зүгээр гэж үздэг хүн, эцэстээ сэтгэл гонсойж, бусдад атаархдаг болчихдог бол, Коссецки ер гоомойх атаархахыг мэддэггүй хүн байжээ.

	Сургууль хийж байх үед эдийн талаар маш хавчигдах байдал тохиолдож, сургууль төгсгөсөн мэргэжилтэн цолтой болсон хойноо ч гэсэн, мөн юмаар дутуу татуу хэвээрээ байж, тэр үед дэлхийн нэгдүгээр дайн үргэлжилж байсан цаг боловч, дайн тулаан дунд үүсэн боловсорч байсан өөрчлөлт ер Коссецкийн нас явдалд нэг онц ор мөр үлдээсэнгүй. Варшавын нэг их нэртэй өмгөөлөгчийн албан газар ажил олоод, Киевийн аянд цэргийн албанаа татагдтал хэрэг зарга, элдэв далдуур учир явдалтай танилцсаар хэдэн жил болоод, цэрэгт сайн нөхдийн хамт дийлэх, дийлдэх элдэв замыг хамт туулсаар хөнгөн шарх олж, жагсаалын цэргээс, ахлах цэрэг болж, бас нэг шагнал тэмдэг хүртээд, хорин нэгэн оны эхээр цэргээс халагдахдаа уг хийж байсан ажилдаа оржээ. Чингэвч, тэр түр зуурын дагалдан алба хашсан нь, нас явдалд нь учир холбогдолгүй болж, өөр зүйлийн тохиол явдал, тэр тухайд шийдвэрлэх нөлөө биед нь үзүүлсэн нь түүнийг хойш тавиулсан билээ.

	Өмгөөлөгчийн дагалдан алба хашихаа байж, багахан боловч хувийн өмгөөлөх газар байгуулсан нь түрүүн колонийн барааны дэлгүүрээс гарсантай адил чухал тохиол болж, тэр үес гучин нэгэн нас хүрээд, Алици Скородинска гэдэг охинтой учиртай бодлоготой гэрлэн суув гэнэм. Тэр охин нас залуу бөгөөд Украинаас нутагтаа буцаж ирсэн билээ. Эцэг эх нь хязгаарын ядуухан тайж нар, цагаан сүм гэдгийн хавиар хувийн баахан өмч гэр оронтой байсан бөгөөд эцгийг дайны үес алдаж, эхийгээ хил дээрх буцаан өнгөрүүлэх газар балнад өвчнөөр нас баруулсан учир Варшавад хүрч ирээд цорын ганц бие аж төрөх нөхцөлгүй болчхоод тэр охин өөрөөс нь бараг арван нас ах бөгөөд сая л өмгөөлөгч болох гэж ядаж байгаа, ерөөс эр хүний хувьд дур булаамгүй шинж байдалтай хар хүнтэй ханилан суухад хүрэхдээ нэг их дотнолон янагласангүй боловч, нэмэр болохдоо биеийн эрүүл, охин хүний цэвэр үзэмжтэй, эгэл боловч, сайн санаа, зохилдуу зан чанар, бас аж төрөхдөө хохирч арга ядсан амьтанд нэмэр болдог биеэ үл бодох сэтгэл бүхий бөлгөө. Санаандаа арай илүүхэн хувь заяатай гэж санадаг боловч, дунд зэргийн хувь зохиол оногдсонд тийм л юм байж дээ гэж хүлцээд, чухам өгүүлбэл, ойрын ирээдүй байдал, мөн алс хэтэд чиг сэтгэл гонсрон гомдох зүйл эс тохиолдож, уг нь гэр зуурын хувь зохиолтой эмэгтэйн нэг нь болох тул, тогтмол байдалтай, ер сочоох сандраах юмгүй аж төрөх байдал нь бүх цаг хичээлийг нь эзэлж, оногдсон хувь зохиолоос нь хэтэрхий хүсэл оролдлогод санаа сэтгэлийн чирэгдүүлэхгүй, өдөр тутмын ялимгүй зүтгэл, ялимгүй баясах зүйлээр болоод байдаг ажээ. Чингээд, эд мөнгөний талаар элдэвчлэн гачигдасхийхээс өөр зовлонг үзсэнгүй. Мөн тухайн цаг тултал тэсвэрлэн хүлцэх зүдүүр ч үзсэнгүй. Нөхрийн зүгээс санаснаасаа илүү сэтгэлтэйг үзэж, хоёр чийрэг хүүтэй болж, нөхөр нь өөр эм хөөцөлддөггүй, чингээд шүүгчийн авгай гэж хүндлүүлдэг болж, тэр нэртэйгээ тэнхцэх найз авгай нартай болж, бас нэг зарц эмтэй, өмсөх үстэй гоёлын дээлтэй, эцэс сүүлдээ хувьдаа орон байшинтай... түүнээс илүү юугаа хүсэх билээ?

	Гэвч, одоо тэр бүгд нь өнгөрсөн юм болчихжээ.

	Алици гуай сүүлийн хэдэн сар хотоос Осиедле хүртэл их л сайн таньдаг замаар явахдаа эсрэг тэсрэг хутгалдсан сонин сэтгэл төрдөг байжээ. Нэгэн өдөр баахан ядраад гүүр дээр амсхийн зогстол, хавар дөхөж, толгой эргэм сайхан агаартай нарлаг өдөр санаж, гэнэт санаанд орсон нь, урьд гэртээ харьж явдагтай адил тийм энх амгалангаар гэртээ буцах удаа тохиолдохоо өнгөрчээ гэдэг санаа бодол төрж билээ.

	Осиедлед нэг олон жил суугаагүй, чүү гэж ганц жил суусан аад гэнэтийн гай учрахаас өмнөх үе бол, сарын олноор болохгүй, хожим хэчнээн хохирол тэсвэр хүлцсэнээр хэмждэг тул Алици гуай дурдан санах юмандаа Осиедлетэй дасал ижил болсноо санадаг болоод, яг дайны өмнөхөн тэр богино хугацааг сүрхий ижилдсэн юм шиг үзэхэд хүргэсэн таван жилийн цаг байжээ.

	Шүүгчийн биеийг Осиедлээс дутаасан нь яг польш хүнийг тэндээс хөөн зайлуулсан үетэй зэрэгцэж, Алици гуай Островиецэд гагцхүү Варшавад байсан цагаас гэрийн зарц байсан эмгэн Розалитай, бас төрхмөө лав мартаагүйн сэтгэлээр отгон хүүгээ Александр гэдгээ Алек гэж нэрлэж дадсан түүн лүгээ гурвуулхнаа үлдсэн билээ. Отгоноо чингэж энхрийлэн нэрлэдэг нь гэрийнхэнд цөм дасал болсон билээ. Нөгөө ууган хүү Андшеи гэдгээ тэр үес арван зургаатай тул, гэртээ үлдээвэл осолтой гэж эцэг нь Варшава дагуулан орсон байжээ.

	Осиедлээс польш хүнийг хөөн зайлуулахдаа маш түргэн хугацаанд гүйцэтгэж, биедээ хамгийн зайлшгүй хэрэгтэй юмаа авч баглах төдийхөнд гагцхүү гурван цагийн чөлөө өгч явуулсан билээ. Чингээд, гэртээ буцах бүр Алици гуай, гэрээсээ хөөгдөхөд хүрсэн намрын сүүлийн тэр нэгэн өдрийг таньдаг мэддэг байдал дунд хоргодон нуугдаж байсан, хэзээ хэзээгүй дуудахыг хүлээж байсан өдөр шиг санаж явдаг байлаа. Үдшийн бүрий болж, бороо шивэрч, чийгтэй будан бүрэнхийтэй холилдон бууж байсан тэр үес германы тушаалаар бүх орон байшин гэрэл асааж, зүг бүрээс улс төрийн цагдаа, мөн тэдэнд туслалцан буй цэргийн хашхиран зандрах дуу дуулдаж, ширүүн дуун дундуур, хүнгүй болж байгаа орон байшингаас тодхон тусах гэрэлд манан будан дундуур юмаа үүрч бөгцийсөн улс овооролдон, Срениавын зүг чимээгүй уруудаж байгаа үес, харанхуйд нарийн дуугаар нэгэн хүүхэд уйлах нь дуулдаж байсан билээ.

	Чингээд анхны хэдэн сар Алици гуай таньдаг айлынхаа нэг буланд багтан суудаг байлаа. Тэр үес Антонийг бараг санамсаргүй баригдсан мэдээ сонсон, Андшей ч буцаж ирсэнгүй. Варшавад дасан ижилсэж, амь зуух мөнгө олоод сургуульд орсон сурагтай байлаа. Тэгж байтал Антонийг Гросс˗Розен гэдэг Герман нутаг аваачсанд, нэгэнт жинхэнэ нэр нь германд муу үзэгдэх болсон тул, чухам нэрээ хэрэглээгүйн учир, шууд захиа мэдээ авч үл чадах тул, Алици, Андшейгаар дамжуулан хааяа ганц нэг сураг чимээ авдаг байлаа. Амьд л байжээ. Тэгээд асар удаагүй боловч, зовон зүдэрч байгсдын санаанд олон жил болсон шиг бодогдом хугацаанаа Островиецэд еврей хүнийг тусгаарлан суулгах хороо тогтоосон учир, еврейн суларсан байшингаас Коссецкийн авгайд нэгэн орон гаргаж өгсөнд, арвилан үлдээсэн мөнгөөрөө юм нэхэн сүлжих газар байгуулж, амь залгах юм олж суух болж билээ. Тийнхүү тэр үед нэг хэсэг хүн хохирсны улмаас, нэг зарим нь ашиг олдог цаг байж, ядууг түшиглэн баян чинээлэг бий болж, эрхтэй дархтай болох нэг нь хилс гашууныг завшин, хүний амьд явах нь, санамсаргүй бөгөөд батгүй, ер зэгснээс хэврэг мөртөө үл мэдэх хүний үхсэнийг түшиглэж байдаг цаг байжээ.

	Юм нэхэх тэр гар үйлдвэрийн ядуухан орлогыг Розали хөдөө амь зуух юмны хойноос явж арвин болгодог байснаа, улс төрийн цагдаад зодуулж бие муудсан улмаас нэлээд хэвтсэнд тэрхүү сэм олдог юмны хойноос Алици гуай өөрөө явдаг болж билээ.

	Тэр завсар Осиедле нь даруй герман хорооны шинжтэй болж, орон байшингийн аль сайныг тэр хавийн албан тушаалтан, гестапо гэдэг улс төрийн нууц сэргийлэхийнхэн, цэргийн дарга, өндөр тушаалтан эзэлцгээж, үлдсэн орон байшинд зад бөмбөгдүүлсэн Герман нутгаас нүүлгэн ирүүлсэн энгийн хүн орцгоож, хуучин хоршоолсон барилгыг шинэтгэн сэлбээд Гитлерюгенд гэдэг Гитлерийн залуучууд байрлацгаасан, үүнд түрэмгийлэн эзэлсэн тэр үед Алици гуай ер Осиедлийг зүглэж үзсэнгүй. Намар хавар улирсаар, ирээдүй хаврыг дайн зогсох цаг байж магад гэж горилсоор, тэр горь тасрахад, хойтон хавар гэж бас бий хэмээн сэтгэлээ засдаг байлаа. Үүнд маш бэрхийн дунд тэсвэрлэн сууж, хэзээ хэзээгүй сөнөхийн аюул дундуур горьдох цагаа чухам үнэнээр хэмжиж сууснаас үе үе горь тасран хүлзнэж байх нь арай хялбар байдаг байлаа.

	Антони амьд байвч, сураг чимээ улам ховордон, улам товч болж ирлээ. Алек, дайн эхлэх үес арван нэгэн настай жаал хүү байснаа гэнэт эрийн цээнд дөхсөн хүү болчихлоо. Варшавад сураггүй шингэчихсэн Андшей, бослого дарагдаад хошоод долоо хоносон хойно нэгэн өдөр өнөөх еврей нарын байсан байшинд үзэгдэж орж ирэв гэнэ. Хэдэн жилийн дотор их ондоо болж, Алици гуай, түүнийг үзээд, зовмоор танимгүй өөр болчихлоо гэж гайхлаа. Өөрийнхөө тухай бараг юм ярьсангүй. Урт түрийтэй гутал, тураад урт болчихсон бор нүүр царай нь, ичгүүргүй инээх байдал нь, хэдэн жил оршиж, горьдох мандах, буурах дортохыг үзсэн тэр шал өөр хачин хорвоогийн түгшүүр шингэсэн учир ягаан цэцэгтэй цэнхэр цаас наасан туургатай байшинд нь огт таарахгүй хөдөлгөөн байдлаараа түгшүүр төрүүлэн авай. Тэгээд, нэг их удсангүй. Арван нэгэн сарын эхээр Островиецэд дахин хүн амьтныг авлан хоморголох, барин хорих нь дахисан үес Андшей даруй Островиецын ой модны гүнд далдран алга болоод өгчээ. Тэгээд...

	Островиецэд фронтын тулаан гэнэт ойртоод ирсэнд германчууд Срениав голд эсэргүүцэн тулахыг оролдсон учир, тэр хот бүтэн хоёр хоног их буугаар буудуулж гурав хоног дээр үүрээр катюш нижигнэж эхлээд, Улаан цэрэг, Биалын болон Осиедлын зүгээс нэгэн зэрэг гол гаталж эхлээд, үдийн үед зөвлөлтийн танкны түрүүч нь Островиецэд орж ирлээ.

	Алици гуай зоориноос даруй Осиедлийн зүг гүйн одвоос дутааж байсан германчууд, гал тавиад зайлсан учир утаа гал манарч, зах зээлийн газар шатаж, хуаран, шорон, бас гестапо гэдэг германы төрийн нууц сэргийлэх яамлаж байсан байшинтай Огродова гэдэг Цэцэрлэгт гудамж цөм гал түймэр болжээ. Тэнгэр цэлмэг, нартай боловч, маш хүйтэн бөгөөд, их галыг хүн тухайлан унтраасангүй, ус дутаад, байгаа хүн амьтан цөм гадагшаа гудамжинд гараад, уйлах нь уйлж, дэлгүүрийг эвдэн тоноцгоож байсан үүнд монополь бүхий агуулахын тэнд хага цохисон торхноос спирт, үхсэн герман цэргийн хоёр нүцгэн хүүрийг хөхөмдөг өнгөт урсгалаар халин зайлж, шуудуугаар урсан, согтуу хүний хашхиралдах нь, автомат бууны тачигнаж, тас няс гэж ерийн бууны дуугарахтай хутгалдаж, баруун зүгт их бууны дүнгэнэн дуугарах чимээ нижигнэж байсан билээ.

	Тэр хэдийн өнгөрсөн намрын нэгэн өдрийг сэтгэлдээ хатангадан шингээсэн лүгээ нэгэн адил, Алици гуайн сэтгэлд Осиедлийн тэр өдрийн элдэв юм үзсэн нь дахин дахин санаанд нь салахгүй орж ирдэг байжээ. Срениавын гүүр дээгүүр гарах бүр, нөгөө талд гаргахгүй гэж байсан зөвлөлтийн цэрэг санаанд нь орж, хөлдүү голын зүгээс хүйтэн жавар татаж байсан тэр үе, гол замаар танк, моторчилсон цуваа, мотоцикл, их буу тасралгүй цувж байсан билээ. Чингээд, орос хэлний аялгуунд сайн учир, Осиедлийн зүг гарах завшаан олдож, төмөр тэрэг буу нижигнэн пичигнэж явах чимээн дундуур уруудаж, зарим газар бараг гүйсээр явахад нь цэрэг байн байн зогсоон асууж, цас хяхнан, хүн амьтнаас уур савсаж байсан билээ. Хэдэн газар, явган хүний зам дээр алуулчихсан морь хөндөлсөн хэвтэж, зам боосон хаалтын шороо, танк эсэргүүцэх хоосорсон гуу бас саад хийж, орон байшингийн захад хүрээд ирэхэд хөл дор эвдэрхий шил няцарч, агаарт тахиа шувууны өд хөнжил дэр хага татсанаас цагаан манан мэт дэгдэж байсан билээ. Ойр хавиас баян хуураар цэргийн хэмнэлт дуу хуурдаж байх нь дуулдан тэгээд шөнө болсон билээ.

	Алици гуай орон байшиндаа хаалга үүдээ маш бэхлэн баталсан боловч, нойр хулжаад, цонхны шил эвдэрхий тул, хэдийгээр цонх хаалттай боловч, өрөөгөөр салхи татаж байсан тул, дэн барихаас ч айж, элдэв цэргийн хүн хаалгаар нь тогшиж, харанхуйд хашхиралдан дуулах нь сонстон, тэр түгшүүртэй шөнө буун дуу нижигнэлдэх нь дуулдаж байж билээ. Чингээд Островиецын дээр түймрийн их туяа татаж байгаа нь өнгөрч байгаа шөнийн далдад их бууны дуу тасраагүй пижигнэж байсан юм шиг тэр түймрийн үл хөдлөх гүнд дуулдаж байвай.

	Хавар болж, тэр газрын хамгийн сайхан улирал иржээ. Таван сарын сайхан хөх ногоо, газраас өөд цагаан үүл мэт цэцэг бүрхээстэй, саях дайнд эвдүүлсний ормыг далдлах мэт боловч, Алици гуай, орон байшингийнхаа эвдүүлснийг цээжээр мэдэж, түүнийг бодохдоо, хүнд өвчтэй хүнийг бодсонтой адил санагдах нь өвчтөн хүний бие, урьд эрүүл тэгш байсан бол, сулраад үргэлж тордон асрахад хүрсэнтэй адил, тэгээд мөнгөгүйн учир хааяа ганц нэг эмнүүлдэг шиг ажээ.

	Эхлээд их хүйтэн үед усны хоолой хага хөлджээ. Цонхны шил тавиулах юмгүй байжээ. Галлаагүй учир туурга цантаад, аар саар эвдэрч муудсан өдий төдий юм засах шаардлагатай болж, байшингийн дээвэр гоожиж дээд хоёр өрөө жигтэйхэн муухай болчхож билээ. Урд их л арчилгаа эдэлгээ сайтай байсан тэр байшин, гаднаасаа их бууны сум дэлбэрсний ор сорвитой, наамал банзаар хадсан цонхтой, эвдэрсэн дээвэртэй, үнэхээр өрөвдөм шинжтэй болчихсон ажээ.

	Алици гуай өдөржингөө өнөөх нэхэх үйлдвэртээ байдаг боловч, оролдоод оролдоод дутах юманд нөхөх зардал олж барахгүй, заримдаа тун чиг ядарч, хүч тэнхэл тасраад, урмас үгүй болсон шантрангуйг давах зориггүй болдог нь хэцүү байлаа. Тэр хүртэл баахан хийрхүү байсны улмаас гайгүй байсан ахул, осол аюулаас болгоомжлон өдөр шөнө хатуужихаа байнгуут урмас зориг мохож шалчийдаг болж ирлээ. Заримдаа нэг юмнаас цочроо орж, мохдог байдлаасаа ангижран, янз бүрийн үүрэг ажлаа хөөцөлдөн, тэр шантрангуйгаасаа салах гэж оролддог байлаа. Гэтэл, хийх ажил үүрэг нэн үлэмжийн учир тэр олон ажил гарч ирэхэд ёстой нэг «цардуул хугарна» гээч нь болдог үүнд, ингэсний эцэст юу ч болох юм билээ дээ, яаж аж төрөн, яадагтаа ингээд хүрдэг юм билээ дээ? Хэцүү бэрх жил хэдий өнгөрөвч, одоо шинэ цаг эхлэхэд, өнгөрсөн хэдэн жилийн эцэст хамаг юм баларч, өчнөөн төчнөөн хохирол учирч, хүний бие сэтгэл зовоогоод, үгүйсгэдэг хүч нь өдгөө хүртэл дарагдаагүй бөгөөд хэрээс хэтэрч, хэцүү бэрх цагт хэтийг бодон горилдог сэтгэлийг хүртэл нь хиртүүлэн гоомойлгожээ.

	Дадсан зуршлаа дагаж, байшингаа тойрон тогооны газрын хаалга тогшиж, нэгэнт гаднаас орох хаалганы хонх нь дуугарахаа больчихсон, тэр холоос тогшвол, чих хатуу Розали дуулахгүй гэж чингэсэн билээ. Гадаа хаалганы хоёр түлхүүрийг хоёр хүү аваад, дахиж түлхүүр захих болсныг Алици гуай үргэлж бодож явдаг байжээ.

	Розали нь баахан удасхийж хаалга нээж өгсөн байдал нь том гэгчийн улаан нүүртэй, жаран настай боловч тэнхлүүн бөгөөд нүд онигор, үс буурал боловч сүрхий самнаатай тийм хүн бөгөөд чих хатуу хүний заншлаар их өндөр дуутай ажээ.

	— Хүн үзэгдсэн үү? гэж Алици гуайн асуухад, дайны өмнө үеэс Коссецкийнхантай танил болсон бөгөөд Алици гуайтай давстай мах, цагаан идээний хойноос хамт явалцдаг найз нь болох Станиевичова гуай гэдэг хошуучийн авгай ирээд явсан байжээ.

	— Хэдийд? гэж асуувал, 

	— Бараг цаг болж байна! гэж хашхираад Розали, ирүүт яваад өгсөөн. Шүүгч гуай түүнтэй уулзах хүсэлгүй байсан гэхэд нь Алици гуайн дотор эвгүй болж, гэвч, нөхрийнхөө нэр бодолцож, 

	— Манай хүн их зүдэрч ядарсан тул, амсхийх хэрэгтэй болоод тэгсэн байлгүй хэмээвээс, Розали, зузаан гэгчийн дал мөрөө хавчиж, 

	— Тийм байлгүй дээ. Би дан чиг мэдэлгүй яах вэ. Амсхийх нь зүйтэй хэрэг гэлээ.

	Алици гуай танхимд ортол, хойноос нь Розали дагаж, танхим ханхай хоосон, харанхуй, эвгүй үзэгдэн, 

	— Ганц Станиевичова гуай л ирсэн үү? гэхэд, 

	— Фабианьски унгас ацарсан гэлээ.

	— Ацарсан уу? гэж Алици гуайн дотор онгойгоод, яасан сайн юм бэ! Хаа байна? гэхэд нь, 

	— Яваад өгсөөн! гэлээ.

	— Үгүй. Розали минь, би Фабианьскийг хэлээгүй, унгас нь хаа байна гэж байна гэхэд, 

	— Унгас нь уу? Хаа байгааг нь би яаж мэдэх вэ, гэж Розали зэвүүрхэж, 

	— Аваад явсан даг гэхэд нь, 

	— Яах гэж тэгсэн юм бэ? гэхүл, 

	— Мөнгийг нь дороо эс авбал, аваад явна гэсэн дэг гэхэд нь, Алици гуай гасалж, 

	— Тэнгэр минь, яасан тусгүй хүн бэ! Би дандаа л бэлэн мөнгөөр юмыг нь авдаг шүү дээ гэхэд Розали, 

	— Би хэлээд үзсэн дээ гэлээ.

	— Тэгээд яав гэтэл, 

	— Мөнгөний хэрэгцээтэй болоод, авгай байхгүйгээс хойш, үлдээж чадахгүй гэсэн гэхэд нь Алици гуай гутарч, 

	— Ээ тэнгэр, тэнгэр! Одоо унгас олдох нь тун ховор гэтэл, 

	— Гэртээ бас өөр зүйлийн унгастай. Ганц үнэ нь арай илүү. Гурван мянгаар өгнө гэсэн гэхэд нь Алици гуай шийдэж, 

	— Хэцүү байна. Тэр үнэтэйг нь авахаас даа, маргааш үнэ нэмэгдэж болзошгүй тул, одоо л авахаас даа гэхэд нь, 

	— Тэгэлгүй яах вэ. Үнэ ахиж байгаа гэж надад хэлсэн шүү гэтэл нь, 

	— Фабианьски тэгж хэлсэн үү? Яасан хүн бэ дээ! гээд гэнэт яаран шамдаж, 

	— Розали, чи одоо Фабианьскийнд оч. Одоохон яв гэхэд нь, 

	— Очвол ч очъё доо. Жавартай уу? хэмээвээс

	— Хаанаас жавар байх вэ? Дулаахан сайхан байна... Би одоо мөнгө өгье. Явж үз гээд, танхимаас унтах өрөөнд орцгоолоо.

	Дайны өмнө унтах өрөө нь дээд давхарт байснаа, дээвэр гоожихоос болж, доош нь германы үеэс хойш олж авсан ширээ сандлын хамтаар нүүлгэсэн билээ. Тэр ширээ сандал нь Алици гуайн зовлон болсон юм байжээ. Ажлын газрын дарга нь тухай цагтаа Коссецкийн орон байшин эзлэн орохдоо, гитлерчүүдийн хамаг юм өөрчлөн засдаг байдлаараа орон байшингийн хамаг юмыг өөрийнхөө санаанд тохирсон гэж үзсэнээр зассан нь тун барагтайхан болж, орон байшингийн өнцөг бүрээс этгээд хачин байдал цухуйн гарч буй тул Алици гуай урдынхаа байдлыг огт андахгүй тул, тэр өөрчилж орхисон бүхэн, тун этгээд эвгүй үзэгдэж, өрөөний ширээ сандлыг сольж өөрчлөөд, хамаг юмаа өөрийнхөөрөө болговч, хүч их зарж өөрчилсөндөө сэтгэл тавьж зассангүй, бие сэтгэл нь бас хэвээрээ болоогүй ажээ. Унтах өрөөндөө орох бүр нь бүдүүлгээр гоёсон том гэгчийн ханз, өргөн шүүгээ, зөөлөн сандал, дэнгийн өндөр төмөр суурь тун аягүй санагдаж, гоёмсог буурчийн газрын хэвшин тогтчихсон байдал сэтгэлд ордог байлаа.

	Розали үүдэнд нь зогсосхийгээд, 

	— Мөнгө маань хүрдэг байгаа даа? гэхэд нь, 

	— Хүрэлгүй яадаг юм бэ? гэж Алици гуай гайхаж, 

	— Өчигдөр дөрвөн мянгыг тэр бор ногоон шинэ тасалбараар олж авсан шүү дээ... гэтэл, Розали, эзэгтэйгээ онигор нүдээрээ хэнэггүй хараад, 

	— Би түүнийг хаанаас мэдэх вэ дээ. Та надад юу ч хэлсэнгүй шүү дээ гэтэл, 

	— Би чамд хэлээгүй гэж үү? Өчигдөр орой хэлээгүй гэж үү? хэмээвээс, хөгшин баахан гомдосхийж, 

	— Таны хэлсэн үгийг огт дуулахгүй тийм дүлий арай л болоогүй юм сан даа би тэнь гэлээ.

	Тэгэхэд нь Алици гуай хэлснээрээ зүтгэх гэтлээ Розалийг хараад байж, 

	— За, тэр ч яах вэ. Би хэлэхээ мартчихсан ч байж болно гэхэд нь, 

	— Та лав л мартсан байх хэмээвээс, 

	— Яалаа ч гэсэн, мөнгө бий дээ гээд, дотроо эвгүй санахдаа герман гэж нэрлэдэг өнөөх шүүгээгээ нээгээд тэгшхэн хураасан дотуур хувцас хунарын дундаас аль эцгийн үеийн хуучин бичгийн сав гаргаад, түүнд өдөр тутмын зардалд хэрэглэдэг мөнгөө хийдэг заншилтай тул, тэр саваа хараад, «Тэнгэр минь, их юм үзсэн бичгийн сав даа» гэж өрөвдөн бодоод, гэрэл зургаас гадна, эх эцгээс нь үлдсэн ганц юм нь байдаг түүнээ нээн үзүүт, дотор нь арзас хийсэн нь өнөөх сав хоосон байжээ.

	Хэдэн хором цочирдон, огт хөдлөлгүй, хамаг бие мод шиг болчхоод, хүйтэн хар хөлс чамархайд гарч байгаагаа мэдэж авлаа. Тэгээд, савын бүх шургуулгыг дахин татаж үзвэл, юу ч үгүй тул, биеэ саатуулж, «биеэ барь, биеэ барь» гэж өөртөө шивнээд, олж авсан мөнгөө өчигдөр далд хийгээд, өнөөдөр хот орж аар саар юм авах гэж найман баглаа мөнгөнөөс нэгийг аваад, үлдсэн долоог дахин савандаа хадгалснаа санаад, ер андуурсан зүйлгүй билээ гэж бодтолоо, бас нягталж, хувцас даавууг чичирч буй гараараа дахин сөхөн үзээд, дундаас нь юу ч гарахгүй тул, шүүгээний бүх тавиурыг үзлээ.

	Тэр завсар, шүүгээний хаалганы цаана Коссецкийн юу хийж байгааг нь мэдэхгүй учир, Розали хүлээж ядаад, 

	— Авгай, би явдаг юм бол одоо явъя... Хартал, харанхуй болчихно гэхэд нь, 

	— За, одоохон гэж шүүгээний хаалганы цаанаас хачин өндөр дуугаар хариулан, — Очиж хувцаслаж бай, Розали минь хэмээвээс, 

	— Мөнгөө яах вэ? гэсэнд Алици гуай хоёр чамархайгаа гараараа шахан бариад, 

	— Андшей гэртээ бий юу? гэвээс, 

	— Андшейгаар яах гэж байна? гэжээ.

	— Гэртээ бий үгүйг нь мэдэх гэсэн юм аа.

	— Байлгүй хаачих вэ. Саяхан яваад ирсэн. Хэдэн хүн уулзах гэж ирсэн гэхэд Алици гуай баахан тээнэгэлзэсхийгээд, 

	— Алек бий юу? гэхэд нь, 

	— Алек уу? Тэр хүн хэзээ гэртээ байдаг сан билээ дээ? Таныг гаруут яваад өгсөн дөг гэвээс, нэг хэсэг чимээгүй болчихсонд, 

	— Би тэгээд яах болж байна? Юугаа ч мэдэхээ байлаа гэж Розалийн дуугарахад

	— Хувцсаа өмсөж бай гэж би хэлсэн шүү дээ. Би одоо мөнгө авчирна гээд, Розалийг гарсан хойно, шүүгээгээ хаагаад явах гэтлээ, дахин эргэж, нээгээд, хувцас бүтээлгээ шалгаж үзвэл, юу ч гарсангүй, дэмий оролджээ. Тэгээд шүүгээгээ хаагаад, дэргэд нь дэлэм шахуу газар байгаа том толиндоо зүс хувирчихсан, өтөлчихсөн царайгаа хараад, бараан өнгөтэй болсон нүдэндээ маш тэвчээртэйн байдлыг ажаад, санамсаргүй гараа өргөж, үсээ застал, бүх байшинд нэг ч хүнгүй юм шиг жигтэйхэн нам гүм байжээ. Антонийн бичгийн өрөө болдог зэргэлдээ өрөөнөөс ер анир чимээ ч үгүй. Гадаа цэцэрлэгт шувуу донгодон жиргэх нь л дуулдаж байлаа. Толиноосоо эргээд, гадагшаа гарах гэтлээ, тэр ханзны дэргэд байгаа Алекийн гэрэл зураг хараад гурван настай байсан үеийн аль хэдийний зураг түүнээ нар туссан чулуун шатанд, зуны цамц, оодон гэгчийн өмдтэй, баруун гараараа хүүхдийн заншлаар нугалсан өвдгөө тэврээд сууж байгаа нь бужгар хонгор үстэй, бундгар царайтай хөөрхөн гэгчийн хүүхдийн байдалтай авхуулсан зураг үзээд, өрөвтасын үүрээс хоёр ангаахай нь ойчсон тэр жилийн зун авхуулсан зураг билээ л. Алек түүнээс болж анх удаа их цочин өрөвдөөд, уйлахыг нь хэдэн цаг зогсоож ядаад, шөнө бас хашхиран босож, унтсан хойноо ч гэсэн зүүдэндээ гашуудан уйлж байсан билээ. Тэгээд хэзээ хойно хүртэл марталгүй, өвөл нь юм ярихдаа, тэр хөөрхий «өрөвтасын ангаахай» гэж дурддаг байсан билээ. Тэр үеэс хэчнээн жил өнгөрсөн мөртөө, нүднээс нулимс өөрийн эрхгүй гарах гэхэд нүдээ аньтал, тэр жаал хүүхдийн биеийг тэврэн, халуун илчийг мэдэрч байх мэт санагдан, тэр жаалын гашуудан уйлагнахад элэг эмтрэн хайрлаж, сэтгэл уяран бие чичрэх мэт болж ирсэнд, биеэ барьж, өрөөнөөс яаран гарч, шатан дээрээс Андшейн өрөөнөөс хүн хэлэлцэх чимээ сонсоод, орохоосоо зовоод, нэг хэсэг зогссоноо, Розали мөнгө алга болсныг мэдчих вий гэж бодуут, зовоод зогссоноо давлаа.

	Дээд давхарт сууж болом ганц өрөөг Алек эзлээд байснаа, одоо Андшейтай ойгоос буцаж ирсэн хойно нь хуваалцаж, хоёулаа байх болсон байжээ. Тэгээд тэр өрөөнөөс хэдэн залуу хүүгийн хэрэлдэж байгаа юм шиг өндөр дуугаар хэлэлцэх нь дуулдаж, 

	— Мацек эхэлсэн шүү дээ. Чамаас л болсон доо, монди оо!

	— Чи өөрөө монди!

	— За, за, битгий тэг...

	— Ээ, тэнгэр минь, та нар чинь, надаас юугаа олж идэх гэсэн юм бэ? Би яаж мэдэх вэ, түүнийг? Цаг нь таарч, тэрэг ч мөн тааралдаж... гэж тэр үг хэлсэн хүний дууг бусад нь өндөр дуугаар дуулдахгүй болготол бас нэг хүн дуугарч, 

	— Намдас хий, тануус, Нэгдүгээрт баахан аяд. Бид ойд байгаа улс биш шүү... гэтэл, тэр дууг хүүгийнхээ дуу мөн байна гэж таньтал, чимээгүй болж үгээ үргэлжлүүлсэн нь:

	— Хоёрдугаарт, тануусын хэн ч гэсэн нэг нэгээр нь үзвэл буруугүй. Бид бүгдээрээ буруутай. Яагаад гэвэл цөмөөрөө байлцаад, цөмөөрөө тэр ажлыг биш болгочихсон дог... гэтэл Алици гуай хаалгыг тогшлоо. Тэгэхэд нь цөмөөрөө чимээгүй болчхоод, үгийн сүүлийг уртаар татсан Андшейн дуу дуулдаж

	— Ор оо! гэсэнд, орохоосоо баахан гайхазнан, хүүгээ гараад ир гэх юм уу даа гэж байтал нь, хаалга нээгдээд Андшей өнөөх урт түрийт гуталтайгаа, дотуур цамцгүй, энгэр заам нь задгай богино гадуур цамцтайгаа хаалганы аманд зогссон байдал нь, нуруу өндөр, үс хонгор, биеийн чийрэг байдал, эцэгтэйгээ төстэй байжээ. Өрөөн дотор нь янжуурын утаа дүүрэн татжээ.

	— Эжий минь байна шүү! гэж гайхасхийсэн байдалтай, босгоо алхан гарч ирээд, миний хоёр гурван нөхөд ирсэн дээ... гэхэд нь, 

	— Би мэдсээн, мэдсэн гэж үгийг нь яаран таслаад, чамд би саад болохгүй, нэг хэдэн үг хэлье... Хаалгаа хаачих даа, хичээ гэхэд нь тэр ёсоор хийгээд, 

	— Юу болов оо? гэхэд нь, 

	— Хүсэх нэг юм байна гэж хэлж ядасхийн, би үйлдвэртээ хэрэглэх нэг жаал унгас олж авах гэсэн юм аа гэж халширсхийн хэлэхэд

	— Тэгээд мөнгө дутсан хэрэг үү? хэмээвээс, зүс нь улайсан боловч, шатан дээр харанхуйвтар тул, Андшей, чингэж зовнисхийснийг ажсангүй.

	— Тэгсэн дээ. Болдог л бол... гэтэл нь Андшей, 

	— Бололгүй яах вэ! Эжий хэлэхээ яасан юм бэ. Тэр үйлдвэрээсээ сал даа гэж хэчнээн хэлсэн билээ. Би мөнгөтэй шүү дээ. Эжий дандаа нэрэлхээд байх юм гэхэд нь, 

	— Одоо мөд байна аа, байна. Эцэг чинь цалинтай болоод ирэхэд л... гэж хэлтэл Андшей гараараа тоомсоргүй зангаж, 

	— Болоод болоод аав хэчнээнхэн юм олох вэ дээ. Гэвч өөрөө л мэд л дээ, эжий. Хэчнээн мөнгө хэрэглэх вэ? Таван мянга, нэг түмэн злоты? гэхэд нь өөдөөс нь эмээн харж, 

	— Тийм их мөнгөөр юу хийх вэ? Бага хэрэглэнэ. Гурван мянга хүрнэ гэхэд нь

	— Гуравхан уу? Тийм бага хэрэглэх юм уу? Эжийдээ өгөлгүй яах вэ гээд, өмднийхөө халааснаас таван зуутын багц мөнгө суга татаад, түүнийгээ атгасаар эжийнхээ өөдөөс харж, 

	— Нээрээ, эжий, хэлснээрээ илүү хэрэглэхгүй юм уу? гэхэд нь хүүгийнхээ гарт тийм их мөнгө атгаастайг хараад цочин гайхсандаа, асуусан үгийг нь ч дуулсангүй. Тогтмол ажилгүйг нь мэддэгийн дээр, ер тийм их мөнгөтэй болчхож болно гэж ер ухаан санаанд нь ороогүй, байжээ.

	— Хүү минь ээ... энэ чинь арай цөмөөрөө чиний мөнгө биш байлгүй дээ гэж итгэхгүй байдалтай өгүүлбээс, 

	— Яагаад минийх биш байх юм бэ? гэж бахархуугаар инээмсэглээд, эжийнхээ ажин харахыг мэдмэгц улайгаад, нүд халтирч, 

	— Эжий, үүнийг нэг их мөнгө гэж байгаа юм уу? Харахад л их шиг үзэгдэж байгаа биз дээ гээд, зургаан ширхэг тоолоод эжийдээ, 

	— Май, гурван мянга гэхэд нь, 

	— Гялайлаа, хүү минь гэж шивнээд, гайхан эргэлзэж, сэтгэл зовнисоор, 

	— Хүү минь ээ... гэж бас нэг юм хэлэх гэтэл нь хүний хүн шиг хүйтэн үзэгдээд, үг хэлэмгүй хөндлөнгийн хар хүү шиг байдалтай үзэгдсэнд нь үгээ дутуу зогсоод, намайгаа ухаараад, арай дотно халуун болдог ч бил үү гэж дотроо өчүүхэн горьдтол нь цаадах нь цаадах огт ажрахгүй, огцом шууд

	— Тэгээд? гэсэнд яаран, үгүй, юмгүй. Саатаад яах нь вэ дээ, би явлаа. Гялайлаа гэхэд Андшей, хоёр гараа өмднийхөө халаасанд хийгээд, 

	— Гялайх юм юу байх вэ даа, наадах чинь гэж билээ.

	Тэгэхлээр нь шатны хайснаас барьсаар аяархан бууваас, хөл нь биеэ даамгүй санагдаж, чагнаж явбал, Андшей, шатан дээр нэлээд зогсозносон бололтой, танхимдаа бууж орсон хойно нь сая дээр хаалга хаах чимээ дуулдлаа.

	Розали, тогооны байшинд хэдийн хувцаслаад, суга дороо том хар хомбого хавчуулаад хүлээж байсан нь, толгойгоо ноосон алчуураар ороогоод байжээ. Мөнгө аваад дороо өвөртөө далд хийтэл, 

	— Аз мэдэг гэж явахаа байя даа. Одоо дулаан байтлаа нэг цаг болоод жихүүн болбол яана? Жавар салхи хөдлөөд дахиад л толгойгоо үлээлгэвэл яах билээ....

	Нас ахих тусмаа биеэ арчлах нь илүү болсон ажээ.

	— Тэгвэл, Розали, арай үүнээсээ дээр алчуур ав л даа. Таван сард ноосон алчуур тохож явах гэж даанч дэндүү биш үү? гэхэд Розали зэвүүрхэн унтууцаж, 

	— Юуны дэндүү байх вэ? Саяын дайнд тэнгэрийн ээлээр хүн амь бүтэн гарсан хойноо одоо өөрөө өөрийгөө бөөцийлж, явах учиртай байна. Дэндүү юу байх вэ! гэж хэлээд, алчуураараа дух хацраа халхлан дулаалаад гарсан хойно нь, удалгүй гадаа хашааны бага хаалга тас хийлээ.

	Алици гуай дадаж заншсанаараа тогооныхоо байшинд юм таталж, үргэлж онгойчхоод байдаг аяга шанаганыхаа эргэнэгийн хаалгыг хаагаад, ширээн дээрээс нь талхны үйрмэг арчин цэвэрлээд, усны гоожуур суларчихсаныг чангалж, ногоотой сагсыг ширээн доогуур цааш нь шургуулан, санамсаргүй чингэж юм таталж байтлаа гэнэт тэнхээ жигтэйхэн алдарч, сандал ойртуулан татаад сууваас, тогооны байшинд тун чимээгүй болж, гоожуурын тэвшинд хааяа ус ганц нэг дусах нь дуулдаж байлаа.

	Юу ч бодоогүй боловч, сэтгэл дотор хов хоосон болсондоо шингээд, хаалга дуугарч, аяархан, огт чимээгүйгээр тогооны нь байшинд Антони орж ирснийг анзаарсангүй, гагцхүү дэргэд нь хүн алхах чимээгээр цочин ухасхийж, босоод, гаднаас хамаагүй хүн орж ирлээ гэж санасан нь, Антони гэж таниад дотор нь онгойлоо. Гагцхүү зүрх айхтар цохилох тул, дахин суугаад, 

	— Ээ тэнгэр! Би гэж ийм хийрхүү болчихдог байна! Гаднын хүн орж ирэв үү? гэж цочсон шүү... гэж биеэ зөвтгөж, чичрэнгэ хоолойгоор хэлтэл, Коссецки, тогооны байшинг нүд ширвэн хараад, 

	— Розали эзгүй юу хэмээвээс, 

	— Саяхан хот орлоо. Юм хийлгэх гэсэн үү чи? гэхэд, 

	— Үгүй дээ, онц хэрэггүй гэлээ.

	Байдлыг нь өнгөц харвал, нэлээд зүгээр мэт. Германы түрэмгийлэн эзлэх үед Алицийн их л хичээн хадгалж байсан, аль дайны өмнөх хар хүрэн, хамгийнхаа сайн хувцас өмсөөд, цамц нь цэвэрхэн, зангиагаа тун хичээн зангидаад, аятайхан гуталтай, тэр нь хүртэл, мөн дайны өмнөх үеийн гутал бөгөөд, гагцхүү нүдний харцад нь зовнисхийх байдал, царай нь баахан хавагнасан шинж, үсээ богинохон тайруулсан хуйхтай толгойн байдал баахан өнцөг цөнцөг болсон түүнийг ажваас, удтал хоригдсон хүний шинж мэдэгдэх ажээ.

	Алици гуай гэнэт ухасхийн босож, гоожуурын тэвшний зүг гүйн, 

	— Энэ муу гоожуур гэж! Дандаа л дусаж байдаг нь яршигтай гэж чангалан мушгиад, Гэдэс өлсөж байна уу? Нэг юм идэх үү? гэхэд нь, 

	— Үгүй чиг үү дээ. Байвал цай уумаар байна... гэхэд Алици гуай, нэг хийх юмтай болсондоо сэргэж, 

	— Байлгүй яах вэ! Гайгүй сайн цай байх гэж нэг жаалхан цай авсан юм. Одоо ус тавиад дорхноо бэлэн болно гэхэд нь, 

	— За, тэгнэ үү дээ гэж хамаагүй, дуртай дургүй нь мэдэгдэхгүй хариу нэг юм хэлээд, хаалгаа аяархан хаагаад яваад өгчээ. Тэгнэ гэж огт бодоогүй байтал гараад өгсөнд, данх барьсан гараа доош нь унжуулан, гонсойн гомдосхийснээ биеэсээ нууж чадсангүй.

	Антони гэртээ дөнгөж хоноод байгаа боловч, ажваас Алицитай ганцаараа үлдэхээс аль болохоор зайлсхийж байгаа нь мэдэгдэм ажээ. Гадагшаа гараагүй боловч, хамт хоол унд бараг дуугүй идэж уунгуут бичгийнхээ өрөө рүү зайлан ороод өгдөг байж, хоёр нэг удаа тэр лүү нь ороод, нөхөртөө саад болж байгаагаа сэнхрүүт гардаг байлаа. Бие сэтгэлээр үзэж өнгөрүүлснээ хуваалцан ярих дургүй, анхны тэр өдрөөс сэтгэн санаж явснаа итгэмжлэн хэлэхээс зайлсхийх, тэр хорих лагерьд яаж байсныг асуухад өнгөц үгээр хариулж байгааг хэдий мэдэхийг хүсэвч, дургүйг нь ухаарсан билээ. Тэгээд, Антонийг дахин гэр орондоо дасаад, нэг хэсэг үе өнгөрөхөд тэр лагерьд зүдэж зовсон нь мартагдасхийж хүчингүй болоод ирж, тэр үзэж туулснаа чөлөөтэй ярих нэгэн цаг байх вий гэж дотроо горьддог байлаа. Гагцхүү огт хөндлөнгийн хүн шиг болчихсон байдлын учрыг ухаарч ядан, анхны өдрөөс Антони юу давж өнгөрүүлснийг нь, өнгөрсөн хэдэн жил бэрхийг туулж ирснийг огт мэдье гэх шинжгүйд нь гоомойрч, сэтгэлээ хатуужих нь хэцүүхэн байлаа. Төчнөөн олон сар гав ганцаараа байж, аж төрөхийн элдэв хэрэгцээнд түших тулах хүнгүй агсаар байсан тул, одоо дотнын хүний өргөн цээж, өндөр сугыг түшин амсхиймээр санагдахад, Антони түүнийг огт мэдэхгүй шинжтэй, бэрхийг туулан аргацааж байгааг нь ухаарч байгаагийн төсөө төлөв огт үгүй. Хар амиа сахиад, өөрийнхөө л бодолд автагдан хөндий байх ажээ! Антонийн тэр байдлыг өөрөө дотроо хэлтрүүлэн тайлж зөвтгөхийг дахин дахин оролдож, удалгүй өөр болох вий гэж бодох авч, учрыг олохоос гашуудан гоомойх нь илүү байжээ. Нэг насаараа дотно хүндээ хэрэгтэй гэж зоригжин бодож, аж төрсөөр ирсэн нь, нэн бэрх үед ч гэсэн, Антонийг эргэж ирэх вий гэж сэтгэлээ хатуужиж явдаг байлаа. Хорих лагериас айдас хүрмээр бэрх чимээ дуулдах боловч, итгэх үеэ хэцүү түүнийг сонсохдоо, Антонийг тэр бүгдийг хатуужин давж, эргэн буцаж ирэх вий гэж боддог байлаа. Тэр үед нөхрийгөө эцэс сүүлдээ буцаж ирээд, уулзах бүрд нь ингэж сэтгэл зовоож, ингэж гонсойлгох болно гэж бодсонгүй дээ.

	Өдгөө нэг айдаг юм нь гэвэл, бичгийн өрөөнд нь орох бүр, хаалгыг санамсаргүй нээтэл, ганцаараа өрөөндөө суудаг байдлаар нь Антонийг гэнэдүүлэн үзчих вий гэж зовдог болж, хаалгыг нь урьдаар тогшиж орох гэхэд дасаагүй тул, урьд тэгж байгаагүй тул, хаалга тогшиж, бие биедээ улам ч хамаагүй хөндий болсныг үзүүлэх нь аягүй санагдаж, тэгснээс, өрөөнд нь ойртохдоо урьдаас айсуйгаа мэдэгдэх нэг арга хэрэглэн ойртвол дээр юм сан гэж боддог байлаа.

	Одоо цай авч орох гэж явахдаа тэр аргаа хэрэглэж, тогооны байшингийн хаалгыг тас хийтэл хаагаад, том танхим дундуур зориут ханиалгасхийж, яаралгүй явж, бичгийн өрөөнд ороход Антони лав ширээнийхээ ард юм хийсэн байдалтай бөхийсхийгээд, дэлгэсэн бичиг цаасаа үзэж байгаа дүрэм үзүүлэн суух вий гэж бодож явсан нь, яг тийм байлаа.

	Сэнжтэй аягаа ширээн дээр нь тавиад, ирж явахдаа дороо гарч ирнэ гэж шийдсэнээ оорч, 

	— Цай авчирлаа гэж нам дуунаар өгүүлбээс, Коссецки, үсээ авхуулсан эвгүй хэлбэртэй толгойгоороо дохиод, 

	— Яасан сайн юм бэ гэлээ.

	Өмнөө дэлгэсэн сонин бичгийг үзвэл, өглөө нэг ороход нь дэлгээд уншиж байгаа дүрэм үзүүлсэн өнөөх л хуудастай байв. Нөхрийн зүг харахад нь Антони, гөлийж харсан сэтгэл зовнисон харцанд биеэ барьж чадахгүй тэвдэж байгаа даа гэж ичингүйрсхийн бодсондоо цонхны зүг ухарсхийгээд, Антонийг ганц түүнд биеэ барьж чаддаггүйг мэдэж байх тул, үзвээс, тайван байдалтай мэт боловч нүдэнд нь дотроо нууж байгаа бөгөөд учир нь үл мэдэгдэх тэвдүүрхсэн шинж мэдэгдэж байв.

	Хагастаа хүртэл шиллэж завдсан цонхны цаана алимын мод цэцэглэж байгаа нь цайж харагдан, гадаа тэнгэр цэлмэг боловч, гэрэл сайн тусаагүй өрөөнд баахан харанхуй шиг байвай. Цонхон дээр байсан богширгын ногоо1 гэдгийг цонхны голд ойртуулсхийгээд, нөхрөөсөө

	— Чи даараагүй биз? гэхэд нь яаран

	— Үгүй гэлээ.

	Өнөөх богширгын ногоог услах хэрэггүй биз гэж дахин нэг үзээд, шороо нь чийгтэй байх тул, өөр хиймээр юм гарын дор эс олдсонд гарч явъюу даа гэж бодтол, нүдний зовхинд халуун нулимс бөмбөрөн гарах гэж байгаагаа сая мэдэж аваад, биеэ барьж чадалгүй бархиран уйлахаасаа айн зовж чичирлээ. Уруулаа зуугаад, элгээ тэвэрч, түүгээрээ сэтгэл эмгэнэн гоомойсноо дарах гэсэн юм шиг байтал, гэнэт сэнжтэй аяганы ёроол дийзэнд түг хийх чимээ дуулдаж, Антони түүний гарч очихоос өмнө цайгаа ажиггүй ууж эхэлснийг ухааруут, зориг орж хатуужаад, тэр дороо үг хэлэхээсээ хоолойгоороо байдлаа мэдэгдчихээд болгоомжилж, баахан байсхийгээд, 

	— За, цай ямар байна? Арай шингэдчихэв үү? гэхэд нь, 

	— Үгүй, аятайхан байна гэлээ.

	Дууны өнгө арай дотно болсон шиг санагдаад, баярласандаа нөхрийн зүг эргэж хартал, хоёр гараараа аягаа бүлээсгэх гэсэн юм шиг атган бариад, ширээн дээрээ бөхийсхийж, аажуухан ууж байхыг үзээд, хөөрхий энэ амьтан ингэж байх гэж хэмээн сэтгэл өрөвдөн, дуугүй харж байтал, Антони нэлээд болж сая харж байсны нь ажаад, хоромхон зуур нүд нь ийш тийшээ бүлтгэнэн, царайгаа буруулан, аягаа дийз дээр нь тавиад, 

	— Амттай цай байна даа. Ийм цай уугаагүй удсан гэхэд нь Алици гуай баахан бодлого болоод, 

	— Манай энд ч гэсэн цай олдохгүй хэцүү байж, олдвол, үнэ нь учиргүй гэж хэлүүт, хамаагүй юман дээрээс яаран өөрийнхөө энд аж төрж байснаа Антонийн тэр хорих лагерьд байсантай жишсэн үг хэлсэндээ зовниод, тэр алдаагаа засах гэж яаран өгүүлрүүн:

	— Сая гэртээ харьж яваад Подгурски франктай дайралдлаа гэхэд нь Коссецки огт сонирхсонгүйд, 

	— Чамайг эргэж ирснийг дуулаад их баярлалаа. Амь мэнд сонссон юм байж гэхэд нь Коссецки толгойгоо өндийлгөөд, 

	— Тэгж үү? Хэнээс дуулсан юм бол? хэмээвээс

	— Би түүнийг мэдсэнгүй. Чамайг хүн харсан байлгүй. Манайхны занг чи юу андах вэ? гэхэд нь аягаа бариад

	— Тэгсэн ч байж магад аа гэхэд нь Алици гуай ширээнд нь ойртосхийгээд, 

	— Хоргод хоргодсоор байсан даа гэхэд нь

	— Хэн? гэж асуулаа.

	— Өнөө Подгурски гэхэд, 

	— А, Подгурски юу? гээд, 

	— Чамтай уулзах хүсэлтэй байна билээ гэхэд нь хариу дуугарсангүй, өнөөх сониноо бөхийн шагайгаад гараараа толгойгоо тулахдаа, нүүрээ бараг далдалжээ.

	Алици гуай баахан тээнэгэлзэсхийн, 

	— Хүрч ирвэл нь, чи уулзмаар байна гэхэд нь Коссецки сандлаа гэдрэг түлхэн гэнэт босоод, 

	— Хүнтэй уулзах дургүйгээ би эс хэл лүү? гэснээ биеэ барьж, арай талбиунаар нэмж, — Наад зах нь одоохон дээрээ гэж хэлээд, ширээнийхээ цаагуур хэд алхаад, дахин унтууцаж, 

	— Өнөөдөр Станиевичова эмэгтэй, маргааш Подгурски, нөгөөдөр бас нэг хүн гэсээр, хоёр хоногт өдий төдий хүн сониучирхан ирэх нь ээ... Миний бодоход, төчнөөн юм үзэж давсаар ирсэн миний биед эцэстээ нэг амсхийх эрх байх учиртайяа? гэхэд нь Алици гуай элгээ тэврэн бариваас, Коссецки алхахаа зогссонд Алици гуай

	— Би ч гэсэн энд жаргаж байсангүй дээ. Энд маань амар хялбар байсан гэж бүү бод гэхэд нь, 

	— Би хэзээ тэгж бодож байсан билээ? Подгурскитай тэр бүгд ямар хамаатай юм бэ? гэвээс, 

	— Холбоотой байлгүй яах вэ? Тун холбоотой. Чи л түүнийг мэдэхгүй... Чиний ухаанд... Үгүй, би чинь бас хүн шүү дээ, хувьдаа бас нэг... би... би нээрээ тэсэх чадал хүч огт үгүй боллоо... гээд, биеэ хамгаалсан юм шиг, элгээ тэвэрсээр аяархнаар уйлж эхлээд, том том нулимс, өнгө алдан гушийсан хацраар нь урсан, бүх бие нь уйлахаа барьж ядсанаас чичив татав хийж байхад Антони огтхон ч саатуулан тайтгаруулахыг оролдсонгүй, ширээнийхээ ард аньсагаа доош нь буулгаж, ямарчиг өрөвдөх шинжгүй царайтай, хөдлөлгүй зогсож байлаа. Тэгж тэгж

	— Үгүй ер нь... юунд чи ингэж байгаа юм бэ? Хэндээ хэрэгтэй юм бэ? гэж дуугарахад нь, 

	— Миний хэрээс нээрээ хэтэрчхээд байна. Дотор тун эвгүй, аягүй... гэтэл, 

	— Юунаас? гэлээ.

	— Юм бүгдээс гэхэд нь Коссецки, далаа хавчаад, 

	— Чи байз л даа. Юм бүгдээс гэж юу гэсэн үг вэ? Бүгдээрээ нэг дор болоод байгаа юм биш үү? Орон байшингаа эргүүлж аваад байгаа юм биш үү? гэж егөх шинжтэйгээр, бас юу чинь дутаад байгаа юм бэ? гэхэд нь, улайсан нүдээ алчуураар арчиж, толгойгоо дохин, тэр бүгдийг мэдэж байгаагаа илэрхийлтэл, 

	— Бас юу хэрэгтэй юм бэ? гэхлээр нь, ахин уйлж эхэлсэнд нь Антони, ширээнийхээ ард хоргодохоо байя гэж шийдээд, эхнэрийнхээ дэргэд очоод, 

	— За, тайтгарч үз дээ гэж, мөрөн дээр нь гараа тавиад, хий чинь хөдөллөө гэснээ ухарсхийгээд, ууцаа үүрээд өрөөгөөр цаашаа наашаа явж эхэлсэнд Алици гуай нөхрөө нулимстай нүдээрээ хараад, 

	— Хий хөөрснөө мэдэж байна даа. Түүнийг би яаж аргалах билээ? гэхэд нь Коссецки алхалж байснаа зогсосхийж, 

	— Би чамайг аргал гээгүй шүү дээ. Өөрөө аяндаа зүгээр болно, Хэчнээн юм яваандаа өнгөрч зүгээр болдог шүү дээ.. Алсдаа цөм зүгээр болно... гэж хэлэвч, тэгнэ гэж итгэж хэлсэн бус тул, сэтгэлийг нь урамшуулна гэж хүлээж байсан Алици улам ч гонсойж, хүүгээ, гэр орноо, алдаж орхисон мөнгөө санаад, зориггүйгээр өгүүлрүүн:

	— Би ер заримдаа юу юунд ч итгэхээ байсаан. Тэр бүгдийг бодоод ирэхэд амьд явахын урам тасардаг боллоо гэхэд нь цаадах нь тоомсоргүйгээр гараараа зангаж, 

	— Амандаа л тэгэхээс, чухам дээрээ амьд явах сан гэлгүй дээ гэхэд нь, 

	— Хэрэг нь юу юм бэ? Хэний төлөө амьд явах юм бэ? гэхэд Антони дуугүй байлаа. Тэгэхэд нь, 

	— Хүн бүгдийг өөртэйгөө адилаар үзэх нь үү чи? хэмээвээс

	— Би юу? гэтэл, 

	— Бусад хүн бас л элдэв юм үзэж явсан байлгүй яах вэ. Хүн бүр хорих лагерьд ороогүй боловч, хорих лагерийнхаас дутуугүй зовлон үе үе эдэлж байсан нь магадтай гэхэд нь Коссецки, тасалгааны цаана, харанхуй шиг газар зогсоод, 

	— Хүн бүгдийг өөртэйгөө адилаар үзэх нь гэж чи намайг хэлэв үү? гэхэд нь, 

	— Тийм биш гэж үү? хэмээсэнд, 

	— Тийм ч байж болох вий гээд, хорвоод хүн ингэнэ гэж бодомгүйгээр эвгүй муухай бөгөөд, этгээд хачнаар маш чанга инээж эхэлсэнд Алици гуай бие нь зарсхийж, алчуураа нүднээсээ цочмог салган холдуулж, Антонийн тэнд харанхуйвтар байсан тул, царайг нь сайн харж чадсангүй, хажуугаас нь л нүүрийн байдал харагдах төдий бөгөөд хахан цацаж ханиалгаж байсан юм шиг инээж байгаа нь тун эвгүй муухай тул, айж сандарсан дуугаар, 

	— Антони! гэхэд нь дороо инээхээ байж, харанхуй болж байгаа өрөөнд чиг чимээгүй болчихлоо. Тэгж нэлээд удлаа. Алицийн бүх бие дотроосоо чичрэн дагжиж байсныг чүү гэж дарагчаа болоод, 

	— Дахиад цай авчрах уу? гэж асуувал, харанхуй дотроос

	— Үгүй дээ, надад одоохон юу чиг хэрэггүй гэх нь дуулдлаа.

	 


IV

	 

	Шука, Подгурски хоёрыг хотод буцаж ирэх үед үдэш болох тийш хандаж, зах зээлийн байдал, хэдэн цагийнхаас шал өмнөө болж, хүнгүй болоод хөхөмдөг бүрэн хий үзэгдэх тэр зах цайвар ногоондуу тэнгэрийн хаяанд хэдийн шатсан байшингийн улбар шар туурга дээвэр улам ч тодронхон, хаврын үдэш найртай салхи даган, олон амьтан Косциушкийн цэцэрлэгийн зүг мөн Таван сарын гуравны цэцэглэгт гудамжны зүг тэмүүлжээ. Хагас сайн өдөр бөгөөд үдэш нь дулаахан, цэлмэг сайхан авч баахан чийгтэй.

	Зах дунд хэдэн ачааны тэрэг үлдсэн нь дэргэд нь үймж байгаа цэрэг явахад зэхэж байгаа бололтой. Чимээ намдсан талбайд радиогийн хоолойноос Шопены мазур хөгжмийн лут өндөр болгосон эгшиг дуурьсаж, эргүүлийн дөрвөн цагдаа захын хажуугаар явган хүний зам хүнгүй болсныг эгнэн эзэлж эргэн явж байлаа. Туулайн бөөр модны сүүдэр тэр эгнэн алхах цагдаагийн сүүдэртэй сүлжилдэн үзэгдэж атал, цагдаа, буланд түр зогсоод, аль ойр хамгийн харанхуй үзэгдсэн нэгэн гудамж руу орлоо.

	Подгурски тэргээ «Монополь» зочид буудлын өмнө зогсоогоод түрүүлэн буусан хойно Шука гарч ирж, ард нь суусан хоёр цагдаа, хойноос нь шаламгайлан бууваас, буудлын өмнө хүнгүй. Баахан цаана хөлсний гурван морин тэрэг зогсож байлаа.

	— Есөд бэлэн байх уу, нөхөр Шука гэж Подгурскийн асуутал, Шука, юүдэнгээ буулгаад, 

	— Нээрээ, буудлагатай билээ л! Бүр мартчихлаа. Очихгүй байж болохгүй л байх даа. Үнэнээ танд хэлэхэд би тийм юманд нэг их дуртай хүн биш шүү хэмээвээс Подгурски даган хүлээж, 

	— Тийм биз дээ, тэгэвч яая гэхэв? Свиецкийн санаачилга шүү дээ гэхэд нь

	— Олон хүн байх юм бил үү? хэмээвээс, 

	— Арван тав орчим хүн гэсэнд, 

	— Болох нь тэр дээ. Залхавч, яая гэхэв хэмээтэл, 

	— Одоо энэ зочид буудалд үлдэх үү дээ? гэхэд, 

	— Ороод шийдье. Гараад ирж ч магадгүй. Энд миний төрлийн болох хүн бий гэхэд нь, 

	— Островиецэд үү? гэлээ.

	— Эхнэрийн эгч нь гэхэд, 

	— Тийм гэж үү? Таныг эхнэртэй гэж би ер мэдээгүй хэмээсэнд, 

	— Байсан юм аа. Одоо нас элэгдсэн гэхэд Подгурски баахан цочирдлоо. Шука түүнийг мэдчихээд, 

	— Миний эхнэрийн эгчийг хэлэхэд, та эндхийн хүний хувьд нөхрийг нь лав таних, эсвэл дуулсан байх. Станиевич гэдэг хүн гэхэд, 

	— Хошууч уу? гэлээ.

	— Тийм ээ. Островиецын улаан гэдэг морьт цэргийнхний хүн. Одоо бодвол, хурандаа болсон байх гэхэд нь, 

	— Үгүй, өнөөх Андерсын2 Станиевич уу? гэжээ.

	— Түүнд нь гайхаж байна уу, та? гэхэд Подгурски инээгээд, 

	— Таныг Станиевич хурандаатай хам зэрэгцүүлэн бодоход хачин санагдлаа гэсэнд

	— Яая гэхэв. Польш айлд элдэв юм тохиолддог шүү дээ. За, есөн цаг хүртэл гэхэд нь, 

	— Ес хүртэл. Маргааш өглөө яг долоод таны хойноос хүрч ирнэ гэлээ.

	Ойрын хоёр өдөр˗бүтэн сайн, нэгдэх өдөр хоёулаа тэр сумын дэвсгэрт буй бүх намын байгууллагаар орох ажилтай хоёр байжээ.

	— Мэдэж байна аа, гэж хэлээд Шука, буурчийн хаалганы тэндээс эргэсэнд Подгурски, тэрэгнийхээ хажууд зогсож байснаа, 

	— Юмаа мартчихав уу? гэлээ.

	— Захихаа мартаад сая саналаа. Та өнөөх тэр... шүүгчтэй уулзах уу? гэхэд нь, 

	— Коссецкитэй уу? гэлээ.

	— Тийм ээ гэхэд нь Подгурски, цагаа хараад

	— Долоо хагас болж байна. Одоо тэднийхээр орох санаатай гэлээ.

	— Чухам таарч дээ. Тэр хүнд... гэхэд нь, 

	— Уулзах хүсэлтэй юу? гэжээ.

	— Тэгвэл зүгээр л юм сан. Хорих лагерьд байлцсан нэг нөхөр нь гэж та тэр хүнд арга олдвол... гэвээс, 

	— Би зүгээр таны овгийг л хэлээд өгье дөө хэмээсэнд, 

	— Арай учир дутагдалтай болно. Миний овгийг мэдэхгүй ч байж болно. Гросс˗Розен гэдэг хорих лагерьд байлцсан нэг нөхөр тань гэж товчхон хэлээрэй гэсэнд

	— Мэдлээ гэжээ.

	— Хэрэв надтай уулзъя гэвэл ирнэ биз. Мягмар гарагт гэе. Хэдэн цагт гэх вэ? хэмээвээс, 

	— Мягмарт өглөө нь Смолярски, Гавлик хоёрыг оршуулна гэсэнд, 

	— Тэгвэл, үдээс хойш, тав зургаагийн хооронд гэлээ.

	— Тав зургаагийн хооронд гэж давтаад Подгурски асууруун, Хэддүгээр өрөөнд та байх вэ? гэсэнд, 

	— Арван долоодугаарт гэлээ.

	Намхан халзан хаалгач, том шил зүүснээрээ нүүр нь том болсон шиг дугуй царайтай тэр бээр, хүрэн малгайтай, зуны дээлтэй, лангууг нь түшээд зогсож байгаа залуу эртэй ярьж байснаа өндөсхийгээд, түлхүүрийн өлгөц самбараас нэгэн түлхүүр авч, 

	— Арван долоодугаар, авагтун гэсэнд Шука, таягаа лангуунд нь түшүүлээд, 

	— Танд янжуур бий юу? хэмээвээс, 

	— Авагтун. Америк бий, унгар бий гэсэнд, 

	— Америк янжуур болно доо хэмээгээд үнийг хураалгаад, честерфилд гэдэг багц янжуураас дороо задлан, чүдэнз гаргахаас өмнө өнөөх дэргэд нь зогсож байсан эр, халааснаасаа бензинтэй хэт гаргаад өгчээ.

	Тэр хүн, хорин таван настай, бор царайтай, охиндуу байдалтай, хөх нүдтэй залуу хүү байжээ.

	— Болж дээ гэж Шука дуугарагчаа болоод, янжуураа нэг сороод, багцтай тамхиа тэр залуу хүү хаалгач хоёрын зүг дөхүүлээд, хоёул нэг янжуур авлаа. Залуу хүү, юүдэндээ гараа хүргэн ёсолсон болоод, тэр дороо янжуураа асаагаад авлаа. Улцгар хаалгач, янжуураа чихнийхээ ард хавчуулжээ.

	Шиллэсэн хаалгандаа «Хоолны танхим» гэж бичээстэй танхимын тэндээс жааз хөгжмийн чимээ гарч байсанд хаалгач, Шукийн тэр зүг хараад авсныг ажаад, 

	— Варшавын хөгжимчин гэж мэдэгдээд, есөн цагаас дуучин гардаг, үзүүштэй сонин. Өнөөдөр Левицка Ханка дуулна гэхэд нь, 

	— Тийм бий? хэмээвээс, 

	— Эрхэмд ширээ захих уу? Гэвэл

	— Үгүй дээ. Харин өглөөний хоол өрөөнд минь долоод нэг мөч дутуу байхад авчруулж өгнө үү гэхэд нь хаалгач, дэвтрээ гаргаж тэмдэглээд, 

	— Гүйцэтгүүлнэ. Арван долоодугаарт, өглөөний хоол зургаа хагаст хэмээсэнд

	— Долоод нэг мөч дутуу байхад болно оо гэхэд нь хаалгач, 

	— Долоод нэг мөч дутуу байхад гэж давтаад, өрөөгөө та тэгээд суллах болж байна уу? хэмээвээс, 

	— Үгүй. Хоёрын зэрэг хоногоор хөдөө явавч, өрөөгөө үлдээнэ ээ гээд, түлхүүрээ авч, улаан хивс дэвссэн шат өөд хазганан мацаж гарахад нь, өнөө залуу хүн, лангууг дахин түшээд, 

	— Нүдэнд дулаан царайтай энэ хэн гэдэг вэ? гэсэнд хаалгач, далаа хавчаад, 

	— Зочин гэхээс одоо өөр юу хэлэх вэ? гэлээ.

	— Зөв дөө гэж цаадах нь нэг сонирхоогүй байдал гаргаж хэлээд, зүгээр харсан юм шиг эргэж хойшоо харваас, Шука таягаа хүчлэн тулж давхрын шатны дунд хүрч яваа нь доороос харахад улам чиг зузаан, дал мөр нь нэн ч өргөн үзэгдэв. Залуу хүү, эргэснээ урдах байдлаараа зогсоод, 

	— Өрөө яадаг билээ? хэмээвээс, 

	— Яах вэ дээ гэж хаалгач нь шилнийхээ цаанаас түүний зүг нэг их тус болохгүй шинжтэй хараад, байхгүй дээ. Цөм хүнтэй гэж би хэлсэн шүү дээ гэхэд тэр урагшгүй үгэнд цаадах нь үл автагдан, элэгсэг байдалтайгаар өгүүлрүүн:

	— Та бод л доо. Энд хэд хонох хэрэгтэй ирээд, гурав дөрвөн хоног аргална гэж таньдаг айлд бууснаа, та учир мэдэлгүй яах вэ, надад эрх таваараа байх хэрэгцээ гарч ирлээ... гэхэд нь хаалгач сониучирхсан байдалтайгаар, 

	— Ээмэгтэйн учир уу? гэхэд, тэр залуу, тэгшхэн цагаан эрүүл шүдээ ярзайн инээж, 

	— Та ч анддаггүй байна шүү! Гэвч, надад ганц ортой өрөө байсан ч гэмгүй гээд, дээлийнхээ цаанаас, цамцны халаасан дотроос баахан үрчийлгэчихсэн мөнгөний дэвсгэрт гаргаад, 

	— Та надад нэг багц янжуур өгнө үү гэхэд нь, 

	— Америк янжуур уу? хэмээвээс, 

	— Унгар. Би хатуухан янжуурт дуртай, унгар янжуур гээд лангуун дээр таван таван зуутыг тавихад нь хаалгач түүнийг нүдний булангаар хараад, 

	— Хариулах мөнгийг одоохон өгнө өө гэж цаанаа нэг санаатай хэлбээс, нөгөөдөх нь юүдэн малгайгаа доош нь буулгаад, 

	— Тэгээд яах нь вэ? Тэгж илүү ажил гаргаж яах нь вэ! гэхэд хаалгач, аман дотроо нэг юм гүнгэнээд, таван зуутыг нь халаасандаа шүүрэн хийгээд, зочдын данс шүүгч дүрэм үзүүлэн бөхийж, 

	— За, энэ эзэнтэй, энэ эзэнтэй, хорьдугаар сулраагүй, хоёрдугаар бас эзэнтэй... Олон хоног хэрэглэх юм уу, та? гэхэд

	— Мягмар хүртэл хоёр хоног гэсэнд, 

	— Мягмар хүртэл үү? За, тийм бол нэг юм аргалж болох байх гэсэнд, 

	— Тэгэлгүй яах вэ гэлээ.

	— Би таныг удах хүн байх гэж бодсон гэхэд, 

	— Хаанаас даа! Мягмарт Варшавадаа буцах хүн шүү би гэлээ.

	Хаалгач, толгойгоо өлийж, 

	— Та Варшаваас ирсэн хүн үү? хэмээвээс, 

	— Өөр хаанаас байх вэ? гэхэд нь

	— Би бас Варшавын хүн. «Савой» буудалд ажилладаг байлаа. Мэдэх үү та? гэхэд нь, 

	— Новы Сиват гэдэг газар уу? хэмээвээс, 

	— Арван таван жил ажилласан даа. Нэлээн удсан шүү гэтэл, 

	— Бослогын үед байсан уу? гэж асуухад, 

	— Ээ тэгэлгүй яах вэ. Төгсгөлийн өдөр хүртэл. Та яасан бэ? гэвэл

	— Би юу? Энд тэндгүй, анх Старовиецэд, Срудмиесцие гэдэг төвөөс явлаа...

	— Суваг хөндийгөөр үү?

	— Тэгэлгүй яах вэ!

	— Миний охин Черниаковт байсан. Та таних ч байсан юуны магад. Борковска Басиа гэдэг. Зургийг нь үзүүлье... гээд бичгийнхээ сав уудалж, юм эрээд, дотроос нь баахан нухуулж нугачсан, мэргэжилгүй зурагчийн татсан бяцхан гэрэл зураг гаргаж, 

	— Ганц энэ зураг л надад үлджээ. Та үз, таньдаг ч байсан байж магадгүй гэхэд нь тэр залуу авч үзвээс тэнгисийн эргийн хавьд наранд авхуулсан зураг бололтой. Усанд ордог хувцастай, тэгшхэн сайхан биетэй, инээмсэглэн буй залуу охины зураг авай.

	— Арай л танихгүй юм шиг байна. Сайхан охин байна. Одоо бий биз? гэхэд нь хаалгач, гараар үгүйсгэн зангаж, 

	— Хаанаас байх вэ дээ? Хамгийн анханд нь үрэгдсээн. Хүү минь боолчлогдож гэтэл, 

	— Хаана? гэж асуухад, 

	Голландын хил хавьд л юм гэнэ билээ хэмээвээс, 

	— Одоо суллагдсан байх. Өнөөдрийн мэдээг сонсов уу та? гэхэд нь, 

	— Сонслоо. Тэгээд яах вэ, дотор онгойм юм байхгүйгээс хойш гэхэд нь, тэр залуу, түрүүн татаж гүйцсэн янжуураасаа шинийг асааваас, хаалгач толгойгоо дохин, сүүрс алдаад, 

	— Ийм л байна даа... Хүн, урьдынхаасаа ондоо болжээ. Варшавагүй, гаргүй болсонтой адил байна, түүнээс чиг дор байх. Та нас залуу, хориод жил болоход хамаг орон сууцыг цөмийг дахин босгохыг үзэх байлгүй. Тавь гаруй настай миний адил хүн горьгүй биз ээ? гэхэд нь тэр залуу инээмсрэн, 

	— Туулайн бөөр мод Цэцэглэгт гудамжинд, мөн Уяаздын цэцэрлэгт цэцэглэснийг та үзвэл үү? гэхэд нь хаалгач гайхаж, 

	— Та ямар сонин юм хэлэв. Цэцэглээ юү! гэлээ.

	Тэр завсар, нэгэн нас эгчмэд, амьсгаадсан эмэгтэй, 

	бариу дээлтэй, нэг залуу эртэй гаднаас орж ирэхдээ хаалгаар орохдоо өндөр дуугаар маргалдан цуугилдсаар сая танхимд орохдоо чимээгүй болсонд хаалгач мэндэлж, 

	— Эрхмүүдийн амрыг эрье. Хорин хоёрдугаар түлхүүр бэлээн гэхэд эрэгтэй нь түлхүүр аваад, шат өөд гарахдаа хоёулаа дахин хэрэлдэж гарлаа.

	— Цэцэрлэгт гудамжинд туулайн бөөр мод цэцэглэсэн гэл үү та минь гэж хаалгач давтан хэлээд (зочдын данс дахин нэг шагайнгуут) алгаа бахархан хавирч, 

	— За, өнгөрснийг яриад яах вэ. Танд гуравдугаар давхарт нэг өрөө олгоё гэж бодтол, өөдгүй муу орц юм аа, уучлаарай, нэгдүгээр давхрын арван долоодугаар өрөө авагтун. Варшавын нүхэн сувгаар шургасан хүнд тэр өрөөг олгох нь зүйтэй. Дайны өмнөх хүндэт зочинд зориулж бэлэн байлгадаг нэг хоёр өрөө надад хэзээд байдаг юм. Амь зуухад нэмэр болгох зүйл хэрэгтэй шүү дээ надад гэхэд нь тэр залуу хүү нүдээ анивчиж, 

	— Ухай. Зүйтэй. Учраа ололцоно гэж би хэдийн мэдээд байсан юм гэхэд нь хаалгач бас алгаа үрж, 

	— Бид Варшавынхан хойно, торолцож барилцаж байх ёстой шүү дээ. Танд авч явах юм байна уу? гэхэд нь лангуун дээр байгаа бичгийн сав заасанд, 

	— Юмгүй шахуу хүн шив дээ гэсэнд, 

	— Үүнээс илүүгээр яах вэ. Бүр ч юмгүй шахуу байсан удаа бий гээд, халааснаас аль германы үеийн бичиг гаргаж өгсөнд хаалгач, шилээ засаад, илтэл дансандаа тэмдэглэхдээ шилтэй боловч, тэр герман кеннкарта гэдэг мэдэгдэл шошго гэгчийг толгой даран шагайж, 

	— Хелмицки Мацией гэдэг үү? гэхэд нь, 

	— Тийм ээ гэлээ.

	— Төрсөн газар, он: Варшава, 1921. Ажил: Ажилчин... гэж унштал, Хелмицки инээж, 

	— Тэр бол германыг мэхэлсэн зүйл! Ажил гэвэл: оюутан гэв.

	— Оюутан гэж хаалгачийн давтахад, Хелмицки, тохойгоороо лангууг эвтэйхэн түшээд, хаалгачийн тэмдэглэж байгааг харахын хамтад, илтгэн мэдэгдэх дансанд тэмдэглэдэг дэлгээстэй шошгыг харуут, үсэг нь хэдийгээр дээрээс эргэчихсэн харагдавч, арван долоодугаар өрөө гэсэн хүснэгт бүхүй тэмдэглэл амархан олж хартал, хаалгач, тэр залуугийн үнэмлэх бичгийг үзэж, 

	— Эхнэргүй гэж дуудтал, Хелмицки толгойгоо дорогш болгон, дээрээс нь харахад хачин үзэгдэх тэмдэглэлд овог нэрийг: Шука Стефан гэж үзчихээд:

	— Эхнэргүй. Онцын шинж тэмдэг үгүй гэж хэлж өглөө.

	 

	Өрөөнд жигтэйхэн бүгчим. Шука дээлээ түшлэгтэй сандал дээр тайчиж орхиод, гэрэл асаалгүй, цонхны дэргэд очоод нээхэд нь гаднаас сэрүүн салхи орлоо.

	Цонх нь адуу малын жүчээ юм уу гэмээр навтгар модон барилгын цаана нь бөглөн хашсан өргөн хашаа руу харсан бөгөөд хашааны ар талаас ягаан хөх тэнгэрийн хаяанд бараг хар юм шиг харагдах сонин хачин хэлбэрт мод бүхий том цэцэрлэг харагдаж, буурчийн хэдэн цонхноос хашаанд тусч байгаа дэнгийн гэрэл бүдэгдүү туяагаараа тэр харанхуйг цааш нь улам харанхуй болж байгаа шөнийн бараан хар зүг рүү зайлуулж байгаа юм шиг харагдан, бас салхи тэгж байтал хөдлөөд, цэцэрлэгийн харанхуй нь хөдөлж байх шиг болсон нь үзэмжтэй болоод айдас хүрмээр мэт авай.

	Тэгтэл, дороос, хоол хийх газраас тосны нялуун үнэр ханхалж, сав таваг тас няс хийж, хүн дуугарах инээлдэх холилдсон чимээ гарч, хашааны дунд хүртэл тов тодхон гэрэл нэг үе тусаад, хаалга тас хиймэгц, тэр гэрэл хусуулчихсан юм шиг алга болж, хөл нүцгэн хүүхэн, цагаан хормогчтой жаал хүүгийн дүрс сүүдэр хашаа дундуур гарч өнгөрлөө. Тэгээд, холоос, өнөөх харлан харагдаж байгаа модон барилгын тэндээс эмэгтэй хүний чимээгээ дарсхийн инээх анир дуулдаад, шарсан хайрсан махны үнэр улам хурц болж ирлээ.

	Шука цонхоо хаагаад, орон дээрээ сунан хэвтвээс, туурганы цаагуур чимээгүй боловч, тэр нь гаднаасаа байн байн янз бүрийн гаднын хүний чимээ гарч ирдэг буурчийн газрын тайван бус чимээгүй ажээ. Юуны түрүүнд гудамд дэвссэн дал модны сүлжмэл дэвсгэр дээгүүр чимээ нь дарагдан алхах анир гарч, цаана нэг газар хаалга тас хийлээ. Хамар өрөөнд нүүр угаах газар ус шажигнах нь туурганы цаанаас дуулдаад, бас нэг хүн алхах чимээ гарч, хонх хан хийгээд, угаагуурт усны чимээ гарлаа.

	Тэр элдэв чимээг нэгэн хэсэг болоод анхаарахаа байж, гараа дэрлэтэл, аньсага нь өөрөө анигдаад, сая сүрхий ядарч чилснээ мэдэв. Гэвч бас нойр хүрэхгүйгээ мэдсэн нь, амсхийх нь хэрэгтэй болоод, салшгүй ухаан санаанд ордог бодол болон өөрийнхөө биеэс чөлөөлөн нойрт автагдан холдох гэтэл, ер нойр хулжих нь олонтоо болж байх шинжтэй тул, шөнийн барагдаж өгөмгүй цагаар харанхуйд хэвтэж байсаар зүүрмэглэсхийхээн болдог бөгөөд зовоох зүүднээс сэргэтэл дахин боддог санадаг юм нь цөм эргээд орж ирдэг байжээ. Цөм үү гэвэл, тийм үеэр үргэлж санаанд ордог нь, хайртай бүсгүйгээ амьсгал хурааж байсныг их боддог байлаа. Тэр үед юу бодож байсан бол, тэр хөөрхий? Аль хэр удаан зовсон бол? Үлдсэн амьсгалынхаа тоо бартал аль хэр зовж байсан бол? Амьсгал авах бүр хэрээсээ хэтэрхий зовж байсан байх даа гэж боддог байжээ. Уг нь тэр талийгаачийн бие тэнхлүүн байж, зориг хатан байж чаддагийг Шука мэддэг боловч, сэт гэл зориг хэдий чанга боловч, тэсвэрлэхийн бэрхээс хүнийг хамгаалж чаддаггүй, мөн хүний мууг үзүүлэн зовоож тарчилгадаг гав ганцаараа үхэхийн зовлонг даран тайтгаруулдаггүйг хэдийн ухаараад, эхнэрийнхээ нөгчсөнийг аргалшгүй юм гэж санаа шулуудсан билээ. Хамгийн дотно ойрын хүнийг түшсэн чиг, амиа хаацайлж болдоггүй гэдгийг хэдийний мэдсэн бөгөөд ганцхан цаг, ганц хором зуур янаг эмэгтэй, сайн нөхрийг уг хэвээрээ хэзээ ч байдаггүй нөгчигсөд болгочихдог нь, тэр нөгчсөн юмны хувь зохиол нь манай хувь зохиолтой нэгэн зэрэг өөрчлөн хувьсаж бодогдох ажээ. Тийм учраас тэр хувьсан хөдөлдөг чанарынхаа гүнд сэтгэлийг маань халууныг хэвээр агуулж, зүрхний маань цохилдгийг хэвээр нь, санан хүсэхүйн маань үймээгүй сэтгэлийг хэвээр нь байлгаасай гэж яаж хүсэж болох вэ? Үхэхийг тоомсоргүйгээр хажуугаар нь өнгөрөн амьд явж яаж болох вэ? Үхэгсдийн хойноос нэг их санаа сэтгэлээ хэт зориулаад яах юм, нөгчигсөд түүнийг үл хэрэглэх бөгөөд, ер юу ч хэрэглэхээсээ өнгөрч, нэгэнт үгүй болоод, байж байгаа нь гагц насан төгөлдөр хүн л байдаг ажээ.

	Чингэвч, эхнэрээ бодохдоо, амьд байгаа юм шигээр санадаг нь тун хэцүү бөгөөд давж баршгүй юм байжээ. Ямар байдал дунд амьсгалаа хурааж байсныг ер мэдэж авсан зүйлгүй. Равенсбрюк дэх хорих лагерьд байсан олон эмэгтэй уулзсаны дундаас ганц л хүн, Марийн тухай нэг юм хэлж чадсан билээ. Дөчин дөрвөн оны намар төмс ухаж байснаа хуаран руугаа буцаж явахыг нь сүүлчийн удаа үзсэн хүн байжээ. Хоёр найзаараа түшүүлэн буцаж явсныг үзвэл, бие муу явсан ажээ гэсэн билээ. Үзэж мэдээгүй бөгөөд сэтгэл зовоодог тэр дүрийг дэмий л дуудан ургуулдаг байлаа. Сэтгэл санаанд хэвээрээ байгаа Марийн бие, царайтай тэр төмс ухдаг газраас буцаж яваа Мари огт адилгүй болсныг мэддэг байлаа. Тэгээд яасан нь тун битүүлэг. Тэгээд, зүгээр цохиулж буюу хүн тамладаг тэр газар үхэж ядан тарчилж байгаа нэгийг хор тарин хороодог, бас хортой хий бүхүй өрөөнд хөөж оруулан үхүүлдэг, үхтлээ тамлуулж муугаа үзэн үхэж байсан эмэгтэйчүүдийн амьсгал хураахыг дүрслэн сэтгэж, харанхуйд төөрөлдсөн шиг тэмтрэн бодож, Марийгаа тэр үхлийн алинаар үхсэн бол? гэж боддог байлаа. Аж байхын туйлын ядрах зовлонг биеэр үзэхээс өмнө, ойр садан хүнийхээ тухайд үхэхийн аюулаас хирдхийхгүй болох нь хамгийн хэцүү юм чухам мөн бий гэж боддог байснаа, тэр бэрхийг давсан нь, хүний үхэхийг тун ч олон үзсэн учир билээ. Яах вэ? Амьд явахад, амь эцэслэх ёс бий. Нэг хэсэг хүн нөгчихөд, нэг хэсэг нь үлддэг ёс бий. Үгүй болсон хүний хойноос гаслан санаж сэтгэл өвчтэй болох нь, гэнэт ганцаар болчихсондоо сэтгэл гансрах нь тэр шал өмнөө юм даа, шал өмнөө. Амьд байгаа нь, үхэгсдийгээ гашуудагсад өөрсдийгөө л гашуудаж байгаа юм биш үү? Тэр чухал бус. Өөрөөр байж чадахгүй нэг нь өөрийгөө чингэж уйлан гашуудаг. Чухамлавал, аливаа хүлцэн тэсвэрлэх юм чухал. Түүнийг хүндэтгэж болно. Учир утгыг хүртэл ухаарч болно. Гэтэл, амьд үлдэгсдийн шаналдаг нь, аливаа горь тасарч, ганц гасалж, бие шаналан, бусдын харгис хийгээд үл тоомсорлохыг үзэн хүлцэгсдийг эцсийн хэдэн хоромд эдэлдгийг бодвол юухан бэ?

	Нойр хүрэхгүйдээ заримдаа өөртэйгөө ярьж. Газар дээр ганц Мари минь амьд гараад, надтай учирдаг нэлээд хүнд, хүсвэл нь, хүслийг нь хангаж чадах болж, заримдаа нэлээд сайн тусалж, заримдаа арай бага шиг тусалж чадах боллоо. Гагцхүү чамайгаа хамгийн ихээр тусламж хэрэглэх цагт чинь яаж ч чадсангүй дээ. Чамайг амьсгал хурааж байх үед дэргэд чинь нэг хүн, сэтгэл нь чиний төлөө өрөвдөн зовж, түүний нь чи мэдэж байсан гэдгийг би мэдэж болдог сон бол, чамайгаа санахдаа юутай дотор амар байх сан билээ... гэдэг байлаа.

	Орон дээрээ суугаад, алгаараа толгойгоо тулаад, хоёр чамархай баахан чийгтэй болоод «би бас айдаг хэвээрээ байна шүү» гэж бодлоо. Тэгээд бие чилснээ албаар даван босоод, дэн асаалаа.

	Өрөө нь нэлээд уудам. Туургаар нь хурц өнгөтэй хямдхан цаасаар өнгөлөн наасан бөгөөд шал дээр нь элэгдсэн хивстэй, гол дунд нь ногоон хилэн бүтээлэгтэй дугуй ширээтэй. Нэг туурганы тэнд баахан үрчийсхийсэн дэвсгэр, тэгшхэн бүтээлэгтэй төмөр ортой, нөгөө туурганы тэнд хуучирчихсан вандуйтай, бас нэг шүүгээтэй, буланд хуучин цагийн тольтой шургуулгатай ажээ.

	Хүний хүйтэн үзэгдэх тэр байдалд яахыгаа ч сайн мэдэхгүй хоромхон зогсож харваас, өндөр толинд баахан бөгцийсхийсэн мөртэй, хувцас тохдог модон хүнийх шиг уруугаа унжсан урт гартай, нүсэр том бараа нь тасалгааны гүнд үзэгдэж байлаа.

	Чингэж байтал, зэргэлдээ өрөөний түлхүүр мушгих чимээ гарч, нэг хүн дотогш орсон бололтой. Унтраалга тас хийх чимээ гараад, нимгэн туурганд баахан чимээ нь зөөлөрсхийж, нэг хүний өрөөн дотор явах нь дуулдаад, угаагуурт ус шуугьж, гараа угааж байсан чимээнд нэг эрэгтэй хүний исгэрэх тэр үед их дуулддаг «Зүрх нь үүргэн дотроо» гэдэг дууны ая хутгалдан орлоо.

	Шука цагаа хараад, Монополь буурчийн газар болох будаалга хүртэл бас цаг хагасын зай байгаа нь тун их хүлээх цаг мэт санагдаад, ганцаараа яаж түүнийг өнгөрүүлдэг билээ гэж Станкиевичова гуайнд ороод ирэхээр шийдлээ. Тэр хүнд захиа бичихгүйгээ мэднэм бөгөөд, Марийн нас нөгчсөнийг мэдэгдвэл зохих байжээ. Тэгээд очихоор болж тогтсондоо сэтгэл амсхийж, дээл малгайгаа өмсөөд, таягаа авбаас, зэргэлдээ өрөөний хүн өнөөх дуугаа исгэрсээр алхлан явах чимээ гарав.

	Чингээд, Шука Зах зээлийн газар хүрвээс, чийгтэй бөгөөд дорно зүгээс хар үүл наашилж, салхи хөдлөх шинжтэй байлаа.

	Станиевичова гуай, Косциушкийн цэцэрлэгээс асар холгүй Таван сарын гуравны нэгэн хөндлөн гудамжинд суудаг байжээ. Шука, Островиец хотыг муу мэдэх тул, явуулын нэг хүнээс зам асуувал, асар холгүй ажээ. Цэцэрлэгт гудамжинд дөхөж яваад нэг бяцхан бар гуанз гудамжны өнцөгт байхыг хараад, түүнд орж, зогсоогоор лангууны тэнд байж байгаад хоёр том хундага архи уулаа.

	Станиевичова, бямба гарагийн үдээс хойших оройн цагт зочинтой байдаг заншлаараа гурван гийчинтэй байлаа. Хоёр нь Хвалибугаас албаар гарган зайлуулснаас хойш Островиецэд суух болсон хоёр Пуциатыцки, бас алс Подлясие гэдэг Хөвчийн зах гэдэг газраас хөөгдөж ирсэн залуу Тележынски Фред гэдэг ийм гурван гийчинтэй байжээ.

	Улаан дарсны өнгөтэй хувцсандаа зохицсон тэгшхэн биетэй бор царайтай Касиа гуай тосгуурт тавилсан сэнжтэй аяганд кофе цай хийж, Пуциатыцки Адам нь өрөөн доторх байдлыг ажин харж байгаа нь, өрөөний байдал хэмжээ бага шиг, аятайхан бөгөөд, хивс дэвсээстэй, бас алт мөнгөн утастай торгомсог эд, зураг, аятайхан хөөрхөн элдэв чимэг юмтай нь, нүүж байгаа айл гэхэд яамой (дайны өмнө нэлээд том байр байшинтай айл байсан аж) юмаа дэлгэж тавьсан нь тун аятайхан үзэгдэх ажээ.

	— Үнэнээ хэлэхэд, эрхмүүд минь, энэ хурандаагийн авгайнд хүн ёстой нэг санаа амар болдог юм байна даа гэж баахан гуншаа дуугаар өгүүлээд тэр зүгт элдэв бэрх юм тохиолддогийг энд мартчих юм байна гэж цонхны зүг заалаа.

	Станиевичова тэр үгэнд баахан инээмсэглээд

	— Сонсоход таатай үг байна. Гагцхүү нэгэн зүйл сануулъя: Энд одоо хурандаагийн авгай гэх юм байхгүй шүү гэлээ.

	Путиатыцкийнхэн˗эр нь нас ахмад, бие туранги, дөрвөн мөч урт, толгой хавчиг бөгөөд бяцхан, эм нь бас нуруу өндөр, морь шиг урт толгойтой урт нүүртэй, хоёулаа инээжээ. Тележынски, нуруу өндөр, бие чийрэг, богинохон ширвээ хар сахалтай хүн, царайдаа чилсэн байдал гаргаж, ганс татаж авай.

	— Тэр зүйтэй, би ч гэсэн, одоогоос намайг цол гуншингүйгээр нэрлэж байхыг хүснэ. Цол зэргийн тухай та нарт сонин тохиолдол хэлж өгье... Хэд хоногийн өмнө манайд өнөөх манай томоотой шулуун Мрочек ирж... гэтэл Тележынски, 

	— Юун Мрочек вэ? гэж асуулаа.

	— Мрочекийг санахгүй байна уу? Хвадибогийн манай цэцэрлэгч яагаа вэ, гэхэд нь, 

	— Ай, тэр үү? Мрочек гэдэг нэртэйг нь би ер мэдсэнгүй гэтэл, Пуциатыцки, үг тасаллаа гэж дургүйцэн, гараараа зангаж, 

	— Ямар нэртэй нь чухалгүй л дээ! Мрочек маань янз бүрийн хүнс аваад ирж, «Гүн ноёнтон минь...» гэлээ... Тэгэхлээр нь би «Юуны чинь гүн мүн бэ? Муу мангуу чи одоо ардын эрхт ёс бүхүйг мэдээгүй юм уу?» гэлээ гэхэд нь Тележынски эрүүл хүний хүс хийсэн инээд алдав. Станиевичова

	— Тэгэхлээр ноёны тэр Мрочек юу гэж хариулсан бэ? гэвээс, 

	— Мрочек уу? Сүрхий хариулсан! Зэвүүцсэн хоолойгоор «Гүн ноёнтон, би ардын эрхт ёсны хүн биш ээ!» гэлээ. Сүрхий биз? Польшийн ард олон гэж ийм л байдаг шүү! гэхэд нь Тележынски ярвайж, 

	— Битгий хэтрүүлээд бай. Тийм сайхан арай ч биш байх. Хвалибогадаа буцаад үзвэл, чи учир мэднэ дээ хэмээсэнд Пуциатыцки, доод уруулаа домбойлгоод, 

	— Лав нэг буцна даа. Үгүй гэж бодож байна уу? Нэг жил болоод үзнэ дээ чи минь. Миний гар үнсэх болно доо гэтэл, Станиевичова авгай гэрийн эзэгтэй гэргий хүн гэдгээ сануулах гэж, 

	— Эрхмүүд, кофе хөрчих гэж байна, зооглогтун гэлээ. Пуциатыка сэнжтэй аяганаас авч, нэг балгахынхаа өмнө кофейн сайхан үнэрийг нэг хэсэг үнэрлэн жаргаад, 

	— Гайхам сайхан аа! гээд ерийнхөөсөө улам гуншаагаар өгүүлүүт, бяцхан толгойгоо хажууд нь сууж буй Станиевичовын зүг бөхийлгөн, тал өгье гээд, гарыг нь барин үнсвэй. Тэгээд урт хөлөө жийгээд сэтгэл хангалуун болсондоо багтаамж ихтэй түшлэгт сандалдаа аль эвтэйхнээр сууваас, Станиевичова, 

	— Дэндүү аагтай биш биз? гэвээс, 

	— Огтхон ч үгүй! Аагтай гэдгийн тухай... Фред, чи Устрыцки Тониогийн хэлдгийг санаж байна уу? гэж Тележынскийн зүг харваас, Тележынски баахан бодознож, 

	— Тонио гэж юу билээ? хэмээсэнд, 

	— Санахгүй байна уу? Кофе хэзээ ч хэтэрхий аагтай байдаггүй, сайхан эм хэзээ ч сулхан байдаггүй гэдэг сэн гэхэд нь бүгдээрээ инээлдсэнд, Тележински, амнаасаа гансаа холдуулж, 

	— Тониог сануулсан чинь болж, тэр хүнээс чимээ бий шүү гэхэд нь Пуциатыцки, 

	— Нээрээ гэж үү? Хаа, хэнд ирүүлж вэ? гэхэд нь, 

	— Вондоловска Рузиа надад Варшавад хэлсэн. Марутка хүүхэнд бичжээ хэмээвээс, 

	— Юу гэж вэ? гэхэд нь, 

	— Юу ч гээгүй. Лондонд сууж байгаа юм байна. Буц юу бай юу гэж байгаа бололтой гэтэл, 

	— Буцах гэж хаашаа буцах юм бэ? гэсэнд, 

	— Наашаа байлгүй гэлээ.

	— Тийм гэж үү? Галзуурчээ! гэхэд, 

	— Магад ч үгүй. Вондоловска Рузиагийнхаар бол, лавтай солиорсон хүн гэхэд Пуциатыцки маш гуньхарч, 

	— Дуулдаагүй юм дуулдлаа! Наашаа буцна гэж юу хийж, яах гэсэн юм бэ? Яачих нь тэр вэ? Овоо ухаантай хүү мөртөө. Авгай та бод л доо, эрхэм авгай минь, Тониогийн эхнэр Марытка, та мэдэх билүү, тэр бяцхан Сүлемирска... гэхэд нь Станиевичова авгай, тэр эмэгтэйн тухай юу ч сонсоогүй боловч, таньдаг юм шиг, толгойгоо дохивоос, 

	— ... тэр нь гадаадад яаж ийж гардаг билээ гэж ухаантай ухаангүй байхад, цаадах нь буцаж ирнэ гэж байх! Тэгнэ гэж Тониог би ер санасангүй. Худал үг, будилсан чимээ биш байгаа? гэхэд нь, Тележынски, нэг чухал юм гэж үзэхгүй байдлаар, 

	— Тийм ч байж болно. Гэвч, би буруушаахгүй. Буцах гэвэл, буцаж л байг гэхэд нь Пуциатыцки

	— Солиорчээ! гэж гүнгэнээд, Станиевичова авгайн зүг дуугаа дотночлон нам болгоод, ˗эрхэм авгай, манай хэрэг ажил ямаршуу болж байна? гэхэд, инээмсэглээд, 

	— Урагштай болж байгаа бий гэсэнд, Пуциатыцка, бас морин толгойт урт нүүрээ бөхийлгөсхийж, 

	— Сайхан минь, тэр баттай юм биз? гэсэнд Пуциатыцки эр нь ярвайж, 

	— Баттай гэнэ? Хайртай минь, ямар үед байгаагаа бүү март. Одоо баттай юм байхгүй шүү! гэхэд нь Станиевичова зөрж, 

	— Хүлцэл өчье, чингэж муугаар боддог юу билээ? Нөхөр хүн нөхөр хэвээрээ л байх шүү дээ... гэхэд нь, Пуциатыцки толгойгоо даран, 

	— Тэр зөв. Би хүлцэн өчье. Гэвч, авгай та ондоо шүү дээ. Тэгээд, авгайн сайхан гарт хувь заяагаа тушаая гэхэд нь Станиевичова чангаар инээсэн учир нь, сайхан инээдэг тул, инээдээрээ гайхуулах дуртай байжээ.

	— Хувь заяагаа миний нөхрийн гарт тушаавал зөв бий. Тэгвэл осолдох газар үгүй. Биднийг эндээс гаргаж авах гэж хамаг арга нөлөөгөө хэрэглэх байх гэлээ.

	Пуциатыцки нөгөө өрөөнд ордог хаалганы зүг эргээд толгойгоо учиртайхан дохисонд Касиа гуай хуруугаараа амаа дарж, дохио өглөө.

	 

	Зэргэлдээ өрөөнд мөн кава ууж Коссецки Андшей, намхан ширээн дээр бөхийсхийж, нам дуугаар түүний урдаас харж суугаа ид насны, бие бага, туранги бөгөөд морь унадаг хүний майга хөлтэй эрэгтэйтэй ярьж суулаа. Ойр шиг байгаа өндөр гэгчийн дэнгийн гэрэл нь саравчаар баахан халхлуулавч, доошоо шалын нэг хэсэгт гэрэл тусгавч, бүх өрөө, мөн ярилцан сууж байгаа хоёр хүн гүйцэд гэрэл тусахгүй хүүшид байх ажээ.

	Андшей тэнийгээд, 

	— За, ийм л байна! гээд, үнсний саванд хагас хүртэл татсан янжуураа хийж унтраан няцчаад, дахин шинийг асаажээ. Бөхийсхийн ярьж суухад нь сэгсгэр хонгор үс нь магнайг нь бүтээж унжсаныг толгойгоо сэгсэрсхийн үсээ хойш нь болгоход Вага чимээгүй, янжуураа яаралгүй сорж, эмэгтэй хүний гэмээр хөөрхөн бяцхан нөгөө гартаа хайрцагтай чүдэнз эргүүлж, толгой нь эвтэйхэн мөртөө халзан, магнай төвгөр бөгөөд өндөр, бараан хоёр хөмсгөн дунд босоо сүрхий үрчлээтэй. Янжуураа татаж гүйцээд, үнсний саванд нямбайгаар унтраасан хойно том түшлэгт сандлынхаа гүнз эвтэйхэн хойшоо суугаад, дуугаа нам болгож, 

	— Ингэдэг ажээ. Арай ондоо байх бол уу гэж бодож байсан юм даа. Одоо сонссон бүгдийг эргэцүүлбэл, таныг өөрийнхөө биеийг зэмлэх учир шалтгаан үгүй гэж үзэж байна. Тэр явдал маань сүр бадруулсан юм болчихлоо. Хэцүү юм даа. Гэвч, дэслэгч та түүнд сэтгэлээ нэг их битгий эвдэр гэж л сануулан зөвлөж байна даа би хэмээвээс, Андшей хар хөмсгөө атируулж, 

	— Ажил цалгайдуулахад би дургүй гэлээ.

	— Хэн дуртай байх вэ? Гэвч, тэр холбогдолгүй. Та мэдэлгүй яах вэ, бидний дургүй олон юм гарч ирнэ дээ. Тэгэх л болчихлоо доо хэмээвээс, 

	— Мэдэж байна аа. Тэгээд... гэхэд нь, 

	— Тэгээд яасан бэ? гэвэл, 

	— Гэмгүй өөр хүн амь алдчихлаа хэмээсэнд Вага Коссиецкийг ажин хараад, нарийхан уруулд нь инээмсрэх байдал тодорч, 

	— Гэмшиж байгаа хэрэг үү гэхэд нь, 

	— Ахмад та, намайг тэнцэхгүй гэж үзэж байна уу? гэлээ.

	— Бүү мэд. Би таны дотор орж үзсэн биш. Амь алдагсдыг та мэдэх үү? гэсэнд

	— Биалын цементийн үйлдвэрийн хүн бололтой гэвээс, 

	— Тэгээд ямар ч гэмгүй улс гэж үзэж байгаа хэрэг үү? гэсэнд, 

	Андшейн дарай улайгаад, 

	— Тэгж бодож байна гэхэд нь

	— Бодож байгаа хэрэг үү? Тэгдэг бол, тэднийг бас пеперийнхэн байгаа байх гэж мөн нэгэн адил бодож болох байна шүү дээ. Тийм биз дээ? гэтэл, зэргэлдээ тасалгаанаас Ставиевичова эмэгтэйн хүнгэнэсэн аятайхан инээх нь бусдын гүнгэр хэлэлцэхийн завсарт дуулдаж байлаа. Вага янжуур гаргаж, 

	— Уг сэдвээсээ дахиад л холдчихлоо. Шука Островиецэд аль хэр удах хүн бэ? хэмээвээс, 

	— Манай мэдээ ёсоор бол, Лхагва гараг хүртэл байна. Лхагва гарагийн өглөө явах юм гэнэ лээ.

	— Тэгвэл бас хоёр хоногийн зай байна.

	— Ганц гээч.

	— Яагаад ганц болдог юм бэ? Учир нь?

	— Ням гарагийг тоолохгүй. Хөдөө явах юм гэнэ гэхэд Вага инээмсрэн, 

	— Нарийн мэдээтэй юм байна шүү та. Аюулгүй бат биз дээ? гэхэд Андшей толгойгоо дохиод, 

	— Тийм ээ. Тэнд манай хошоод хүн бий гэхэд нь

	— Баттай юм биз? Худлаа хэлчихсэн биш биз? гэвээс, 

	— Ёсгүй гэлээ.

	— Тэгвэл сайн. Мягмарт гэе дээ. Яавал таарах вэ? гэхэд нь Андшей баахан тээнэгэлзэж, зууван бор царай нь барайсхийгээд, 

	— Ахмад дарга танаас нэг юм асуух хүсэлтэй гэхэд нь, 

	— Сонсъё гэлээ.

	Андшей бяцхан ширээн дээгүүр тонгойгоод, үс нь дахиад духанд нь унжсанд хойш нь болгоод, 

	— Үгээ олж хэлж чадахгүй байна... гэвээс, Вага чимээгүй суугаад, царайн шинж үзвэл, тэр залуу хүүд туслах шинжгүй авай. Андшей, хөмсгөө атируулаад, царайгаа барайлгаж сууж байснаа, гэнэт шулуудаж, толгойгоо өөд нь болгоод, 

	— Зүгээр хэлбэл, Шукийг чухам алж орхих ёстой юм уу? гэлээ.

	Вага огтхон ч гайхсангүй. Чүдэнзээ гаргаад түрүүнээс барьж байсан янжуураа яаралгүй асаагаад, утааг нь нэг залгиад авахад нь, Андшей хариу тэсгэлгүй хүлээвээс, байж байж хариу дуугарсан нь, 

	— Дэслэгч ээ, таны өнгөрсөн үеийн байдлыг мэддэгийнхээ хэрээр бодоход, юм мэддэг сайн цэрэг эр гэж таныг үздэг учир ийм юм асуухад тань таныг даргалж байгаагийн хувьд уг хэлэлцэж байгаа сэдэвтээ орвол зүйтэй гэж санаж байна хэмээвээс, Андшей магнайдаа хүртэл час улаан болоод, 

	— Бодвол... хэмээтэл, 

	— Таны юу бодсоныг би асуухгүй. Хариу хүлээж байна гэсэнд Коссецки тэсгэлгүй унтууцах гэснээ биеэ барин, 

	— Жа гэж товчхон хариулсанд Вага толгой дохиж, 

	— Санал нэгтэй байгаад би хангалуун байна. Гэвч танд гэж хэлэхэд, сэтгэл хоёрддогийг би ухаж байна. Тээнэгэлзэхгүй байдаг бол харин ч гайхах сан. Бид маш төвөгтэй, хэцүү хүнд байдал дунд оршин тэмцэж байгаа улс. Гэвч, дайны үе бол, хүн бүрийг сорин турших үе байсан нь, юмыг хянан бодохдоо анхны уг байдлаар нь буурьтайхан авч үзэхийг биднийг сургасан үүнд одоо нарийн ялгаруулахын цаг алга. Юм ялган үзэх юм бол, учир тодорхой хялбараар үзэх үүнд, сайн юм бол сайн, муу юм бол муу гэж үзэх учиртай. Та үүнд санал нийлэх үү? гэж талбиун тогтуухнаар өгүүлсэн нь, хэлсэн үгийг нь улам баттай болгож буй шинжтэй байж, 

	— Эр хүн шиг тэнцүүр тогтуурьтай байх гэвэл одоогийн байдалд нэг л юм мэдэх хэрэгтэй. Дэлхийн хоёрдугаар дайн шувтарч байна. Тэр учир мэдээж. Бас хоёр гурван хоногоос, сайндаа нэг долоо хоноод зогсох нь тэр. Тэгсэн ч, бид ингэж төгсөнө гэж бодож байсан уу? гэвэл үгүй. Энэ дайны эцэст дарагдах нь ганд Герман биш, Орос улс бас дарагдана гэж бодож байлаа. Тэгтэл, огт биш болчихлоо. Тэгээд одоогийнх шиг эл байдалд Польш хүн хоёр анги болчихлоо: Нэг хэсэг нь Польшийн эрх чөлөөнөөс урвалаа. Нэг хэсэг нь тэгэхийг хүсэхгүй улс ажээ. Цаадуул нь Орос улсын мэдэлд орох санаатай. Бид чингэхийг үл хүснэм. Цаадуул эв хамтын ёс хүсэн, бид түүнийг хүсэхгүй ажээ. Цаадуул биднийг нухаж авах санаатай. Бид тэднийг нухаж авах ёстой. Тэгээд бид хоорондоо тэмцэж байгаа хэрэг. Чухамлавал, тулаан маань сая л эхэлж байгаа хэрэг. Та хэдтэй вэ? гэхэд нь, 

	— Хорин нэгтэй гэлээ.

	— Нууц байдлын үес ажил хийж эхэлсэн хүн шив дээ... гэхэд нь, 

	— Дөчин нэгэн онд хэмээвээс, 

	— Арван долоотой байж дээ дээ гэсэнд

	— Тийм ээ гэлээ.

	— Юуны төлөө тэмцэж байсан бэ? Польшийн эрх чөлөөний төлөө шүү дээ! Тэгэхдээ Польшийг ийм болно гэж бодож байсан уу? Оросын хутган жад түшиж, Кремлийн тушаалыг нүд балай гүйцэтгээчингүүдээр төрөө бариулна гэж үү? Тань үеийнхэн юу гэж үзэж байгаа бол? Бидний хэчнээн хүн амь алдав. Юуны төлөө? Ер нь бид, тан шиг, мөн над шиг хүн, амьд байгаад бас одоохондоо чөлөө учралтай байхдаа нөхөдтэйгөө сэтгэл санаа нэгтэйгээ юугаар бид илчилдэг билээ? Замынхаа дундаас ухрах гэж үү? гээд нэг хэсэг чимээгүй болцгоолоо. Хаалган цаанаас Пуциатыцкийн гуншаа дуугарах дуулдах нь

	— Одоо Шукийг үзье. Тэр Шука гэж юун хүн бэ? Сэхээтэн инженер, эв хамт намын хүн. Сүрхий чадамгай зохион байгуулагч хүн. Юу зорьж байгаагаа мэддэг хүн. Одоо намын ажил хийж байна. Маргааш, хэрэв юм эс өөрчилбөл төрийн хариуцлагатай тушаалд орно. Нөгөөдөр яамны сайд ч болж мэднэ. Тогтсон үзэлтэй хүн гэж хэлье. Дайны өмнө хоёр удаа шүүхээр таслуулан, шоронд суусан хүн. Хорих лагерьд хоёр жил байсан. Тэгэх тусмаа аюултай. Ашиг тушаал хөөцөлдөөчингүүдээс бид айхгүй. Шунгаж байгаа онгоцны үхэр хулгана шиг цаг биш болоод ирэхэд тэднүүс өөрсдөө зайлаад өгнө. Тэдэнд сум гарзадсаны хэрэггүй. Таны мэт хүнийг тэдний төлөө аюул заналд оруулах нь хайран. Тийм өндөр үнэ хүрэхгүй улс. Харин, биднийг хоригдол болгох буюу алах тийм үзэл яах вэ гэвэл, манай хариу ганц байх учиртай нь: Тэднийг ална. Тэр бол тулааны ерийн ёс. Хэн зөв буруу байсныг хойч түүх ялгаж, хэн зөв байсныг шийдэж өгнө. Бид шийдчихсэн... гээд янжуурын утаа залгиад, түрэн хэлж төгсгөсөн нь бид чигээ сонгон тогтсоон гэхэд нь Андшей толгойгоо даран бяртай бор гарынхаа хурууг сүлжин алцайсан өвдөг хоорондоо хийгээд сууж байхыг нь ширвэн хараад, 

	— Чингэж сонгосон маань зөв онож уу? гэж хариу ээлждээ надаас асууж болох юм. Тийм асуудал даруй гол асуудал мөн. Урьдаар шүүн нягтлаад, сүүлээр нь сонгох нь дээр юм биш үү? гэж болно. Нээрээ чиг, тэр бол шийдэх асуудал гэхэд нь Андшей толгойгоо өндийлгөөд, өөдөөс нь магадлах мэт харваас Вага бодлого болж, 

	— Таныг хоосон үгээр мунхруулах санаа надад үгүй. Тийм юм танд хэрэг алга, тийм биз дээ? Таны бие сэхээтэй ухаантай хүн шүү дээ... гэхэд нь Коссецки далаа хавчисхийвэй:

	— Нэг сүрхий сэхээтэн ч биш дээ би. Эерэг байхыг хүсдэг хүсэлтэй хүн дээ би гэхэд нь, 

	— Би ёс мэдэх сэхээтэн хүнийг л бодож хэлсэн юм гэж Вага дор нь хариулангуут, ганц та ийм зүйлд санаа сэтгэл чилж байгаа хэрэг бус. Гайхан тээнэгэлзэх зүйлдээ та бусдаас этгээд ч бус. Ийм зүйлд би танд юу гэж хариулах вэ дээ? Таны нэгэн адил миний бие цэргийн хүн. Дарга нарынхаа тушаал даган гүйцэтгэж байгаа хүн. Мухар сохроор уу? гэвэл үгүй. Тэдний зөв гэдгийг итгэж байгаа минь, цэргийн хүн боловч, бас хүн шүү дээ би чинь. Тэгээд, оршин сууж байгаа хорвоогоо ямар байна гэдгийг бодох эрхээ би үл тэвчихээс гадна, эрх ч гэхгүй, бодон шүүх үүрэг гэж хэлмээр байна. Дэслэгч танд бататган хэлбэл, шүүн тунгаахгүй гэдэг хүн, ерөөс хүн биш гэдгээ үзүүлж байгаа юм. Тэгээд, хэрэв тунгаан шүүж бодох зүрх байвал өөрийнхөө өмнө бас бат үнэнч байх үүрэгтэй болно. Хүлцэл өчье, эл зүйл бол, ёс мэдэх гэдэг эрхэм үг тухайлан хэрэглэх минь энэ билээ. Хамаг учир үүнд! гээд, түшлэгт сандлаас аяганы зүг сунасхийгээд, 

	— Энэ завсар кофе маань зөөгдчихлөө гээд нэг амиар сорон уучхаад, бяцхан гараа Коссецкийн өргөн мөр дээр тавин

	— За одоо яах вэ? Түрүүн тасалсан яриандаа эргэж орох уу? гэхэд нь, Андшей бодлого болон сууснаа эцэст нь нуруу тэнийн, 

	— За гэхэд нь, 

	— Болж, болж. Би танаас байз аа, юу гэж асуулаа? Өө тийм! Та чухам яая гэж бодож байна? Ямар нэгэн төлөвлөгөө байна уу? гэвээс, 

	— Бий. Одоохон дээрээ сул төлөвлөгөө... гэхэд нь, 

	— Мөн гэтэл, Андшей ойртосхийгээд, 

	— Бидний мэдээ ёсоор бол, Шука «Монопольд» буужээ... хэмээх завсар, үүдний өрөөнөөс хонх хангинах чимээ дуулдсанд Андшей чимээгүй болоод, Вагийг харвал, 

	— Түр хүлээ гэлээ.

	Чингээд Станиевичовын хаалганы зүг очих чимээ дуулдлаа. 

	Хаалга нээгээд, шатны гэрэлгүй харанхуйвтар тавцанд нэг бүдүүн эр хүн байхыг үзээд Станиевичова анх дүүгийнхээ нөхрийг таньсангүй.

	— Оройн амгаланг эрье, Катаршинаа гэж дуугарахад нь, 

	— Стефан! гэж нэг их сүрхий баярласан шинжгүй дуугарч, санаа оноогүй уулзлаа. Чи хаанаас гараад ирэв? Островиецэд байгаа юм уу? гэхэд нь, 

	— Тэгэлгүй яах вэ? гэлээ.

	— Ямар сонин юм бэ гээд, Станиевичовын байдал олон жилийн дайны турш төдий л өөрчлөгдсөнгүй. Ерөөс залуурхаг байдалтай үзэгддэг байсан нь одоо ч дөч хүрсэн гэмээргүй, хонгор шар эмэгтэйн үзэсгэлэнг чадамгайгаар тордож, бие бялдар нь хэвээ алдаагүй ажээ. Төрлийн хувьд төстэй боловч, Катаршин Мари хоёр шиг тас ондоо эгч дүү хоёр ховорхон байх даа гэж Шукийн санаанд ортол, эднийд хүрч ирэхдээ Станиевичовыг Маритай минь өчүүхэн боловч төстэй байгаасай гэж зорьж ирснээ санаад, дотроо дургүйцсэн сэтгэл төрөвч, буцаад явахын аргагүй болсондоо, 

	— Янзаараа байх шив дээ чи гэлээ.

	Станиевичова цочирдсоноо дарж ядан, 

	— Үгүй ер, чамайг ирнэ гэж огт санаанд орсонгүй. За, дээлээ тайлж, дотогш ор. Орж ирсэн чинь юун сайн юм бэ гэлээ.

	— Зочин бий юу? хэмээвээс, 

	— Ээ, тэр хамаатай юу? Миний хэдэн танил. Пуциатыцкитан... гэтэл нь, 

	— Чи минь сурвалжит язгууртантай урьдынх шигээ л танимгайрах дуртай хэвээрээ юу? гэсэнд нь, 

	— Урьдынх шигээ гэнэ үү? гэж бийрээр зурсан юм шиг нарийн хөмсгөө, гайхсан байдал үзүүлэх гээд арай чадалгүй, өөд нь сөхсөн болгоод, нөхөр танилыг цагийн байдалд зохицуулан сонгож байх юм гэж бодож байна уу? гэхэд нь, 

	— Тэгэлгүй яах вэ гэлээ.

	Станиевичова баахан мэгдэсхийснээ дорхноо инээд алдаж, 

	— Бодвол, дадсан зангаараа намайг ичээж зовоох гэж байгаа биз чи? Үзвэл, ер зан байдал огт өвөрдсөнгүй шив дээ гэхэд нь өөдөөс нь тэр тухайд өөр санаагүй ажин хараад 

	— Хөөрхий минь, би хаанаас тэгэх вэ. Чамтай санаа нэгтэй байх гэсэн билээ л гэхэд нь, 

	— Яамай даа гэж дүүгийнхээ нөхрийн тэгж байгаад нь үнэмшсэн байдал үзүүлэн, — Миний зочноос чамайг сүрдчих нь дээ гэж зовж байлаа шүү. За оръё гэтлээ цаашаа орох хаалган дээр зогсозноод, 

	— Чи азтай буцаж ирсэн хүн байна даа. Байдал чинь сайн, гагц хөл чинь яачихаа вэ? гэхэд нь

	— Өө, шал дэмий юм гэсэнд нь

	— Гэм үгүй юу? хэмээвээс

	— Зүгээр гэж хариулавч, насан эцэс болтол доголно гэдгээ мэдэх ажээ.

	— Мари маань яаж байна? Хөөрхий, хэцүү юм үзсэн дээ гэхэд

	— Хорих лагерийн ёс доо гээд, 

	— Гарч ирсэн биз дээ? гэхэд нь, 

	Станиевичова, гараа хаалганы бариул дээр тавиастай, өөдөөс нь эргэж, 

	— Буцаж ирээгүй гэж үү дээ? Хөөрхий минь, яасан хэцүү юм бэ. Одоо сая л гарч эхэлж байгаа учир, хорих лагериас амьтан буцацгааж байгаа шүү дээ. Бие нь зүгээр байсан биз? гэхэд Шука толгой дохилоо.

	— Яамай даа! Бие л эрүүл бол, хамгийн чухал нь тэр. Мөд буцаж ирэх вий, үзээрэй гэхэд нь хоромхон зуур тээнэгэлзсэнээ, биеэ барьж, 

	— Би ч бас тэгж боддог гээд, хойноос нь дагаж дотогш орвоос, тэр өрөөнд суугсад, Шукийн зүг харцгаалаа.

	— Миний дүүгийн нөхөр инженер Шука гэж Станиевичова өндөр дуугаар хэлэхдээ, тэр үед эвгүй байснаа дууныхаа өнгөөр далдлах санаатай өгүүлсэн нь, нөхөд дунд учир мэдэгдэхгүй байдалтай байхад дургүйн дээр дүүгийнхээ нөхөрт хэзээний дургүй байдаг нь гэнэт хөдөлсөн ажээ. Мари нь охин байхдаа царай зүс муугүй, сэргэлэн сэхээтэй охин байтлаа ийм хүнтэй суух гэж дээ гэж гайхшаа бардаг байжээ. Тэгээд бүр их гайхдаг нь, бие биедээ тун зохицсон хоёр шиг байдаг нь гайхалтай байсан бөлгөө. Өөрийн нь нөхөр, Шукатай холбогдуулан ярьдаг байсныг санаваас, нэг удаа төрөл садны улс ганц нэг уулзсаны сүүлээр, эв хамт намын хүн байж болно л доо. Ер нь янз бүрийн гажуу замд хүн орж бололгүй яах вэ. Тэгтэл, түүнийгээ хүлээн зарлаж байх гэж эрүүл ухаанаараа бодоод үзэхэд, мөн миний санадгаар бол, арай дэндүү дэг ээ гэсэн нь санагдлаа.

	Чингэж бодох хооронд Шука, тэр нүүлгэн шилжүүлсэн юмтай өрөөнд дэндүү данхайсан том амьтан шиг үзэгдэн, Тележинскийн дэргэд байгаа нэг сул сандал дээр суугаад авлаа.

	— Кофе уух уу, чи? гэж Станиевичовын асуухад

	— Уулгүй яах вэ гэж өөрийнхөө заншлаар гүнгэнэлээ.

	— Хүлцэл өчье гэж ширээний нөгөө талаас Пуциатыцки дуугарч, — Би таны овгийг зөв сонсов уу? Шука гуай мөн биз? гэхэд нь Шука, доошоо буучихсан аньсагаа сөхөн харж, 

	— Мөн гэлээ.

	— Нэг л дуулсан овог байна гэж Пуциатыцки гуншиж, чухам хаа сонссоноо бүү мэд. Саявтархан... гэтэл нь, Шука өгүүлрүүн, 

	— Би танд дэм болж өгье. Хэвлэлд гарсныг үзсэн байлгүй дээ. Намын их хурлын тухай зүйлд гэхэд нь Станиевичова зовнин хөдөлжээ.

	— Тийм ээ! гэж Пуциатыцки хашхираад өгүүлрүүн, — Би хэдийгээр тийм зүйлийн юм үздэггүй боловч, одоо санахад, тэр хуралд эрхмийн адил овогт нэгэн хүн үг хэлсэн гэдэг нь миний санаанд орж байна. Тийм биз? гэхэд нь Шука

	— Чухам аа хэмээвээс, Пуциатыцки дотночлон

	— Тэр хүн, эрхмийн хамаатан биш биз? гэсэнд

	— Биш гэлээ.

	— Би бас тэгж бодлоо. Гэсэн чиг, тийм ижил нэртэй хүний нэр гарсан нь танд баахан эвгүй байлгүй дээ гэхэд нь, Шука кофе руу сарвайгаад, 

	— Та тэгж бодож байна уу? Миний бодоход эрхэм та буруу бодсон болж байна. Би хэлэхдээ: Миний хамаатан хүн биш гэсэн шүү дээ. Би өөрөө байсан хэрэг гэхэд нь, Станиевичова царай баахан улайсхийгээд, тэр эвгүй байдлыг засахыг оролдон, баахан хэт өндөр дуугаар инээж, 

	— Ямар сонин харилцан будилалцаж байна, та минь? Яг тайзан дээр гарч байгаа юм шиг. Миний бодоход, гүн ноён аягүй муухай алдаа гаргачхав аа даа гэхэд нь Пуциатыцки 

	— Би ч тэгж бодлоо гэж гуншин дуугарлаа.

	Пуциатыцкийн авгай Роза, царай нь улам ч урт болсон шиг бөгөөд, гэдийгээд сууж байлаа. Тележынски хөлөө ачиж, гансаа сорон, төрлийнхөө хүн болох Пуциатыцкийг нэг харж, Шукийг нэг харж, тэдний мэтгэлцэж байгаад таваа ханаж байлаа.

	— Миний горьдож байгаагаар... гэж Пуциатыцкийн эхэлтэл, Станиевичова үгийг нь тасалж, 

	— Эрхмүүд, миний дүүгийн нөхөр, аль хэдийн, дайнаас өмнө зүүний үзэлтэн байсан гэдгийг мэдээгүй байх. Миний л мэдэх үеэс тун үндсээр өөрчлөх үзэлтэй хүн байсан даг. Осолгүй тийм биз ээ. Стефан аа? гэхэд нь, Шука

	— Намайгаа зөвтгөх гэж их оролдож байна аа даа, чи гэвээс, Пуциатыцки эсэргүүцэж, 

	— Хүлцэл өчье, эрхэм ээ. Та шударга бус байна. Миний хувьд гэвэл, би зоригтой, тухайлсан үзэл санаатай хүнийг, тэдэнтэй санаа нийлэх эсэх нь хамаагүй цөмийг эрхэм дээд болгон үздэг. Миний бодоход, тухайн боловсрол байхгүй хүн, гагцхүү тийм л юм баримталж байх нь зүйтэй. Та, миний энэ саналтай санаа нийлэх байлгүй? гэхэд нь Станиевичова, Шукийн зүг их л учиртай харж, чи ингэж л хүн танихгүй байдаг даа гэсэн шиг харсанд, Шукийн дотор тун дургүй нь хөдөлж, 

	— Эрхэм та, гитлерчүүдийг бас тэгж эрхэмлэн дээдэлдэг байв уу? гэхэд нь Пуциатыцки хирдхийж

	— Би ухаарсангүй, та чухам юу?.. гэхэд нь, 

	— Тэдний зоригтойг үгүйсгэж болохгүй шүү дээ хэмээвээс, 

	— Тэр ч тийм гэтэл, 

	— Үзэлгүй гэж бас болохгүй шүү дээ гэсэнд Пуциатыцки, гараа дэлгэж, 

	— Хэрэв та асуудлыг ийм байдлаар тавьдаг бол, эрхмүүд ээ?.. гэхэд нь Станиевичова дахин хөндлөнгөөс ороод, 

	— Эрхмүүд минь ээ, өршөөж хайрла! Германаас өөр ярих сэдэвгүй болчихсон улс уу, бид чинь? хэмээвээс, хажуугаас нь Тележински өлгөж аваад, 

	— Еврейг ярьж болно доо гэлээ.

	Казиа гуай, эрх охины царай гаргаж, 

	— Тийм юм би ер сонсох дургүй. Эрчүүд нийлэхээрээ нэг бол дайн, нэг бол төрийн бодлого хэлэлцдэгийн учрыг би ер ухаардаггүй юм. Тусгүй шүү! Айхтар залхам юмны нэг дээ! гэхэд Пуциатыцки буруугаа хүлээж, 

	— Миний буруу даа. Хатагтайн зөв. Эмэгтэйн нуталдаг юмыг би ер хэзээ ч зүйтэй л гэдэг хэмээвээс тэр хатагтай өөдөөс нь хөөрхнөөр харан тал өгөөд өөрийнхөө эвжин овжинд урамшин сэргэж, Шукийн зүг хариу ЭрГЭЖ, 

	— Дахиад кофе хийх үү? гэхэд нь, 

	— Боллоо гэлээ.

	Шука бас нэг талаар, Пуциатыцкиас тас өөрөөр боловч, нэг юмыг зүйтэй гэж үзсэн гэж хэлж болох байлаа. Эдгээр хүн, аж төрөх, юм сэтгэн бодохын хувьд байдал нь агаар мэт нэвт харагдах бөгөөд хэн хүн, өөдөөс нь хувийнхаа учир зүйг гаргаж тэднээс өөр, мөн тэдний эрхшээл үл дагахыг үзүүлэх гэвэл, инээдэмтэй байдалд орчих шинжтэй ажээ. Тэр учир огцом ширүүхнээр «боллоо» гэж хэлэхэд нь цөм чимээгүй болцгоосонд биеэ инээдэмтэй байдалд оруулчихлаа гэж сэтгэлд нь туслаа. Юунд тийм яриа өдөөлөө дөө? Өөрийнхөө бодсоныг тэмдэглүүлэх гэж үү, тэднийг даван булчих гэсэн хэрэг үү? Аль, аль нь ч гэсэн дэмий байж л дээ гэж бодлоо.

	Чингээд Станиевичовын зүг хартал, Пуциатыцкийн зүг толгой, дал мөрөө хазайлгасхийн байж байгаа нь Маритай тун адилхан шиг санагдсанд, ганцаараа шөнө түүнээ дурсан бодож байдагтайгаа адил дотор нь сонин болж, айдас ч хүрмээр юм шиг тул, аньсагаа дорогш буулган, зүрхээ цохилсноос арай ч сулхан, тун холоос дуулдаж байгаа юм шиг сонстох дуугаар эхнэрийнхээ эгчийн Пуциатыцкитэй хэлэлцэж байгааг нь сонсож байх шиг болсондоо өндөсхийн боссонд, Станиевичова үгээ таслан, Шукийн зүг, 

	— Явах нь уу? гэлээ.

	— Явлаа. Арга буюу, өөр бас элдэв ажилтай гэхэд нь, 

	— Харамсалтай байна даа! Энэ Островиецэд байхдаа намайгаа арай бүр мартчихгүй биз дээ? гэхэд нь салах ёс хийж, 

	— Хаанаас даа гээд үүдний өрөөнд ороход нь хойноос нь үдэж, дээлээ өмсөх үед нь, 

	— Буцаж ирэхэд нь Марийг миний өмнөөс үнсээрэй гэсэнд нь, 

	— Тэгэлгүй яах вэ хэмээвээс, Станиевичова өгүүлрүүн:

	— Барааг нь харахын хүсэл тун их. Уулзаагүй даанч удлаа даа гэж, байдал нь зохистой, бараг элгэн дотно шинжтэй байгаа нь, дотроо хэдийгээр Шукад дургүй, бараг үзэн яддаг шахуу боловч, нүдэн доорх үрчлээгээ гоё болгодог аргаар чадамгай далдалдаг шигээ, сайхан зан гаргаж, муухай санадгаа далдалжээ. Шукийн бодоход, эцэстээ ер нь буруушаалгахаас гайхуулмаар байдалтай ажээ гэж бодоод, 

	— Нээрээ чиг, эгч дүү та хоёр уулзаагүй удсан даа гэлээ.

	Чингээд гараад явсан хойно нь, толины өмнө үсээ засаад, Шукийг өдсөн, инээмсэглэх дүрээрээ эргэж гийчин дээрээ ороод, тэднийг сайхан ярилцаж байгааг бахархан харав. Пуциатыцки нь ямархан нэгэн шог үг хэлж гүйцээд чимээгүй болсон тэр үед Тележински нижигнэтлээ инээсэнд Станиевчова, чухам учрыг мэдээгүй боловч, бас инээлцлээ. Шукийн тухай хүн юм дурдахгүй байх гэж бодсончлон, хүн ер юм хэлсэнгүй. Тэр ч байтугай, Пуциатыцкитай ч гэсэн, Тележински ч гэсэн, цөм харилцан санаа амар, сайхан зантай байгаагаа үзүүлэх гэж сэтгэл нэгтэй хичээж байжээ.

	Чингээд, Пуциатыцки санал гаргаж, «Монополь» буурчийн хоолны танхимд оройн хоол нийлж идвэл яана гэж санал гаргаж, цагаа хараад, 

	— Найм хагас болж байна, цаг яг тохирч байна. Хамтын төсөл санаа урагштай болох болтугай гэж наад зах нь нэг нэг хундага сайн дарс уувал зохих байна гэхэд нь Станиевичова, 

	— Дайн төгссөнийг бас тэмдэглэлтэй гэсэнд, Пуциатыцки ярвайж, 

	— Тэр тухайд нэг хундага хар архи болох вий. Тэгвэл ямар вэ? гэхэд нь

	— Юу ямар вэ гэж? Хундага хар архи уу? Би татгалзахгүй гэвээс, 

	— Түүнийг би мэдэж байна. Ер нь... бүх төсөл саналын тухай ямар вэ? гэхэд Пуциатыцка, янжуур асаагаад, 

	— Голомгүй санал төсөл өө гэлээ.

	— Тун оновчтой! гэж Станиевичова дуугарч, гагцхүү буцахдаа яана? Өнөө сэргийлэхийн хориултай цаг гэж бий шүү дээ... Хэд хүртэл явж болдог билээ? гэхэд нь Пуциатыцки гараараа тоомсоргүй зангаж, 

	— Арав хүртэл болдог байх аа. Тэр ямар хамаатай? Хөлсний тэргээр буцамз бид, хэрэв өглөө болтол байх дургүй бол, яах вэ «Монопольд» шөнөжин зугаа цэнгэлтэй шүү дээ гэхэд нь Станиевичова өөрөө юм чадахгүйн байдал үзүүлэх дуртайн дээр, түүнийгээ сайн зан шинж, гэж үздэг учир, 

	— Намайг хүргэж өгнө биз? хэмээвээс, Тележински мэхийж, 

	— Дуртай газарт чинь гэсэнд, 

	— Таны тэр тэнь сайхан байна? Намайг бүү шоологтун, би ер шөнө явахаасаа одоо тун айдаг болчихсон... хэмээвээс, Пуциатыцки, төрлийнхөө хүний зүг

	— Фред, «Монопольд» саяны орж үзсэн биз? гэхэд нь

	— Өчигдөрхөн орсон гэлээ.

	— Ямар байна? гэхэд нь, 

	— Овоо сонин газар хэмээсэнд Станиевичова, хувцсаа хараад, 

	— Хувцсаа солих уу? гэж асуусанд, 

	— Хэрэггүй гээд Пуциатыцки, — Огт сольж болохгүй. Энэ хувцас тань тун аятайхан, тийм байгаа биз, Руж оо? гэхэд нь Пуциатыцка Станиевичовыг эх хүний энхрийлдэг байдлаар тэврээд, 

	— Манай хайртай Касиа гуай үргэлжийн үзэмжтэй гоё шүү гэсэнд, цаадхын царай баярласандаа улайж, Пуциатыцки, цөм түүний санал ёсоор болсонд бахархаж, алгаа хавирч гарлаа. Тэгээд, зэргэлдээ өрөөний зүг зааж, 

	— Одоо явцгаая! Тэр хоёрыг бас аваад явъя. Бага Коссецки аятайхан хүү бололтой. Нөгөө нэг нь... гэтэл Станиевичова санаа авч, 

	— Нээрээ! Тэднийг би огт мартчихлаа. Үхтлээ ярьсаар байгаа биз. Эрэгтэйчүүд ийм л тусгүй дээ! гээд, өрөөн дундуур гараад, хаалган дээр нь

	— Байна уу? гэхэд нь Вага цаанаас нь

	— Орогтун гэсэнд ороод, хаалгаа ёсчлон хаагаад, 

	— Ингэж май тавих гэж! Бүтэж үхмээр байна шүү гэлээ.

	Нээрээ ч, тэр бяцхан тасалгаанд янжуурын утаа май тавьсан шиг байжээ. Вага босож, Андшей бас даган боссонд, 

	— Би та нарыг үймүүлчхэв үү? Яриагаа гүйцэв үү? хэмээвээс, Вага, 

	— Бараг л гүйцлээ. Танайд бас нэг зочин хүрч ирэв үү? гэхэд нь, 

	— Онц юмгүй дээ. Садан төрлийн хүн ирээд явсан. Та нар нээрээ ярьж гүйцэв үү? гэхэд Вага толгойгоо доош нь болголоо.

	— За тэгвэл сайн. Би та хоёрыг нэг наргианы газар аваачлаа гэхэд нь, 

	— Дахиад юу нь болох нь вэ? Хаа хүрэх вэ? гэвээс, 

	— «Монопольд». Дайн төгссөнийг ямар нэгэн маягаар ёслох учиртай. Мөн бидний төлөвлөгөөг тэмдэглэлтэй, ахмад аа. Та хоёр ядарчхаагүй биз дээ? гэхэд нь

	— Гайгүй байна аа! хэмээвээс, 

	— Тэгвэл яамай. Одоо явцгаах уу даа? Ажвал, та бодлого болчихсон бололтой гэхэд нь Вага, 

	— Тийм ээ. Би бас нэг хүнтэй уулзах хэрэгтэй хэмээвээс, 

	— Хувийн хэрэг үү? гэсэнд, 

	— Дан хувь ч биш ээ гэхлээр нь, 

	— Тэгвэл очоод яах вэ. Онцын чухал юмгүй байгаа биз гэхэд нь, 

	— Тийм биш ээ гэлээ.

	Станиевичова санаа алдаад, 

	— Дандаа л энэ тэртэй уулзах гэж, ахмад аа, яасан чиг залхуутай юм бэ? За, яамай, очвол тэр лүүгээ очигтун. Би чөлөө олгоё. Гэвч сүүлд нь бидэн дээр хүрч ирнэ биз дээ? гэхэд нь

	— Хичээж үзье хэмээвээс, 

	— Үзнэ барина гэхгүй шүү, лав хүрч ирнэ биз? гэсэнд, 

	— Бараг тийм дээ гэлээ.

	— Та ч мөн залхмаар хүн байх шив дээ. Гэвч, ам өгснийг тэнь баримталъя. Андшей та бас цаанаа хүнтэй уулзах ажилтай юу? гэж бодлого болсон Андшейг харсанд, 

	— Яг л «Монопольд» гэлээ.

	— Эмэгтэйтэй юү? гэтэл, 

	— Эрэгтэйтэй гэхэд нь, 

	— Тэр эрэгтэйтэйгээ бүхэл үдшээ суухгүй юм байгаа биз дээ? хэмээхүл, 

	— Сайндаа нэг мөч гэсэнд, 

	— Болж, болж! Тэгвэл, салах ёс хийхгүй. Тэгээд, миний хүсэх юм гэвэл, чухал юм огт хэлэлцэж болохгүй шүү. Зугаатай наргиантай байж үзье л дээ энэ орой... гэлээ.

	Вага, Коссецки Андшейтэй яг хотын цамхгийн хаалганы өмнө салах ёс хийжээ. Тэр бяцхан гудамж нь ягаавтар байшин, хэсэг хэсэг зулзаган туулайн бөөр модтойгоо шар бүрэнхийд богинохон бөгөөд чив чимээгүй байжээ. Огторгуйг их үүл бүрхэж, салхигүй, бүгчим байсан тул Вага, 

	— Салхи хөдөлнө дөө. Та «Монопольд» орох уу? гэхэд, 

	— Тэгнэ гэлээ.

	— Миний эсрэг ажээ. За, сайн яваарай гэхэд нь, 

	— Та «Монопольд» очихгүй биз? гэвээс, 

	— Үгүй шив дээ. Яваандаа болъё гэж, гараа барилцан ёслоод, тус тусын одох зүг чиглэж, Андшей Таван сарын Гуравны гудамжийг чиглэв.

	Косциушкийн цэцэрлэгтэй нэг талаасаа зах нийлсэн цэцэрлэгт гудамжаар зугаацаар явагсад дүүрэн. Сэргийлэхийн хориултай цагийг бодох учиртай боловч, таван сарын богинохон үдшийн цагт салхинд гарах гэж үй олон хүн явах үүнд, голдуу залуу хүн, туулайн бөөр модны доогуур нэг нэгэндээ наалдсан хоёр хоёроороо буюу хэдүүлээ сугадалцан, инээлдэн шуугилдаж яваа нь, үсээ бужгар болгосон, хөхөл сэвлэгэн үстэй охин, тод өнгөтэй хувцастай, өндөр товхтой модон улавч гуталтай бөгөөд хөвүүд нь цамцныхаа ханцуй шамлаад, пиджакаа мөрөн дээрээ тохчихсон. Зарим нэг нь маалинга шуудагтай явцгаах ажээ. Саглагар туулайн бөөр модон доорх вандан цөм шахцалдсан хүн суугаатай. Олон хүний дунд бас цэргийнхэн арвин тохиолдож, зөвлөлтийн хэдэн цэрэг, вандан дээр сууж байсан нөхдийгөө тойрон зогсож, нэг нь баян хуур дарж байлаа.

	Тэр завсар тэнгэр улам бүрхэж, агаар маш бүгчим болж, харлан бүхий огторгуйд алсын цахилгаан чимээгүй гялс гялсхийн гийгүүлж байлаа. Цэргийн явдал байдал хараахан гүйцээгүй тул, гэрэлгүй харанхуй байлгах журам хэвээрээ тул, гудамжны дэн асаагаагүй, улам улам харанхуй бүрэнхий болж байсан үүнд гагцхүү машины гэрэл хааяа хааяа харанхуйг гийгүүлж, урт зурвас гэрэл, модон дунд буй хүний сүүдэр татуулж, дээгүүр туулайн бөөр модны хөдлөхгүй шигүү навч намааг, гудамжны гүн уртааш нь тэр Цэцэрлэгт гудамжны урт уудмыг гэрэлтүүлсхийх ажээ. Тэгээд хамаг юм, бор шар сүүдэрт далдардаг байсан үүнд Андшей, баахан бодлого болж, хүн амьтныг ер ажилгүй явтал, радиогийн өндөр дуут нь сүүлчийн мэдээ нэвтрүүлэн, үдээс хойш зарлаж байсан эрэгтэй хүний өнөөх хоолойгоор харанхуйд тодхон уншиж

	— «Байлдааны ажиллагааг бямба гарагийн өглөөний найман цагаас зогсооно...» гэжээ.

	Цаашаа хэдэн арван алхмын цаана байгаа өндөр дуут намдасхийн дуугарч

	«Одоогийн энэ зүйл бол, Германы сүүлчийн бөгөөд бүрмөсөн бууж өгөхийн бэлтгэл нь болмуй» гэв.

	Харанхуй, болсон учир, радиогоор уншигчийн дуу хоолой өдрийнхөөс арай тодхон дуулдаж, нүдэнд үзэгдэхгүй өндөр хоолойт нь Цэцэрлэгт гудамж болон сэлгүүцэн яваа олны дээгүүр тэр үгийг ердийн байдалд байдаггүй мундаг үлэмж биетний сүртэй их дуугаар уншиж, өндөрт ганцаараа уншин бархирч байгаа тэр дуу хоолойг энэ удаа ер хүн сонсохгүй аж. Зургаан жил уртамжлан хүлээсэн тэр ялалт нь одоо болоход өнгөрсөн цагийн, өчигдрийн юм болчихжээ.

	 

	 

	Их үдээс хойших цагийг Алек Срениав голд өнгөргөж, усанд орж, мөн хараахан тэр нутгийн бус бөгөөд аятайхан хүүхнүүдтэй наалинхайлж ч үзлээ. Тэгээд нар хэлбийхэд, чөлөөтэй сул цаг зөндөө тул, «Балтик» гэдэг кино театрт очиж, зөвлөлтийн журмын цэрэг гардаг кино үзээд, сүүлээр нь бас Захын хавьд буй бяцхан цайны газар итали мөхөөлдөс цадталаа идээд, нэг мэдэх нь ээ орой болчихжээ.

	Тэгээд их яарч, хөлөрч халууцан, малгайгаа авчхаад пиджакаа мөрөн дээр тохоод Таван сарын гуравны гудамжны явган хүний замаар хурдлан явсаар, нэг хэдэн охид хөвүүдийг өнгөрөөд Андшейтэй бараг л мөргөлдчихсөнгүй. Яг тулдгийн үед ахынхаа дүрийг өндөр нуруугаар нь таньж, хоромхон ихэд сандарсан боловч, хажуу тийшээ вандангуудын зүг ухасхийн зайлахдаа бүрэнхийд урт түрийт гуталтай хүний хөлд тортол, 

	— Яаж байгаа чинь энэ вэ, харла аа! гэж нэг хүн дуугарчээ.

	Яаран зайлтал, бас нэг хүн дайрчихсанд нарийн дууг нь сонсвол эм хүн бололтой ажээ.

	Тэгтэл, Андшей, дүүгээ ажилгүй өнгөрч одсонд Алек олны дунд шургалан, удалгүй сандарснаа тайтгарч, түр зогсонгуут хөлс болсон магнайгаа арчаад, үсээ засуут, гайтай юм даа! гэж өөрөө өөрөөсөө ичингүйрч, тийм ялиагүй юмнаас тийм амархан сандарсандаа эвгүй болж, хэрэв Андшей ажиж орхисон бол, би яах сан билээ? гээд ах юм мэдээгүй, мэдэх ч үгүй байх гэж нутад санахдаа эжийдээ итгэх санаа нь, эжийнхээ, итгэдгийг тэсэргүүлж орхисонтой хэмжээ хэр адил болчихлоо. Бүх тэр юм, ах бид хоёрын хоорондох нууц юм болоод үлдэнэ гэж бодоогүй болбол, хулгай хийхэд хүрэх бил үү? Чингэдэгтээ арай нут итгэхгүй байлаа. Тэгээд өнөөдөр сая ухаарваас, өөрийг нь хайрладаг хүний сэтгэл чилээн зовоох нь үнэхээр биеэ шахан баалах зүйл боловч, хараахан хайрлах сэтгэлийг таслах зүйл биш болов уу? гэж бодож байсан ажээ. Тэгээд муу явдлаар биедээ хариуцлагын хүнд дарааг татах зүрх гүйцэхгүйгээ мэдэж, Шреттер Юрек шиг сагсууран бахархах халаг хухуй, чадахгүйгээ ичингүйрэн дахин давтан баталж, юунаас ч буцахгүй түүний зүрхтэйд атаархан, түүнтэй адил болбол юутай билээ! гэж хүсдэг байжээ.

	Чингэж явсаар Алек, зүлгийн цуваа завсарласан газраар Цэцэрлэгт гудамжнаас хажуу тийшээ зугаацан явагсдын өргөн цуваа замд ороод, цэцэрлэг дундуур явтал, цэцэрлэгийн захаар бие биедээ наалдан хоёр хоёроор явагсад бага сага дайралдаж, шамдан ширүүлж алхтал, модны сүүдэрт хоорондоо шивнэлдэж байгаа бас нэг эрэгтэй эмэгтэй хоёрын дэргэдүүр өнгөрөөд, хүнгүй ганцаараа явбаас, орчин тойронд бараг шөнийн харанхуй мэт болж, модны иш тун хачин хэлбэртэй харагдаж навч найлзуур нь нууц төгөлдөр байдалтай үзэгдэн, хооронд нь чив чимээгүй бараан хар сул газар дайралдан авай.

	Явсаар нэгэн цөөрөмд хүрвээс, унжгар удын навч найлзуур навсайсны дунд бараан тэгш мандал нь чив чимээгүй, огт хөдлөхгүй байдалтай бөгөөд төдхөн усны зүгээс сэрүүн чийгтэй сэвшээ татлаа. Нам гүм бөгөөд ганц ч хүн үзэгдэхгүй, эзгүй газар ажээ. Агаарт шумуул шунгинасхийх анир гарч, хөл дор хайр чулуу хяхнасхийсээр, цэцэрлэгт цаашлан орох тусмаа заяанаасаа ургаж, хүн гар хүрээгүй, хачин нууц байдалтай болж ирэв.

	Алек чингэж явсаар бас нэгэн цөөрөм өнгөрөөд, хажуу тийшээ мурийсан цувцаар алхваас, бат цагаан мод, бэх мод тал талаас ойн цоорхойг тойрон доошоо явтал, голт бор гүндээ цэцэг, монос ургасан газар тохиолдлоо. Үүнд хэдий харанхуй боловч, Алек тэр цэцэрлэгийн өнцөг бүрийг цээжээр мэдэх бөгөөд нууцгай цувц жимийг огт андахгүй ажээ. Явж байтлаа, гэнэт зогсоод, амьсгал даран чагнавал, хойноос нь нэг хүн явах шиг. Орчин тойронд чимээгүй боловч, хайр чулууны чүү чамай дуулдах чимээ гарч буйг сонсоод, замаас хажуу тийш үсрэн гарч ширэлдэн ургасан голт борын модны далд нуугдаад, хагас хувийн төдий хүлээтэл, зүрх нь түгшин цохилж, хүн алхах чимээ айсуй болсоор харанхуйд хүн явах шиг юм харагдахыг Шимански Фелек байна гэж дотор онгойн таньж, аяархан исгэрсэнд цаадах нь зогсоод Алек зам дээр нь гарч ирээд, 

	— Сервус! гэж ёсолбоос, 

	— Сервус! гэж хариуллаа.

	Фелек, нуруугаар Алекаас нам, бие чийрэг, царай татар, үс мушгирсхийсэн маш өтгөн бөгөөд бараан, Алекийг

	— Айж цочив уу? гэхэд, 

	— Юунаас? гэлээ.

	— Миний исгэрэхэд хэмээвээс, 

	— Яалаа гэж? Чамайг гэж харсан шүү дээ гэвэл, 

	— Тэгсэн үү? Намайг харсан гэж үү дээ?

	— Тэгэлгүй яах вэ.

	— Хэзээ? гэхэд нь Фелек, жартгар хар нүдээ аньсхийгээд, 

	— Тэр юун хамаа гэвээс, Алек мэдэгдэхүйц урмас үгүй болсонд цаадах нь зориг оруулж, 

	— Битгий гонсой, шамдъя, орой болчихлоо гээд, нэг хэсэг дуугүй явснаа Шимански

	— Аяа, Христосын шарх аа, яасан ч бүгчим юм бэ! гэж гүнгэнэсэн нь, үнэхээр амьсгаа авахад хэцүү, агаар гэж нялцайсан чийг шингэсэн мэт бөгөөд алсаас гялсхийх гялаан ойртосхийж байсанд, Алек шивнэсхийн, 

	— Цаг хэд вэ? гэлээ.

	Фелек гараа өргөөд орхисонд, 

	— Харагдахгүй байна уу? хэмээвээс, 

	— Цаггүйгээ мартчихлаа. Ес хагас дөхөж байгаа бил үү, есөөс ч... гээд зогслоо. Цэцэрлэгийн газар тэгшгүй болж, аятайхан өгсөж байтлаа, гэнэт нарийн түргэн болсонд Алек дахин дуу гарч, 

	— Бий юу? гэсэнд

	— Юу? гэтэл, 

	— Мөнгө хэмээвээс

	— Бий. Байз, одоо замаас салъя гэхэд Алек зогсоод, 

	— Байз, өөр нэг аятайхан дөт зам бий. Тэр царс модны цаана ойрхон гэхэд нь, харанхуйд нэг их саглагар том модны бараа харлан харагдсанд, Фелек инээмсэглэн, 

	— Тэнд манай араас чи ороод ирсэн билээ... гэхэд нь, 

	— Санаж байна уу түүнийг? хэмээсэнд, 

	— Уухай. Тэр замдаа нүүр амаа алгадуулчихсан шүү дээ гэхэд нь Алек эгдүүцэн, 

	— Хэн, би юу? Та нар тэр үед харин авхуулчихсан шүү дээ. Би Юректэй, чи Януш Марцин хоёртой байсан. Санаж байн уу? гэхэд нь Фелек, 

	— Нээрээ тийм билээ л гэж дурдан санав.

	Тэгээд хоёулаа, Косциушкийн цэцэрлэгийн тэр эзгүй хоосон хэсэг нь сургуулийн дээр үеийн тоглоомын газар байсан өнгөрсөн цагаа саналаа.

	Тэр царс модны цаанаас нь үл мэдэг жим, мод шугуйн гүнд орж, Алек түрүүлээд тэр жимээр, хойноос нь Фелек явтал, газар нь гэнэт сүрхий уруу болж цэцэрлэг ч гүйцэж, эгц эргийн захад төмөр утсан хашаа байж, цааш нь хотын захын нэгэн гудамж эхэлж байгаа нь тэр үед харанхуй, хүн харгүй ажээ. Харанхуйлсан байшингуудаас хэдэн гэрэл муутай дэн хийд өлгөсөн юм шиг үзэгдэн, нэг байшингаас төгөлдөр хуурын чимээ дуулдаж байгааг бодвол, цонх нь нээлттэй бололтой. Бас нэг хүн дугуйгаар замын голоор явж, бяцхан дэнгийн гэрэл нь галт хорхой юм уу гэмээр алсаас харагдах ажээ.

	Мод шугуй нь тэр эгц эрэгт тулсан үүнээ Алек, 

	— Тийш ээ! гэж шивнээд, тэр зүг эргэж, шинэ навч нахиандаа хүндэрсэн мөчрийг болгоомжтойгоор зайлуулж, огт андуурахгүй урагшлан одтол, гэнэт зогсож, 

	— Ирлээ! гэхэд нь Фелек дөхөж ирээд, 

	— Уухай даа. Үүгээр нээрээ дөт байна гэхэд нь, 

	— Эс хэл лүү гэлээ.

	Тэдний өмнө бараг нэг алхмын газар, ширэлдэм өвс намхан бут ургасны дунд нэг хонхор нүх харагдаж, зоориноос гарч байгаа юм шиг хүйтэн чийг ханхалжээ. Чингээд бөхийгөөд, нарийн хонгилоор дотогшлон орвоос, ёроол нь тэгшгүй, чулуурхаг. Тэгтэл харанхуйд цаанаас нь нэг хүн нам дуугаар:

	— Хэн бэ? гэсэнд, Алек төв байдлаар

	— Эрх чөлөө гэж мэдэгдлээ.

	Фелек нэг чулуунд тороод, 

	— Ай харла! Марцин, битгий мангуур, гэрэл гарга гэвээс, гар чийдэнгийн гэрэл тэр хонгилд гэрэлтүүлж үзвээс баахан дор, бяцхан бие жижиг Богуцки Марцин адар маш намхан газар зогсон буйд Фелек хонгилын туургыг харж үзээд, 

	— Яах нь тэр вэ, энэ нүх бага болчхов уу? гэхэд, 

	— Чи л том болчихсон байлгүй гэж Алек инээгээд, тэгэхдээ нэг их базаасан гэж үү хэмээвээс, 

	— Надад л болоод байгаа юм гээд, Марцин гар бариваас цэл хүйтэн бөгөөд чийгтэй, лавдуу биед сайнгүй ажээ.

	— Юрек бий юу? гэж Алекийн асуухад, 

	— Хамгийн түрүүнд ирээд, удаж байна гээд гар чийдэнгээ унтрааж, цаашаа тэр хонгил гэнэт эргэсэнд нэг их уудам бус боловч, нэлээд өндөр зоорь шиг юманд орвоос, туурганд өлгөөстэй нэгэн дэнлүүний сүүмэлзэх гэрэлд улаан туурга, тэгшгүй боловч сайн чигжсэн хатуу шалтай бөгөөд буланд харанхуй, зарим газар том чулуу өрөөстэй цайран харагдаж байгаа нь, дээр цагт Индианы эрхэм удирдагч цуглаж, ёслолын хурал хийж байна гэж тоглодог байх үедээ суудал болгон зассан чулуу нь харагдаж, тийм нэгэн чулууг хөлөөрөө тулж Шреттер Иерзы зогсож байлаа гэнэ. Нуруу өндөр, урангивтар, үс хонгор, толгой хавчиг бөгөөд шувууны толгой шиг, биед өмссөн нь биеийн тамирын хувцастай, богинохон арьсан цээжмэг дээлтэй ажээ. Дэргэд нь шахуу Котович Януш байдал урьдын адил ганган, баахан ядарсхийсэн шинжтэй, чухамлавал, тийм байдал сүр бадруулан үзүүлж зад индүүдсэн үстэй даавуун өмдтэй, урт өргөн пиджактай, ажиггүй туурга түшин зогсож байсанд Фелек, тэр зооринд ороод, байдлыг харуут, 

	— Хараач ер ондоо болоогүй, ганц арай хэмжээ нь биш болчихсон шиг

	— Сервус, Юрек! гэж Йерзын бага нэрээр дуудан ёсолсонд Шреттер толгойгоо өндийлгөөд, 

	— Оройтчихлоо шүү! гэж хариу дуугарахдаа, өөрийнхөө биеийг өргөсхийж бусдыг баахан хөнгөн үзэх үес нөхөр ханийн зүг ярьдаг зангаа гаргаж айван тайван байдалтайгаар дуугарахад нь Алек улайж, Фелек нь Йерзын удирдангуй байдлыг нэг их юм болгодоггүй тул, далаа хавчаад, 

	— Тэгж үү? Нэг их ч хождоогүй байх аа! гэхэд нь Шреттер Юрек, хоорондоо ойрхон ёнхор нүдээрээ Фелекийн зүг ширвээд, 

	— Их багын тухай би арай хэлээгүй, зөвхөн хожигдлоо л гэж байна. Тэр болоо юм биш үү, гэсэнд Котович Януш ёжтойгоор инээсхийснээ далдлахыг огт бодсонгүй. Чингээд үстэй даавуун өмднөөсөө янжуурын алтан сав гаргаад тамхи татаж гарсанд Фелек, 

	— Хүнд тамхилахгүй юм уу, муу гахай, чи? гэхэд нь Котович, тамхиныхаа хайрцаг сарвайгаад, 

	— Татаач... гэлээ.

	Алек бас нэг янжуур авбаас, Мардин тамхи татдаггүй, Шреттер Юрек бас татахгүй гээд тамхины нь сав харж, 

	— Шинэ олз уу? гэхэд нь, 

	— Сайхан санагдаж байна уу? гэвээс, 

	— Миний хэрээс хэтэрхий сайхан эд байна гэлээ.

	— Чиний мэдэх хэр гэж дээ! гэлцтэл, Шреттер тэдний үг таслан

	— Сууцгаа! Та нарт сануулах нь, бид нөхөрсөг цуглаанд юм уу, шар айраг уудаг газар хүрэлцэн ирсэн хэрэг бус гэсэнд Януш

	— Ээ харла! гэж аман дотроо аяархан дуугарахыг гагцхүү дэргэд нь зогсож байсан Фелек л сонсжээ.

	Чингээд, чулуун дээр чив чимээгүй сууцгаатал, Фелек, 

	— Золиг чинь яасан янгиа хатуу юм бэ? гэж ярвайгаад Янушийн зүг бөхийж, — Бөгсөө үүн дээр хөлдөөчих вий дээ... гэлээ.

	Цанхигар туранги царайтай, элэнхий оготор пиджактай, даарчихсан шинжтэй, алгаа баахан хийрхсэн байдалтайгаар хавирч байв. Нэгэн хэсэг цөм чимээгүй суутал санаваас тэр туурга, тэр бараг бүрэгт туурга адарт сүүдэр хөдөлцгөөж, баахан хөгц ургасхийсэн тэр чулуу хэчнээн юм сэтгэл санаанд сэргээвэй!

	Алек тэсэж ядаад, 

	— Юрек Өндөр Шонхорыг3 санаж байна уу? гэвээс, урьд тийм нэр зүүж явсан Шреттер хөмсгөө атируулан, 

	— Багын тэр дэмий тоглоомын тухай сүүлд яривал яана? гэхэд нь

	— Тун сайхан зугаацдаг байсан түүнийг яриад барахгүй гэж Фелек хажуугаас нь дуугарваас, Шреттер дуугүй болоод, тэнд байсан хүний дундаас ганцаараа суулгүй, цааш нь чиг гэсэн, өрөөсөн гараараа эрүүгээ тулаад, өрөөсөн хөлөөрөө чулуу өшиглөөд зогссоор байсанд лааны сүүмэлзэх гэрэл, эцэнгэ зууван царайд нь тусч, сүүдэр нь том гэгчийн бөгөөд мөр нь нугарсан байдалтайгаар араас нь туурга адар хоёрт тусгаж байлаа. Газар дор байдгаас өөр тохиолд байдаггүй жигтэйхэн чимээ имээгүй аж, бас газар дор дуугарсан юм шиг тэнгэрийн дуу маш холоос дүнгэнэсхийн дуулдсанд Марцин, 

	— Аянгатай бороо гэж шивнэвээс, дахин тэнгэр нижигнэн дуугарлаа.

	Цөмөөрөө тэр чимээ чагнасхийтэл, Шреттер нуруу тэнийн тэр тухайд арай дотно найрсаг өнгөтэй тодхон дуугаар

	— Та минь сонсоцгоо. Миний хүсэх минь, дэмий будилаан маргалдахаас зайлсхийвэл дээр бий... гэтэл нь, Фелек дэмжин баталж, 

	— Зүйтэй хэмээвээс, Йерзы түүнийг сонсоогүй дүрэм үзүүлэн

	— Бид бие биеэ хар багаасаа өдий олон жил мэддэг, хуучин найзууд шүү дээ, тийм үү? Одоо бол, би та бүхний дарга. Миний тушаахад та нар дагаж гүйцэтгэх ёстой. Бид байгууллагынхаа анхны тав даруй мөн. Байгууллагаа бид бий болгоод, хойшдоо бидний л ямар болговол, тийм байх болно. Миний үгийн учир утгыг та ухаж байгаа байлгүй. Танил тал хүний тоглоом зугаа биш шүү энэ маань гэхэд Фелек, шүднийхээ завсраар тамхитай шүлсээ хаян, 

	— Мөн дөө, явуулаад л бай! гэхэд нь

	— Тэр учрыг би дахин давтахыг хүсэхгүй, тэр та нарын мэдэх хэрэг. Би юу ч болсон, юу хийхийгээ мэдэж байна гэвээс, Фелек чулуун дээрээ хөдөлсхийгээд. Йерзын зүг хялам хараад, дахин юм дуугарсангүй. Шреттер нь цаашаа хэлэхдээ

	— Одоо чухам хэрэг учраа ярьсугай. Өчигдөр та бүхэн миний тушаал авсан. Миний анхны тушаал. Өнөө орой хүн бүхэн таван мянгыг авч ир гэснээ онцолъё. Тушаалыг ёсоор болгосон байлгүй гэж итгэж байна. Гэвч тэр мөнгө багадаад байна гэхэд нь, 

	— Бас багадах нь уу? гэж Фелек санаа зовнивоос, 

	— Байз. Тэр гол биш. Хүн бүр мөнгө авчирсан уу гэж мэдэхийг хүсэж байна гэхэд нь Алекийн царай улайгаад, түүнээ нуух гэж толгойгоо дарваас, Шреттер, 

	— Өөрөөсөө эхэлье гээд халааснаасаа мөнгө гаргаад, хөлөөрөө тулаад байсан чулуун дээр хаяж, 

	— Таван мянга. Мотоцикл авах гэж хуримтлуулж байсан мөнгөний минь нэг хэсэг. Нарийвчилбал, бүх мөнгөний минь дөрөвний гурван хувь гээд, мөнгөө яасан бэ гэж ойр сууж байсан Котовичоос

	— Януш аа! гэхэд нь тэр нь зовсон царай гаргаж, мөнгөнийхөө ихэнхийг гаргаад, хэдэн дэвсгэртийг яаран тоолж, 

	— Таван ширхэг. Нуух юм алга. Энэ мөнгө бол валют гүйлгэж олсон миний хувийн ариун орлого. Та нар юу андах вэ гэхэд нь Шреттер, 

	— Зүйтэй гэж баталлаа. Тэгээд дараачийн хүний зүг эргэвээс, тэр нь Шимански Фелек байжээ.

	— Чи яасан бэ? гэхэд, үг дуугүй мөнгө гаргаж чулуу дээр тавилаа.

	— Хаанаас олсон бэ? гэхэд Фелек хөмсгөө атируулан, 

	— Яасан салдаггүй ноцдог юм бэ? Цагаа борлуулчихсан даа, мэдэв үү? Бас хэлэх юм байна уу? гэхэд нь Шреттер нэг хэсэг дуугүй байгаад, эцэст

	— За, болж. Дараа нь хэн бэ, Алек уу? хэмээвээс, Алек, үснийхээ угт хүртэл улайснаа мэдээд, мөнгөө эв муутайхан гаргаж, түрүүний мөнгө тавьсны дэргэд нь тавилаа. Шреттер Алект бусдаас дотно тул зориут дуугаа ширүүн болгож, 

	— Хаанаас олж авсан? гэхэд нь Алек бэндэж, 

	— Өөрийн бага сага мөнгө байсан... гэтэл, 

	— Хэчнээн? хэмээсэнд

	— Мянга таван зуу гэхэд нь, 

	— Бусад нь? гэж асуухад дуугарсангүй.

	— Бусдыг хаанаас олж авсан бэ? гэтэл, бэрхшээлтэй, хар баагаар биеэ шахаад, 

	— Хулгай хийсэн гэсэнд Шимански Котович хоёр гэнэт зэвүүрхэн хөдөлсхийлээ. Фелек уртаар исгэрээд орхилоо. Тэгтэл Алек нэгэнт хэлснээс дотор нь онгойж, Шреттерийн цааш нь лавлан, 

	— Хэнээс хулгайлсан бэ? гэхэд нь, 

	— Эжийгээсээ гэж хэлүүт, санаа талбиуран амарч ер нь буруушаахгүйгээр үл барам, харин чиг ойшоох вий гэж бодтол Шреттер Юрек, 

	— За болж, Марцинд юу байна? гэхэд, өвдөг хоорондоо хуруугаа солбицон бодлого болж, захдуу сууж байснаа, нэрээ сонсоод, толгой өндийлгөн, бодол болсон нүдээр Шреттерийн өөдөөс харваас, Йезрын царайд сүүдэр тусан өнгөрөх шиг болж, 

	— Мөнгө чинь аль вэ? гэсэнд, нам дуугаар

	— Алга аа надад гэлээ.

	Котович Януш, босоод нэг юм хэлэх гэсэн юм шиг хөдөлсхийвээс, Фелек татаж тогтоогоод, 

	— Битгий үймүүл, ямар хамаатай юм бэ? гэлээ. Марциныг тун бэрх ядуу. Эх охин дүү тэжээхдээ, лекцээр аргацаах юм олдог гэдгийг цөмөөрөө андахгүй ажээ. Гэтэл, Шреттер, зүйл хараахан дуусаагүй гэж үзээд, 

	— Тушаал тодорхой байсан шүү дээ, тийм үү? Чи л гүйцэтгэсэнгүй гэхэд эс хариулсанд

	— Учир нь юу билээ? гэсэнд Марцины ам чичив татав хийгээд, 

	— Учрыг чи мэдэлгүй яах вэ? Надад таван мянга байвал дүү охиндоо гутал авч өгөх юм сан... гэхэд нь Котович Януш тэсэж ядан ухасхийгээд, 

	— Тэр чиний хувийн хэрэг. Энд охин дүү чинь бидэнд ямар хамаатай вэ? гэхэд Марцин түүний зүг хараад, 

	— Надад хамаатай юм аа. Тэгээд, санаа битгий зов. Би дүүдээ гутал авч өгөөгүй. Таван мянга надад байхгүй гэхлээр нь, 

	— Коссецки шиг хулгай хийвэл таарах байж гэсэнд Шреттер

	— Намдацгаа, та нар. Януш чамд тэр зүйл хамаагүй шүү. Сануулах хүн нь энд миний бие мөн гэвээс, Марцин босоод, Шреттерийн өмнө зогсон, царай нь зэвхийрээд, гар нь чичирч, амьсгал давхацсанаа дарж ядан, 

	— Хүлцэнэ үү, надад анхааруулахаас чинь урьд би нэг хэдэн үг хэлэх үү? гэсэнд Шреттер ажин хараад, 

	— Одоо хэрэггүй сүүлд, хоёулхнаа яримз гэвээс Марцин яахыгаа ч гайхан атал, мөр дээр нь гараа тавиад

	— Суу гэлээ.

	Марциныг дуулгавартайгаар үг дагасан хойно хойшоо ухасхийн, мөрөөрөө туурга түшээд, 

	— Сонсоцгоо, уг хэргийн байдлыг хэлбэл, цаад зах нь даваа гараг хүртэл бүх мөнгө буюу өөрөөр хэлбэл, хоёр түм таван мянгыг, нэг мөнгө дутаалгүй бэлэн болгох учиртай. Юу гэвэл, зэвсэг худалдан авах нэг онц завшаан тохиолдож байгааг мэдэцгээ. Яаж авах тухай би мэдье. Одоо... гээд хоромхон бодлого болуут, саях дутуу мөнгийг нөхөн гүйцэлдүүлэх аргыг хэлбэл, Алек тушаалыг минь дагаж мөнгө олох гэж хулгай хийсэн тэр мөнгийг би буцааж өгье гэтэл, Алек ухасхийн босож царай час улайгаад, 

	— Би зөвшөөрөхгүй! Мөнгө хаанаас яаж олсон нь миний мэдэх хэрэг... гэтэл, Шреттер Юрек түүнд хариу хэлэхийг огт тоолгүйгээр

	— Нөгөө Марцины дутуу хувийг манайхны дундаас хамгийн их мөнгөтэй хүн даавал таарна гэсэнд, ухасхийн босох ээлж Котович Янушт тохиолдон, хөөрхөн боловч хүүхэлдэйн царай шиг царай нь унтууцсандаа хачин эвгүй болж, 

	— Тэр санах хэрэг биш! Би түүний төлөө гэж төлбөрт орох вэ?! гэтэл, 

	— Оролгүй яах вэ. Орох орохдоо, одоохон гаргаад өг гэсэнд Котович ухарсхийгээд, дэмжих хүн байна уу гэсэн шиг наадуулыгаа харваас, хажуугаас нь Марцин даруй Шреттерийн зүг

	— Йерзы чи намайг ичээн доромжилж байна гэхэд нь өөдөөс нь, 

	— Чамайг уу? гээд, Котовичийн зүг хараад, 

	— Чамд бодох хагас минутын чөлөө өглөө гээд цагаа харан хэрэв одоо таван мянгыг гаргаж өгөхгүй бол, торгуулж, биедээ байгаа бүх мөнгөө өгч шийтгүүлнэ. Гүйцлээ. Шийд гэхэд нь, Фелек гүнгэнэн, 

	— Хөгөө чирэх нь! гэлээ.

	Алекийн зүрх амаараа гарчих шахаж, Марцин уруулаа зууж, толгой даран зогсож, Котовичын царай харин зэвхий цагаан болоод, унтууцах шинж нь алга болон, ухаангүй айж хулчийсан байдал тодроод, тэр зооринд айдас хүрмээр чимээ ч үгүй болчихсонд, гаднаас нэгэн маягийн баахан бөглүү болсон чимээ гарч байгаа нь хөөсөрсөн ус урсаж байгаа юм шиг. Салхи хөдөлмөөр ч юм шиг. Түрүүнийхийг бодвол тэнгэрийн дуу нэлээд ойроос нижигнэлээ. Үүнд Шреттер цагаа дахин хараад, 

	— Арван долоон хором гэхэд нь Котович гэдрэгээ бас нэг алхам ухраад, хонгилын зүг гөлийсхийн харваас Шреттер Коссецки Шимански хоёрт дохиж, 

	— Гарах үүдэнд та хоёр зогс гэхэд нь хоёулаа өөрөө хөдөлдөг оньс шиг юм уу ховсод автагдсан хүн шиг дуугүй дагасан хойно нь Котович шүдээ зуун, 

	— Ингэдэг юм бий? Хүнээ мөн олж шилдэг юм шив дээ. Сүрхий хань, сүрэг тонуулчин шив дээ! гэхэд нь, 

	— Зургаан хором үлдлээ хэмээлээ.

	Марцин, чулуун дээрээ суугаад, нүүрээ алгаараа халхалтал, 

	— Хоёр хором гэж Йерзын тодхон дуу дуулдсанд Котович гэнэт босон харайнгуут, өнөөх өлгөөстэй дэнлүү шүүрвээс, лааны нь гэрэл сүүмэлзэн, бүх зоорийг зурвас зурвас сүүдэр жирэлзүүлтэл, Шреттер, ухасхийж, хоёр гараараа заамдаж цаана нь байгаа харанхуй булан руу түлхчихсэнд ойчуут босон харайгаад, өмднийхөө шороо тоос гүвж эхэлтэл, уруулаа хага цохичихсон тул цус гарчээ. Шреттер, дээлийнхээ ханцуй шамласхийгээд, аажуухнаар дэргэд нь очоод, уруулаа арчих гэж алчуураа гаргаж байтал нь, халхлахын зав өгөлгүй, нүүр лүү нь цохиод авчээ. Тэгэхлээр нь алчуураа алдаад, шарвасхийгээд, цочирдсондоо ер эсэргүүцсэнгүй. Шреттер гараа зангидаад, тасалдалгүй дээр дээрээс нь балбаж гарав.

	— Юрек! гэж Фелекийн хашхирахад, анзааралгүй, өнөөхийгөө балбаж байгаа үүнд тэнхэл муутай бөгөөд биеийн тамир хийж үзээгүй Януш, хүүхэлдэй шиг нэг ийшээ эргэтэл нүдүүлэн, наадахынхаа чиглүүлэн цохихыг гараараа халхалж чадахгүй ажээ. Марцин, нүүрээ гараараа дараад, огт хөдлөлгүй сууж байсан тэр үед Фелек, 

	— Монди вэ! Ингэж хүний мах арьс урахад би дургүй. Бөөлжис хутгамаар гэхэд нь Алек юм дуугарсангүй, Йерзын сүр хүчинд дарагдчихаад, мод шиг болчхоод, Янушыг тоодоггүй тул, Йерзын талд сэтгэл бишрэн оржээ. Чингэж байтал Котович ойчоод өглөө. Шреттер дээр нь нэг баахан зогсосхийснээ, эргээд, хажуу тийшээ зайлан, дээлийнхээ шамласан ханцуй буулгаж, янжуураа гаргалаа. Байдалд нь ер хувирсан шинжгүй, урьд адил биеэ сүрхий барьсан, ажиггүй бөгөөд гагцхүү үсээ алгаараа илэн засаад, тамирчны сүрхий бөх гутлаараа чулуу тулаад, янжуураа сортол, Януш аяархнаар хөдөлж, өвдөг нугалан суугаад тоос болчихсон гараараа аньсагаа арчиж, одоо яадаг билээ гэж бодож байсан юм шиг сөхрөөстэйгөө нэлээд байгаад, өндийж босвоос, дээл хувцас нь шороо буртаг болж, нүүр нь хөх няц, цус нөж, нүд ам нь хавдаж, аймаар байдалтай. Хахирч, цус шавар холилдсон шүлсээ нулимж, нүүрээ пиджакийнхаа ханцуйгаар байн байн арчиж байтлаа, тэнхэл тасарч шарваад, туурга түшин тогтлоо. Тэгээд, сая толгойгоо өндийж, юм бараг харж чадахгүй болсон нүдээрээ дэргэдэх юмаа харж, хавдчихсан уруулд нь хорсон инээмсрэх байдал үзэгдэн, өмднийхөө халааснаас баглаастай мөнгөний дэвсгэртийг гаргаад, өмнөө чулуудангуут, 

	— Май гээд, пиджакаасаа бас нэг баглаа гаргаж хаяут, 

	— Гударцгаа! гэлээ.

	Тэр зоорин хөндийн голоор нь мөнгөний тэмдэгт цацарч, Шреттер, тун хайхрамжгүйгээр янжуураа татан, тэр хэрэг явдал гарсанд ер анзаарахгүй атал, нөгөөдөх нь дахин халаасаа уудлан, нэг хэдэн долларын тэмдэгт цаас гаргаснаа, яая даа хоромхон зуур бодох шиг болж байснаа шүдээ зуун, 

	— Үгүй, муу сайн тануус үүнийг олж долоохгүй! гээд их л хорсон уурлаж тэр долларын банкны тэмдэгтийг дундуур нь нэг тастаад тасалснаа дахиад дундуур нь тастаж бас нэг таслан ураад, тэр олон ногоон тасархайг газар шидэхэд нь, наадмын үес өнгийн жижиг цаас хаядагтай адил цацран хийссэнд, 

	— Май! Бөгсөө арчихдаа хэрэглэвэл хэрэглэ! гэхэд нь Шимански Фелек, угаас юманд хайртай нямбай хүү тул, тэсэлгүй, 

	— Ээ, яадаг билээ? Януш, чи солиоров уу? гэж дуу алдтал, цаадах нь халааснаасаа задгай хоёр, мөн таван злотын үрчийсхийсэн цаас гаргаад, 

	— Солиоров уу гэнэ үү? Миний солиорсон эссэнийг мөд тануус үзнэ ээ! Үзүүлнэ дээ би танууст, намайг дурсаж явна даа тануус... гэхэд нь тэр зоориноо гарах аман дээр зогсож байсан Шимански, Коссецки хоёр өөд өөдөөсөө хараад Марцин хүртэл, толгойгоо өндийлгөтөл, Шреттер янжуураа чимээгүй татаж гүйцээд орхив.

	— Монди вэ! гэж Фелекийн гүнгэнэсэнд, Алек түүний зүг хазайгаад, 

	— Ишш! гэлээ.

	Януш эднийг давлаа гэж нутад бодоод, пиджакаа засаад, хазайчихсан зангиагаа тэгшлээд, нүүрээ ханцуйгаараа дахин арчуут, 

	— За тоглоцгоож бай! гээд, хаясан мөнгөн дээгүүрээ шар шар гишгэн, чүү гэж хоёр алхтал нь Шреттер тэнийгээд, өмднийхөө халаасанд гараа хийсэнд, Марцин босон харайж, 

	— Йерзы! гэтэл, модоор хоёр удаа нэг юм цохисон шиг лүсхийн буун дуу, зузаан туурганд, дарагдасхийн хоёр удаа дуугарсанд, Януш, өлмий дээрээ өндөсхийгээд, бүжиж байгаа хүн шиг нэг хором тэр байдлаар тогтозноод, гараа алдлан гэдийгээд, гэнэт буруу эргээд гараа өргөсөөр сүүдэрт уруугаа харан ойчжээ.

	Марцин бусдаас түрүүн түүний зүг ухас хийгээд, өөд нь харуулбал, элстэй шуудай шиг хүнд бөгөөд ухаан мэдээгүй байжээ. Сөхрөөд, ягаан торгон цамцыг нь элгэнд нь хага таттал, элэг өвчүүнээс нь цус нарийхнаар садран гарч, нам гүм чимээгүйн дунд, газрын дундаас чимээ гарч байсан юм шиг, холын үер борооны чимээ дуулдлаа.

	Марцин, даруй Шреттерийн зүг эргэж

	— Йерзы минь, Йерзы минь, бид яаж байгаа нь энэ вэ? гэсэнд, Шреттер, янжуурынхаа үлдсэн ишийг шунан сороод, газар хаяж, гутлаараа гишгэсэн хойно, 

	— Бид үү? Марцин минь, зүйтэй үг сонсох гэвэл, би чамд хэлж өгье. Бос, битгий сэтгэлээ дэмий чилээ гэтэл Шимански Фелек цаасан мөнгөн дээгүүр болгоомжлон гишгэж, тэр уначихсан өнөөхийн дэргэд очоод, 

	— Ээ харла аа! гэж аман дотроо дуугаран, нэг хэсэг ажин харснаа, сөхрөн дэргэд нь байгаа Марциныг, 

	— Бос, өвгөөн! гэж ширүүлэн дотнолж өгүүлрүүн энэ нэг мангуу хүүрээс болж сэтгэл чилээд яах юм гээд мөрнөөс нь тэврээд түшин босгоход Марцин аяыг нь дагасанд Фелек тэр цацаатай мөнгө хараад, 

	— Бузгай мөнгөтэй байж шүү! гэвээс, Алек дэргэд нь зогсон, уруугаа харж, доод уруулаа зуусхийн байлаа. Тэгтэл Фелек гэнэт тэсэж ядан, 

	— Ээ мондиуд, тануус, хэл чинь татчихсан юм шиг юунд дуугүй болчхов? За тэгээд? гэж Шреттерийг хараад, одоо яах юм бэ? гэхэд нь хариу юм дуугарсангүй.

	— Юундаа хялайв, чи? Намайг хулчийлаа гэж бодов уу? гэхэд нь

	— Тэгээгүй юм уу? гэсэнд, 

	— Яалаа гэж дээ. Чи зулайгаараа цохиж ойчив уу, яав? Энэ байтугай юм үзсэн хүн шүү. Аль вэ өнөөхийгөө үзүүл... гэхэд нь Шреттер, өмднөөсөө гар буугаа гаргаад Фелект өгвөөс, сүрхий нямбайлан үзээд, 

	— Зүгээр юм аа! Биккерс үү? гэхэд нь

	— Тийм гэлээ. Тэгээд цагаа хараад, ес шахаж байгаа тул, 

	— Аль ээ! Явах цаг болчихлоо гээд, буугаа авч далд хийгээд, даргын байдлаар, 

	— За, ингээд дуусгая даа! Цаадхыгаа хажуу тийш нь болго, мөнгийг нь цуглуулаад ав, тэгээд цаашаа яахыг сүүлд нь хэлэлцье гэж бие сэтгэлээ барьж чадсан сэргэлэн дууг нь сонсоод, цаадуулын дотор онгойж, саяхан хийчихсэн тэр муухай явдал нь сая олонд мэдэгдэхгүй, гагцхүү зоорины дөрвөн туурган дотор болсон, дөрөвхөн хүний дундын явдал болсон үүнд, Коссецки Шимански хоёр өнөөх дэлсүүлчихсэн нөгөөдхийгөө хөл суганаас нь бариад, зоорины аль аль нэг буланд аваачин туурганы хаяанд тавьчихсанд, өнөөхийн бие нь харанхуйд ганцаараа хэвтэж байгаа нь агшиж бага болчихсон юм шиг харагдах ажээ. Тэгээд хаячихсан мөнгийг нь түүж эхэлсэнд Шреттер Юрек туслалцтал, гэнэт Фелек, банкны тэмдэгтийн нэг жаалхан тасархай сэгсрэн бариад, 

	— Ээ шарсан дэгдээхэй! Хорин доллар ингэчхэж, эрхмүүд ээ! гэж гэнэт хашхирлаа.

	— Аль вэ? гэж Алек сонирхсонд, 

	— Харав уу, хорин доллар! Под хийсэн мөнгө биз! гэхэд нь Шреттер, 

	— Бушуул, бушуул! Дэмий юманд цаг бүү гарзад! гэж санууллаа.

	Цаасан мөнгө тэдний гарт шар шар хийж, туурганд мөнгө түүж байгаа сүүдэр нь ямархан нэг гурван нүсэр амьтан яаралгүй хөдөлж байгаа юм шиг ажээ. Чингэж байтал Марцин гэнэт, 

	— Йерзы! гэсэнд Шреттер хоёр гартаа цаасан мөнгө дүүртэл атгаад өндийвөөс, Марцин өөдөөс нь баахан хараад, бодол болж зовчихсон шинжтэй хар нүд нь улам ч ёнхойж, үүл бүрхчихсэн юм шиг үзэгдэн, богино гэгчийн ханцуйтай, гандчихсан хэтэрхий бариу пиджактай, тун чиг өрөвдмөөр үзэгдэж, их л хүсэн гувших байдалтай, — би явбал яана даа гэсэнд Шреттер хөмсгөө атируулан.

	— Одоо юу? гэвэл, 

	— Бүү зов, би та нарыг хэрэгт оруулахгүй гэсэнд

	— Түүнийг хэлсэн хүнгүй гэлээ.

	Фелек Алек хоёр, мөнгө түүхээ зогстол, Марцин, 

	— Надад л итгэдэг юм бол, намайг явуул. Би энд тусалж чадахгүй нь гэхэд нь, 

	— Даан ч дээ гэвээс, 

	— Чадахгүйг минь бодооч дээ гэлээ.

	— Эд хоёр чадаад л байна шүү дээ гэж дэргэдэх нөхдөө заатал, Марцины ам нь чичив чичивхийж, 

	— Йерзы, бодооч дээ! Та нар юу гэж үзэж байгааг би мэдэхгүй, мэдье ч гэхгүй. Их л аягүй байна. Бод л доо. Манай нөхөр нэг хүн алуулчхаад хэвтэж байхад, та нар, яах ч үгүй, мөнгө тоолж, юм ярьцгааж... гэтэл, 

	— Чи солиорч байна уу? Тэр хоёр зүйл ямар хамаа байгаа юм бэ? Мөнгөө хаях уу, тэгээд? гэж хөндлөнгөөс Фелекийн хэлэхэд, Шреттер түүний зүг дохин, 

	— Чимээгүй бай! гээд, мөнгөө халаасандаа хийж, Марцины дэргэд очин, мөрөн дээр нь гараа тавиад, 

	— Би тусгүй юм хийж үү? гэвэл, өөдөөс нь зүрхтэй хараад, 

	— Тэгсээн гэлээ.

	— За, тэгвэл, түүнийг би эс буудаж унагавал, хожим юу болно? Бид бүгд яаж балрах вэ? гэхэд нь, 

	— Йерзы, би түүнийг мэдэхгүй. Миний мэдсэнээс тэр маань хороолгочихлоо. Хар даа, юунаас бид эхэллээ... Түрүүнд нь бид юу гэж ярьдаг байлаа? Польш улсынхаа төлөө, хамаг сайн сайхан юмны тухай ярьдаг биш бил үү... Бүү инээмсэглэ, өөрөө чи тийм юм хэчнээн удаа хэлдэг байлаа гэхэд нь, 

	— Тэгдэг байсаан. Тэгээд яагаа вэ? гэсэнд, 

	— Тэгээд, бид тэмцэх л юм бол, эрх чөлөө, шударга үнэний төлөө тэмцэнэ гэж итгэцгээж байсан даа... гэтэл, Шреттерын царай барайж, 

	— Боль, одоо тэгж гиншдэг цаг биш гэсэнд, 

	— Одоо цаашаа бид юу хийх вэ? Ингэж цус урсгаж, ийм муухай юм дурдаж байгаад... хэмээвээс, 

	— Битгий дэндүүлээд бай. Олон юм донгосох хэрэг юу вэ? Цус! Цус яачихдаг юм бэ? гэхэд нь, 

	— Йерзы минь, бүү тэг. Тийм үг хэлж болохгүй... гэвээс, 

	— Цус цээрлэх зөв. Гагцхүү манай дайсны цус хамаагүй. Дайсныг бид буудаж л байгууштай. Тэгэхийн төлөө бид байгаа хэрэг, тэгэх нь бидний зүй. Цаадах чинь хамгийн түрүүнд яваад өгсөн нь тэгэх л учиртай ажээ. Хэтдээ тэгэхээс зайлахгүйг нь би мэдэж байсан гэсэнд, 

	— Мэдэж байсан гэж үү? гэвээс, 

	— Намайг түүнд итгэж байсан гэж бодсон уу, чи? Тэр чинь эгчмэд эмсийг мөлждөг зальхай тул, гагцхүү мөнгө гүйлгэдгээс нь болж ашиглан хэрэглэж байсан юм аа. Өөрөө надад огт хэрэггүй боловч, мөнгө нь хэрэгтэй байсан билээ. Дорхноо урвасан даа. Тэр нь шулуун. Байдал төрхийг нь мэдээд авсан, шулуун нь дээр гэсэнд Марцин, нүүрээ гараараа халхлаад, 

	— Сонсоход айдас хүрмээр байна, Йерзы минь гэхэд нь, 

	— Хэтрүүлж байна даа чи хэмээсэнд, 

	— Йерзы минь, Йерзы минь, хүнийг бодож явах ёстой шүү дээ, хүн бүр. Хүлцэх ёстой. Хэрэв үнэхээр л юм бол алахаас биш гэтэл, 

	— Үүнээс зүрх ор. Чи хүн хороож үзсэн үү? гэж асууваас, Марцин залдхийн, 

	— Үгүй гэлээ.

	— Тийм шиг байна. Би ч үзсээн. Ганц үүнийг ч биш гэхэд нь, 

	— Германыг уу... гэтэл нь, 

	— Дайсныг. Чамд баталж хэлэхэд, ямар ч хүлцэлгүй гэхэд нь Марцин толгой даран

	— Үгүй, үгүй гэж шивнэвээс, 

	— Юугаа үгүй? гэж асуутал, 

	— Тэгж болохгүй гэлээ.

	— Болж л байгаа юм даа. За, яах вэ гэвэл, яв даа. Юуны өмнө ханатлаа унтаж ав. Өглөө манайхны нэг нь танайхаар орно. Гэртээ байж байгаарай гэхэд нь, 

	— За гэж мэлцэг саармаг байдалтай хариулсан нь, өөрөө өөрийгөө мэдэхээ байгаад гагцхүү өчүүхэн гэгчийн нэгэн ганцаардсан, горьгүйтэн гуньсан хэсэг нь, хэнд ч хэрэггүй болсон чөлөө учралаа хадгалан сахисаар буй гэдгээ сэхээрэн мэдэрч байлаа. Ер нь хүн болсоор ингэж гав ганцаараа орхигдож, өөрийнхөө хүсэн горьддог юмаа ийм муухайгаар хууртаж үзээгүйгээ сая үзжээ. Өчнөөн төчнөөн жил цусаа урсгаж байсан хорвоо ертөнц, эдгэн аниагүй шархаа дахин харуулан үзүүлж, харахаас нүд хорсон үл тоомсорлох үзэл, балай харгис балмадтай нийлэн, хүн амьтны сэтгэлийг хорлох ажээ. Хүн, амь зуухын эрхшээлээс болж ийм харгис муухайн учирт хүрдэг байхад, өөрийн бие, гагцхүү амь зууж, амьд явахыг сайхан юм гэж итгэж, хүний чанарыг эрхэм сайхан юм гэж итгэхээс өөргүй тул, миний юу ч хэлсэн цөм, цаасаар хайчилсан үг үсэг шиг, сонсоход чихний чийр л болно гэж ухааран мэджээ.

	Чингээд, бөгцийгөөд харлан харагдах үүдний зүг аяар алхваас, нөгөө гурав нь далд ортол хойноос нь хараад хоцорчээ. Тэгээд хонгилоор тэмтрэн, байн байн торсоор, гараараа хүйтэн туурга тэмтэрч явахдаа, гар чийдэнтэйгээ огт мартчихаад явж байтлаа нэг зогсоод чагнавал ард нь чимээгүй, урд нь чимээгүй. Өнөө үер бороо өнгөрчихсөн бололтой.

	Нээрээ ч, өнөөх нүхэн зоориноос гадагшаа гарахад нь бороо хэдийн зогсоод, таван сарын түр зуурын хур салхи өнгөрчээ. Тэгээд зүг зүгээс нь хаврын газар шорооны чийгтэй өвс ногооны толгой дүйрэм үнэр ханхалж, өвс навчинд сая тогтсон ус шүүдэр дуслах чимээ гарч байлаа. Зузаан үүл цаашаа нүүж, гэгээ тусч байгаа харанхуйд өөдөө өргүүлсэн тэнгэр нэн өндөр үзэгдэж, цэлмэг уудамд нь борооны дусаал мэт хэдэн залуу одон гялалзана.

	 


V

	 

	Үг нь даан ч дуулдсангүй нь тоогүй. Гэвч Антонийн бичгийн өрөөнд дуугарч байгаа хүний дууг нь танимаар тодхон голдуу Подгурски юм ярьж, Антонийн өтгөн бөгөөд бүдүүн дуу хааяа хааяа дуулдах ажээ.

	Алици байн байн ажлаа тасалж завсарлан, юм үйлдвэрлэх суурийн дуу чимээ нь түчигнэхээ байчихвал, хоолны өрөөнд тэр нам гүм болсон тухайд үдэш ингэж айлд зочлон ирсэн хойно, удаан саатаж болохгүйн олон зүйлийн шалтгааныг ухаарахад нь дөхөм болох болов уу? гэж бодох бүр, салах ёс гүйцэтгэн хэлэлцэх үгийн чимээ байдал мэдэгдэх болов уу? гэж нэг хоёр минут хүлээгээд, Подгурскийн дуу нь хаалганы цаанаас дуулдсаар байх тул, эргэж ажлаа хийгээд, бас л үйлдвэрлэх суурийн тачигнах чимээ дундуур Антонийн дуу мөн хэвээрээ дуулдахад, ажлаа дахин таслан чагнасхийж, амьсгалаа даран, ганц нэгэн үг олж сонсох гээд оролдов. Ганц нэгэн үг халти мөлт сонссон төдийхнөөс ч гэсэн, Антонийн хэлж байгаа үгийн утга санааг тайлан таньж чадах байх гэж бодож байлаа. Гэтэл, дуу нь даан ч нам бөгөөд төдхөн чимээгүй болж, дахиад л Подгурскийн дуу дуулдах ажээ.

	Тэгээд, ажлаа нэгэн жигд болгохоор сэтгэлээ төв болгон барьж чадсангүй, босоод, хийвэл зохих юмаа олж ядан, тогооны байшинд орвол, тэнд нь бүрэг бараг харанхуй. Нэг цонх нь онгойсхийгээд, гаднаас бор шувууны оройн жиргэлдээ дуулдаж байлаа.

	Розали, оройн хоолны таваг сав угааж байсан юм байж, Алиция гуай дороо хий нь хөдөлж, 

	— Гэрэл асаахаа яасан юм бэ? Харанхуй шөнө болоод байна шүү дээ. Аяга таваг хав харанхуйд угааж байсан юм уу? гээд, унтраалга эргүүлээд орхисонд, сэтгэлд нь зохимжгүй харанхуй дороо арилсан боловч, сэтгэл тавиун болсонгүй.

	— Розалид ийм дэмий юмыг чамлахын хэрэг алга гэж хэчнээн хэллээ гэсэнд, эмгэн хариу эс дуугаравч, таваг сэрээ хангинуулан эргүүлэх нь ширүүн болсонд, Алици, дуугүй байж байгаа тэр хэрүүлч эмийг таваа ханан харж, 

	— Бодоод үз л дээ. Розали, тэр Подгурски гэж ямар хачин хүн бэ? Хүнтэй мэндийн үг солих гэж ороод, гарахаа мэдэхгүй, хорин минут бараг сууж байна шүү. Яаж ингэж болдог юм бэ? гээд Розали өндөр дуугаар

	— Болдог юм байж л дээ! гээд, угаасан тавгаа ширээн дээр тас хийтэл тавьсанд, Алици цааш нь үг үргэлжлэх шалтаг гарлаа гэж өгүүлрүүн:

	— Би л тэгж байхыг ухаарахгүй байна. Хүн ёс мэдэх хэрэгтэй шүү дээ гэхэд нь Розали түс хийтэл инээд алдаад, 

	— Ёс мэдэх гэнэ ээ, та? Одоо цагт хүнээс ёс мэд гэж шахах нь ээ та! гээд, эзэгтэйнхээ хорыг нь улам малтах гэж, 

	— Одоо цагт хүн хүнээ хүндэтгэхээ байсаан. Хар амиа л боддог болсон шүү гэхэд нь, 

	— Чи юу хэлж байгаа юм бэ? Ингэж хэлж болдог юм уу? гэж Алици харамсвал

	— Хэлэх ч яамай. Харилцахдаа тийм болчихыг яана? гэсэнд Алици дэмий л гараа атган гасалж, 

	— Есүс Мариа, тэнгэр шүтээн минь, Розали чи яасан сүрхий амьтан бэ, үг хэлэхийн арга байхгүй гэсэнд

	— Би яах вэ, байдгаараа л байгаа хүн гэж тэр хөгшин нэг егөөд авлаа.

	Алици гуай, биеэ дарагдсанд тооцож, тогооны байшингаас гарвал таарах боллоо гэж бодовч, шууд гарч чадсангүй, сандал ойртуулаад сууж, элдэв юм үймцэн бодсон бодолдоо автагдлаа. Тэр завсар Розали, таваг арчаад, хажуу тийш нь чимээгүй тавьж, гадаа бор шувуу жиргэхийн хажуугаар гоожуурын ус дусагнах анир дуулдаж байсанд тэр цонхны зүг Коссецкийн авгай Алици хэдийн сурсан зангаараа хараад, 

	— Розали минь, маргааш угсраачийг ирүүлж гоожуур засуулах юм сан гэж хэлбэл, 

	— Маргааш бүтэн сайн өдөр шүү дээ гэсэнд, 

	— Нээрээ тийм! Даваа гарагт эртхэн ирүүлээрэй. Тэр гоожуурыг нэг л засаж аргалах юм сан. Розали, чи минь, Алекийн хоол үлдээсэн биз? гэхэд, 

	— Тэгэлгүй яах вэ! Түүнийг миний хүү байсан бол уу, би гэтэл, 

	— Өөрөө хүүхэдгүй чи л тэгж хэлэхээс гэж яаран үгийг нь тасалтал, нэг гартаа таваг, нөгөө гартаа алчуур бариад Розали Алицийн зүг мариатай том биеэрээ эргэж, 

	— Хэлэлгүй яах вэ? Хүүхэд гэж бөөн төвөг. Хүнийг зовоохоос өөр юмгүйг хэлээд ч яах вэ. Жишээ нь, та гэртээ суухдаа, хүүхдээ нэг нь нөгөөтэйгөө яаж байгаа бол? гэж сэтгэл зовно. Насанд хүрсэн юм даа гэж би Андшейн тухай юм хэлэлгүй, нөгөөг нь... гэтэл, 

	— Розали минь, Алек бас балчир хүүхэд биш, арван долоотой гэтэл

	— Тэгээд яах санаатай юм бэ? гэхэд нь, 

	— Тэгээд өдөржин гэртээ яаж суух вэ дээ хэмээвээс, 

	— «Өдөржин» гэж би хэлээгүй шүү. Шөнө нь алга болдог тэр юу болох вэ? Та бас тэгээд түүнийгээ өмөөрөх санаатайяа! гэлээ.

	— Би юу гэж, яалаа гэж өмөөрсөн юм бэ, Розали минь? гэж Алици оволзлоо.

	— Ер нь тэгээд, намайг юм ажих бодохгүй байна гэх нь үү та? Оройн хоол үлдээ, гэртээ яаж сууж байх вэ гэх зэргээр толгойг нь та эргүүлж байна! Түүний явдлыг үзэхэд дотор аягүй болж байна! гээд, царайгаа улайтал унтууцан, тавгаа авч эргэнэгтээ хийгээд, эргэж сэрээ халбагаа хийх гэж хүрч ирэхэд нь Алици, 

	— Би тэгээд яах хүн болж байна? Намайг яавал зохихыг, Розали минь, хэлээд өг л дөө! гэж гаслан асууж, би байдлаа бүр өөрчлөх л учиртай болж байна уу даа. Юу ч болж байсан, хамаарахгүй байх уу? Розали минь, тэг гэснээр болж болох уу даа? Юу ч болж байхад анзаардаггүй эмэгтэйчүүд л тун таатай байдаг гэдгийг би мэддэг л дээ. Эр нөхрөө ч, үр хүүхдээ ч, гэр өрхөө ч хайхрахгүй байдаг л даа. Би л тэгж чадахгүй. Тэгье ч гэсэн, болж өгөхгүй гэхэд нь Розали, толгойгоо дохин, 

	— Тийм л дээ. Сэтгэлдээ нийцэхгүй юмыг яаж болох вэ гэхэд нь, 

	— Тэр зөв дөө, Розали гээд, эргэнэг дээр байсан сэрүүлгийг хараад, сандарсхийн хөдөлж, хэтэрхий түрүүлсэн юм билүү гэхэд, 

	— Розали минь, наад цаг чинь дэндүүлж байгаа юм биш биз? гэж асууваас, цаадах нь буруу дуулаад, 

	— Та юугаа дахиад дэндүүлэв? гэсэнд, 

	— Үгүй, Розали минь, сэрүүлэгтэй цаг түрүүлж байна уу гэж байна гэлээ.

	— Сэрүүлэгтэй цаг уу? Яагаа вэ? гэхэд нь Алици тэвдэж, 

	— Яасан, хэцүү юм бэ? Наймаас нэг мөч өнгөрчихлөө. Тэр Подгурски ер арилахгүй нь ээ... гэлээ.

	 

	Подгурски, цонхны дэргэд зогсоод, 

	— Үгүй, ер нь ах байдал хэцүү болж байна шүү. Намын хүн бидний хэн ч гэсэн, чухамдаа урьд өмнө ер огт санаж бодоогүй үүрэг гүйцэтгэхэд зайлшгүй хүрч байна. Юм бүгдийг бараг анх үүсгэлээс нь суралцах болж байна. Юм нэгэн тийш болгон шийтгэх, шийдэх, удирдах, мөн шинэ байдал тэргүүтнийг мэдэх хэрэгтэй боллоо. Надаар жишээд үз л дээ. Хуулийн мэргэжил боловсролтой билээ би. Хэдэн жил цэрэгт явлаа би. Тэгэхдээ, партизаны онцгой байдлаар. Тэгээд одоо бүхэл бүтэн сум дааж, чухамлавал, зуун бэрх зүйлийг хорин дөрвөн цагийн дотор шийдвэрлэхэд хүрч байгаа түүний нэг бүрчлэн дор нь шийдвэрлэвэл зохих зүйл. Байдал иймд, та бодоод үз л дээ, би ч гэсэн, миний нөхөд ч гэсэн, миний чадал хүрэх нь үү үгүй юу гэж бодох удаа бий шүү. Нэг удаагаар ч барахгүй! Гэсэн ч болгоод байгаа даа. Яагаад? гэвэл, бид цөмөөрөө, ганцаараа биш, манай хийсэн юм шийдсэн шийд маань намын өмнөөс хийсэн шийдсэн юм гэж боддог. Шударга зөв ёс гэж бий. Тэр хамгийн чухал юм гэж байхад нь Коссецки анхааран сонсож байлаа. Анх Подгурскийн яриа эхлэхэд сэтгэл нийцэхгүй, хар баагаар сонсож байснаа, нэг мэдэх нь ээ автагдчихжээ. Хорих лагерьд юу өнгөрүүлснээс нь асууж эхлэх байх гэж бодож, байсан тэгсэнгүй. Чингээд, ухаарч явсан нь, Подгурскийн бие, сүүлийн хэдэн жил их л юм үзэж өнгөрүүлсэн учир, бусдын үзсэнийг нэхэж асуулгүй өнгөрч байгаа юм байна гэж ухаармагц, ганцаараа байхад нь сэтгэлд үргэлж орж байдаг зовуурьт санаа бодлоос даруй бараг ангижирч, дотор нь онгойлоо. Хүнээс айдагтай адилтгаж болох, өөрийнхөө өмнө эмээх бэрх балар тийм юм байдаггүй юм шив дээ гэж энэхэн нэгэн удаагийн төдийхөн биш, хэд хэдэн удаа мэдрэн ухаарч авлаа. Яая гэх вэ дээ, ганцаардахын хүнд бэрхэд дарагдаж байхад сэтгэл тэгж л зовж байдаг нь, хүн, өөрөө, өөрийнхөө сэтгэлээс яаж зугтах вэ? Хүнээс зугтаж болно. Хэрэв зугтах, амь хамгаалах хэрэггүй бол, сая аюулгүй гэж үзэлтэй. Тэгээд л болох нь тэр. Ерөөс ингэж боддог байсан эссэнээ баталж чадахгүй боловч, энэхэн үед лав ингэж бодож байв.

	Подгурскийн хэлж байгаа нь, нутаг орны бидэн, өөрийнхөө талд оруулж авсан хүн бүрийг тооцон бодохдоо баярладгийг эрхмийн бие бодоогүй байх. Одоо л, дайн дуусахад бид хүн гэж юутай эрхэм, бидэнд хүн юутай хэрэгтэй, хүний аль л сайн нь чухал хэрэгтэйг гүйцэд ухааран сая л бодох болж байх шив дээ. Энэ бүгдийг ер нь үгээр илтгэн хэлэхэд хэцүүг эрхмийн бие хэд хоногийн сүүлд бодож сэнхрэх вий. Эрхмийн бие, манай энэ шинэ Польш улс гэдгийг олж сонсоод баахан жигтэй хачин санагдаж байгаа болов уу гэж бодож байна гэсэнд Коссецки бодлого болж, 

	— Жигтэй хачин гэхэд, хачин хачин бишийг мэдэхгүй. Чухам тэр шинэ Польш гэж ямаршуу юм болохыг сайтар хараахан мэдээгүй байж байна даа гэхэд нь, Подгурски үгийг нь давтан, 

	— Ямар шуу юм гэнэ вэ? Танд товчхоноор яаж хэлж өгье дөө. Хэцүү хэрэг. Алхам бүр тохиолдож байгаа өдий төдий зөрчил будилаан авалцан бүрдсэн нь, шинэ Польш босохын учир байдлыг хамгийн дөхмөөр үзүүлэх байх. Тэр зөрчил будилааныг бид маргааш ч гэсэн, нөгөөдөр ч гэсэн давж барахгүй байх. Манай энд байдал ямаршуу байгааг эрхмийн бие өөрөө мөд ухамсарлах вий. Дайн төдхөн зогсоно. Тэмцэл гэдэг нь манайд сая л эхэлж байгаа. Тэр тэмцэл нэг хоёр жилд барагдахгүй дэг ээ. Эрхмийн бие, жишээлбэл, надаас манай нам маань энэхэн завсар польшийн нийгэм гэдгийн өргөн олны түшиг дэм олж уу үгүй юу гэж асууж болно. Олоогүй, тийм дэм дэмжлэгтэй хараахан болоогүй байгаа гэхэд нь Коссецки

	— Тэгээд гэж гүнгэнэвээс, 

	— Учир тод! Зарим нэг нь маныг илэрхий үзэн ядаж, нэг хэсэг нь битүүгээр үзэн яддаг. Бас нэгэн хэсэг нь, тухайлбал, маш олон нь, манд итгэхгүй, маныг мэдэхгүй. Ер юуны төлөө тэмцэл болж байгаа учрыг олоогүй, манай энд хувьсгал болохдоо ондоогоор болохгүй, ийм байдлаар болох учиртайг ч мэдэхгүй байна. Үүнд гол нь одоо тэр мэдэх мэдэхгүйд биш, олон хүний биедээ татахыг гол болгох хэрэг биш. Дайны үес Польшийн Ажилчны Нам, мөн Ардын Цэрэг бас хүн олны давуутай байгаагүй шүү дээ. Түүхийн үүднээс чухал болох төрийн шугам баримталсан маань хамгийн чухал бөгөөд шийдвэрлэх чухал зүйл болж билээ. Одоо мөн тэр л байдал хэвээрээ байгаа. Энэхэн завсар манайхан нийгмийн дунд тооны хувиар хүний олныг түшиж эс чадавч чанарын хувьд учиртай болж авсаан, үүнийг эрхмийн бие ухав уу? Зөв шударга чанарын хүч манд буй. Харамсалтай нь, манайханд түүний чухлыг ухамсарлаагүй хүн олон. Бас ухахыг хүсэхгүй хүн үлэмж ажээ. Түүнээс болж гом гашуу төрөх, горь тасрах, янз бүрийн гаслан зовуурь үүсэх болон, өчнөөн төчнөөн залуучууд замаа алдаж, өдий төдий хүн гадаадад гарах, мухардах... гээд нэгэн хэсэг чимээгүй болцгоолоо. Тэгээд Коссецкийн хариу дуугарсан нь Дайны өмнө, би л андуураагүй бол эрхмийн бие баахан зүүний үзэлтэй байсан боловч, эв хамтын хүн арай болоогүй шиг санагдах мэт гэсэнд Подгурски, бичгийн ширээний өмнө зогсоод, 

	— Та андуураагүй байна. Би нээрээ тэр үед эв хамтын хүн болоогүй байсан. Үүнд цэрэг дайныг туулж намайг юу сурсан бэ? гэвэл, чухам эв хамтын ёс, улсаа бодох ёс дагах болсон доо гэхэд нь Коссецки баахан гайхазнан, 

	— Хоёулыг нь зэрэг үү? гэлээ.

	Подгурски тэгэхэд нь инээмсэглээд, тэр орь залуу бөгөөд сайхан сэтгэлийн инээмсэглэл нь Подгурскийн царайд их ядарсан байдалтайг тодхон үзүүлж, 

	— Тэгэлгүй яах вэ гэж хариулахад нь, Коссецки

	— Би учраа олоогүй байна аа. Олон юмны учир олж ухаараагүй байх аа би тэнь. Эрхмийн бие миний аж байдлыг гадарлаж, амар хялбар байгаагүйг юу андах билээ. Бусдын дэмгүйгээр өөрийн энэ биеийн хүчээр л нийгэм олны дунд тухайлсан нэг буурь эзэлж авсан хүн шүү дээ, би чинь. Улс төрийн бодол ажлаас аль болох хөндийхөн шиг явж ирсэн дээ. Миний хичээж байсан минь гэвэл, үүргээ сэтгэл хууль хоёртой харшгүйгээр гүйцэтгэхийг л мэрийдэг байсан даа. Тэгээд ч амьтан намайг хүндэтгэн үздэг байсан гэж, хэлсэн үгэндээ бүрэн эзэн болж өгүүлж болно... гэхэд нь Подгурски, 

	— Шүүгч гуай, миний бас таныг хүндэтгэдэг болсон учрыг та мэдэх үү? гэж үгийг нь таслан асууваас, Коссецки, тэр асуусан үгэнд цочирдоод дуугүй болчихлоо. Тэгэхэд нь, 

	— Миний зүүний үзэлтэйгээс болж, хүн надтай, ялангуяа манай шүүх таслахын албаны хүний дунд надтай найзархдаггүй байсныг та санаж байна уу? гэхэд нь, 

	— Санаж байна аа. Амьтан эрхмийн биеийг аюултай большевик гэлцдэг байсан даа гэхэд нь Подгурски гараа зангаж, 

	— Миний большевик ч дээ! Гэвч, юу ч байсан тэр, надад хүн төдий л найрсаг дотно байсангүй нь үнэн үүнд ганц эрхмийн бие тэр олны дундаас надад дотно байж, миний үзэл санааг ухааран сэнхрэх гэж хичээдэг байсан тэр чинь, тухайн тэр үед надад их л сайхан санагддаг байлаа. Ялангуяа анхныхаа алхам хийж байгаа хүнд тийм элэгсэг байсан тань онц сайхан санагддаг байлаа гэхэд нь Коссецки толгойгоо даран, 

	— Хүнтэй нийцэх гэж уулаасаа хичээдэг байлаа би гэхэд нь Подгурски тэр шүүгчийн зүг ажин харж, 

	— Нээрээ хүн бүгдтэй юү? гээд, хариу эс дуугарсанд ширээ тохойлоод, 

	— Хянан бодвоос, дайны өмнөх үед олон хүн, мөн эрхмийн бие ч гэсэн бахдам сайхан хүчин бүхий байвч, тэр хүчин нойрноос сэрээгүй юм шиг, хөшингө байснаа хөдөлгөөнтэй болж чадаагүй байсан ажээ. Одоо, эрхмийн бие, хэрэв манай нутгийн байдлыг, өдөр тутмын аж явдлыг нягтлан хянах ахул, тэр хөшингө хүчин, өдий төдий олон хүний сэтгэлд сэргэн амь орж, өсөн дэлгэрч, түмэн төвөгт бэрхийн дунд шулуудан чангарч байгаа үүнд эрхмийн бие бас лавтайяа шинэ санаа бодол, шинэ сэрэл орж байгаа нь бидний өмнө хамаг юм тулгаран бий болж байна шүү! гээд үнсний савд тамхиныхаа ишийн гал унтраагаад, гараа өмднийхөө халаасанд хийж, бичгийн өрөөнд дотогшлоход нь өрөөнд нь харуй бүрий. Хаалганы цаанаас Алицийн суурь тоногийн чимээ дуулдаж байснаа гэнэт чив чимээгүй болчихлоо.

	Коссецки, бичгийн ширээний цаана нэг гараараа толгойгоо тулаад, нөгөө гарын хуруугаар номын хуудас огтлох хутга эргүүлж, Подгурскийн үг сонсон сууж байснаа, үг хэлж дуусахад нь өнөөх түрүүчийн битүүлэг бөгөөд сэтгэл зовоогч сэрэл дахин хөдөлж, ямархан нэгэн маш их бөгөөд харанхуй давалгаанд автагдсан шиг ийш тийш бүлтгэнэснээ сая мэдлээ. Өмөглөгч, шүүгчийн хувийн туршлагаар энэ мэтчилэн бүлтгэнэн харж сандран тэвдсэнээ ялтан гэмтэн хүн мэдэгдэж, мөрдүүлэн эрүүлж байгаа хүн амьтан, ял хариуцлага хүлээхээс сандрахдаа ингэдэг байдлыг андахгүй байлаа. Одоо өөрийн биеэр тийм бүлтгэнэсэн харцтай болсондоо, ийм шившигтэйгээр тэвдэн сандарсан дээрээ бас аж амьдралаа, өчнөөн төчнөөн олон жилийн турш ажиллаж олсон эзэмдсэн бүгдийг хоромхон зуур оргүй алдаж, арчлаа горьдолгүй арчуулж орхилоо гэсэн шиг сэтгэгдэл төрсөн хүний яах яахын аргагүй айн цочирддогтой адил хачин айдас хүрч, гайхан тэвдээд, гараа сунган тэмтэрч, ширээний буланд байсан чийдэнгийн унтраалга эргүүлж гэрэл асаагаад, тэр гэрлийн хүрээнээс сандалтайгаа ухран зайлбаас, Подгорски, зуухын тушаа тэр бичгийн өрөөний гүнд зогсож байснаа гэрэл асаасныг цочирхон хараад, нүдээ аньсхийн, 

	— Тийм л байна даа. Тэгээд хамаг юм бидний өмнө тулгарсан учир зарим нэгэн тохиол явдалтай сэтгэл нийцэхэд хэцүү байдаг байна. Өнөөдөр дахин манай хоёр нөхдийг буудан хороожээ... гэхэд нь Коссецки гэнэт өндийн босоод, цонхны тэнд очиж, Подгурскийн зүг араараа зэрэгцэн зогсоод, нэг хэсэг дуугүй байснаа, 

	— Эрхмээс нэгэн юм асуувал яана?.. гэхэд нь

	— За гэлээ.

	— Энэ хэдэн жил эрхмийн бие их юм үзэж өнгөрүүлэв үү? гэхэд Подгурски далаа хавчин, 

	— Олны нэгэн адил гэсэнд, 

	— Тэр чухал биш ээ гэсэнд

	— Хамт эдлэлцэх нь үү? гэхэд нь Коссецки алдаагаа засаж, 

	— Зарим талаар чухал бус биз ээ, ер нь тэр бүр чухал биш гэж хэлбэл дээр юм уу даа. Гэвч өөр зүйл юм даа. Эрхмийн бие элдэв байдалд орж үзсэн байна. Тэгэхдээ үнэхээр аюултай байдал тохиолдсон уу гэхэд нь, 

	— Тохиолдоогүй хүн ховорхон вий гэсэнд, 

	— Үхэх аюул тохиолдов уу? гэвэл

	— Тохиолдолгүй яах вэ. Тийм байдлаас зайлах аргагүй байсан гэхэд Коссецки бодлого болж, 

	— Тэр үнэн. Гэвч, тэр тухай ярихгүй. Эрхмийн бие хар амиа авч гарахын төлөө, намайг та ухаж байна уу,.. амь гарах гэж, юу ч гэдэг юм билээ дээ, ер нь гэмт муухай хэрэг хийх удаа тохиолдож байсан уу? Та байз, хүлээ. Хоёрын нэгийг сонгох удаа тохиолдох үүнд, нэгэнтээгүүр эрхмийн биед зайлшгүй үхэх аюул тушааж амь алдахаас өөр замгүй нь ил, нөгөөтээгүүр, мултрах нүх онгойж,.. өөр нэгний золиогоор мултрах зам нээгдэх учир... гэхэд нь Подгурски зуух түшээд, толгойгоо бөхийлгөн бодлого болон зогсож байсанд, Коссецки өөдөөс нь ажин харж, дэмий ч юм хэлчхэв үү дээ, тийм яриа үүсгэх хэрэг ч үгүй юм санж, ер биеэ хянаж барихын өмнө огт санамсаргүйгээр үг цухуйлгачхаж дээ. Одоо тэгээд, өөрийн асуусан үгээр барахгүй, Подгурскийн огцом хариулах байдал нь, мөн юуны өмнө одоо дуугүй байж байгаа нь, халддаггүй сэдэв хөндсөнийг нь гэрчилж буй ажээ. Гэвч, буцаж бурчихын арга байхгүй, эцэст нь тултал ярихаас өөр аргагүй гэж бодоод, тэр үед чухам зохих үг холбох гэж байтал нь Подгурски тусалж өгүүлрүүн:

	— Үгүй, ер тийм байдал надад огт тохиолдоогүй. Гэвч, тийм байдал тохиолдоод хоёрын нэгийг сонгоход хүрэх байсан бол гэхэд нь Коссецки, 

	— Яах байж вэ? хэмээвээс, 

	— Одоо эрхмийн биетэй ярихгүй байсан даа гээд дахин чимээгүй болцгоолоо. Тэгж тэгж, Коссецки, 

	— Мэдлээ. Эрхмийн бие түүнээ лавтай гэж байна уу? гэхэд

	— Үгүй гэж товчхон хариулсанд, Коссецки тэгж хэлнэ гэж огт бодоогүй тул, 

	— Үгүй гэж үү? Би таныг эргэлзээгүй, лавтай гэх байлгүй гэж бодлоо шүү гэхэд нь Подгурски

	— Чухмыг хэлэхэд, дайны өмнө надаас хүн тийм үг асуусан бол, би лав тэгж хариулах сан. Тэр тухайд томоотой хүн өөрөөр хариулахгүй байх. Хүн тэр үед биедээ итгэж, зориг, ёс журмаа итгэдэг байсан үе шүү дээ. Тэр учир, зарим явдал ер тэр тухайд гарах ёсгүй байлаа гэхэд Коссецки тун анзааран сонсож суув. Подгурски үргэлжлүүлэн:

	— Сэтгэлийн хувьд ерийн тэнцвэрт санаа бодол бүхий хүнийг би бодон хэлж байгаа юм шүү. Зарим муухай явдлыг хүн гаргахгүй байсан учир нь гэвэл, өдөр тутмын аж төрөх байдалд нэг бол ингэ, эсвэл тийм болно гэж тулгаруулсан явдал ерөөс гардаггүй байсан цаг. Хүн бол, өөрийгөө томоотой хүн, хэтэрч болдоггүйн хэр хэмжээг мэддэг хүн гэж хувьдаа бодохоор барахгүй, хөндлөнгийн талаас ч гэсэн үзэхэд тийм байх эрхтэй цаг байж, тэр хэр хэмжээг хэтрүүлдэг нь бүтэлгүй этгээд л байсан цаг. Одоо цагт гэвэл, миний үгийг итгэж болно шүү, зориг шантраад, хавчих хайрахыг тэсвэрлэж чадалгүй болсон хүн хэтэрхий олон байхыг үзсэн. Тэр учраас хүн өөрөө өөрийгөө юу гэж бодож байдгийг нэг их сүрхий юм гэж бодолгүй явж ирлээ. Биеэ хатан зоригтой гэж үзэж байсан хүнтэй дайралдаж байлаа. Ичгүүртэй аймхай улс байж билээ. Бас биеэ ямар ч бэрхийг даан чадна гэж үзэж байсан хүнтэй дайралдаж байлаа. Хар амиа бодсон этгээд байж билээ. Нөгөөтээгүүр тун зүрхгүй аймтгай уулгар мөртөө нэгийн төдийгөөр зогсохгүй, хэд хэдэн маш хатуужил зүрх хэрэглэх явдалд зориглож байсан улстай ч дайралдлаа... Тэр бүгдийн тухай яривал их юм бий. Тэгээд эцэстээ юу үлдэж байна гэвэл, хүний хийсэн юм үлдэхээс өөр юмгүй юм шив дээ. Бусад нь үнэн ч байж болно. Мөн жирийн худал, биеэ хуурсан юм ч байж болно. Ер хүн, үйл явдлаараа биеэ үзүүлэхэд хүрээгүй цагт биеэ юу ч гэж бодон хууртаж болох юм байна.

	Коссецки, Подгурскийн ингэж хэлээд завсарлахыг хүлээн байснаа, 

	— Тантай санаа нийлж байна. Таны тэр бүгд цөм зүйтэй. Энэ яриагаа эхлэхдээ би мөн аанай үүнийг бодож үүсгэсэн юм аа. Миний тэгж асуухад, эрхмийн бие лав баахан гайхсан биз дээ? гэхэд нь Подгурски ний нуугүй

	— Тэгсээн гэж хариулан, нээрээ чиг баахан гайхсан билээ би гэхэд нь, 

	— Би төв ёс алдахгүйг бодсон юм даа гэхэд нь, ёс алдлаа гэж үл үзэхийг гараараа дохин зангаад, 

	— Ёс алдсан байдалтай гэж үзмээр үг байсан гэж болмоор билээ. Гэвч, би эрхмийг өөр арга хэрэглэлгүй, тэр үг, байдлаар чухам тухайн зүйлийг тодолж авах гэсэн байх гэж би баттай бодсоон. Уг асуудал надад сонин санагдсаан. Нэг бол ингэнэ, эсвэл тэгнэ гэдэг асуудал сэдэв бол, манай газар, түрэмгийлэн эзэлсэн цагийн ямар ч бузар булайн дунд хорих лагерьд тохиолддог шиг тийм харгис муухай, тулгах баалах байдалтай байгаагүй байх... гээд үг завсарлатал, нөгөөдөх нь, 

	— Тийм ч бий гэхэд, 

	— Хорих лагерьд юм бүгд тохиолдож, амьд явахад дайралдах ямар ч байдал учралдаж, хүний санаа сэдэл, муу хурьцангуй бүхэн, хүн үнэмшимгүй муухай хэтэрхий байдлаар үзэгдэж, бас нэг учир гэвэл, тэнд болж байсан юм бүхэн, амь алддагийн даваан дээр тохиолдож байсан юм даа. Амьтны ухаан санаа тавьдаг ганц юм нь гэвэл, тэсэж л үзэх юм сан гэж мэрийх санаа байж, тэр санаа шантарсан бүгд амиа алддаг байж билээ. Бусад мөн амь хохирдог боловч, шантраачингууд юуны өмнө амь алддаг байлаа гээд ширээний өнцөг дээр суухад нь, 

	— Таны үгийн учрыг ухлаа. Юугаар ч гэсэн амиа хаацайлъя гэдэг байж дээ гэхэд нь, 

	— Чухам аа! Амь бүтэн үлдэхийн хүсэл гэж айхтар их хүч байжээ гэхэд, 

	— Бусдын амиар золио хийх нь тэр үү? гэсэнд

	— Балар эртний тэмцэлдэх шиг байж дээ. Хорих лагерийн тогтолцоо нь гэвэл, түүнийг гол болгосон тогтолцоо байгаа хэрэг. Хүнийг дарлан шантруулж, хөл дороо гишгэн, сайн чанар бүгдийг нь үгүй болгоод, хүний үнэргүй болгож, аль муу муухайг нь бадруулан ашиглах тогтолцоотой юм шүү дээ гэхэд нь, 

	— Хүн бүхэн тэр муу муухайг нь ч дагадаггүй байсан шүү гэвээс, 

	— Мэдэж байна аа. Бодоод байхад, урьд хожид хатуу харгист нь автагдаачингууд их олон бий. Тэр бэрх асуудал. Хүний тэсвэрт зааг байдаг юм байна. Хүн бүрийнх адилгүй. Эрхмийн дурдаж байснаар, тэр хэмжээ заагт нь доод зах бий. Түүний хэтрүүлэн даваад ирэхэд хүн, ер юунаас ч буцахгүй болдог байна.

	— Амь гарахын төлөө юу? гэсэнд, 

	— Амь гарахын төлөө. Амиа хамгаалах зөн авьяасыг дарах нь тун хэцүү. Муу муухайн туйлд хүрч байсан хүн, биеэ хаацайлан аргалах гэж юм бүгдийг туулан аргалаад байхыг айхтар оролдохыг үзлээ. Зүдэхийн бэрх, амь гарахыг оролдохын их нь хослон үзэгддэг байж билээ. Тэгээд, тийм муухай харгисын ихийг, хүний үнэргүй муухайн ихэд хавчигдан автагдсан хүнийг бидний буруушаах ёс байх уу? Ийм асуудал гарч ирнэ. Хүнд биеийн тэсвэрийн хэр байдагтай адил, сэтгэлийн тэсвэрийн хэр хэмжээ бас байдаг байна. Өчнөөн төчнөөн болтол зодуулан тамлуулах хүн, нэгэн цагт ухаан алддаг. Сэтгэлийн талаар бас муугаа үзэж байгаа хүн, мөн нэгэн цагт ухаан сэхээ алдаж, бүрмөсөн дүйрч гүйцдэг байна гэхэд нь Подгурски гэнэт хөдөлж, 

	— Шүүгч гуай, чухамлан сануулах нэг зүйл байна! Хүн, эрхмийн хэлсэн ёсоор ухаан сэхээ алдав гэлээ ч гэсэн, амьд явахыгаа хүсэхийг мэдэхгүй болтлоо ухаан сэтгэлэг алдах ёсгүй шүү дээ гэхэд Коссецкийн нүд нь аньс татав хийж, тэвдэсхийн зовнисон байдал мэдэгдээд, Подгурскиас буруулсхийн хажуугаараа харж, тохойгоороо цонхны хавтгайг түшээд, 

	— Зөв дөө. Гэвч, амьд явахыгаа хүсэх нь амь хамгаалахын нэгэн авьяас биш үү? гэхэд нь Подгурски чимээгүй болсноо, 

	— За, тийм. Гэвч яахын төлөө гэж үзэх вэ? гэхэд нь, 

	— Яахын төлөө хүн амь гарах гэдэг юм бэ гэж үү? гэтэл, 

	— Тийм ээ гэлээ.

	Коссецки далаа хавчаад, 

	— Эрхмийн бие учрыг баахан онолын үүднээс ухаараад байна. Ер жирийн хүнээс эрхмийн яахыг нь хүссэн юм бэ? Дэндүү шаардлага тавьсан юм биш үү, та? Амиа л хаацайлах нь тэр юм биш үү. Үхэх дургүй, амьд явах санаатайгаас л тэгж байхгүй юу даа. Тэгж доройтон ёс алдаачингууд, хэрэв хорих лагерьд орчхоогүй бол, олонх нь насан эцэслэтлээ томоотой хүн байх санж. Эрхмийн бие өөрөө ч та тэгж хэлж байсан шүү дээ гэхэд нь, 

	— Тэгж байсаан. Гэвч, хүний явдлыг байж болох цагаар бодон үзэж болохгүй, тухайн үед тохиолдсон цагийн байдлаар үзэх ёстой гэдгийг та зүйтэй гэнэ биз дээ. Бэрх юм даа, хүний амьд явахын ёс гэдэг. Хүн адил байдалтай байдаггүй, зарим үеийн хүн амиа бүтэн гарахад нэг их хүч хэрэглэхгүй байхад, өөр нэг үеийн хүн, түүний төлөө хүний хэрээс хэтэрсэн их хүч гаргах учир байдал бий гэхэд нь, 

	— Хүний хэрээс хэтэрсэн хүч шүү дээ! Тэгтэл, хүн гэж хэрээсээ хэтрэх ёсгүй шүү. Ёсонд харш юм болж байсан гэдгийг Эрхмийн бие хүлээнэ байх. Тэгээд, харгис муухайд автагдан дагасан хүнийг буруушаан үзэх үзэл, чухам хүний ёсонд таарч байна уу даа? гэхэд нь, 

	— Миний бодоход, таарна гэсэнд, 

	— Дотроо зөрчиж байгааг эс бодов уу? гэсэнд

	— Зөрчих ёс нь юу байгаа юм бэ? Байхгүй. Хүн өөртөө цагаа сонгодоггүй. Ямар ч цаг нь хүнтэй таарах гэх ёс байхгүй. Хүн өөрөө цагт зохицох учиртай. Эс тэгвэл сөнөнө гэхэд нь, 

	— Гэтэл, олон хүн сөнөлгүй амь гарсан шүү дээ гэвэл

	— Биш ээ! Амь гарах төдийхнөөр гүйцэх хэрэг биш. Тэр бол өчүүхэн хэрэг. Та хүн юу гэж үздэгийг асууж үзсэн үү? Тэгж л үздэг шүү дээ! Тухайн хамаг юмны өөдөөс сөрж хүний үнэр ёс алдахгүй гэж хүсэн хичээдгээс илүү хүний чанар яс гэж юу байх билээ? гэхэд нь Коссецки, цонхны зүг эргээд, гадаа чимээ имээгүй харанхуй хар шөнө болж, хөх огторгуйд үүлс мушгиралдан хөвж буйд, 

	— Салхи тавих нь ээ. Хэлсэндээ эргэж дурдвал, тэр бүгд ер тийм амар хялбар үзэж болох юм огт бус, хүний үнэр ёс алдахгүй... гэдэг тэр бол сайхан үг дуулдаж байна. Эрхмийн биед сануулан хэлбэл, чухам үнэн байдал бол өөр нэгэн зүйл бөгөөд түүнийг сайхан үгээр хэмжин үзэж болохгүй зүйл дээ гэхэд нь, 

	— Түүнийг мэдэж байна гэвээс, 

	— Тэр дээ! Тэр бүр толгой бүтэн гарч болохгүй байна шүү дээ гэхэд, 

	— Түүнийг би бас мэдэж байна. Гэвч, үхэж хэзээ ч болно шүү дээ гэсэнд Коссецки инээд алдасхийж, 

	— Тэр ч тэгэлгүй дээ. Үхье гэвэл бололгүй яах вэ гэхэд нь, 

	— Үхэхийг яалаа гэж хүсэх вэ гэлээ.

	Коссецки хариу үг дуугарсангүй, цонхоор гадагш харж байтал, Подгурски үг залгаж, 

	— Одоо би эрхмээс нэг юм асууя гэхэд нь, 

	— Тэг дээ гэлээ.

	— Ойрын үед эрхмийн бие нэгэн хэргийг удирдан таслах болно доо гэсэнд, 

	— Шүүх таслах хэрэг үү гэлээ.

	— Тийм ээ гэхэд нь Коссецки

	— Шүүх таслах ажилдаа би арай л эргэж орохгүй байх гэвээс, 

	— Яагаад тэр вэ гэлээ, 

	— Сайн шийдээгүй байна, одоохондоо гэж зайлсхийх үг хэлтлээ, — За, ажилдаа орно гэж бодъё л доо гэж хэлээд, Подгурскийн зүг эргэж харвал зохих боллоо гэж санаанд нь орж, эргэж хараад, — Тэгвэл, юу хийх болох вэ? гэхэд нь

	— Олон хэргийн нэгийг таслах цаг тулжээ. Одоо тийм хэрэг үргэлжилж байна. Хэрэгтэн нэгэн хүн, ямар нэгэн X гэдэг хүн гэе л дээ, хорих лагерьд зориг шантран автагдаад, амь гарах гэж германыг дагаж, хамт хоригдсон нөхдийнхөө тухайд муухай хэрэг гаргаж байсан нь, эрхмийн сая дурддагийн нэг зүйл дээ гэхэд нь, 

	— Зөвшөөрлөө гэж хэлтэл

	— Тэгвэл, эрхмийн бие яаж таслан шийтгэх вэ? Хүчин төгөлдөр зааварт холбогодолгүйгээр, үнэн шударгыг сэтгэлдээ боддогийн үүднээс үү? Тийм хүнийг цагаатгах уу, ялд унагаах уу? гэхэд нь, Коссецки, тийм асуулт гарч ирнэ гэдгийг бодсон тул, тээнэгэлзэн эргэлзэлгүй, талбиунаар хариулсан нь

	— Ялд унагана.

	— Огт эргэлзэлгүйгээр үү?

	— Огтхон ч эргэлзэхгүй гэж хэлүүт, бие сэтгэл нэгэнт амсхийн тавигдсаныг мэдсэн нь, айх эмээх, зовох тэвдэх юмгүй, гагцхүү их л чилэн алжаасан байдал мэдэгдээд, Подгурски юу гэж бодож, саяын хэлэлцсэн үгнээс ямар дүнг гаргах нь огт хамаагүй мэт санагдан ямар ч учир утгагүй хөгийн хачин юм л тэр бүх үзэж өнгөрүүлсэн бүгдийн эцэст үлдэх нь, даруй эргүү мангуу үнэн болж үлдэх нь ээ дээ. Хүний нэг насны явдал тэр чигээрээ ер нь гартаа атгасан шорооноос нэг их илүүгүй юм шиг санагдаж, хуруугаа тэнийлгэхэд өнөөх атга шорооноос юу ч үлдэхгүйтэй адил юм шив дээ, гэж бодож суугаа нь, маш ядаж чилсэн хүний шинжтэй тул, Подгурски, Коссецкийн харц байдалд тийм өөрчлөгдсөн шинж орсныг харуут цагаа харж, есөн цагт гурван минут дөхөж буйг үзээд, 

	— Явах цаг болчихлоо. Ийм орой болсныг мэдсэнгүй гээд, Коссецкийн дэргэд очоод, үг минь олдож, таныг чилээж орхив уу даа би гэхэд нь Коссецки сэхээ орж, гараараа зангасхийгээд

	— Яалаа гэж дээ. Надад сонирхолтой л үг байсан шүү. Ийм юм ярих завшаан надад энэ хүртэл олдоогүй байсан даа гэхэд нь Подгурскийн дотор онгойж, царай нь залуугийн өнгө ороод, 

	— Таны үг сонсоод дотор сайхан боллоо. Миний үг энэ удаагаар ч гүйцэхгүй байх гэж бодож байна. Намайг шүүгч гуай танд их бишрэн одоо ч мөн тэр хэвээрээ хүндэтгэсээр байгааг хэлээд яах вэ, болгоож байгаа байлгүй гэхэд нь Коссецки дурамжхан инээмсэглээд, явахад нь ёсолж, 

	— Намайгаа битгий мартаарай та гэж дуугартал, Подгурски, хаалган дээр нь хүрээд, Шукатай хэлэлцсэн үгээ санаад, 

	— Ээ, би нэг юм мартчихлаа... гэхэд нь. Коссецки ганцаараа үлдэхийн хүсэл болсон боловч, сонирхох байдал хичээн үзүүлбээс, 

	— Өнөөдөр нэг хүнтэй ярьж байгаад, эрхмийн авгайтай дайралдлаа. Тэр надтай ярьж байсан хүн, тантай хамт хорих лагерьд байсан хүн байсан... гэхэд, Коссецки огт ажиггүй, 

	— Гросс˗Розенд уу? гэсэнд, 

	— Тийм ээ. Би таныг лагерь Рыбицки гэдэг нэртэй байсан гэж хэллээ.

	Тэр хүн, эрхмийг тухайлан танихгүй боловч, тантай уулзах хүсэл ихтэй хүн байдаг байна гэхэд нь, 

	— Хэн гэдэг хүн юм бол? гэвээс, 

	— Нөхөр Шука, манай цэнгүүний газрын намын хорооны нарийн бичгийн дарга. Хүнээр сайн хүн шүү, уулзвал та андахгүй мэднэ гэхэд нь, 

	— Шука, Шука гэж нэрийг нь санамсаргүй давтваас, 

	— Та дуулсан ч байж магадгүй хэмээвээс, 

	— Санаанд орохгүй байна. Тэр ч яах вэ. Хорих лагерьд хамт хоригдсон нөхөр гэж мэдвэл, болох нь тэр гэлээ.

	— Нөхөр Шука тантай уулзах санаатай юм сан гэхэд, 

	— Хэзээ? гэж асуусанд, 

	— Маргааш өглөө хөдөө гарч, хоёр хоног явна. Мягмар гарагт буцаж ирнэ. Тэр үед тав зургаагийн хооронд уулзвал яана? гэхэд, 

	— Энд үү? гэлээ.

	— «Монопол» гэдэг буудалд. Шука тэнд арван долоодугаар өрөөнд буусан гэхэд Коссецки бодлого болоод, 

	— За, тэгье. Мягмар гарагийн тав зургаан цагийн хооронд гэж мартахгүй гээд, Подгурскийг танхимаар үдэн гаргаж, гадагшаа довжоонд гараад үзвээс, чийгтэй харанхуй байлаа. Гэнэт цахилгаан гялсхийж, харанхуйд тэнгэрийн дуу нижигнэсэнд, 

	— Одоо бороо орох нь дээ, манайд түр хүлээзнэвэл яана гэсэнд, Подгурски гараа зангаж, 

	— Тэр хамаагүй, би унаатай гэлээ.

	Тэгээд шатаар хурдлан буугаад, төдхөн моторын дуу гарч, гэрэл нь асаад, тэрэг нь хөдлөөд өгчээ. Цахилгаан гялс гялс хийх нь улам ойртсоор, салхи ширүүлэн хөдөллөө.

	Танхимд Коссецкийг Алици хүлээж байснаа, Есүс Мариа! Юунд ингэтлээ удав аа? Тэр хүн ер гарахаа мэдэхгүй нь ээ... гэж бодлоо шүү гэж нөхрөө хаалга хаангуут дуугарахад нь өөдөөс нь хариу дуугаралгүй, нэвт харагдах шил юм байж байсныг харсан юм шиг хачнаар харан, хажуугаар нь өнгөрөн гарсанд, хойноос нь Антони, гэж дуудах гэтэл дуу гарч өгсөнгүй, нэг хэсэг алмайран гайхаж цочсоноо ухаан ороод, нөхрийнхөө хойноос гүйн одтол, бичгийн өрөөний хаалга нь хаалттай, татах гэтэл, цаанаас нь түлхүүрийн чимээ гарч, дотроос нь түгжчихжээ.

	Хоолны өрөөнд гэрэлгүй, хав харанхуй нь гадаах харанхуйтай нэгэн адил бөгөөд гадна цахилгаан зурсхийн гялалзах нь харагдан тэнгэр нирхийх чимээ ойрхноос дуулдсанд Алици нөхрийнхөө хаалга цохиж

	— Антони, Антони! гэж дуудахад цаанаас нь чимээ гарсангүй. Дахиад нэг дуудтал үзэхэд мөн аанай чимээгүй, хаалганы цаана чимээгүй зогсоод, холдон зайлахыг нь хүлээж байгаа тул, баахан байсхийгээд дахин тоншиж, — Антони! гэж аргадан шивнэв. Шөнийн харанхуйд дахин дахин цахилгаан гялс гялс хийж, үер борооны чимээ гарлаа. Их л устай бороо бололтой дээврийн гоожуураар төдхөнөө борооны ус гоожин, цэцэрлэгт шалбааг тогтон борооны дусаалд шал пал хийх чимээ гарлаа.

	Алици хаалга тоншихоо байгаад, яах ч гэснээ бүү мэд, удтал хүлээн зогсож байснаа аяархнаар холдон одтол, өнөөх нь хаалганыхаа цаана огт хөдлөхгүй зогсож байснаа, сая нэг мэдэх нь ээ чичрэн дагжиж байв. Яс чөмөгт хүртэл жингэнүүлэх аягүй муухай жихүүнээс болж чичирч байгаа нь, даруй айсных ажээ.

	 


VI

	 

	Свиенцки ерөнхийлөгчийн нарийн бичгийн дарга Древновски, оройн хүлээн авалтад цөм бэлэн зэлэн бөгөөд зохих дэглэмийн ёсоор байвал зохихыг биеэр шалгаж үзэх гээд, «Монопол» гэдэг зочид буудалд есөд яг хагас цаг дутуу байхад хүрэлцэн иржээ.

	Түүний буурь тушаалд олон хүн хорхойтон атаархдаг боловч, Древновски, тэр тушаалаа нэг их сүржин юм болгодоггүй, дэвших хүнд ашигтай боловч, доод зиндааны буурь гэж үздэг бөгөөд аж төрөх бодол төсөл нь нэлээн сүрхий. Нэлээн авхаалж заль бүхий бөгөөд нөхөрлөхдөө чадамгай, биеэ танилцуулан явахдаа муугүй, тэгээд бүх тэр чадлаа юуны өмнө Свиенцкийн дотно итгэлт хүн болохын зүг сүүлийн хэдэн сард шавхан дайчилсан хүн байжээ.

	Островиецын ерөнхийлөгч нь дайны өмнө доогуурхан сэтгүүлч байгаад, төрийн бодлого, засаг захиргааны ажилд өнөөхөндөө шинэ гарч ирсэн хүн байжээ. Дайн дажнаас болж, анх Львов хотод хөөгдөж очоод, сүүлд нь Зөвлөлт Холбоот Улсын нутгийн гүнд хүрч, тэндээс Польш улсдаа буцахдаа Нэгдүгээр Армийн хамт хүрч ирсэн хүн байжээ. Люблиний цаг явдлын үед нэгэн яаманд ажиллаж байгаад, хойтон жилийн эхээс Островиецэд суртал нэвтрүүлэх ажил гүйцэтгэж байснаа, тэрхүү сумын хэмжээний тасгийн даргын багахан бууринаас шууд хотын ерөнхийлөгч гэдэг хотын даргын тушаалд дэвшсэн байжээ. Тэгээд Древновски, өөрийнхөө дэвших замыг Свиенцкийн дэвшихтэй холбовол учиртай гэж үзэх баримт нэлээд бүхий нь, тэр тухайн цаг үе бол дахин учрахгүй хосгүй цаг үе аж, эвдрэн сарнисан, бутран хагарсан юмны үлдэц, төгсөж буй дайны цагийн эмх замбараагүй дундаас шинэ байдал аяндаа урган бүтэж байгаа тэр тухайн үед хааяагүй хүн ихэд дутаж, дургүй нэг нь ажлаас зайлсхийн, цагийн байдал юу болохыг хүлээзнэн, ажлын орон тоонд хүн дутаж, чадах, оролдох хүн ажилд оролцон, чингэж зориглосон хүнд аз нийлж байсан тэр үес Свиенцки тэр зориглоочингуудын нэг нь мөн гэдэгт Древновски огт үл эргэлзэх тул, уралдаанд энэ морь түрүүлнэ гэж бооц амлан тавьдаг шиг, Свиенцкид бооц тавиад, дэвшихэд нь тэр хүн хэрэгтэй боловч, түүнээ тоодоггүй байна. Нөгөөтээгүүр өөр бас санаа хүсэл байвч, түүнийгээ мэдэгдэхгүй дарахад нэг их төвөггүй. Нас хэдийгээр хорин хоёртой боловч, их юманд санаатайгаа өчүүхэн хүн байгаа үед задруулан мэдэгдэж болохгүй гэж хэдийний мэддэг байжээ. Тэгээд, баахан авхаалж зальтай, баахан бариу даруу байдал үзүүлж байвал хүнийг тоглоомын хүүхэлдэй шиг эргүүлж урвуулж болно оо гэж өөрөө өөртөө хэлдэг хүн байжээ. Тэгж хүнээр тоглоом хийж байх нь инээдэмтэй мэт боловч тэгэх тусмаа таатай гэж үздэг бөгөөд элдэвт тэгж мөрийцсөн шиг орох явдал ерөөс баахан инээдэмтэй санагдах учир бий. Тэгэхдээ, тэр явдалдаа эзэн болж чадвал сая тийм санагдана. Өөрийгөө хэтэрхий өргөмжлөн үзэхгүйг харин их оролддог байлаа. Түүнээсээ болж заримдаа зорилтойгоо зөрчөөд, хүссэнээ бүтэхийг тэсгэлгүй хүлээж ядан, сэтгэл бухимддаг байлаа. Ялангуяа сүүлчийн долоо хоног болж, тэр хүнд бэрхшээмээр туршиц шалгац болж ирсэн нь нэгэн үеэс эхлэн Островиецийнхны дунд цуу үг тархаж, Свиенцкийг нэгэн чухал яам газрын орлогч сайдаар дэвших нь гэж сэмхэн хэлэлцэх болоод, сүүлийн үед бас өөр нэгэн үг тарж, Свиенцкийн гадаадад суух албанаа томилох юм байна гэх болцгоолоо. Үүнд Древновски их оролдовч, тэр батгүй мэдээ чухам хаанаас гарч байгааг олж чадсангүй. Түүгээр ч үл барам түүнийг итгэж болох эсэхийг ч магадлан мэдэж чадсангүй. Свиенцки өөрөө тэр тухай нэг үг хэлэлгүй, огт мэдээгүй дүрэм үзүүлэх тул, шал дэмий цуудамнах үг байж магадгүй гэмээр байлаа. Гэвч, Древновски соргог чихтэй тул, нэг л учиртай цуурхал даа, Арай ч оргүй юм биш дэг гэж дотроо бодож, Сэнгүний хорооны нарийн бичгийн даргад зориулан хийх гэж Свиенцкийн бэлдүүлж байгаа будаалгаар учир олдох юу магад, тэнд ам халаад ирэхэд тухайн байдал задарсхийн мэдэгдэх болов уу гэж дотроо горьдож байсан байна.

	Тэгээд, тэр будаалга зохион байгуулах бүх ажлыг Свиенцки, өөрийнхөө нарийн бичгийн даргад даалгасан завшаанд Древновски, тэр будаалгыг аль болохоор аятайхан болгохыг, өөрийн биеийг зочид хуримлах гэрийн эзний адил сэтгэл бодож, сэтгэл хөдлөн хөөрөөд, бас баахан дотроо зовниж, бие сэтгэл арай л тайван бус болчихсоноо харамсав.

	Дээл өлгөх газар малгай, дээл хоёроо үлдээгээд, толийн зүг чиглэсэн нь, толинд биеэ харахдаа сэтгэл сэргэдэг хүн байжээ. Нуруу өндөр, бие тэгш тул, эмэгтэй хүний нүдэнд таатай үзэгдэн, эр хүний нүдэнд дотно үзэгдэх бие бялдартайгаа мэддэг байв.

	Яг тэр үед нэлээд олон хүн, танхимаас гарч, Древновскийн орж ирэхэд зоог будаалгын газар дуу шуутай, инээлцэн ярилцах олон эрэгтэй эмэгтэй хүн дүүрэн байв. Манай залуу эр, дорхноо тэр олны дунд орчхоод, үнэртэй усны үнэр, архины хан хийх сүрхий үнэртэй холилдон ханхалж, байгаа нэг залуу эмэгтэй, багшаа одоо бид хаашаа очих вэ, хаашаа очих вэ? гэж маш өндөр дуугаар дуугарч байгааг хажуугаар нь өнгөрөнгүүт түүний дэргэд байгаа хүнийг санамсаргүй хартал, эвэр хүрээтэй нүдний шилтэй чамбай хүн байсан тул, цочмог эргэлээ. Тэр хүн нь Островиец хотод нэр гарсан Крайевски гэдэг бөгөөд урлаг ухаан бүгдийг дэмждэг учир багш гэж нэрлүүлдэг хүн байв. Древновски хүүхэд байх цагаасаа Осиедлод байдаг тэр хүний маш гоёмсог орон байшингаар нь орох завшаан тохиолдсон аль хэдийн таних хүн байжээ. Тэгтэл, Древновскийн эх нь айлын хувцас хунар угаадаг хүн байсан байжээ.

	Цочмог ухасхийн зайлахдаа тэр багш гэдэг хүний дэргэд байсан өнөөх эмэгтэйг шүргэсхийсэндээ баахан эв хавгүйхнээр, — Уучлаарай гэлээ.

	Толины өмнө биеэ ямаршуу байна гэж шалган үзвээс, нүдэнд нь аятайхан харагдсанд, үсээ ажиггүйхнээр засаад зангиагаа бас эвтэйхэн болгоод, биеэ арай л нэг тийм чөлөөтэй тавтай байж тэрхэн үед чадаагүйгээ ухаарлаа. Тэгээд Крайевски намайг таньсан уу, үгүй юу? гэж дотроо эргэлзэн, арай ч таниагүй болов уу даа гээд хоолны танхимд орохыг завдтал, өнөөх багш гэдэг Крайевскийг тэр эмэгтэйн чихэнд нэг юм шивнэж байгааг толинд харангуут, намайг л заан хэлж байгаа юм байх гэж дотроо таатал, нээрээ тэр залуу шар эмэгтэй, эргээд түүний зүг харахыг мөн толинд харчихлаа. Тэр хооронд цаанаас гарч байгаа улс, тэр хоёрыг тойроод, дуугаа ёс бодож намдуулалгүй юм хэлэлцэхийг сонстол, нэг хүн бас тачигнатал инээх чимээ араас нь гарсанд Древновскийн царай зэвхий цагаан болж, нударгаа зангидаад, зангиагаа дахин засаж, толинд харвал, тохуурхан инээмсэглэж, сониучирхан харж байгаа хэдэн хүний царай толинд харагдаж байгаа нь, учир тодорхой боллоо. Тэр улс биеэ барин зоволтгүй, бараг л хуруугаараа түүний зүг чичин заах нь дутуу ажээ. Түүнийг хараад, ухаан орж, яаралгүйхнээр толины зүгээс эргэн хаалганы зүг чиглэнгүүт тэр яриандаа халчихсан улсын зүг нүд ширвэн, тоомсоргүй тэдний хажуугаар өнгөрөн гарахад нь юм шивнэлдэхээ зогсоцгоосонд, тэднийг дарлаа гэж дотроо бодоод, үзэн ядаж хорсоод яамай, тоохгүй байвал болох нь тэр гэж бодлоо.

	Тэр буудлын гүнд өнөөх «Монопол» зочид буудлын будаалгын танхим байгаа нь тусгай хаалга үгүй тул, хоолны танхим дундуур орох ажээ. Тэр хоолны танхимын байдал нь адар намхан шиг, нэг их уужим биш, тийм нэгэн өрөө танхим ах бөгөөд хөгжимчин байрлах тавцантай, голдоо зүймэл модон шалтай, хажуу талаараа бяцхан бяцхан өрөөтэй бөгөөд хүн дүүрэн, тамхины утаа, хүний дүнгэр дүнгэр хэлэлцэх чимээ байлаа. Ширээний олонх нь эзэнтэй болж, баруун гарын талд ямар нэгэн нууцгайхан бөгөөд харанхуйвтар агуй шиг бас нэгэн бага шиг танхим байгаа нь, түүнээ бар гэдэг босоогоор буюу өндөр сандал дээр лангуун тушаа сууж сархад уудаг танхим байгаа нь тэр тухайд хүнгүй, зугаа цэнгэл сая л эхлэх гэж байгаа үе байлаа.

	Хөгжимчин, яг дайны өмнө их цуутай байсан Илжигний эгшиглэл гэдэг ая хөгжимдөж байсан үүнд Древновски, танхимын цаад захад олны дундуур чихцэлдэн, гарах гэж, тэр зүймэл шал дээр хоёр хоёроороо бүжиж байгаа олныг захаар нь тойрон гарах гэж зүтгэж байтал, нэг хүн тохойноос нь татаад авчээ. Үзвээс, бие намхан, бор царайтай, нүүр нь батга болсон өтлөнгө шинжтэй Пиенионжек «Островиецын дуу хоолой» гэдэг сонины сурвалжлагч хүн байжээ.

	Древновски, тэр хүнд дургүй. Ер сайн танихгүй боловч, Свиенцкээс түүний тухай юм дуулсан байв. Тэр хоёр хүн бие биеэ дайны өмнөх үеэс танихаар барахгүй, нийслэлийн нэг өөдгүй сонины газар нэг үе ажиллаж байсан бөгөөд Свиенцки, тэр хэдийн өнгөрсөн цагийн элдэв явдлыг тойм төдий дурдан, Пиенионжекийн тухай архинд орчихсон тааруухан сэтгүүлч гэж тоомсоргүй үзэж тааруухнаар дурддаг байжээ.

	Пиенионжек, яг тэр үес нээрээ ч ам халчихсан тааралдаж, маш оготор хөл дээрээ дайвалзан шарваж, онигор нүд нь ийш тийшээ онилзсон согтуу шинжтэй байв.

	— Оройн амгалан! гэж Древновски хөндийхнөөр түүнтэй мэндлэн, эрхмийн бие яаж цэнгэж байна? гэхэд нь Пиенионжек ярвайж, 

	— Юуны цэнгэл байх вэ. Энэ чинь ерийн нэг янхны л газар байхгүй юу гээд, дахин шарваж, Древновскийн тохойгоос мөн аанай шүүрэн татахад цааш нь түлхэж орхивой. Пиенионжикийн бие нь цалан бохироосоо болж нойтон цавуутай юм шиг эвгүй бөгөөд цамц нь хир буртаг болсон үрчийчихсэн байдалтай, костюм нь оготор бөгөөд элэгдэж больчихсон шинжтэй ажээ.

	— Эрхмийн биед энд таарамжгүй байна уу? Ганган нөхөдтэй, сайхан эмэгтэйчүүдтэй аятайхан юм биш үү? гэхэд Пиенионжек

	— Янхны газар аа! гэж давтан хэлэв.

	— Та дэндүүлж байгаа юм биш биз дээ? гээд, цаадхын хариу хэлэхээс нь өмнө гараа сунгаж, — Уучлаарай, салах ёс хийе, би яарч явна гэхэд нь Пиенионжек, ширээн хоорондох гарах нарийн замыг нь алцайн зогсож, гараа өмднийхөө хармаанд хийж ташаалдан хааж, 

	— Юундаа яарсан юм бэ? Гал алдаж байгаа юм уу? гэхэд нь, 

	— Уучлаарай, албан ажилтай явж байна аа... гэсэнд, толгойгоо дохилзон, 

	— Хотын захиргааны эрхмүүд, сонин хэвлэлийн хүнийг хүйтнээр үздэг юм уу даа... гэхэд нь, 

	— Би тийм юм ер мэдээгүй гэж Древновски хүйтнээр хариулбаас, 

	— Мэдэж ядах юу вэ? Будаалгадаа хүртэл урилга надад ирүүлсэнгүй шүү дээ гэхлээр нь Древновски албаны байдал үзүүлэн, 

	— Сонины эрхлэгч Павлицкид урилга явуулсан шүү дээ гэсэнд, 

	— Павлицки, Павлицки! гээд, Пиенионжекийг хүний тоонд оруулсангүйеэ! гэлээ. Тэгэхэд нь, 

	— Та намайг уучлаарай, урих хүний жагсаалтыг ерөнхийлөгч дарга өөрөө хийсэн юм шүү гэтэл, Пиенионжек хашхиран өгүүлрүүн:

	— Тэр дээ, тэр дээ! Эрхэм Свиенцки тэгэлгүй дээ гэсэнд Древновски өөдөөс нь ширүүн харж, 

	— Ерөнхийлөгч дарга Свиенцки шүү гэхэд тэр сурвалжлагчийн архины согтуу нь гэнэт гарсан юм шиг гэдийгээд, Древновскийг баахан тоомсорлохгүй байдалтайгаар баахан сониучирхан хачирхсан юм шиг харсанд, Древновски, өөдөөс нь, намайг юунд ингэж хачирхан харж байна та? гэж асууваас, цаадах нь хамраа ухангаа, 

	— Нэгэн зүйл мэдээ санаанд орж ирээд, эрхмийн бие түүнийг сонсвол баахан сонирхож магадгүй гэж бодлоо гэсэнд, 

	— Тийм гэж үү? Та хараахан ташаарч байгаа байх аа гэснээ, юу ч болсон асуугаад үзье гээд, — Ямархан зүйлийн мэдээ вэ? гэхэд нь, 

	— Ямархан зүйлийн мэдээ вэ гэнэ үү? Би яаж мэдэх вэ? Ухаан нь, Свиенцки гуай, эрхмийг өөрийнхөө хамт авч явах уу, үгүй үү? гэсэн юмтай ч учир холбоо байж болно. Тэр сонин асуудал биз? гэж хамраа ухсаар, адар өөд харсхийхэд нь Древновскийн бие залдхийж, 

	— Намайг авч явах гэж юу гэсэн үг вэ? Хааш нь авч явах юм бэ? Эрхэм та чухам юухан хэлэх гээд байна? гэхэд нь цаадах нь хөхөрч, явж өгөх гэсэн юм шиг дүрэм үзүүлсэнд нь Древновски хариу тогтоож бариад, 

	— Та энэ тухай юм мэдсэн үү? гэхэд нь цаадах нь, 

	— Хха! Мэдье гэвэл би юу ч мэдэж болно гэсэнд

	— Та юу олж мэдсэн юм бол доо, хэлж өгвөл яана даа? гэвэл, явах гэснээ тогтосхийсэн байдал үзүүлжээ.

	— За, тэгээд, юу билээ? гэж шахан асуухад, барын зүг нүдээрээ зааваас, цагаа харчхаад Древновски хараал алдаж

	— Ээ харла! гээд есөд нэг мөч дутуу байгаа тул, таван минут үүнд гарздаад үзэхээс дээ. Илүү болохгүй гээд Пиенионжекийн хойноос гүйв.

	Тэр сархад уудаг барт хүнгүй, нам гүм байх бөгөөд барын сагсгар хонгор үстэй нэгэн бүсгүй, орж ирсэн ганцхан хүнтэй үг хэлэлцэж байсан нь, Хелмицки Маттаи байжээ. Дээрээс нь бас наад хоёрыг орж ирэхэд баахан дургүй байдал тэр хүүхний царайд мэдэгдээд, Хелмицки бас ярвайж, нүдээрээ Пиенионжекийг заан, 

	— Энэ ямар амьтан бэ? гэж шивнэн асуулаа. Хүүхний хариу хэлж завдахаас өмнө лангууны дэргэд Древновски хүрч ирээд, 

	— Хольцоогүй хоёр гэж захилаа. Тэр завсар Пиенионжек хэдийн өндөр сандал дээр нь авиран суучхаад, 

	— Хоёр том хундага шүү, Крыси охин дүү минь ээ! гэлээ. Өнөө барын хүүхэн захиж байгаа Древновскийн зүг, яах вэ? гэсэн юм шиг харлаа. Тэгэхэд тэр нь түргэхэн шиг л бол, ямар нь ч хамаа байж уу гэж бодоод, — Том хундага болно гэлээ. Тэгтэл Пиенионжек нэмж, 

	— Хундаганд нэг нэг мөөг өгөөрэй, Крыси дүү минь гээд Древновскид эндхийн мөөг нь тун сайхан шүү, үзээрэй гэлээ. Тэгээд Древновскийг чүү чамай гэж тэвчээр гаргаж дуугүй байх завсар өнөөх сэтгүүлч нь мөрийг нь алгадаж, 

	— Наашаа суу. Энэ өндөр сандал дээр суухад тун аятайхан байдаг юм гэсэнд үгийг нь даган суугаад, 

	— Тэгээд гэхэд, цаадах нь, 

	— Тэгээд яах вэ, архи л ууна биз бид хоёр гэсэнд, 

	— Үгүй, та надад юу хэлэх гэлээ гэтэл, лангууны хүүхэн хар архи авч ирлээ. Тэгэхэд нь Пиенионжек өөдөөс нь

	— Өнөө мөөг яав? гэлээ.

	Мөөгийг нь ч авчраад өгч, захиалгыг нь гүйцээгээд тэр хүүхэн, танхимын нөгөө буланд, Хелмицкийн сууж байгаа зүг яваад өгсөнд Пиенионжек алгаа хавирч амтархан, 

	— Түнш найз Свиенцкийн мэндийн төлөө! гэхэд нь Древновски ерөнхийлөгч даргынхаа нарийн бичгийн дарга бүхий үүргээ хойш түр тавиад, тэр даажигнасан үг дагаж, хундага тулган уулаа. Тэгээд цагаа харвал, таван минут тун ч хурдан өнгөрч байх шиг. Тэгж байтал нь Пиенионжек, тавагтай мөөгөө дөхүүлэн, 

	— Амсаач. Сайхан шүү гээд, сандал дээрээ өндөсхийн, Крыси авхай бас хоёр яг үүн шиг хундага өгнө үү гэхэд нь Хелмицки, лангуун дээр бөхийсхийн, 

	— Цаад хоёртоо спирт хийгээд өг. Бушуухан явбал болог. Хүссэний нь өгөх ёстой шүү дээ! гэхэд өнөөх царайлаг барын хүүхэн инээмсэглээд, 

	— Та хүнд туслах сайхан сэтгэлтэй хүн юм шив дээ гэхэд нь, 

	— Тийм байлгүй яах вэ. Тэр түмэн үнэн гэлээ.

	Древновски, түрүүчийн хундага тун таатай санагдсан тул, дахихыг л татгалз, гагцхүү баахан ёжилсхийх байдалтайгаар

	— Эрхмийн бие шалчийчих бол уу? гэхэд, цаадах нь шүдний чигчлүүрээр мөөг хатгаж идэх гэж оролдтол, мөөг нь нялцганан оногдож өгөхгүй байтлаа нэг нь чигчлүүрт хатгуулсанд тамшаан идэж суулаа. Тэр завсар Крыси хүүхэн том хундага дүүргээд урд нь тавьсанд

	— Балгах уу? гэсэнд Древновски далаа хавчин, 

	— Болъё доо, эрхмийн бие сулдайн шалчийчихна гэж хундагаа түрүүлэн барьтал, Пиенионжек хариу тавьж, 

	— Шалчийвал хоёулаа зэрэг шалчийна даа гээд, за мэндийн тэнь төлөө! гэж хоёул ууваас, Древновскийн царай час улаан болж, нүднээс нь нулимс гараад, агшин зуур амьсгал тасалдаж, арай чүү гэж амьсгаа аван, 

	— Ээ монди! Энэ маань юу вэ? Та бидэнд юу хундагалж өгөв өө? Спирт байх шив дээ гэхэд нь Пиенионжек хүс хийтэл инээд алдаж, 

	— Спирт яахын аргагүй мөн дөө! Энэ залууг мөн сайхан чадчихав аа та! гэж барын хүүхний зүг дуугарсанд цаадах нь баахан сандарсхийн зовж, 

	— Дахин хийсэн юм даа, хаанаас спирт байх вэ дээ. Байх ёсгүй. Би тэгж арай л андуурамгүй юм сан... гээд хундагалсан шилээ эрж эхэллээ. Тэгээд, шилээ олуут мэгдэсхийж байхад нь Пиенионжек.

	— За, юу болж орхив? гэвээс, 

	— Нээрээ спирт байна. Эрхмүүд уучилж хайрла.., гэхэд, Пиенионжек

	— Тэр яах вэ! гэж сандал дээрээ гэдэсхийв.

	Древновски баахан ичисхийн нэрэлхэхдээ, огт ажиггүй байдлаар тэр хүүхэнд 

	— Зовоод яах нь вэ? Хэн ч гэсэн андуурч болно. Тэгснээс бид хоёрт бас дахиад наадахаасаа нэг нэг хундага өг гэхлээр нь, 

	— Саяынхаас уу? гэж асуулаа.

	— Тэгэлгүй яах вэ! Хар архинаас спирт нь илүү сайн. Ганц, юу балгаж байгаагаа л мэдэх хэрэгтэй гээд, толгой баахан дүйрсхийх байдал мэдэгдэсхийж, хурууны үзүүр нэг биш болоод ирэх шиг санагдлаа. Тэгэхэд нь түшлэггүй сандал дээрээ эвтэйхнээр суугаад, тэр танхимд аятайхан таатайхан байгаа нь, бүдэг гэрэлтэй бөгөөд хөгжмийн ая, шуугилдан ярилцах чимээ их танхимаас наашаа анир шуугиан багатай, нэлээд холоос дуулдаж байгаа юм шиг сонстоно. Пиенионжекийн зүг харвал, тэр бохир хувцастай, нүүр царай нь элдүүлж нухуулчихсан юм шиг, харх (хулгана)˗ ны хошуу ам шиг нүүр царай нь хүртэл нүдэнд нь дулаан болсон юм шиг харагдсанд, хундагаа өргөөд, эрүүл мэндийн төлөө! гэж өргөн балгаж, спиртийг ажиггүй балгасаар, мөөгөөр даруулан зууш амсаж, Пиенионжекийн зүг бөхийсхийн, 

	— За, тэгээд юу болов! Свиенцки юу болох нь вэ? Сайдын бууринд дэвших нь үү? гэхэд нь тэр сэтгүүлч, чилсэн, бүдэг харцтай болсон нүдээ анив татав хийгээд, 

	— Дэвших нь ээ! гэлээ.

	— Юугаар? гэхэд, 

	— Суртлаар хэмээвээс, Древновски баахан бодлого болоод, 

	— Болж л дээ. Гэвч, үнэнээ хэлэхэд МСЗ нь дээр юм сан даа, гэхэд нь, 

	— Өөрөө ч мөн тэрүүнд санаатай байсан байх гэсэнд

	— Нээрээ үнэн юм биз дээ гэхэд нь, 

	— Баас усанд дандаа өөдөө хөөрөн гарч ирдэг шүү дээ гэсэнд нь Древновский инээгээд Пиенионжекийн өвдгийг алгадан, 

	— Чухам аа! гэхэд нь, 

	— Чи санаагаа битгий зов, чи бас л өөдөө хөөрөн хөвж гарах вий... гэхэд нь Древновски улам өндөр дуугаар инээгээд, 

	— Тэгэлгүй яах вэ, чи юу гэж бодож байсан юм бэ? Нэг таван жилийн сүүлээр үзнэ дээ чи гэхэд нь, 

	— Юу үзэх юм бэ би? гэлээ.

	— Миний юу болж дэвшихийг хэмээвээс, Пиенионжек өөдөөс нь хэхрэв. Тэгэхэд нь Древновски найрсгаар түүний зүг өгүүлрүүн:

	— Мөөгөөр даруулаад орхи. Би юу зорьж байгаагаа мэдэж байдаг хө, чи түүнийг ухаарч ав. Зорьж байгаагаа мэдэх нь чухлын чухал юм шүү гэхэд нь Пиенионжек дахин өөдөөс нь зогьсон:

	— Баас өөрөө л өөдөө хөвж гардаг шүү дээ. Чи юуг зорьсон юм бэ? гэхэд нь, 

	— Юм бүгдийг. Юуны өмнө мөнгө хөрөнгө гэхээр нь, 

	— Тэр ч чамд олдон оо... гэлээ.

	— Тэгнэ ээ. Ядуугийн зовлон ханатлаа амслаа. Чи ер дайны өмнө Свиенцийг таньдаг байсан уу? гэлээ.

	— Танилгүй яах вэ.

	— Ямаршуу хүн байсан бэ?

	— Танхайдуу л хүн байсан даа.

	— Тийм л бол сайн. Надад тийм л хүн хэрэгтэй юм. Бас ямар шинжтэй байв?

	— Тун зальтай байсан даа.

	Залиар ч би дагуулахгүй дээ. Үзээрэй, би дээр нь мордчихно шүү. Инээдэг чинь юу билээ? Намайг тэгж чадахгүй гэж байна уу чи? гэхэд нь хариулан:

	— Чадалгүй дээ.

	— Тэгвэл, юундаа инээв чи?

	— Зүгээр. Тэр Свиенцки дээр мордож байхыг чинь бодоод инээд хүрлээ.

	— Яах вэ? Тэр амьтныг юу ч мэдээгүй байхад нь хэдийн мордчихсон байна. Одоо ч би эмээлээ тохчхоод байгаа шүү дээ гэхэд нь Пиенионжек сэрээгээр мөөг хатгаад, 

	— Донгосдог эр вэ? гэсэнд, 

	— Донгосож байгаа юм биш, үнэн хэрэг гэхэд нь, 

	— Донгосож байгаа хэрэг. Царайг нь харуут өмдөндөө чацга алдаж байгаа мөртөө гэхэд нь Древновски, 

	— Өмдөндөө юү? Чи намайг мэдэхгүй амьтан байна даа гэвэл

	— Мэдэхийн сайнаар мэддэг ээ! Чи тэр хүнээс ухаангүй айдаг шүү гэхэд, 

	— Свиенцкээс үү? гэлээ.

	— Тэгэлгүй яах вэ? Тэр будаалгад намайг дагуулан орох зүрх чамд алга даа? гэхэд нь Древновски дуугүй болчихлоо. Тэгэхэд нь, Пиенионжек, сандал дээрээ өндөлзөн, 

	— За, тэр дээ! Айдаг гэж би эс хэл лүү? гэлээ.

	Тэр завсар Хелмицки, цагаа харсанд, Крыски хүүхэн, түүнээс, 

	— Та яарч байна уу? гэлээ.

	— Яарах юу байх вэ! Зав их бий гэхэд нь, 

	— Тэгвэл, цагаа хардаг тань юу билээ? хэмээвээс, 

	— Хүнтэй уулзана гэж цаг болзсон юм аа гэлээ.

	— Эмэгтэй хүнтэй юу?

	— Тийм ч байж магадгүй... та дургүйцэж байна уу?

	— Би юу?

	— Тийм ээ.

	— Надад ямар хамаа байх вэ! Хэнтэй юу болзох нь таны хэрэг.

	— Тийм гэж үү?

	— Тийм л гэж бодож байна.

	— Хэрэв эмэгтэй хүнтэй цаг болзоогүй бол яах вэ?

	— Яах ч үгүй.

	— Нээрээ үү? Би итгэхгүй бол яана?

	— Яах вэ. Таны л дур мэдэх хэрэг...

	— Дур мэдээд яах вэ?

	— Итгэхгүй бол, бүү итгэгтүн.

	— За, за. Тэр тухай би итгэхгүй байна. Та энд аль хэр удах вэ?

	— Зочдыг тартал нь сууна даа.

	— Хэдий хүртэл?

	— Тухайн байдлаас л болно доо.

	— Өнөөдрийн хувьд?

	— Өнөөдрийн хувьд үүр цайтал

	— Лав юм биз дээ? Ганцаараа үйлчилж байгаа юу?

	— Одоохон дээрээ ганцаараа. Аравт хань минь ирнэ.

	— Тэр дээ?

	— Тэр яах вэ? Зочин олон бол, хоёулаа чүү чаа гэж тэднийг үйлчилдэг.

	Тэгж байтал нь, Древновски тэдний зүг хараад, үйлчлэгчийг

	— Хүрээд ирнэ үү? гэтэл, Хелмицки, аман дотроо

	— Ээ, саа дайрмар! гэж аман дотроо гүнгэнэлээ. Крыски лангууны нөгөө үзүүрт яаралтай хүрч очвоос, Древновски, 

	— Данс бодно! гэлээ.

	— Үүдний хар ногоон хөшигний тэнд Коссецки Андшей зогсоод, танхим дотор байгаа хүнийг харж байтал, Хелмицки, түүнийг харуут, 

	— Байна аа! гэхэд, дэргэд нь хүрч ирвээс, өөдөөс нь, 

	— За, Андшей, сайн уу? Сонин юу байна? гэхэд нь, 

	— Юм үгүй дээ. Гэдэс өлсөж байна гэхэд нь, 

	— Миний гэдэс бас өлсөж байна. Одоохон хоол захиж үзье. Чи суудал эзэлж бай гэхэд, 

	— Чи хаана очих нь вэ? гэж асууваас, Хелмицки, нүдээ учиртайгаар аньсхийгээд, 

	— Би одоохон хүрч ирнэ. Энд нэг ажил гараад байна гэлээ.

	Древновски тэр хооронд хоолны үнэ хураалгаж байх үес Пиенионжек түүнд холбогдолгүй тул, таваг дээр үлдсэн мөөг нэлээд ховдоглон хамж идээд, 

	— Явах уу? гэхэд, 

	— Юундаа яарах вэ гэж гүнгэнээд, 

	— Ес болж байна гэхэд, 

	— Болж л байг! гэлээ.

	Древновски тэр доторх үймээн чимээ улам ихдэж байсанд дасан таатай санагдаж, юм бүхэн сэтгэлд тодхон ургаж, бүтээхэд хялбархан шиг санагдаад, аж төрөх ч гэсэн их л урагштайн дээр, тэрхэн үед бодвол, яаж л аж төрөх гэвэл, тэр хүсэл дагуу болгож болмоор санагдаад, юм хийж бүтээхийн хүсэл цээж дүүрэн үүнд, 

	— Би явлаа! гэж шийдэмгий гэхэд нь Пиенионжек, урдах үг учраа үргэлжлэх гэж байснаа, Древновскийн эрслэн алхаж, үүд рүү чиглэнгүүт, сандал дээрээс бушуухан гулган буугаад, баахан шарвасхийн, хойноос нь дагах зуур Крыски хүүхэн, Хелмицкийн зүг эргэвээс тэр нь, 

	— За, за, та бидэнд юу амсуулах вэ? Миний найз ирээд тэр сууж байна гэхэд нь, 

	— Харлаа. Эмэгтэй хүн бол юу билээ гэхэд, 

	— Эмэгтэй биш гэж гомдох нь юу вэ? гэсэнд, 

	— Та л баахан гомдолтой байлгүй дээ хэмээвээс, 

	— Та гомдох уу гэсэнд, 

	— Надад юуны хамаа байх вэ гэж хэлсэн шүү дээ. За, ямар хоол идэх вэ? Сархдаас юу нийлүүлэх вэ? гэхэд нь, 

	— Түрүүчийнхээсээ л. Тэгээд, гэдэс их өлсөж байгаа тул, зуушнаас эхлээд юу байна?

	— Зуушинд хүйтэн мах, дотроо хийцтэй өндөг, салаад мэт байж болно.

	— Аль нь ч яах вэ. Өөрөө мэдэж сонгоод авчир.

	— Идэх нь та болохоор, юу танд дээр вэ?

	— А, тэр хамаагүй. Өөрөө л мэдээд аваад ир.

	— Надад тийм сүрхий найдаж байна уу? гэхэд нь лангуун дээр нь бөхийсхийгээд, 

	— Найдваргүй болж байна уу? хэмээвээс, 

	— Урьдаар мэдэж авах хэрэгтэй шүү дээ, гэсэнд

	— Мөн дөө! Мэдэж авна даа гэлээ.

	Андшей, танхимын гүнд нэг ширээний цаана суугаад, бодлого болж, Хелмицкийн дэргэд нь хүрч ирэхийг эс мэдэв.

	— Хүрч ирлээ гээд дэргэд нь суухад, толгойгоо өндийж, 

	— Юм захив уу? гэхэд нь, 

	— Тэгсээн. Дорхноо аваад ирнэ. Тэр жаалыг хар даа гэхэд нь, 

	— Алиныг хэмээвээс, 

	— Лангууны цаадхыг, гэхэд, 

	— Тэр хүүхэн яагаа вэ? хэмээвээс, 

	— Хөөрхөн биз? гэхэд

	— Чухмаа гэж анзааргагүй гүнгэнэхэд, 

	— Мэдэв үү чи, Андшей минь? гэлээ.

	— Үгүй, гэхэд нь, 

	— Өнөөдрийн төгсгөлд юм балгасхийх учиртайг мэдэв үү чи? гэхэд нь, 

	— Тэр тухай битгий зов оо, лав тэгнэ гэвэл

	— Болж л дээ! гэсэнд, 

	— Нээрээ биз? гэхэд нь, 

	— Үзээрэй. Би чиний түүнийг сайхан гүйцэлдүүлж өгнө дөө. Бас нэг санал чамд хэлмээр юм санж, чи унтууцах бол уу? гэхэд нь Андшей далаа хавчин, 

	— Чиний саналыг би мэднэ ээ, битгий биеэ зовоо.

	— Муу юм хэлнэ гэж байна уу чи?

	— Тэр нь ч юу юм бол доо.

	— Би хэзээ муу юм сургаж байсан билээ? Тухайн нэгэн цаг хүрч ирэхэд, юу ч бодохоо байгаад, дотор амсхийх нь сайхан гэх гэсэн юм аа.

	— Тэгээд хожим нь яах вэ?

	— Уучлаарай, «хожим» гэдэг нь надад хамаагүй. Биеэрээ нэг л үзээд авбал «хожим» гэдэг нь хэзээ ч хожимдохгүй, тэр тухай айлтгүй. Хамгийн сайхан арга нь, юм бодохдоо огт хэрэгсэхгүй нь, цахилгаан авалцуурыг салгаж орхихтой адил, нэг дараад орхиход, хамаг юм байхгүй болчихдог шиг, юу ч санаж сэтгэхгүй, юунд ч зовох чилэхгүй, жаахан хар архи, тэврэх хөөрхөн хүүхэнтэй болоод ярих юмгүй, ярианд автагдсаны хэрэггүй. Тэгвэл ямар вэ, муу юу? гэхэд нь, 

	— Зүгээр ч байж магад гэхэд нь, 

	— Чи өөрөө бодоод хэл л дээ, бие сэтгэлээ чилээсний ямар хэрэг байна? Хэнд хэрэгтэй юм бэ? Юм бүгдийг нэг сүрхий чухал болгосны хэрэг алга. Тэр хөгийн юман дундуур зүтгэсээр туулж, түүнд автагдахгүй байвал, өөр юугаа хийх вэ? гэхэд нь Андшей огт дуугарсангүй. Энэ Мациекийн зөв ч байж магадгүй. Түүн шиг бодож болохоор барахгүй, тэгж аж төрж болохын дээр юмыг тэгж хайхрахгүйгээр амархан умартан, санах бодохгүйг оролдож ч болох юм сан. Гэтэл, дотор нэг л болж өгөхгүй, өөрийн эрхгүй эсэргүүцмээр санагдаад, хэдий өчүүхэн боловч, хамаг юманд тогтмол утга учир байх ёстойг эрүүлэн бодуулж, ер аж төрөхийн байдлаас болж, ямар ч утга учир алдагдан балрах мэт боловч, учрыг олуулах гэсэн нэгэн бодол сэтгэл дотор нь байжээ. Байгаад юу болох вэ? Ямар юманд тус болох вэ? Дэмий хоосон, харанхуй балар юм. Дайны өнгөрсөн хэдэн жилийн махран хичээдэг зүтгэл ч оргүй болж, зориглон чармайдаг санаа зориг л алга болж, хүсэн горьддог юм ч бас алга болж өгөөд, ялан дийлэгсэд дотроос дийлсэн дийлдсэн хоёр анги болж, дийлдсэнтэй нь юуны ч төлөө амиа алдсан юм билээ, шал дэмий амь үрэгдэгсдийн дуртгал санаа даган нийлж, дайны гал унтарч, өнгөрсөн тэр цаг үед тоогүй хохирол, хүлцэл тэсвэр, хилс гашуун хүчинд нухуулан автагдсан явдал, эвдрэл сүйтгэл гарсныг цайлган зөвтгөж, өөдлөн өндийх юм шүү гэж горилох горьдол төрөхгүй ажээ гээд, санал хүчин нийлэн нэгдэхийн тухай нэг цагийн өмнө Вага гэгчийн хэлсэн үг санаанд ороод, тэр арай л биш дээ, өөр л юмны тухай хэлсэн санаа болж байна даа. Амьд явахын эрхэм дээдийг дурдаж, үй түмэн хүнийг учиртай хүнд үгээр дайнд хөөн оруулаад, нэг хэсэг нь түүний төлөө амиа хохирон алдаад, нэг хэсэг нь амь бүтэн гарч, амьд явах аж төрөхийн байдал нь, аманд багташгүй их үг, хүний чанар, шударга үнэн, эрх чөлөө, ах дүүгийн ёсоор тоглоом тохуу хийчхээд, эрхэм дээд сайхан үг түүнээс үлджээ дээ. Өнөө хөөрхий сэтгэл хүчин нэг гэгчийн ором оронцог нь энэ болж дээ... гэж бодож суутал нь, Хелмицки, тохойгоороо Коссецкийг түлхэн, Андшей! гэхэд нь, 

	— Аан гэсэнд, 

	— Хошуугаа юунд жорвойлгочхов оо? хэмээвээс, 

	— Дуугүй хат! гэхэд нь толгойгоо дохин, 

	— Ээ Андшей минь, Андшей минь!.. гэсэнд, 

	— За дахиад яах гэж байна! хэмээтэл, 

	— Яах ч гээгүй гэлээ.

	— Тэгвэл яамай. Бас дахиад л санал бодол гаргах нь уу гэж бодлоо... гэлээ.

	 

	Свиенцки тэр «Монополь» гэдэг зочид буудалд есөн цагийн өмнө хүрч ирвэл, бороо орсоор тул, жолооч нь үсрэн гарч, тэрэгний хаалга нээсэнд, гурван эрэгтэй хүн, хоолны танхимд орох үүд хүртэлх хэсэг газар, их устай шалбааг туулан гарсан нь, Свиенцки хүнтэй ирсэн нь энэ байжээ. Хурал хийсээр цагаа тулгаад, будаалгад дэд ерөнхийлөгч Вейхерт, Хотын Ардын Зөвлөлийн тэргүүн Калицкийг дагуулан гарсан юм байжээ.

	Танхимд «Монополь» зочид буудлын эрхлэгч Сломка тэднийг хүлээж байгаа нь, дайны өмнө нар гарсан Львов хотын хоолны танхимын эзэн, цайвар сормуустай, дугуй царайтай, цүндгэр гэдэстэй, элгэн тушаагаа үргэлж хөдөлгөж байдаг булцгар гартай тийм хүн байлаа. «Монополын» хуучин эзэн, Островиецын баян Левкович, Треблинкийн хорих лагерьд хэдийн гэр бүлээрээ хороолгочихсон хүн байжээ.

	Свиенцкийн бие үргэлж «Монополоор» ордог тул, тэр хоолны танхимын эрхлэгчтэй хэдийн танил хүний байдлаар мэндэлж, 

	— Сломка гуай тавтай сайхан байна уу? гэвээс, 

	— Би дандаа тавтай л сайхан байсаар байна, хотын ерөнхийлөгч гуай гэсэнд Свиенцки инээгээд, дагалдаж ирсэн нөхдөдөө, 

	— Та нар хараач, ийм тийм гэж гомдол гаргадаггүй, тавтай хангалуун хүн гэж ийм байдаг байна шүү.

	Сломка гуай ерөөс энэ тэр гэж гомдох юм байдаггүй биз? хэмээвээс, булцгар хуруугаа элгэн тушаагаа арвагануулан, 

	— Тийм юм долоон уулын цаагуур орог! Гомдох гонсойх юм надад юу байх вэ ерөнхийлөгч өө! Би ямар гомдол гаргахад хөгшин эхнэртэй биш! гэхэд нь, 

	— Тэгвэл, залуу авгайтай юм шив дээ, та чинь гэхэд

	— Залуу эхнэр ч байхгүй гэлээ.

	— Хараач гэж Свиенцки баахан гайхаж, та ер нь эм хүнд өшөөтэй юм биш биз дээ? гэхэд нь, Сломка, зузаан уруулаа хөдөлгөн ангайн мишээсэн нь, царайн байдал ягаан хүүхэлдэй шиг болж, 

	— Яалаа гэж дээ, ерөнхийлөгч гуай. Дуртай болоод л эм авахгүй байгаа минь, нэг л янзын хоол дандаа идээд байхгүй гэсэнтэй адил юм шүү гэлээ.

	Вейхерт, уг мэргэжил уран барилга бөгөөд зугаатай нөхөрсөг хүн тул, эхнэрийг хоолтой зүйрлэсэн тэр үг сонин санагдаад, 

	— Аж суухдаа хүртэл та чинь, хоол найруулах ёсоо дагадаг хүн шив дээ гэсэнд, Сломка, зочдыг үүрэг тушаалаар нь дуудан хүндэтгэхийг чухалд үздэг тул Вейхерийн зүс үзсэнээр барахгүй буурь тушаалыг нь мэдэх тул, 

	— Дэд ерөнхийлөгч гуай, тэр ч аргагүй шүү дээ. Би тэнь, хоолны танхимын эзэн шүү дээ гэж мэхэсхийгээд, нөгөө нэг дагалдан ирсэн хүн чухам ямар тушаалтай хэн болохыг үл мэдэх тул, юм асуувал, нэр гуншныг үл мэдэх тул, юу гэдэг билээ хэмээн хөлс гартлаа зовнитол, тэр нөгөө Калицки гэдэг хүн, олны хуран цугласан газарт дургүй, архи дарс уудаг газрын хамаагүй байдалд тун сүсэггүйн учир «Монополд» гагцхүү Шукатай уулзах хүсэлтэйн учир, аргагүй дагалдаж ирсэн болохоор, элдэв зугаа наргианы ярианд оролцох дур хүсэл төдий л үгүй ажээ. Нас ахиад, жар гарсан, бие өндөр бөгөөд туранги бууралтсан өтгөн үстэй, буурал болж яваа урт соёо сахалтай байдал, ялангуяа царай нь одоогийн үеийн хүн биш гэдэг шинжтэй үзэгдэх ажээ.

	Тийм гэлээ ч Калицкийн байдлыг хараад Сломкийн санаа зовнин хулчийж, тэр ирсэн хэдэн хүнийг дээлээ, хувцас өлгөдөг газар тушааж байхад, Калицкитай халз тулахгүй гэж Сломка чадлаараа оролдож, хоолны танхимын зочдыг үйлчлэх эзний хувьд санаа зовуурьтай болсон нь, тусгайлан таньдаг зочдоо хүндэтгэж, бусдыг идсэн хоолны тооцоо хийхийн төдийхөн л анзаардаг тул, хотын ерөнхийлөгч даргыг нөхөдтэй нь нийтийн танхим дундуур залан явах үес, олны дунд тэдэнд зам гаргаж явахдаа Свиенцкийн хажууд явах завшаан тохиолдсоноо ашиглаж, 

	— Эрхэм ерөнхийлөгч дарга аа, уучлаарай... гэж хамраараа шийхнан, усанд сэлж байсан юм шиг элгэн тушаа хуруугаа арвагануулан өгүүлбээс, тэр тухайд Свиенцки, нэг хүний ёсолсны хариу мэхийн ёслох үе тааралдаад олон амьтан тал талаас бөхөлзөн ёслоход дуртайн учраас, олон нийтийн газраар явахыг таашаадаг учир, олон хүн дагуулан явах зуур төдхөн биеэ цэргийн хорооны ёслол хүлээж, дагалт олонтой явж байгаа шиг санагдах зуур, намхан Сломкийн зүг бөхийсхийж, 

	— Аан? гэж ерөнхий сайдын зүг хандаж байсан шиг байдал дүрэм үзүүлсэнд, 

	— Дэд ерөнхийлөгч дарга Вейхертыг би таньдаг. Гэтэл, тэр нөгөө эрхэм хэн болохыг... гэхэд нь, 

	— Калицкин уу? гэж асуусанд, 

	— Мөн мөн, би ганц тэр хүний буурь тушаалыг мэдэхгүй зовж байна гэхэд нь, Свиенцки сайхан зан гарган инээж, 

	— Аа, та түүнийг мэдэх гэсэн үү? Хотын зөвлөлийн дарга шүү. Та зүй нь хот орныхоо дээд тушаалтныг мэдвэл зохих юм даа. Тэгээд ер нь, та цол гуншныг нь тэгж эрхэмлэдэг бол... гээд, тэр тарган Сломкийг мөрнөөс нь бариад авав. Сломка, хамраа шуухинан, Эрхэм ерөнхийлөгч дарга аа, тэр зүйл чухал шүү дээ гэхэд нь Свиенцки дахин мэхийн ёслоод, 

	— Би түүнд татгалзахгүй байна... Хэрэв танд таатай санагдвал, одоогоос, намайгаа... гэхэд нь, 

	— Таныг би юу гэж цоллох вэ? гэж аяархнаар шивнэсэнд, 

	— Сломка гуай минь, намайгаа яая гэхэв, сайд гэж бай л даа гэхэд нь, Сломка тэвдэн бүдэрч, тун сандарваас, 

	— Та болгоомжилж бай гэж сануулсанд, нэг их баярлан жаргачихсан байдал үзүүлэн, биеэ маш хичээнгүйлэх өчүүхэн хүний байдалтай болгоод, бүх биеийн байдал бөв бөөрөнхий болчихсон юм шиг болж, толгой, нүд, шүд, бүх бие нь, бяцхан гар нь хүртэл бөөрөнхий болчхоод, 

	— Яасан сайхан юм бэ, ерөнхийлөгч дарга аа, уучлаарай, сайд гуай, надад энэ өдөр юутай баяр завшаантай өдөр болов оо гэжээ. Тунгалаг шил саравчтай дэнгийн гэрэлд маш саруул болсон будаалгын танхим танхимд очин орж ирэхийг харуут хажуу тийшээ зайлж өгсөн, гоёл ёслолын хувцас өмссөн хоёр үйлчлэгчээс өөр хүнгүй байлаа. Үүнд Свиенцки, танхимыг эргэцүүлэн хараад, 

	— Бид хамгийн түрүүнд орж ирсэн юм шив дээ! Юутай завшаан! Сломка гуай, миний нарийн бичгийн дарга үүгээр үзэгдээгүй биз? гэхэд хоолны танхимын эрхлэгч тэр үес ширээ маш сайхан зассаныг нийтэд нь ажин харж, алтан өнгөт дэнгийн хорго, баахан борлосхийсэн боловч, гоёмсог сайхан өнгө байдлаа алдаагүй туурга, сарнай цэцгээр чимж, тансаг идээ зууш өрсөн цагаан ширээ тун дур булаам үзэгдсэнд хамаг анхаарлаа тавьсан тул, Свиенцки давтан асуухад хүрсэнд Сломка сая ухаарч, 

	— Древновски гуай уу? Үгүй, сайд гуай, ер надад үзэгдээгүй гэхэд нь Свиенцки учир мэдсэн байдалтайгаар нөхдийнхөө зүг инээмсэглээд

	— Та минь, сонсов уу, сайд гуай? гэж цоллож байна шүү гэж нам дуугаар хэлээд, ховоор дүүрсэн энэ хотод ер мэдээгүй юм байхгүй юм шив цээ гэхэд нь Вейхерт

	— Далдалж байх учиртай юм уу? гэж инээмсэглэвээс, 

	— Энэ тухайд хэлбэл, юугаа далдлах вэ? Даанч чих минь тэр гуншинд дасаагүй байна гэхэд нь, Вейхерт, Свиенцкийн мөрийг алгадасхийн, 

	— Тэр тухай зоволтгүй! Дасаж ядах юу байх вэ гэсэнд, 

	— Би ч бас тэгж бодож байна гээд, наргиантай үг хэлэлцсэндээ дотор нь таатай болж, Сломкийн зүг

	— Танд талархал илэрхийлье. Их л аятайхнаар зохиож, ширээний байдал, яг дайны өмнөх шиг сайхан боллоо гэсэнд Сломка тэсгэлгүй бахдан баярлаад, дуугүй мэхийн ёсолсон, хоол зуушны ширээ сайхан зассан тухай магтан талархах үгийг дуугүй хүлээн сонсдог заншил ажээ. Чингэж байтлаа гэнэт 

	— Сайд гуай, түр би нэг яваад ирье! гээд ухасхийж, өнөө үйлчлэгч хоёр хүний зүг шалавлан хүрч очоод, 

	— Ямар дарс захисан бэ хэмээвээс, 

	— Реинийхийг л тавьсан даа, эрхлэгч гуай, Тэр дарс манайд тун элбэг гэхэд нь Сломка ярвайсхийгээд, богинохон гараа арвагануулан, 

	— Соль, дор нь соль. Аль л үнэ ихтэй франц дарс өр. Цагаан улаан хоёр зүйлийнхээс ёстой франц дарс гэж тушаагаад, дотроо их л тав нь ханаж, 

	— Төлөхийн сайнаар төлөг гэж шивнэх тэр завсар, Свиенцки Вейхерт Калицки хоёрыг тамхилж, 

	— Одоо ес өнгөрч байна. Манай зочид хожимдон ирэх нь үү дээ? Саяын тэр ус ихтэй бороо бидэнд саад болов оо гэхэд нь, хажууд нь зогсож байсан Калицки, 

	— Шука энэ «Монополд» суудаг биз дээ? гэж хэлсэнд, Свиенцки далаа хавчин, 

	— Суух нь ч суудаг. Тэгээд, ганц Шукатай ширээний ард суухгүй шүү дээ, бид чинь. Та нар, чухам яаж байгааг бүү мэд миний гэдэс л их өсөж байна гэхэд Вейхерт

	— Би ч бас өлсөж л байна! гэлээ.

	— Тэр Древновски хаашаа алга болчхов доо? Цуглахаас өмнө хүрч ирээгүй гэж зориудлан захисан юм сан. Ямар хүн гэж бодож байна чи түүнийг? гэж Вейхертийн зүг эргэхэд, 

	— Древновскийг үү? гэлээ.

	— Тийм ээ гэхэд нь, 

	— Ямар гэх вэ дээ? Зальтай хүн л гэж боддог гэвээс, 

	— Нээрээ юү? Варшава орохдоо аваад явах юм уу гэж бодож байна гэтэл, 

	— Өнөөх чинь ороод ирлээ дээ гэлээ.

	Нээрээ ч хаалган дээр Древновски хүрч ирээд, олон дэнгийн гэрэлд баахан гялбасхийгээд, гараа хийх газар олж ядан, тэнэгдүү царай гарган алгаа хавирч байснаа, согтчихсоноо сая ухаарч, будаалгын танхим, ширээ, дэн, улбар туурга цөм нүдний нь өмнө эргэлдэж, гэрэл сүүдэр, хачин дүр эрээлжлэн дайвалзахад биеэ барьж авах сэхээ алдаагүй тул, өмнө нь зогсон үзэгдэж байгаа эрэгтэйчүүдийн зүг хачин гэдийсхийгээд эвгүй алхан чиглэвээс, хойноос нь Пиенионжек, сүүдэр мэт дагаж, өвдөг нугасхийж байгаа хөлөөрөө алцганан, найзынхаа хойноос пиджакийнхаа хормой татан зассаар орж ирсэнд Свиенцки түүнийг харуут маш ихэд гайхсанд, Вейхерт сонирхож, 

	— Энэ хэн гэгч бэ? гэж асуувал

	— Нохойн цус! гэж дэд сайд болон дэвшиж байгаа хүн маань хараал тавьчихаж гэнэ ээ.

	Тэр хооронд Древновски, тэдний дэргэд хүрч ирээд, бие нь хэдийгээр мэдэгдэхүйц сулдайчихсан боловч, бүгдтэй нь ёс алдалгүй мэндэлж, нэлээд амжилт олтол, Свиенцки түүнийг хажуу тийшээ болгоод, 

	— Древновски гуай минь, энэ чинь юу болж байна? яачхав аа, та? Тэр монди энд яах гэж ирэв? гэхэд нь, 

	— Пиенионжек уу? гэж өөдөөс нь гайхан асуугаад, ер нь, явсаар байгаад л, ерөнхийлөгч дарга гуай минь ийм болчихсон доо. Би... хэвлэлийн төлөөлөгч байвал... ер нь зүгээр ч юм билүү гэж бодлоо гээд хэл нь ээдэрч, мухардчихсан нь, Свиенцкийг нүүр лүү нь нэг шаагаад авчихвал юутай гэдэг санаа төрөөд, биеэ барихад тун хэцүү болж байтал, гэнэт ухаа орж, хар хөлс асгав.

	— Миний бодлоор гэж сулхан дуугаар дуугарагчаа болсон нь, олон үзлийн үүдний хүн байвал... гэтэл, Свиенцкийн царай час улаан болоод, 

	— Та юунд дэмий юм донгосож байгаа юм бэ? Ер нь та яачхав аа? гэтэл, Древновскийн араас нь зусардан инээмсэглэсэн Пиенионжек цухуйж, ичгүүргүйгээр зогьсон, 

	— А˗а˗амрыг эрье, ардын эрхт үзэлт сэтгүүлч са˗са сайд гуай... гэтэл танхимын хаалганд олон хүний дуу чимээ дуулдан, шинэ шинэ зочид орж эхлэв.

	 

	Устай бороо цутгахад хоргодсон дан модон байшингийн саравч нь бараг хөдөөгийн байшингийн байдалтай хашаа бүхий түүний голд нь худагтай, ардаа цэцэрлэгтэй байгааг Шука, буудалдаа буцах замдаа түр саатан үзвээс, үүдний пин саравч, хашаа аль алинд нь хүнгүй байв. Тэгтэл, эр эм хоёр хүн яаран орж ирсэн нь, ямар нэгэн айлд тусгайлан зочлон очоод буцаж явсан шинжтэй. Эрийн нуруу өндөр бие туранги, бортгон бүрх малгайтай, хар пальтотой, эм нь бас туранхайвтар бөгөөд, дундаас дээш гэмээр нуруутай, хаврын хүрэн хувцастай. Гэнэт их устай бороо орсонд Шукийн адил сандарч, гудамжинд барилга байшингүй хэсэгт дайралдаад хувцас хунар нь бороонд цохиулж, тэр саравч хүртэл норчихсон байжээ. Бороо сүрхий ширүүн, шуугин орж, усны суваг урсгалын сүрхий чимээ дуулдаж, харанхуй болж байгаа бүрэг бараг дунд байн байн цахилгаан гялс гялс хийж, тэнгэрийн дуу чих дүлийрэм, үнэхээр тэр жилийн хаврын анхны борооны шинжтэй ажээ.

	Шука, таягаа тулаад, саравчийн аманд зогсож байгаа нь, явган, халуун наранд явсандаа баахан ядарсан байжээ. Зүрх нь бас сүүлийн үес нэг их сайнгүй. Аадар ширүүн борооны өмнө их бүгчим байсан нь хэдийн өнгөрч, сэрүүн амьсгал ороод, хашаа цэцэрлэгийн зүгээс газрын чийг, навчны үнэр сэнгэнэх ажээ.

	Өнөө хоёр хүн бороонд хоргодох газар эргэн гүйсэндээ амьсгаадсан нь арай дарагдаж гүйцээгүй байдалтай бөгөөд хувцасныхаа ус сэгсчих нь харанхуй саравчинд биеэ сэгсэрч байгаа ямархан нэгэн том шувуу шиг үзэгдэх бөгөөд, эм нь баахан зэмлэнгүй байдалтайгаар

	— Одоо харав уу, шүхэр аваад яв гэж би чамд эс хэл лүү?... гэхэд эр нь дуугүй, дэмий л пальтоныхоо хармааны таглаа хэлний ус шавхан илж байв. Тэгтэл, тун ойрхон гялс хийгээд, тэнгэрийн дуу нэн ойрхон нир хийсэнд, 

	— Э тэнгэр минь! гэж тэр эм хүн цочиж, хар л даа, малгай минь юундаа ч хэрэггүй болчихлоо. Ийм л хувьтай хүн юм аа би, ганц удаа олигтой хувцас өмсөөд ингэчих гэж... гэтэл, нөгөө эрэгтэй нь аман дотроо

	— Дэмий юм битгий хэл л дээ. Малгай чинь яах ч үгүй гэтэл, цахилгаан дээр дээрээсээ гялалзан, харанхуй тэнгэрийг гийгүүлэн, аадар бороо улам ширүүнээр орж эхлэв.

	— Энэ бороо орсон нь бас яамай. Айхтар бүгчим халуун байсан шүү дээ гэж эрэгтэйн дуугарахад, нөгөө эмэгтэй хүн, 

	— Одоо бид яаж гэртээ хүрдэг билээ гэж гайхшаа барж байна даа, би чинь гэвэл, 

	— Гайгүй, гайгүй. Мөдхөн бороо өнгөрнө. Гаевскийнд аятайхан байсан биз? гэж нам дуугаар хэлэлцэвч, Шука хэлсэн бүгдийг тодхон сонсож байлаа.

	— А, бүү мэд! гэж тэр эмэгтэй хүн дуртай дургүй хариулж, хүнтэй ярих ухаан сэхээ ч олдсонгүй гэхэд нь, цаадах нь, 

	— Дахиад л дэндүүлж байна гэж хэлбэл, эмэгтэй хариу

	— Чамд дандаа л дэндүүлдэг гэхээс өөр юмгүй гэхэд нь, 

	— Үгүй чи бодоод үз л дээ... гэсэнд, 

	— Чиний тэр хэлдэг үг амархан даа. Би тэр бүгдээс хэчнээн зовлон эдэлж байна гэхэд нь, 

	— Тэр бүгд гэж юу гэсэн үг вэ? Малгай чинь уу? гэтэл, 

	— Битгий дэмий юм өгүүл. Миний юу гэж санаа тавьдгийг чи юу андах вэ. Гэр орноо тохитой болгох л гэж... хэмээн өгүүлбээс, Шука, хэрэг ажилд хөндлөнгөөс оролцохыг үл хүсэх тул янжуур гаргаад асааж, хүн байгаагаа мэдэгдсэнд цаад эрэгтэй, дуугаа нам болгож, 

	— Янаг минь, тэрүүнд чинь яаж нэмэрлэх вэ? гэсэнд, 

	— Ирентэй л сайн ярилцвал таарах учиртай даа гэлээ.

	— Тэгэхлээр юу болох вэ? гэхэд нь, 

	— Эмнэлэгт хэвтэж зайлж өгөх болно доо гэсэнд, 

	— Янаг минь ээ... гэж дуугартал, цаадах нь, 

	— Тэгвэл, тэр Иренг гэсэн дээр болж, бид ч амарна гэвээс

	— Бид амарч магад, тэр хүнд зовлонтой доо. Бодоод үз л дээ. Хорих лагериас буцаж ирсээр дөнгөж долоо хоног болж байгаа тэр хөөрхий эмэгтэйд, биднээс өөр садан байхгүй. Тэгтэл, одоо эмнэлгийн газрын байдал тохьгүйг хэлэх үү, гэхэд нь Шука нэлээд анхааран сонсох боллоо. Нөгөө эмэгтэй нь, 

	— Манай гэрийн байдал илүү тохитой юм гэж үү? гэхлээр нь, 

	— Эмнэлгийн газрыг бодвол, айл гэр өөр шүү дээ гэлээ.

	Тэр завсар бороо цутгасаар боловч, салхи өнгөрч, тэнгэрийн дуу ч холдсонд, Шука дотроо яадаг билээ гэж тээнэгэлзэн, саяын тэр эмэгтэйн учрыг эс олбол, хожим гэмших болно гэж бодсоор, санаа шулуудаж, саравчийн нөгөө туурганы тушаа зогсож байсан өнөө хоёрын дэргэд нь хүрч очоод, малгайгаа авч ёслон, 

	— Уучлаарай, та нар, хорих лагериас буцаж ирсэн нэг хүний тухай ярилцах шиг үг сонслоо... хэмээвээс, эхлээд баахан гайхсан байдалтай байсан тэр хоёр хүн, баахан тэвдсэн байдалтай болж, эрэгтэй нь, тээнэгэлзэсхийн, 

	— Тийм ээ, манай эгч буцаж ирсэн юм гэхэд нь, 

	— Германы Равенсбрюкээс биш биз? гэхэд, 

	— Мөн гэсэн Шука нэг хэсэг дуугай болсноо, 

	— Хөндлөнгөөс ингэж асуусныг минь уучлаарай гэсэн, тэр эрэгтэй, 

	— Ай, яах вэ, харин танд өөр асуумаар юу байна гэлээ.

	— Равенсбрюкт миний тун дотнын нэг хүн хоригдож байсан юм сан. Миний эхнэр. Нас барсан гэж сонссон, өөр мэдэх юмгүй болчихлоо. Яаж байгаад чухам тэгснийг ч мэдэхгүй гэхэд нь тэр эрэгтэй хүн, учир мэдэж ухсан байдалтай толгойгоо дохилоо. Тэгэхэд нь, 

	— Хааяагүй, сураг чимээ гаргах гэж оролдоод мэдэгдэх юм алга. Эрхмийн эгч, тэр Равенсбрюкт чөлөөлөгдтөл байсан уу? гэхэд нь, 

	— Буун буутал нь, бараг дөрвөн жил хориостой байсан хэмээвээс, 

	— Удаж дээ гэсэнд, 

	— Дөчин хоёр оноос. Одоо хөөрхий тэр эгч минь бие өвчтэй, тэр шорон лагерьд юун сайнаа үзэх вэ дээ... Гэвч, та сураг мэдээ олж авах гэвэл, мэдсэнээ хэлэлгүй дээ: эрхмийн авгайтай ч дайралдсан байх юун магад. Миний овог Шреттер, профессор Шреттер гэдэг хэмээвээс, Шука бас биеэ тийм нэртэй гэж хэлж өглөө. Тэгээд — Эрхмүүд, эс татгалзвал... гэхэд, 

	— Ээ, хаанаас даа. Бид Зиелионе гудамжинд долоодугаар байшинд суудаг, та түүнийг олох гэвэл амархаан, Баатар Иштвааны дундад сургуулиас ойрхон гэж профессорын хэлтэл, маргааш өглөө юманд явахыгаа санаад, 

	— Маргааш арай л чадахгүй, нөгөөдөр ч бас завгүй, мягмарт үдийн алдад яана гэхэд нь, 

	— Таны л заваар болъё. Эгч минь гэртээ үргэлж байдаг. Бие өвчтэй гэж би түрүүн танд дурдсан билээ. Тэгээд, тэр өвчнөөс нь болж бидэнд баахан ажил төвөг гардаг, яая гэхэв гэж Шукийн түрүүн сонссон үгнээс сэтгэлд нь сэв оруулчхав уу даа гэсэн байдалтай, — Манай байр бага, ерөөс хоёрхон өрөөтэй, гэтэл бид хоёр бас хүүтэй одоо бараг эрийн насанд хүрч байгаа хүн. Цаана нь бас манай эхнэрийн төрхөм, Варшаваас хүрч ирээд, тэдний дээр эгч маань хүрч ирсэн учир, байдал маань баахан багтах шилгэхээр бэрхтэйхэн болсныг та мэдээд авсан биз дээ... гэтэл нь, авгай нь — Манай нөхөр гимназ сургуулийн багш профессор хүн юм. Бас шинжилгээний ажил хийдэг. Тэгээд ийм олон хүнтэй болчхоод, гэртээ ажиллах газар үгүй болчихсон хүн юм аа гэхэд, багш нөхөр нь гараа занган, байдлыг үзвэл их л алжаасан шинжтэй.

	— За, миний ажил хийх газар хамаа ч үгүй юм... гэтэл нь, 

	— Яагаад хамаагүй болох юм бэ? гэж эхнэрийн хэлтэл, нас ахмад эр нь алдсыг хэлтрүүлэх байдалтайгаар инээмсэглэн, 

	— Урьд нь эрхэм та минь, амьтан элдэв юманд нэрэлхүү байсан билээ. Шинжлэх ухааны ажил, бас дааж хариуцсан гэх мэт элдэв төсөл төлөвлөгөөтэй байдаг байлаа... Би уг мэргэжлээр түүхий хүн. Тэгээд тэнгэр зайлуул, ийм тийм гэж надад их юм санах санаа алга! Дундад сургуульд хичээл заана гэдэг бас сэтгэл ханах ажил гэхэд нь эхнэр нь, 

	— Цалин л даан ч бага даа гэсэн, 

	— Янаг минь ээ, юмыг ганц цалингийн үүднээс үзэж болохгүй. Хэтэрхий ихээр санасны хэрэг алга. Бүр чиг дордчихоогүй байна шүү дээ гэтэл, эхнэр нь

	— Дордчихоогүй гэнэ үү? Арван таван жил хатуу ажил хийсэн чамаас одоо хөлсний тэрэгний хүн илүү мөнгө олж байна шүү дээ гэлцтэл нь, Шука тэр ярианд нь оролцон дэмжилцэхийг үл хүсэн, чимээгүйхэн янжуураа татаж байтал, тэр багш нэг хэсэг дуугүй байснаа, 

	— Тэр эгчээс минь та нэг юм олж сонсох ч юуны магад. Тэгвэл юутай билээ. Одоо хүн бүр, садан төрлийнхөө сураг чимээ олж сонсох гэж байх болсон цаг. Яая гэх вэ? Улс амьтан энд тэнд тархаж сарничихсан хойно доо... Ая, агаар юутай сайхан болов оо? Таван сарын бороонд ийм л байдаг даа, тэнгэр онгойж байх шив дээ гэж агаар амьсгалбаас, бороо үнэхээр нэлээд татарч буй тул, Шука, янжуураа хаяад, цувныхаа захыг босгоод, 

	— За, Мягмарт дараа учиръя гэвээс, тэр багш, 

	— Та явах нь уу? Бороо арай зогсоогүй байна гэтэл, авгай нь, 

	— Та түр хүлээ л дээ. Хайран хувцас гэхэд нь, Шука яарч байна гээд, салах ёс хийгээд гадагшаа гарваас, гудамжинд хүнгүй бөгөөд агаар цэвэр болсон байлаа. Шуудуугаар хөөсөрсөн ус урсан, усны гоожуур хоолойн хүнгэнэх чимээ дуулдаж, бороо намдасхийсэн авч, намжуу, жигдрэн орсоор ажээ. Алсын цахилгаан үргэлж гялс гялс хийж, тэнгэр том чулуу нижигнэн бууж байгаатай адил, шөнийн гүнд холдон дуугарах ажээ. Гэвч, тэр чимээ анир, харанхуй бүрэг дунд аажуухнаар цэлмэсхийж байгаа хаврын одод үдшийн гэгээ дунд дэлхийн нэн сайхан, нэн орь залуугийн байдал шинж тодорсхийнэм буюу.

	Подгурски жийп тэргээ суман хороонд явуулчхаад, байшингийн жижүүрийн нэг цагдаагаас цув түр зээлдэж, Зах дундуур шалбааг туулан, нөгөө талд нь байгаа «Монополь» гэдэг буудалдаа хүрвээс буурчийн газрын өмнө хэдэн машин зогсож байлаа. Гэгээд, Шукийг өрөөндөө байгаа байлгүй гэж бодоод, дээд давхарт гарч, өрөөний хаалга тогштол, чимээгүй. Бас нэг тогшоод, мөн чимээ имээгүй тул, хонхны товч дараад үзвээс, ер тасалгааны хаалга нь түгжээстэй тул, оройтчихлоо гэж сэтгэл дундуурхан бууваас, Шукийг тэр тухайд, өрөөнийхөө түлхүүрийг булцгар хаалгачаас авч байсантай дайралдсандаа дотор онгойж, 

	— Дайралдсан минь сайн болж! Өрөөнд тэнь хүрч үзээд, таныг будаалгад хэдийн орж очив уу... гэж бодлоо хэмээвээс, Шука, 

	— Тэрүүнд ч амжина даа, сэтгэл зоволтгүй гэлээ.

	— Салхи бороонд дайрагдав уу? гэхэд, 

	— Тэглээ гээд, Шука өөрийнхөө өрөөнд ороод гарах гэсэн тул хоёулаа өөдөө шатаар гарч, өрөөнд орвол, жигтэйхэн бүгчим байгаа нь, халуун усны өрөөнд байгаатай адил. Шука дорхноо цонхоо онгойлговоос, борооны байдал өнгөрч байгаа шинжтэй, харанхуйд шуугин, таатайхнаар шүршин бууж байгаа бололтой. Од бас огторгуйд түгж гялалзан байлаа.

	Подгурски, цуваа тайлаад, буйдангийн ирмэг дээр суунгаа Коссецкийнд орлоо гэхэд Шука нойтон цув юүдэнгээ тайлж байснаа

	— Тэгээд гэлээ.

	— Таныг уулзах хүсэлтэй гэж хэллээ.

	— Юу гэж байна?

	— Хүрч ирнэ гэсэн. Би тэгээд таны тухайн хэрэг гэж саналаа.

	— Юм асууж уу?

	— Тэгсээн.

	— Яаж байна?

	— Миний бодоход, тантай дайралдсан бололтой. Дор хаяхад таны сураг сонссон хүн байх хэмээвээс, Шука пиджакаа тайлах завсар гүнгэнэж, 

	— Магадгүй гэлээ.

	Пиджакаа тайлаад дан цамцтай байгаа байдал нь, дал мөр улам ч өргөн ханхгар эрийн байдалтай бөгөөд ханцуйгаа шамлан гараа угааж, алгаа арчих зуур Подгурскийн зүг эргэж, 

	— Үнэнээ хэлбэл, нэлээн хөгийн юм даг аа гэхэд нь Подгурски учрыг олсонгүй гайхазнан харваас, 

	— Хорих лагерьд байх үедээ, дайны сүүлчээр тэр мондитой дайралддаг бол, дансаа бодолцож, хувийнхаа тооцоог гаргаж өгнө дөө гэж дотроо амласан байлаа. Тэгээд, одоо яав гэвэл, тэр тухай бодохоо байчхаад, ер нь тэр хүний барааг нь ч хармааргүй болчихлоо гэхэд нь Подгурски хөдлөлгүй суусан хэвээрээ, гагцхүү царай нь баахан зэвхий болчихсонд Шука өөдөөс нь удтал харж, дэргэд нь ойртон суугаад, сайн хуурай болоогүй чийгтэй гараараа мөр дээр нь чангахан дараад, 

	— Нөхөр Подгурски, хэний тухай миний ярьсан учрыг та олсон болов уу гэж би горилж байна гэхэд нь, Подгурски толгойгоо сэгсчин.

	— Үгүй... гэлээ.

	— Нээрээ үгүй гэж үү? гэхэд нь, 

	— Яаж тийм болох вэ дээ. Та бодоод үз л дээ, нөхөр Шука яагаад тийм болох билээ? Коссецки тэгсэн хүн гэж үү? Тэр тань, томоотой хүн шүү дээ, гэтэл, 

	— Ижилгүй муу амьтан гэлээ.

	— Коссецки юу? гэхэд, 

	— Миний хувьд манаач Рыбицки л гэсэн үг. Рыбицки, Коссецки юу ч гэсэн нэг, л амьтан... Би ер андуураагүй байх. Гросс˗Розен гэдэгт ганц л Рыбицки байсан гээд, Подгурскийн мөрийг алгадаж, 

	— Толгойгоо өөд нь өргө, нөхөр Подгурски! Хүнд янзын юм тохиолддог шүү гээд, нүүр гар угаах газраа эргэж очоод, чийгтэй алчуураар нүүрээ арчаад, цамцныхаа ханцуйг шамласнаа доош нь буулгаж, пиджакаа өмстөл, Подгурски огт хөдлөлгүй, толгой бөхийлгөн суусаар авай. Тэгээд нам дуугаар, 

	— Тэнд юу хийж байсан хүн болж байна? гэхэд, 

	— Манаач Рыбицки юу?

	— Тийм ээ.

	— Юу хийх вэ дээ! Хий гэсэн юмыг нь цөм хийгээд, бас цаана нь хийдэг юм их байж.

	Подгурски духаа гараараа илэн арчаад, 

	— Хүн алдаг байсан уу? гэхэд нь, Шука далаа хавчаад, 

	— Өөрөө арай ч тэгээгүй, тэгэх нь дайралдаагүй. Гэвч олон хүнийг хороолгосон доо гэхэд нь, 

	— Яасан муухай юм бэ? гэлээ.

	— Яах вэ дээ, хар амиа л хаацайлж байсан хэрэг.

	— Тийм муухай аргаар уу. Миний ухаанд орохгүй байна. Тийм хүн тэгж байх гэж, даанч дээ... гэхэд нь, 

	— Тэгж л байсан хүн дээ. Тэгээд, эцэст сүүлд нь буцаж ирдэг мөн ч зүрхтэй амьтан аа. Нэг зүйл гэвэл, түүний явдлыг мэдэх гэрчээс тун ч цөөхөн хүн амь гарч дээ. Нэрээ өөрчлөөд тэгж байсан... Тэгээд л аргалж дээ, хэн түүнийг мэдэх вэ гэхэд нь Подгурски ухасхийн босоод, цонхны өмнө очиж, 

	— Одоо ухлаа... Яриа тодорхой боллоо... Би мангуурч, ухаан санаанд сэв орсонгүй. Ер тийм гэж сэжиг ч төрсөнгүй гээд ширүүхэн эргээд, 

	— Та надад түрүүн хэлэхгүй яасан юм бэ? гэхэд нь Шука бодлого болж, 

	— Санаанд ч орсонгүй. Тэгээд, ярьсаар байтал тийм болчихлоо. Анх түүний нэрийг сонсоод, дотор нэг л хачин болж, багтарчихсан гэхэд нь, 

	— Тэгж болно доо гэтэл, 

	— Тэгээд яасан бэ гэвэл, үнэнээ хэлэхэд, тэр бүгдийг би огт бодсонгүй гэлээ.

	— Түүнтэй тусгайлан ажилласан удаа бий юу? гэвээс, 

	— Нэлээн хамт байсан. Хагас жил гээд, царай барайлган, биеэ барьж, 

	— Хүнд элдэв явдал тохиолддог байна шүү, нөхөр Подгурски гэсэнд Подгурски сэтгэл алгасангуй байдалтайгаар духаа аажуухнаар алгаараа арчаад, 

	— Итгэмгүй юм даа, тийм хүн... Ай золиг! Та тэгээд яая гэж байна? Мягмар хүртэл хүлээх үү? гэхэд нь, 

	— Тэгнэ ээ. Онц яаралгүй.

	— Тэгтэл, оргочихвол яана? Учир холбогдлоо мэднэ шүү дээ гэхэд, 

	— Түүнд зовох юмгүй. Зүрхгүй амьтан даг.

	— Тэгэх тусмаа зугтахгүй юу гэхэд, 

	— Үгүй, тийм хүн ер зугтаах учиргүй гэхэд нь Подгурски бүрмөсөн итгэхгүй, 

	— Энд хүрч ирнэ гэж бодож байна уу, та? гэхэд нь

	— Лав хүрч ирнэ гэсэнд, 

	— Тэгж байснаас ер нь... гэтэл.

	— Үгүй, би түүнийг даая. Тийм амьтан гэмт хэрэг өдүүлж болохоос, оргон зайлах адал явдал өдүүлж чадахгүй байдаг. Гартаа оруулж авсан эд юмандаа хэтэрхий татагдах зантай байдаг шүү. Тэгээд, учир байдал зохистой нөхцөлд мань эр, гэмт хэрэг өдүүлж явснаа амархан мартаад, ер тийм хэрэг хийгээгүй гэж өөрөө ч итгэчхэж магад. Гэлээ ч гэсэн, шинэ нөхцөл байдалд, шинэ орчин дунд аж төрж амжихгүй, этгээд амьтан гэхэд нь Подгурски гараа зангидаж, 

	— Ямар муухай юм бэ? гэхэд нь Шука өөдөөс нь баахан даажигнан харж, 

	— Та бүр хэтрүүлэн бод, нөхөр Подгурски. Энэ бол, өчүүхэн борчуулын дампуурч байгаа нь тэр гэлээ.

	 

	Зочид том том хундагаар архи ууцгааж байлаа. Крыси охин, ширээ дүүрэн зууш өрж их олон зүйлийн юм тавьсан нь: тостой май загас, хүйтэн мах, ногоо цөцгийтэй өндөг, нэгэн зүйлийн хаврын ногоон салат, шинэ улаан лууван, маханд хэрэглэх татар шөлөнцөр, бас күмберланд тавьсныг Хелмицки, 

	— Юутай таатай юм бэ! гэж бахадлаа.

	Хоёулаа өлссөн учир, хоолыг маш шунагаар идэцгээлээ. Тэгэхдээ хоолны жагсаалтаар бас захисан нь: Коссецки нь гол мах хайрсан бифштекс, Хелмицки нь урьдаар виений шницель захиснаа өөрчилж, цацагт хяргуулын антрикот захиалаад, 

	— Андшей, ямар дарс захих вэ? гэсэнд, Аидшейд ямар нь ч хамаагүй байж, өл дарах гэж гахайн өвчүүний махнаас идэж байснаа, 

	— Өөрөө л мэд гэхэд нь, нэг шил ёстой бордо дарс захиад, Крысийг цаашаа явахад нь хойноос нь харж, Андшей Коссецкийн зүг 

	— Чи хар л даа, ямар сайхан хөлтэй хүүхэн бэ? Хараад салшгүй! За, уух уу? гэлээ. Архи нь хүйтэн хөргүүлд сайхан хүйтэн болгосон тул, Крысийн хийгээд авчирсан галуун хүзүүт шил сав нь шүүдэр тогтсон юм шиг гялалзаж байсанд, Хелмицки, хоосон болсон хундагаа дахин дүүргээд, 

	— Андшей, гэхэд нь тэр нь хундагаа шавхаад, хоолоо дуугай идэж суухад Хелмицки Мациек, хажуугаас нь хараад, 

	— Гахайн котлет идэх сэн гэж байснаа санаж байна уу чи? гэхэд нь инээмсэглэн, 

	— Санаж байна аа! гэлээ. Тэгэхлээр нь

	— Вилгийнд галуу идсэнээ санаж байна уу? гэхэд нь, 

	— Вилгийнд үү? Хэзээ? гэхэд нь, 

	— Санахгүй байна уу? сургууль хийгээд буцсан хойно гэвээс, 

	— Дөчин дөрвөн оны хавар уу? Санаж байна аа. Чи мөн сайн балгасан шүү гэлээ.

	— Чи балгаагүй гэж үү? Цөмөөрөө улаан зээрд явж байсан шүү дээ гэхэд нь Коссецки Андшей сэргэж, 

	— Байз уу, тэр үед бид Вилгийнхээс гараад шөнө Хани хүүхнийд очсон бил үү? гэхлээр нь

	— Таатай сайхан байсан шүү, тийм биз? Жолибора дундуур яагаа ч үгүй алхлаад өнгөрснөө санаж байна уу? Тэр ч чиний санаачилга байсан гэхэд, 

	— Минийх гэж үү? гэхэд нь, 

	— Өөр хэнийх байх вэ? Вилги та хоёрын л санаа. Замдаа Вилги та хоёр Вильсоны талбайд бүжиглэж зэрлэг илжиг урхиралдаж байсан бидний аз болоход эргүүл дайралдаагүй. Тэгээд, дараагаар нь Сэтгүүлчийн гудамжинд хүрч ирсэн хойно Хани охин, эхлээд биднийг зад загнасныг санаж байна уу чи? гэхэд нь Коссецки Андшей бодлого болж өгүүлрүүн, 

	— Хөөрхий тэр Хани маань гэсэнд, 

	— Аятайхан хүүхэн байсан шүү гэлээ.

	— Хаана үгүй болсон билээ, Мокотовт уу гэвээс

	— Үгүй, Хотын төв, Кручийн гудамж хавьд шиг санагдаж байна. Бод л доо, Вилги бас үгүй болсон шүү дээ. Бид тэгэхэд хэдүүл явж байсан билээ? гэхэд нь

	— Вилгийн зочлоход уу? Байз уу, бид хоёр, Коссобудски Сташек...

	— Бас Криотоф.

	— Тийм ээ, тавуулаа.

	— Тэгээд чи бид хоёр л амьд үлдлээ дээ.

	— Мөн дөө гэлцэж, архи хундагандаа хийж, 

	— Тэгээд бид хоёр л мэнд гарч дээ. Андшей минь ээ, чи бод л доо.

	— Юуг!

	— Чухам хэлэхэд, элдвийг үзлээ дээ бид, үнэхээр элдэвтэй боловч, мөн сайхан цаг байж л дээ гэхэд нь, 

	— Тийм гэж үү? гэв.

	— Үгүй гэх үү? Юутай таатай, наргиантай, юутай сайхан нөхөдтэй байлаа. Бод л доо, хэчнээн золбоотой эр эм залуус байв даа. Юутай таатай!

	— Тэгээд эцэстээ юу болов гэхэд, бараг цугаараа үхэж үгүй болсон!

	— Тэр чинь өөр зүйл. Цаг үе нь мөн сайхан цаг байж дээ За, уух уу? гэхэд Коссецки Андшей, хундагаа цааш нь тавиад, 

	— Түр завсарлая. Бид тэр үед ондоо байсан даа гэхэд нь, 

	— Арай залуу байсан даа гэвээс, 

	— Тэрүүгээр ч барахгүй, юунд хүсэлтэйгээ бид мэдэж байсан.

	— Тэгсэн

	— Тэгээд бас, биднээс юу хүсдэгийг мөн мэддэг байсан.

	— Ээ, сая мэдэж байна уу. Мэдээж хэрэг, биднээс юухан хүсэх вэ? Үхэг гэж л байсан биз. Одоо ч мөн тийм л байгаа. Болох нь тэр дээ. Бид тэгүүлэх үү, үгүй юу хэмээвээс, Коссецки Андшей хөмсгөө атируулаад, 

	— Битгий тоглоом хийгээд бай гэвээс, 

	— Би тоглоом хийж байна уу? гэхэд нь, 

	— Тэгж байна. Үхэхэд ямар чадал орох гэж дээ гэвээс, 

	— Орох ч зүйл бий гэлээ.

	— Тэр зүйлд бид цөөдөх магад гэхэд

	— Цөөднө гэж үү? гэвээс, 

	— Цөөдөхийн ихээр цөөднө гэсэнд, 

	— Үхдэг хүндээ л цөөдөх бий. Тийм гэж хэлэхийн аргагүй, сүрхий хүн юм даа чи минь гэж ёжлоод, Хелмицки Мациекиа

	— Энэ дэмий үгээр яах вэ. Наад шилээ шавхвал дээр гэтэл, тэр бар гуанзны үүдэнд бөөн хүн үзэгдсэн нь, нэг мөчийн өмнө гуанзны танхимд гадагшаа гарах гэж байгаад Древновскитэй дайралдсан өнөөх улс байжээ. Бороо цутган орж байсан учир, гадагшаа гарч өөр нэг гуанзанд орох гэснээ чадаагүй улс ажээ. Тэгээд, «Монопольд» үлдэцгээсэн нь гурван эр, хоёр эм хүн байлаа. Тэр эм хүний нэг нь болох нарийхан гэгчийн хөмсөгтэй, өөд нь болгосон америк жүжигчний маягтай сормуустай, мичний арьсан хүзүүвч нүцгэн мөрөндөө тохсон залуу шар хүүхэн, алгаа ташин, 

	— Хар, би эс хэл лүү? Нэг ч хүнгүй, сул газар байна. Яасан таатай газар вэ? Орцгоо?! Асралт эрхэм гуай, энд тун аятайхан газар байна гэлээ.

	Тэгээд, тэр хэдэн хүн, буфет тойроод өндөр сандал дээр сууцгаасанд, өнөөх урлагийг эрхэмлэн тэтгэгч асралт Крайевски, тэр шар хүүхний дэргэд суугаад, бүдүүн улаан хүзүүгээ бөхийлгөн, хүүхний чихэнд нэг юм шивнэж эхэлбээс, алмайран сонсож, буфетийн нөгөө үзүүрт суусан, бор царайтай аятайхан залууг харж, 

	— Доктор гуай, наашаа, миний дэргэд суу! гэлээ. Хелмицки дургүй нь хөдөлж, ярвайсхийгээд, архинд

	хөлчүүрсэн шинж мэдэгдэн, омголон болоод, охин хүнийх шиг сормуусандаа сүүдэрлүүлсэн нүд нь баахан анилдасхийн гялалзаж

	— Энэ муу сайн нүцгэн мүцгэнийг ямар золиг хөөж ирүүлэв ээ? гэвээс, тэд нь ярилцан шуугилдаж байсан тул, тэр үгийг эс анзаарав.

	Хелмицки, тэр завсар Крысийг хаа байна гэж хараачилж байтал, тэр охин, шарз архи хундагалж явснаа, араас нь хүн харж байгааг мэдсэн юм шиг нэг эргээд хартал, Хелмицки манай ширээнд хүрээд ир гэж толгойгоо дохисхийсэнд, мишээсхийгээд, архиа хундагалсаар явтал, өнөөх бүжиг урлагийг дэмждэг чамбай эр, охины зүг нэг юм ярьж эхэлбээс, Хелмицки хундагаа барьж

	— Андшей! гэхэд цаадах нь юм идэхээ байгаад, эрүүгээ тулан суух бөгөөд хонгор шар үс нь магнай руу нь унжжээ. Тэгэхлээр нь

	— Нэг уучих уу? гээд, хоёулаа чимээгүй оочоод, Хелмицки дахин өнөөх охины зүг харваас, урлагийг тэтгэгчийн өргөн дал мөр нь халхлаад, дэргэд нь суусан шар охин, баруун талаас нь тэр томоо бүхий хүний зүг налсхийгээд, өндөр дуугаар инээхэд нь, нөмөрсөн мичний үст хүзүүвч нь нэг талаасаа доошоо унжин хөөрхөн хэлбэртэй булбарай мөр нь цухуйгаад, нөгөө хоёр эрэгтэй нь хажуугийнхаа эмэгтэйг зугаацуулан ярьцгааж, цөмөөрөө нэлээд хөлчүү болчихсон байдалтай. Хелмицки тэр зүг байн байн харваас, Крыси охин, тэр зочдоо үйлчилж байгаа дүрэм үзүүлэн, огт ажихгүйд тэсэж ядаад, 

	— Андшей, тэр хэд юун улс вэ? гэж асууваас, 

	— Ямар улс гэхэд нь, 

	— Тэр барт суугаачингууд гэхлээр нь, Коссецки тэр зүг рүү нь огт харалгүй, 

	— Өөр олигтой асуух юм эс олдов уу? гэхэд нь, 

	— Тэднийг таних уу? Эндхийн л улс бололтой гээд, Андшей, үсээ засаад, өлийсхийн, дахин хариу шаардан, 

	— За, цаадуул чинь гэхэд нь, 

	— Танихгүй. Таньдгаас ганц тэр улаан хүзүүтийг л таньж байна гэсэнд, 

	— Өөдгүй амьтан бололтой. Нүүр лүү нь дуртайяа нэг шаагаад авмаар байна. Хэн гэгч вэ? гэхэд нь, 

	— Эндхийн өмгөөлөгч гэлээ.

	— Гахай шиг муу амьтан аа гэхэд нь, 

	— Тийм ч байж магадгүй гэвээс, 

	— Нэг намалдаглаад үзэх үү? гэсэнд, 

	— Тэг гэлээ.

	Хелмицки ухасхийн бослоо. Андшей гараас нь шүүрээд, 

	— Чи солиоров уу? гэхэд нь, 

	— Тавь! Намалдаглаад ав гэж чи өөрөө хэлсэн биш үү? гэхлээр нь, 

	— Суу! хэмээвээс, 

	— Би ийм бухын хүзүүтэй муу сайн амьтанд дургүй... гэхэд нь, 

	— Чамайг би суу гэж байна гэсэнд баахан тээнэгэлзэсхийгээд суухад нь, 

	— Мациек минь, чи миний үгийг сонс. Чамд хэлэх нэг чухал зүйл бий. Нэг цагийн өмнө би Флориантай ярилаа. Нэлээн юм хэлэлцлээ гэхэд нь Хелмицки яаран түүний зүг эргэж, царайд нь хөлчүүгийн байдал арилаад, сонсохыг сонирхсон шинж тодроод, 

	— Биднийг загнаж байв уу? гэхэд нь, 

	— Үгүй гэлээ, 

	— Нээрээ биз дээ? Загнаагүй гэж үү? Би чамайг зад аашлуулаад, ингэж уруу царайлчхав уу? гээд бодож байсан. Тэгээд юу болсон бэ? гэхэд нь, 

	— Зоволтгүй боллоо гэвээс, 

	— Тохиролцов уу? гэж асуухад нь, 

	— Тэглээ гэлээ.

	— Миний тухай мөн тохиров уу? гэхэд нь, 

	— Тэглээ гэвээс, Мациекийн дотор онгойж, 

	— Яадаг бол гэж би дотроо зовж байсан. Тэгээд, юу ч болсон газар олж бэлдье гэж газраа олсоон. Одоо хэдэн цаг болоод орох оронтой болохыг минь тааж үз гэхэд нь, 

	— За, яах болж байна? гэхэд нь, 

	— Энд бууна даа гэхлээр нь.

	— Өрөө олдоо ч уу хэмээвээс, 

	— Би ололгүй яах вэ! Олох олохдоо ямар өрөө олсон гээч? Түүнтэй хамар өрөө

	— Өнөөхтэй юү?

	— Тийм ээ? Цаад муу амьтантай чинь танилцчихсан. Хоёулаа зэрэгцэн зогсох удаа тохиолдоод, одоо чи бид хоёр шиг тушаа тушаагаа тулгарсан. Аятайхан зантай амьтан байж, намайг янжуураар тамхилсан. Америк янжуураар. Сонин биз? гэхэд Андшей, өөдөөс нь нэг хараад, юм дуугарсангүй. Хелмицки дал мөрөө шилгээн хөдөлгөөд, 

	— Ёстой соньхон доо! Хамаг юм ер урагштай. Чи битгий зов, би учрыг нь олж өгнө, өнөөдрийн өөдгүйг засчихна аа! гэхэд нь Андшей, 

	— Бүү хашхираад бай гэлээ.

	Мациек далаа хавчаад, 

	— Битгий дэндүүлээд бай! Бидний үгийг энд хэн сонсох вэ гэж дуугаравч, эрхгүй дуугаа нам бодгоод, — Чамд тэргүүн зэргийн ажил олгохыг амлана. Шаламгай, эвтэйхэн, гоёхон ажил шүү! Тэгээд бид алга болчихно доо! Тэгнэ гэж тогтсон биз? хэмээвээс, 

	— Ойд биз? Тэгвэл, ангарагт эндээс арилъя гэлээ.

	— Шарын багийнхан уу? гэхэд нь.

	— Бүгдээрээ биш, Шары гэнэдчихсэн гэлээ

	— Ээ харла аа! Хаа тэгсэн бэ? гэхэд нь, 

	— Чухам хаа тэгснийг би мэдсэнгүй. Флориан, тэр тухай юм дурдсангүй. Юу ч гэсэн, Шары өнгөрчээ гэхэд, Мациек урамгүй болж, 

	— Хайран хүн. Монди чинь аргалах ёстой байж л дээ. Оронд нь хүн томилсон уу? гэхэд нь Андшей нэг баахан тээнэгэлзэсхийгээд.

	— Тэгсээн, гэхэд

	— Хэнийг? хэмээвээс.

	— Намайг гэлээ.

	Хелмицки тэр үг сонсоод, нэг хэсэг цочирдон, үг дуугүй болсноо, 

	— Үгүй, Андшей минь, яасан сайн юм бэ? Өвгөөн энэ учирт бас сархад өргөмөөр байна. Нэг галуун хүзүүт захих уу? гэхэд нь Андшей, толгой сэгсэрвээс, 

	— Уухгүй юу? Ганц хундага гэхэд нь, 

	— Хагас хундага ч уухгүй гэхлээр нь.

	— Яачих чинь тэр вэ? гэлээ.

	— Яагаа ч үгүй. Архинд дургүй болчихлоо

	— Өвдчих нь тэр үү?

	— Залхуутай юм битгий ярь. Ерөөсөө л дургүй болчихлоо гэхэд нь Мациек итгэхгүй, гайхан харж, 

	— За, өөрөө л мэд. Гэвч... гэхэд нь, 

	— Гэвч гэж юу вэ? гэхлээр нь, 

	— Юмгүй гээд, галуун хүзүүтийн ёроолд баахан шавхруу байсныг хундагандаа хийгээд, дор нь уучихсан боловч, зугаа хийх үггүй болоод, 

	— Тэр үхэр мөн ч чимээ ихтэй болж байх шив! гэж аман дотроо гүнгэнэв.

	Үүнд тэр барт, өндөр сандал дээр суун наргиад байсан хэдэн хүнээс нэг хэдхэн нь үлдэж, шар хүүхэн, нөгөө намбатай доктортой бүжиг хийх гээд яваад өгсөнд ганцаараа үлдсэн өнөөх урлаг дэмждэг эрхэм нэг нөхөртэй суудлаа солиод, нөгөө нэг бүсгүйд наалдан, салхи сарны явдал үүсгэв. Тэр эмэгтэй нь нуруу өндөр бөгөөд, хажуугаас нь харвал, шувуун толгойн шинжит чамин царайтай, ув улаан гэгчийн том уруултай бүсгүй ажээ. Крыстина түр зав гарч, буфетийн хажууд дансаа бодон завдтал, Хелмицки, янжуур асаагаад, гэнэт өндийн бослоо. Андшей түүнд баахан сандарсхийж, 

	— Хаа очих нь вэ? гэвээс, 

	— Бүү зов. Агшин зуур эргээд ирнэ гэлээ.

	Никельдсэн тэр бар гэдэг буфетийн дугуйрсан ширээ нь дотогш орох ганц онгорхой зайтай нь ар тал тийшээ, кава гэдэг ундны түргэн үйлчилдэг газрын цаана байх тул, Хелмицки яг тэр зүг чиглээд, орох аман дээр нь зогсоод, гараа өмднийхөө халаасанд хийгээд байж байхыг нь Крыси сая ажиж, баахан царай улайсхийгээд, данс бодож байсан дэвтрээ хажуу тийш нь болгоод, түрхэн зуур яадаг билээ гэсэн шиг болсноо, Хелмицкийн дэргэд ойртон очсонд, байдал нь, гилгэр нимгэн эдээр хийсэн хувцастай бие нь тун хөнгөн бөгөөд таатайхан үзэгджээ. Тэвдэсхийсэн нь мэдэгдэхгүй болж, өөдөөс нь инээмсэглэсэнд, ус гүйсэн нүд нь улам ч анигар, улам ч жартгай болж, 

	— Та юу захих нь вэ, гэж асууваас, 

	— Та ер нь биднийг мартчихав уу даа гээд нүдээ уруулаас нь салгалгүй ширтэн байгааг бүсгүй ажсан боловч, ер анзаараагүй янз гарган

	— Уучилж хайрла, би дахиад тэгэхгүй гэв.

	— Нээрээ юу? хэмээвээс, 

	— Юу авах вэ? Архи бас хэрэглэх үү? гэхэд нь, 

	— Энэ удаа хэрэглэхгүй гэлээ.

	— Үгүй гэв үү? Би урт түрийтэй гуталтай хүн архи уух дуртай байдаг гэж бодож байсан гэхэд нь Мациек, нүдээ аньсхийгээд, 

	— Туршлагаар мэдэв үү? гэвээс, 

	— Магад ч үгүй гэж, талбиун байдалтай болж хариулаад

	— Нэг ч их сайн туршлага биш л дээ гэхэд нь Хелмицки сая амнаасаа янжуураа холдуулж, 

	— Хамт ажилладаг бүсгүй тань хэзээ ирэх вэ? Арван цагт ирэх үү? гэвээс, 

	— Тэгнэ гэлээ.

	— Тэгвэл хагас цаг болоод ирэх нь шив дээ.

	— Тэгээд яагаа вэ?

	Хелмицки нэг алхам ахиж, дэргэд нь ойртоод, 

	— Та арван нэгд чөлөөтэй байж болох уу? гэвээс, хариу эс дуугарав.

	Дэргэд нь тун ойртсон тул, халуун амьсгал нь охины нүүрт тусч байх нь мэдэгдэм болжээ. Тэгээд, Хелмицки

	— Чөлөө авах амархан шүү дээ. Бие муу байна гэж хэлбэл болох нь тэр. Тархи толгой өвдлөө харьж хэвтье гэж хэл... гэх завсар, өнөөх шар хүүхэн бар гэдэг буфетийн тэнд тачигнатал инээснийг бодвол, эргэж суудалдаа хүрч ирсэн бололтой. Крыстин, тэр зүг эргэж харлаа. Хелмицки түүнийг ажиглаад, 

	— Амжина. Жаалхан хүлээг, тэд. За тэгээд яах вэ? гэхэд нь

	— Юу гэж Крыси асуулаа.

	— Өнөөх чөлөөгөө гэхэд нь, 

	— За, болно гэж бодъё. Тэгээд юу болох вэ? гэхлээр нь

	— Тэгээд юу болохыг ухаарахгүй байна уу, та? хэмээвээс, 

	— Үгүй, би юм ухаарахдаа тун муу гэвээс, 

	— Ухаарч ядах юу байх вэ? Би энд «Монопольд» буусан хүн гэхлээр нь Крыси толгойгоо гэдэсхийж, нүд нь сэргэж, 

	— Нээрээ юү? Та яасан сайн санаатай хүн бэ? гэхэд нь, 

	— Таны үг таатай санагдаж байна. Нэгдүгээр давхрын арван наймдугаар өрөө гэхлээр нь, 

	— Таг яг л тэр ёсоор болно гэж бодож байна уу? гэвээс, 

	— Болохыг нь мэдэхэд амархаан. Арван нэгд шүү, тийм биз? хэмээтэл, 

	— Харамсалтай нь, арай л... гэвээс, Хелмицки, 

	— Байчих нь уу? гэсэнд, 

	— Би данс бодоход л дадсан хүндээ хэмээсэнд, 

	— Ганц данс уу? гэж асуувал, 

	— Тэр маань бас заримдаа нийлж өгдөггүй Юм гэхлээр нь Хелмицки, янжуураа шал дээр хаяад, хөлөөрөө гишгэн унтрааж, гараа дахин өмднийхөө халаасанд хийн, 

	— Та ганц л мөнгөний тооцоо хийдэг хүн гэж үү дээ? гэхэд нь, 

	— Яая гэх вэ дээ, миний эрхэлдэг ажил тэр л юм даа гэлээ.

	— Тэгвэл, та энэ тухайд бас зоригтойхон тооцож чадах хүн байна. Лав алдахгүй байх гэж Хелмицкийн хэлэхэд, 

	— Магад ч үгүй гэтэл, буфетийн цаанаас өнөөх урлагийг тэтгээч Крайевскийн

	— Крыстина! гэж дуудах нь дуулдлаа.

	— Крыси тэр зүг явах гэтэл, Хелмицки, замыг нь хаагаад, 

	— Тэгээд яах вэ? гэж асууваас, 

	— Яах вэ? гэж өөдөөс нь хариу асуусанд, 

	— Арван наймдугаар өрөө, арван нэгд гэлээ.

	— Түүнийг тогтоолоо. Гэвч... гэхэд нь, 

	— Бас юуны «гэвч» хэмээсэнд, 

	— Та бодоод үз л дээ, ийм өчүүхэн юм заавал шалгаж тулгах хэрэг юу вэ? Би хүний хэлсэн үгэнд итгэдэг хүн гэлээ.

	 

	Свиенцки орчин тойрондоо сууж байгаа хүмүүсийг алгасангуй нүдээр нэг харж үзвээс, Древновски, ширээ засах үес, хэн хаа суудалтай болохыг заасан шошго бэлдсэнийг манай мэдэж буй шалтгаанаас өрж эс завдсан тул, суурь байраа олох гэж улс баахан санамсаргүй үймэлдэн байлаа. Свиенцки түүнээ инээмсэглэж, аятай сайхан зан гарган тохинуулахыг оролдовч, дотроо унтууцаад, нарийн бичгийнхээ даргыг ширээний хоорондуур модон хүн шиг хөдөлж явахыг харуут гараа тас зангидан, «энэ мууг ганцхан чадъя даа» гэж эрслэн шийдээд, өнөөх Пиенионжекийн зүг ер харах ч дургүй сууваас, цаадхын юм шулганаж чалчих чимээ үе үе чихэнд нь сонстож байлаа.

	Пиенионжек, тэр бүгд цугласан хүнийг цөмийг андахгүй таних тул, тэдний дунд тун тавтайхан байж байлаа. Свиенцки, түүнтэй үг сольж байснаа цаанаас нь зочид орж ирэхэд орхиод явчихсан билээ. Тэгэхлээр нь хэдийгээр Древновски нь бас нэг тийшээ яваад өгсөн ч гэсэн ганцаардахгүйг хичээж, дорхноо аюулаас хамгаалахын хаминдаа Врона хошуучид наалджээ. Тэр нь, тун залуухан хар хүү, нас хорин хэдтэй бөгөөд нуруу намхан, бие жижиг, урвагар жаал хүүгийн царайтай, хацар нь сайн эдгээгүй хагархай сорвитой хүн байвай. Хаминдаагийн тушаалд дэвшсэн учир нь гэвэл, саяхан хүртэл, онцгой хүндэт партизанчилганд оролцсоны ач байжээ. Зугаа наргиа, архи дарсанд дуртай тул, Пиенионжектэй найрсаг байдалтайгаар уулзаж мөрийг нь алгадан, 

	— Байдлыг үзвэл нэлээд сайн архидав уу даа Пиенионжек минь? гэхэд нь, Пиенионжек хөхрөн инээж, 

	— Тэгсээн. Чи ч бас одоо нэлээн уух байлгүй, гэхэд нь, 

	— Ээ дээ! гэж Врона ярвайн өгүүлрүүн, — Ялзарсан буржүйд л таарах ийм элдэв бусын амьтан цугласан юманд би дургүй... гэхэд нь, Пиенионжек алгаа хавирч өгүүлрүүн, 

	— Дуртай болно доо, дургүй гээд хаачих вэ чи, үзээрэй... гээд цаашаа ярих гэтэл нь «Островиецын дуу хоолой» гэдэг сонины эрхлэгч Павлицки, Свиенцкийн даалгавраар хүрч ирээд, татан зайлуулж орхилоо. Тэр Павлицки гэдэг хүн, тун сүрхий өндөр нуруутай, өргөн мөртэй, зузаан хүзүүтэй, сэлэгз гөрөөсний том толгойтой хүн ажээ. Балтгар Пиенионжек, суганд нь хүрэхтэй үгүйтэй бөгөөд, Павлицки махаараа түрэн, 

	— Одоохон зайл гэм! гэсэнд, Пиенионжек

	— Би юу? гэж зогьсон, яалаа гэж зайлах вэ. Чи өөрөө зайлбал зайл! гэвээс, 

	— Зайлахгүй юу? гэхэд нь, 

	— Юун зайлах юм бэ? Ардын эрх гэж байдаг юм уу, үгүй юм уу? гэтэл нь, 

	— Чи зайлах уу, үгүй юу хэмээвээс, Пиенионжек, толгойгоо гэдийгээд ичгүүр сонжуургүй инээмсэглэж, 

	— Энд надад их л таатай байна гэхэд нь, 

	— Тэгвэл, хүлээж байгаарай гэвээс, 

	— Чи нам˗майг айлгаж байна уу? гэвээс

	— Яаж байгааг үзээрэй хэмээвээс, 

	— Чи нам˗майг айлгаж байна уу? Эзэрхэг засгийн өмнө хэн долигонож байсан билээ? гэхэд нь Павлицкийн царай ув улаан болоод, 

	— Дуугай, муу мал! гэхэд нь, 

	— Чи долигонож байгаагүй юу? гэхлээр нь Павлицки Вейхерттэй үг солилцон ойрхон зогсож байгаа хошуучийн зүг ширвэн харваас, Шука Подгурски хоёр, тэдний зүг айсаж авай. Свиенцки, тус хотын цэргийн дарга, хурандаа Вагинскитэй ярьж буй тул, наашаа ойртолгүйгээр алсаас Павлицкийн үг яриаг ажин харж байлаа.

	Сонины тэр эрхлэгч нь, Пиенионжекийг, 

	— Чи хэлээ амандаа хийх юм уу, үгүй юу? гэж загнасхийн өгүүлбээс, Пиенионжек нарийн хоолойгоор хяхтнан инээж, 

	— Долигонож байгаагүй гэж үү, чи? гэхэд нь, 

	— Дуугаа нам болго хэмээсэнд, 

	— До˗долигонож байгаагүй гэж үү... гэхлээр нь Павлицкин тэсэж ядан, 

	— Чи яаж байсан бэ? гэхэд нь, 

	— Би юу? гэж Пиенионжек гэдийж, долигонолгүй яах вэ гэсэнд, 

	— Тэгвэл, хэл амаа тат! гэхлээр нь, 

	— Яасан чиг татахгүй. Чи намайг яах юм бэ? Эрх барьсан бүхэнд би до˗долигонож байдаг хүн. Чи чиг бас долигонож байсан гэхлээр нь Павлицки царайгаа хөхөртөл уурлаж, тэр завсар Врона тэдний зүг тун учиртайхнаар харах болсонд Пиенионжек, 

	— Чи өөрөө долигонож байсан шүү? гэж нарийн дуугаар өгүүлсэнд Павлицки, нударгаа зангидаад, асар том биеэрээ Пиенионжекийг дарж унамаар мэт болсноо, биеэ барьж, 

	— Чи тэгж л байгаарай. Маргааш хэлэлцэнэ дээ гээд эргэхэд нь хойноос нь Пиенионжек ихэд таваа ханан, — Чи долигонож байсаан! гэж хашхираад хоцорлоо.

	Свиенцки, Павлицкийг яриагаа дууссаныг ажаад, хурандаагаас ямар нэгэн аргаар холдосхийгээд, Павлицкийг сугадан, — За, юу болов, та учрыг нь олчхов уу хэмээвээс, Павлицки гараараа зангаад, 

	— Түүнтэй яриад тусгүй, сулдайтлаа согтчихжээ хэмээвээс, 

	— Хараал идмэр гэхэд нь, 

	— Миний бодоход, оролдолгүй орхисон нь дээр байх вий. Горьгүй хүн дэг гэхэд нь, 

	— Энд үлдээх гэж үү? Болохгүй гэлээ.

	— Агсан тавьж төвөг татвал яана? гэхэд нь, Свиенцки гүнгэнэж, 

	— Тэгвэл үү? Арга хэмжээ байлгүй дээ. Гэвч, байвал байг уу даа? Оролдоод байсны хэрэг ч үгүй юм уу, даа... гэвээс, 

	— Мөн дөө. Үгүй, ийм амьтныг урьсны хэрэг юу байсан юм бэ? гэхэд нь, 

	— Би урьсан гэж үү? Яалаа гэж даанч!

	— Үгүй, тэгвэл, газрын хаанаас гарч ирсэн хүн бэ? гэхэд, Свиенцки, гараараа зангаж, 

	— Одоо дүүрсэн хэрэг гээд ийш тийшээ харуут, 

	— За, бараг цөмөөрөө хүрэлцэн ирсэн юм шив дээ. Сууцгаах уу даа? гэлээ.

	Чингээд, баахан будилсхийж, улс байр сууриа олцгоосон хойно, Свиенцки нэг хэсэг яадаг билээ, Шукийг хүндэтгэсэн үгтэй хундага өргөх үү, байх уу гэснээ, арай чиг энэ удаа нийцэхгүй юм уу даа гэж бодсон нь, цөмөөрөө тавагтаа амсах идэх юм шамдан хийцгээж элдэв зууштай таваг пял нь олны гар дамжиж байсан үүнд Свиенцки өөрөө бас өлссөн боловч, үг хэлэхэд эхлэх аятайхан юм санаанд орж өгсөнгүй, засгийн газрын гишүүний хувиар хэлбэл зохих үг орж өгдөггүйд, засгийн газрын хүн гэж бодоход нь догор нэлээд таатай болж, тэгээд хундагаа бариад, ширээн дээгүүр Шукийн зүг бөхийсхийгээд, дотно байдлаар

	— Эрхэм нөхөр Шука таны эрүүл мэндийн төлөө! гэхэд нь, 

	— Сайхан архи сайн шүү! гэж хурандаа Багински дуугарлаа.

	Свиенцкийн бие, Врона, Багински хэмээх хоёр цэргийн хүний дунд сууж, Шука ширээний цаана урдаас нь харж, нэг талаас Вейтерт, нөгөө талаас Хотын Зөвлөлийн дарга Калицкийн дунд суужээ.

	Древновски, бие хөшүүн болчхоод, толгойд нь юм шуугих шиг хачин болсныг бие хөшсөнөөрөө дарах гэж ядан, ширээний адагт суудал эзлээд, юм идэхэд нь хоолойгоор цаашаа орж өгөхгүй, тавагтаа хэдэн хэрчим мах хийгээд, нэгийг нь амандаа хийвээс, цаашаа орохгүй, хоолойд нь тогтчихсоныг чүү гэж залгиад, үйлдвэрчний эвлэлийн хэдэн хүн хоорондоо сүрхий юм ярилцаж байсантай үг нийлэн ярих гэсэн нь, зарим нэг үг нь гүйцэд дуулдаж өгдөггүй. Хажууд нь ойр суусан хүний зүс царай ч гэсэн, цахилгаан дэнгийн хурц гэрэлд хачин өөр үзэгдэж, цаана наана янз янзаар харагдаж байх шиг. Хажууд нь Пиенионжек суугаад, анхлан их л даруу, чимээгүй байдалтай, номхон гэгчийн царай гаргаад, бүүдгэр анимбууз нүдээрээ ийш тийшээ гайхан харж, царцсан цэлцгэнүүр шөлтэй мөргө загас сэрээдэн ядаж суухад нь, Древновскийн сэтгэлд сүүлчийн алдааны гэм санагдаж, хамаг юм горьгүй, бүтэхгүй боллоо. Ингэнэ, тэгнэ гэсэн бүхэн цөм өнгөрлөө. Дэвших дэгжихийн хамаг юм биш боллоо. Хэтийн юм баларлаа яасан ч азгүй юм болов оо гэж бодож суутал нь, дэргэд нь суусан хүний модон хоолойтой юм шиг хачин дуу дуулдаж, 

	— Хундага тань дүүрэн байна, уудаггүй юм уу та? гэж дуулдсанд, агшин зуур тэр хүний дууг сонсуут ухаан орж, согтуугаа гарсанд гайхсан нь, бие ч талбиун болж, чих нь ч онгойж, толгойд нь шуугьж байсан чимээ чиг алга болчихсонд, урдын адил, таатайхнаар инээдэг маягаараа инээгээд, 

	— Уулгүй яах вэ. Би хэд хэд уучихсан гэхэд нь, нөгөө хүн, 

	— Уухад гэмгүй гээд хоёулаа хундагатай архиа ооччихоод, Древновски, Свиенцкнйн зүг харваас, царайгаа барайлгаж хөмсөг зангидсан Вронатай уг хэлэлцэж байв. Ширээ тойрон суугсад аажим аажмаар халцгааж, огт чимээ аниргүй, бараг бие нь үзэгдэхгүй байгаа юм шиг хөдөлж байгаа үйлчлэгч нэг ч зочны хундагыг хоосон байлгахгүйг хичээж, тэдний хүрээгүй доохон суудалтангууд өөрсдөө архи хундагалан ууцгааж байлаа.

	Шука, Калицкитай зэрэгцэн суусандаа их л таатай санагдаж, хоёулаа аль хэдийний сайн нөхөр, нэгдүгээр дайнаас танилцаж, дайн төгсөх үед хоёулаа Женев хотод хүрээд байсан хуучны, олон жилийн танил нөхөд байжээ. Шука тэр үед хорь хүрээгүй, хувилахуй ухааныг судлагч нэг ядуу оюутан байж, Калицки нь хоёр гурав ах, юм үзсэнээр бас илүү, эрдэм ухаан, улс төрийн хувьд үзэж өнгөрүүлснээр давуу байжээ. Шукийн эцэг нь бяцхан хотын гуталчин хүн байсан аваас, Калицки бол, Киев нутгийн газрын эзэн баян айлын хүү бөгөөд, угсаанаасаа урвасан хүн ажээ. Дундад сургуульд суралцаж байх орь бага насандаа Варшавад нийгэм журамт нэгэн бүлэг залуучуудтай дайралдаж, түүнээс болж, засаг төрд харштай гэж үздэг нэгэн хэрэгт холбогдож, сургуулиасаа дахиж өөр сургуульд орох эрхгүй үнэмлэх бичигтэй шившигтэйгээр хөөгдөөд, эд хөрөнгө сайтай учраас, цагаан хааны мэдлийн Варшаваас нэг их төвөггүйгээр, Хабсбүргийн харьяаны эрх чөлөө илүүтэй Краков орсон байжээ. Тэгсэн чиг, нийгэм журмыг түргэдүү омголон тайжийн цээжнээс холдуулсангүй. Хөөгдсөн барьсанд нь ичингүйрэн гутарсан эх эцгээ ч нийгэм журмын төлөө тэвчээд, Украины хар шороот газраас урсан ирж байгаа элбэг дэлбэг ашгийг ч хэрэгсэхгүй болж, тэр бүгдийг араараа тавиад, биеэ дааж эрх чөлөө төгөлдөр айван тайван сэтгэлгэтэй болоод, мөдхөн, шинэ найз нөхдийнхөө ихэнхийн нэгэн адил уранхай цоорхой гутлаар Краковын гудамжны чулуу шигтгэсэн муухан засмалыг элээн явах болжээ. Тэгээд сургууль төгсгөсөн шалгалтаа өгөөд, түр Англи орж, нэг хэсэг Белгид суугаад, үргэлжид эд мөнгөөр дутаж явахдаа дадан сурсан байдалтай болж, Швейцар ороод, харилцан туслалцах ёсонд бүрмөсөн автагдаж, тэр зүйлд нэг насаа зориулахаар тогтсон авай. Тэгээд, нэгэн үе Шукатай нэг өрөөнд сууж байсанд Шукийн ухаан оюун хөгжихөд их нөлөө үзүүлсэн ажээ. Хожим, нутаг усандаа буцаж ирсэн хойно дор дороо биеэ даасан ажил хийх болж, яваандаа зам нь салж, Шука, нийгэм журамтны мөрийн хөтөлбөрийг хараахан хангалтгүйд үзэж, эв хамт намтай холбоотой болж ахижээ. Тэгээд нэлээд залуугаар эхнэр авч, Мари нь авгай нь болохоос гадна үнэн журмын нөхөр хань нь болжээ. Харамсалтай нь, мэргэжлийнх нь ажилд үргэлжид давахуйяа бэрх төвөг тохиолдон, уг мэргэжилдээ сүрхий боловч, улс төрийнхөө үзлийг нуун далдалдаггүйгээс болж, дарга нартайгаа таардаггүй, түүний улмаас үргэлж ажлаа солиход хүрдэг байсан билээ. Сүүлд, гучаад оны үес цагдан сэргийлэхийн эрх баригчидтай зөрөлдсөөр, уг мэргэжлийнхээ ажил хийх аргагүй болж, хэдийгээр уг мэргэжлийн тухайд сүрхий чадалтай боловч, зам нь хаагдаж, аж төрөх байдал нь аажмаар хэцүүдэн, нийгэм олны дунд хэвийн амьдралтай байхад бэрхтэй болж ирээд, эцэс сүүлдээ түүний биеийг тухайнхаа үед их л цуутай болсон, удтал таслан шийтгэж барахгүй нэгэн хэрэгт орооцолдуулан оруулж, эцэст нь тэр хэргийн учир ял шийтгүүлсний эцэст гурван жил гянданд хоригдоод гарахад нь дахин дайн үүсэх байдал тун ширүүлэн ойртож билээ. Калицки нь харин ч залуугийнхаа үзэл санаа баримталсаар, дайны хоорондох үес Польшийн нийгэм журамт намтай зузаан холбоотой байсаар, улс төрийнхөө бүлэглэлд, Польшид харилцан туслалцан хөдөлгөөн зохиоход үлэмжхэн үүрэгтэй болж, их юм бичиж, илтгэл сонсгол хийж улсын хурлын төлөөлөгч ч болж байлаа.

	Шукийн бие мэндийн хэдэн үг солилцохоос өөр, Калицкитай чөлөөтэй ярилцах нөхцөл энэ будаалгад олдоогүй байжээ. Завшаанаа Вейхерт нь одоогийн Европын байдлыг ярилцах үгээр түр завсарлаж, цар таваг дотроос могой загасны аль нэг аятайхан хэрчим олох гэж оролдож байх завсар Шука тэр завшаанд Калицкитайгаа ярих гэж, түүний зүг эргэвээс, бодлого болж, чимээ аниргүй дуугай суугаад, идээнээс ам хүрэх төдийхөн, архи дарс ер амсахгүй сууж байлаа. Шука, Калицкитай сүүлчийн удаа шоронгоос гараад, яг дайны өмнөхөн нэг л уулзсан байжээ. Тэр үед эв хамт намын гишүүн бусчуудаас Шукийг эргэж уулзсан цөөхөн хүний нэг нь Калицки байсан бөлгөө. Тэр цагаас хойш байдлыг нь одоо үзвэл, их л өтөлсөн шинжтэй, үс бууралтаад, бие туранги болж, бөгцийчихжээ. Хэлбэр сайт толгой, хатуужилт даяанчийн шинжтэй царайтай, унжсан, урт соёо сахалтай байдал нь, одоо цагийнхаас ондоо шинжтэй үзэгдэж, нийтээрээ шуугилдаж хөөрөлдөж байгаа шуугианы дунд, ханхалзсан олны дунд тэр будаалгад сууж байгаа байдал нь, этгээд өмнөө үзэгдэн, сэтгэл санаагаар алс хол оршин буй мэт байсан түүний туранхай нарийхан гар дээр нь Шука гараа тавиад, тун ховорхон хэрэглэдэг үнэн дотно байдалтай аялгуугаар, 

	— Хуучин нөхөртэйгөө уулзан учирсандаа их л сэтгэл сэргэж байна гэхэд нь Калицки, толгойгоо өндийлгөөд, сагсайн ургасан хөмсгөн доорх хонхойсон хар нүдээрээ Шукийн өөдөөс харваас, нүд нь аль хэдийн галгүй болсон ажээ. Эртний гал ч үгүй болж, хонхойн ширгээд, гялалздагаа хэдийн байчихсан байлаа. Тэгээд нам дуугаар

	— Би чиг бас баяртай байна гэхэд нь

	— Бид хоёр заавал нэг уулзах ёстой гэсэнд, 

	— Хэзээ явах гэж байна хэмээвээс, 

	— Лхагва гарагийн өглөө эрт гэхэд нь Калицки мишээсхийгээд, 

	— Дайны сүүлээр гэгч нь болж байна даа гэхэд нь Шука гүнгэнэж, 

	— Сонин хачин дуулдаж байгаа биз... дайны сүүлээр... гэж мягмарт орой уулзъя. Чи ар гэрийнхэнтэйгээ энд байна уу? гэхэд нь толгойгоо сэгсрэн, 

	— Ганцаараа гэсэнд, 

	— Авгай чинь яасан бэ? гэхэд, 

	— Мари юу? Бослогын үед амь үрэгдсэн гэвээс, 

	— Ээ, тэгсэн бий! гээд тэр тухайд хэлбэл зохих үг эс олдсонд гартаа барьж байсан талхаа имрэн нухаж байтал Свиенцки, түүний зүг

	— Нөхөр Шука! Таны өмнөх хундага тань дүүрэн байж байх шив! гэхэд нь Шука толгойгоо дохин, архиа уучхаад, өнөө барьж байсан талхаа нухаж, нэг хэсэг чимээгүй байснаа, 

	— Миний Мари бас нас барсаан гэхэд нь Калицки түүний зүг чилсэн нүдээрээ ширтвээс, 

	— Равенсбрюкт гэж тайлбарлаад, агшин зуур тээнэгэлзэсхийснээ, — Чиний хөвүүд яасан бэ? гэхэд нь, Калицки, 

	— Бас л үгүй болцгоосон доо гэхэд, Шукийн хоолой зангирч, 

	— Хоёулаа уу? гэхэд нь, 

	— Тийм ээ. Аль хэдийн. Дөчин дөрвөн онд үрэгдсэн, За тэгээд мягмарт уу? хэмээвээс, 

	— Тийм ээ, мягмарт гэж аажуухнаар хариулаад, яриа тасарчээ. Ширээний нөгөө талд Врона өндөр дуугаар ярьж байгаа нь:

	— Миний мэддэг ганц л юм бий. Ойд байрлах үед маань би болон бидний нөхөд үүнийг огт ондоогоор боддог байлаа. Манай зарим нэгэн нөхөд одоо дэндүү хурднаар юмтай дадаж эвлэрч байгаа бололтой. Ингээд л цаашлах юм бол, хувьсгалаа амархан алдчихад хүрнэ. Үүнд юм бүгдийг ингэж дэнсэлгэх хэрэгтэй гээд, зангидсан гараараа заан үзүүлээд, — Ангийн тэмцлийг дарж болохгүй, харин ч улам хурц болгох ёстой. Яагаад гэвэл, бид цаг тухайд нь эс цохивол, ар луугаа хутга шаалгана шүү гэхэд нь Свиенцки, учрыг мэдсэн байдалтай инээмсэглэн, толгойгоо дохиж, 

	— Тэр цөм зүйтэй, нөхөр хошуучаа, гэвч та нэг юм мартаж байна хэмээсэнд

	— Юу мартаж байна? хэмээхэд нь, 

	— Төрийн бодлого гэж тийм ч амархан юм биш гэдгийг. Одоогийн үе шатанд юуны өмнө янз бүрийн хорслыг дарах чухал байна гэхэд нь, Врона нэтийж хараад:

	— Хэний хорсол? Нударган баячуулынхыг уу? Газрын эзэн баячуулынхыг уу? гэхэд нь, Свиенцки зайлсхийн өгүүлрүүн:

	— Би өргөн дэлгэр утгаар хэлж байгаа юм шүү. Өөрийнхөө талд татан оруулж нэгтгэх учиртай юм шүү гэхэд нь

	— Хэнийг? гэвээс, Свиенцки гайхаж, 

	— Юу хэнийг гэж? Улсаа гэхлээр нь, Вронын бор царай баахан хувирч, 

	— Улс гэнэ ээ! Нөхөр Свиенцки, та ер нь жинхэнэ Польш улс түмнийг үнэхээр мэдэх үү, ямар байгааг, юу хүсэж байгааг мэдэх үү, та? гэхэд нь Свиенцки, 

	— Миний бодоход... гэтэл, цаадах нь үгийг нь таслан, 

	— Та чухам хэнийг нэгтгэх гэж байгаа юм бэ? Ажилчин тариачныг дахин ядуу зүдүү рүү түлхэн оруулах гэгсдийг нэгтгэх юм уу? Манай нөхдийн сайныг өнцөг булангийн цаанаас бууддаг этгээдийг нэгтгэдэг юм уу? Тэд тэнь Польш улс гэдэг болох уу? гэхэд нь Свиенцки, гараа дэлгэж, 

	— Хошууч аа, хошууч аа! Таны сэтгэл догдолсон учрыг би сайн мэдэж байна, би өөрөө бас олон тохиолдол үзэгдэлд сэтгэлчилдэг хүн гэхэд нь, 

	— Тэгээд, хувьсгалын туг дээр та дуртайяа «Польш ах дүү нараа бие биедээ хайртай байя!» гэж бичих сэн байх даа гэхэд нь, 

	— Газар орон маань хоосорч гүйцсэн, хүн амьтан зовж ядарсан байгаа үед үнэн байдалд нийцүүлэн бодох учиртай гэхэд нь, 

	— Тэр үнэн байдлыг мэдэн бодохын үүднээс та түмэн олныг гоён чимсэн эвслээр толгойг нь эргүүлэх хүсэлтэй юм биз дээ? Тэгүүлэхгүй! гээд ширээгээ шааж, — Тэгж болохгүй, тэр бол большевик зам биш. Орон нутаг хоосорсон нь үнэн, хүн олон зовж ядарсан үнэн, гэвч миний бодоход, нөхөр Свиенцки, тэр зовж ядарсан улсын цээжинд юутай их чадал зориг байгааг та бодож олоогүй байна. Тэр, чухамдаа их хүчин, манай эв хамтын хүчин улам өсөн өрнөж, бусдын цээжинд бас сэрэн төрөх вий... Аяа... гээд жаал хүүгийн гашууддаг өнгөтэйгөөр хоолойгоо чичрүүлсхийж өгүүлрүүн, — Тэр цаг үеийг өчнөөн төчнөөн нөхөд үзэхгүй нь харамсалтайяа... гэхэд нь, Свиенцки, тэр гижигтэй үг яриаг өөр юманд хандуулах завшаантай болсныг ашиглан, 

	— Өнөөх тэр амь үрэгдсэн хоёрын тухай мөрдөн байцаах юу болж байна? хэмээвээс, Врона, өөдөөс нь өөрийнхөө үзлийн үүднээс харж, 

	— Тэр тухай битгий зовогтун, юм бүхэнд цаг үе бий. Хэрэв тэднийг хороосон хулгай этгээдийг барьж эс чадвал, урьд хожид нэгэн цагт бид тэр балмад дээрэмчин болон бусад элдэв этгээдийг өмөөрч байдаг этгээдийг ч гартаа оруулан атгана даа гэхэд нь Свиенцки бодлого болж, 

	— Тэр явдал бол, нэг ганц хүний солиорон өдүүлсэн хэрэг байж болох юм биш биз дээ, нөхөр Врона минь? гэхэд, Врона нэг хэсэг чимээгүй болсонд, Свиенцки үгээ үргэлжлүүлэн, 

	— Тийм учир байдал бас байж болохыг бодолтой шүү дээ гэхэд нь, цаадах нь хуруугаараа ширээ тоншлоод, 

	— Танаас нэг юм асуувал болох уу? гэхэд нь, Свиенцки яаран, 

	— Тэгэлгүй яах вэ гэвээс, 

	— Та ер бусын юманд итгэдэг үү? хэмээвээс, дэд сайд болох өнөөх маань баахан мэгдэсхийж, 

	— Би юу? гэхэд нь, 

	— Та хэмээвээс, 

	— Би үүний учрыг ухахгүй байна. Ер бусын юманд юунаас болж би итгэхэд хүрэх учиртай байна? хэмээвээс, Врона, далаа хавчин, 

	— Түүнийг би мэдэхгүй, та л мэдэх хэрэг. Би зүгээр л, таны асуусны хариу бас нэг юм асууж байгаа хэрэг гэлцэх завсар, Шука дахин Калицкаас, 

	— Чиний хэтийн төлөвлөгөө юу байна? Энэ Островиецэд үлдэх үү? хэмээвээс, Калицки

	— Би сайн шийдээгүй. Варшавад сэтгэл татагдаад байгаа гэхлээр нь, 

	— Нэг учир ургаж уу? гэхэд нь, 

	— Юу гэж байна чи? Тэнд намайг хүлээх хүсэх хэн байх гэж? Тэнд манай хийх ч юу байх вэ гэхэд нь Шука, таваг руу чиглэсэн хүнд аньсагаа өөд нь болгон өгүүлрүүн:

	— Би ухсангүй. Юу хийх юм бэ гэсэн чинь юу гэсэн үг вэ? Хийх юм юу мундах вэ? гэхэд нь Калицки гараа зангаж, 

	— Нөхөр минь ээ! Энд цэц булаалдаад яах вэ. Миний мэт хүн, одоо, хэрэг ч үгүй болж, хүн ч биднийг нүдэндээ үзэхээ болчхов оо? Аль хэдийний нийгэм журамтай хүн байтлаа, ийм үг хэлж болдог юм:уу? хэмээвээс, 

	— Яах вэ, ийм болчихсон хойно, үнэнээ л хэлэхээс гэхэд, 

	— Тэр үнэн чинь хэний үнэн бэ? гэхлээр, 

	— Хэнийх байх вэ? Миний л үнэн. Намайг аль хэдийний нийгэм журамтан гэлээ чи. Хуучны нийгэм журамтан байх нь дээ би чинь. Наагуураа арьс нимгэн, цаагуураа нарийвчлах эргэлзэх юм ихтэй болчихлоо. Өөртөө бодолтой, үнэнээ ил хэлэх дуртай. Одоо амьтан тийм юманд дургүй гэхэд нь Шука ширээн дээрээ бөхийсхийвээс, үгээ үргэлжлүүлэн

	— Тэгээд, чи өөрөө чиг, миний хэлсний үнэнийг мэдэх байлгүй. Бие биедээ худал хэлээд яах вэ? хэмээсэнд Шука ширүүн хөдөлж, 

	— Тэр худлаа. Чиний хэлдэг бүхэн тийм биш. Бидний нэг насаараа хүсэж байсан юм маань одоо Польшид гүйцэлдэж байгаа гэж чи нээрээ ухаж бодохгүй байна уу? гэхэд нь Калицки гашуунаар инээмсэглэн, 

	— Одоо болсон хойно, нэг насаараа гэдгийг дурдаад яахам. Илүүц зүйл. Өнгөрсөн юм өнгөрснөөрөө байг. Одоо гэвэл гээд Шукийн зүг тонгойгоод, — Та нарт энэ Свиенцки мэтийн хүн л хэрэгтэй болоод байна гэхэд Шука

	— Та нарт гэнэ үү гэхлээр, Калицки дуугарсангүй. Шука өөдөөс нь ажин хараад, 

	— Ээ, ах минь, ах минь! Ахих замдаа нэг газар тогтчихлоо доо, чи минь... гэхлээр Калицкийн зэвхий царай баахан улайсхийгээд, 

	— Би юу? Та нар чиг бас буруу зам руу орчхоод байж болно шүү дээ гэхэд

	— Үгүй, Ян минь, нам зөв замаар явж байгаа. Тэр замд ороод, энэ тэр алдаа хийж болно, андуурч эндүүрч болно, гэвч, манай замын чиг нь үнэн зөв. Чи Свиенцкийнхнийг дурсаж байна. Байхдаа яах вэ? Байж л байгаа газар. Маргааш салаад өгнө биз гэхлээр нь Калицки нэг үе баахан чимээгүй байгаад, 

	— Би ухаж байна. Миний айдаг юм, ганц Свиенцки шиг хүний төдийхөн бус гэхлээр нь, 

	— Өөр хэнээс? гэхэд нь, 

	— Та нараас айж байна. Польшийгоо юунд хүргэчихдэг бол? гэж айж байна гэхэд нь, тэр завсар Вейхерт, Шукийн зүг хазайж, дотночлон ёжилж, 

	— Бидний зүг нэг үг хэлэх болно гэж би эмээж байна гэж шивнэсэнд, нээрээ чиг, Свиенцки одоо л хундага өргөж үг хэлэх чухам цаг нь боллоо гэж биеэ хурааж, царайгаа төв болгоод, баруун гартаа хутга бариад, хундагаа тоншизносон нь чимээ багатай тул, гагцхүү ойр дэргэд нь суусан хүн л сонсоод үгээ тасалсанд Свиенцки бас тоншисхийн дохио өг гэтэл, ширээний үзүүрээс сүрхий чанга гэгчээр юм цохин дохио өгсөн чимээ дуулдлаа. Тэр нь, Пиенионжек хундагаа сэрээгээр балбаж байсан ажээ. Ширээ тойрон суугсад цөм яриа чимээгээ дарж, тэр их чимээ гаргаж хундага хангинуулсан хүн хэн гэгч бэ гэж сонирхоцгоон, тэр зүг харцгаасанд Свиенцкийн царай улайн зэвхийрчихлээ.

	— Ишш! гэж Пиенионжек дуугараад, — Сайд гуай үг хэлэх гэж байна хэмээсэнд Свиенцки баахан мэгдэв. Древновски түүнийг ажаад, арай л инээд алдсангүй. Амаа барин суутал, Пиенионжек бас хорыг нь малтаж, 

	— Ахмад дуулж бай! гэтэл, Свиенцки биеэ барьж, суудлаасаа босоод орхиход нь, цугласан олны анхаарал түүний зүг хандаж, цөм сонсвоос, Свиенцкийн хоолой баахан чичирсхийн анхны хэдэн үг өгүүлсэн нь, 

	— Хүндэт нөхөд өө! Өнөөдрийн өдөр бол, сэтгэл бадарсан Польш улсын их ялалтын баяр юм аа! Фашизмтай тулж, олон хүний амь үрэгдсэн нь талаар болсонгүй. Фашизм бууж өглөө... гэж эхлэв.

	— Барьж байна уу? гэж Шреттер Юрекийн шивнэхэд, Шимански Фелек, амьсгаа давхцан, 

	— Барьж байна гэлээ. Тэгэхлээр нь, 

	— За болж, нэг, хоёр... гээд харанхуй шөнө нэг хүний хүүрийг хоёр хүн байдаг хүчээ гарган хэд савж байгаад хаяад орхисон нь, усанд пал хийтэл унасан хойно чив чимээгүй болж, гагцхүү модны навчинд борооны дусаалын чимээ л дуулдан, алс хол, хотын цаана гялаан гялс гялс хийж байсанд, Фелек, духныхаа хөлс алгаараа арчаад, 

	— Ёх! Мөн ч хүнд золиг байж гэхлээр нь Шреттер, 

	— Чимээгүй бай! гэлээ.

	Алек хажууд нь зогсоод, гар нь салганаж, толгойд хуран хөөрсөн цус нь бууж, зүрх нь амаараа гарчих шахаж байлаа. Гурвуулаа мод шиг хөшчихсөн Янушийн биеийг шугуй дундуур шургалан үүрч явах үес Алек бараг муужран унамаар болж явснаа, одоо сая амаа ангайж, чийгтэй сэрүүн агаар амьсгалавч, дотор онгойсонгүй, хүйтэн хөлс духанд нь гарч, гэдэс дотор нь амаараа гарчих гэж байгаа юм шиг хачин аягүй болсонд, гараа санамсаргүй сунгатал, нэг мод тааралдаж, нүүр гарт нь цавуу шиг наалдах нойтон навч тулсан нь мэдэгдсэнд бөхийгөөд бөөлжиж гарсанд Фелек харанхуйд хөдөлж, 

	— Цаадах чинь дахиад яаж байна? Галзуурав уу? гэсэнд, Шреттер тогтоож, 

	
— Байг, байг. Бөөлжиж гүйцэг гээд, тогтоол усны захад, өтгөн өндөр бөгөөд чийгтэй өвсөн дунд бараг мөр мөрөөрөө шахцалдан, харанхуйд юу ч харахгүй зогсвоос, усны чимээгүй харлан мэлтийж байгаа нь чүү чамай мэдэгдэх шиг, тун харанхуй, орчин тойронд янз бүрийн навч намааны чимээ гарч буй тэр газар унжгар уд мод овооролдон ургасан байдал мэдэгдэсхийн буй түүний дунд Фелек шивнэсхийж, 

	— Юрек! хэмээвээс, 

	— За, юу вэ? гэхэд нь, 

	— Тонилъё доо гэсэнд, 

	— Түр хүлээ гэж, Алекийн дэргэд очвоос, нэгэн чийгтэй мод тэврээд, бөхийчихсөн хахан цацан бөөлжиж байснаа чимээгүй болсонд, Шреттер, 

	— Дээрдэж байна уу? гэвээс, цаадах нь толгойгоо сулхан сэгсэрч, муужран алдаж байсан нь өнгөрөвч, тэнхээ тамир нь тасарч, юу ч болж байсан анзаарахгүй болчихсон байжээ. Тэгтэл харанхуйд Фелекийн хүлээж ядан асуун шивнэж, 

	— За, яаж байна гэсэн үг дуулдлаа.

	Шреттер дохисонд Фелек ойртосхийгээд, 

	— За, яав? гэвэл, 

	— Яваад өг! гэлээ. Фелек баахан түдгэлзэж, 

	— Та нар яана? гэхлээр нь, 

	— Бүү зов, би учраа олно. Тэртэй тэргүй бөөнөөрөө явж болохгүй юм хойно. За, маргааш болтол салах ёс хийсүгэй гэвээс, Фелек зогсоод л байсанд Шреттер тачаадан — За, юугаа хүлээв, чи? Зайл гэсэн шүү чамайг гэхэд нь, Фелек бас л түдгэлзэсхийн, гараа сунгаж — За маргааш болтол. Би чам дээр хүрч ирэх үү? гэхэд нь, 

	— Тэг. Болгоомжилж яв гэхэд нь, 

	— Түүнийгээ би мэднэ гэж хариу гүнгэнээд, Алекийн хажуугаар өнгөрөхдөө, мөрийг нь алгадан, 

	— Өвгөөн, бие барьж ав гээд, сөөг модны дундуур сүүдэр мэт чимээгүй шургалан орвоос, навчны чимээ гарч, хуга гишгүүлсэн мөчрийн тас хийх нь дуулдаад, дахин анир чимээгүй боллоо.

	Алекийг зогсоод байж байхад нь Шреттер, араас нь тэврээд үзтэл, бас л чичирч байгаа бололтой.

	— Яав, дахин бөөлжих нь үү? гэхэд нь, аман дотроо нэг юм дуугарлаа.

	— Бөөлжихгүй юу? гэхэд, 

	— Үгүй гэлээ.

	Тэгээд биеэ тэнийж, Юрекийн тэвэрсэн гараас мултраад, нэг хэсэг толгой даран зогсосхийснээ, балчир хүүхэд их уйлсан хойноо амьсгаагаа өрөвхин татдаг шиг гүнээ амьсгалаад, алчуураар амаа арчиж гарлаа.

	Шреттер чимээгүй харж байваас, Алекийн царайн байдал хажуу талаасаа бүрэнхий харанхуйд тун бүдэг бадаг харагдаж, амаа их удтал арчиж арчиж, алчуураа далд хийгээд, дахин ердийн нэгэн байдлаар амьсгаа хахаж цацалгүйгээр явсанд Шреттер.

	— За ямар байна? гэв.

	— Зүгээр боллоо гэхэд нь, 

	— Тэгвэл, гэртээ харь даа гэсэнд толгойгоо дохив.

	— Маргааш өглөө Фелектэй танайхаар орно. Чи гэртээ хүрч чадна биз? гэвээс, 

	— Чадна аа гэлээ.

	— Тэгвэл, сервус! гэж салах ёсны үг хэлэхэд нь хариу

	— Сервус! гэсэнд, Шреттер, мөрийг нь алгадаж, 

	— Замдаа содтой ус уугаарай. Тэгвэл зүгээр болно гэлээ.

	Тэгээд ганцаараа үлдвээс, орчин тойрон нам гүм. Газрын үнэр ханхалж, модны үнэр мэдэгдэж, модны орой хавьд нойрноос сэрчихсэн нэгэн шувуу, далавчаа дэрвэлзүүлж, нойрмогоор донгодуут, дороо чимээгүй болчихлоо.

	 

	Танхимд олон амьтан үймэлдэж, дэнгийн гэрлийг зориуд саравчлуулсан байдалтай боловч, Сломкийн жартгай нүд, Пуциатыцкийг нэг нөхрөө дагуулан хоолны танхимд ороод ирүүт нь андалгүй таниад, хамраа хий шурхийтэл татаад, аль дайралдсан нэг үйлчлэгчид

	— Гүн Пуциатыцкид нэг ширээ бэлд. Аль л байдаг сайнаасаа гэсэн авч, «Монополд» хэдэн хоног ажил хийж байгаа тул, Санчир гарагт хөл ихтэй байдалтайд аргацааж дасаагүй, тэр танхимд ирдэг зочны нэртэй алдартайг нь мэддэггүй үйлчлэгч дайралдсан байжээ. Тэгээд, 

	— Эрхэм ээ, сул ширээ алга гэвээс, чухал гэсэн юмандаа зөрүү үг огт хүлцэж чаддаггүй Сломка, 

	— Намайг ширээ бэлд гэвэл, ширээ бэлдээстэй байх ёстой. Мэдэв үү? Одоохон бэлд гэж үйлчлэгчийг өөрөө мэдэн аргацааг гэж үлдээгээд, ойрхон ойрхон өрөөстэй ширээний хоорондуур сүлжин явсаар, Пуциатыцкийн дэргэд хүрвээс, тэр нь сул ширээ байна уу, үгүй юу гэж хараачилж байсан авай. Тэгээд, дайнаас өмнөх үед Львов хотод танил байсан тэр Сломка гэдэг гуанзчиныг сайн таних тул, 

	— Аяа, манай дотно Сломка гуай! гэж баярлан тосож, 

	— Одоо таны л гар харахаас өөр аргагүй боллоо. Бидэнд нэг суудал олох арга ухаан байна уу, та минь? гэхэд, 

	— Хичээж байна аа. Гүнеэд суудал олдолгүй яах вэ гээд, авгай нарын дэргэд зогсож байгаа Тележынскийг харчхаад, — Ширээ бэлэн болсон. Намайг дагаад явах ажаамуу гэхэд нь Пуциатыцки, 

	— Юутай сайн юм бэ гэж дуугарлаа...

	Тэгээд, эмэгтэйчүүдийг Тележынский асрамжид үлдээгээд, замдаа Сломкатай үг солив. Тэр нөхрийн зэрэг эрэмбэд тааруулан хэрэглэх үгэнд их дуртай ажээ. Тэгээд өгүүлрүүн:

	— Эрхмийн газар хөл ихтэй байх шив дээ... гэлээ.

	Сломка цүндгэр гэдэснийхээ үл мэдэгдэх хөдөлгөөгөөр зам гарган удирдаж явах үес, дэнгийн гэрлийг бүдгэрүүлэх хэрэгслээр гэрлийг багасган, цэнхэр шаравтар гэрэлтэй болгосон танхимд бүжигчид, танго бүжгийн аялгуунд нийлүүлэн ийшээ тийшээ ганхалзаж байх зуур Сломка

	— Гүнеэ, дайн ч дуусаж хүн амьтан ч зугаацахын хүсэлтэй болж дээ гэхэд

	— Мөн дөө, нэг цэглэж байгаа юм биз дээ гэсэнд, 

	— Та юу гэж айлдав аа? хэмээвээс, 

	— Амьтан, нэг ёсондоо цэглэж завсарлаж байгаа юм биз дээ, завсарлагаа гэвээс, 

	— Аа, тийм ээ тийм гээд, үгийн учрыг сая нэг ухаараад, гүнгийн зүг бүлтгэр нүдээрээ харан, 

	— Гүнеэ, завсарлаж байгаа хэрэг гэж үзэж байна уу? хэмээвээс, 

	— Хай гэж Сломкийг мөрийг нь дотнолон алгадасхийгээд, 

	— Эрхмийн бие сэтгэлээ бүү чил. Цөм өлзийтэй болно. Тэр байтугай юм үзээд бүтэн явж байна шүү дээ гэхэд нь

	— Зүйтэй, гүнеэ, Би ч бас тэгж хэлдэг. Бууриа л алдахгүй нь яамай гэтэл хөгжим зогсоод, дэнгийн гэрэл нэмэгдлээ. Тэгтэл, бүжих талбайгаас, 

	— Болоогүй, болоогүй гэж дуугарцгаалаа.

	Тэгэхлээр хийл хөгжмийн удирдаач нь дохио өгч, 

	дэн дахин бүдэг болоод, өнөөх танго бүжгийн ая дахин эгшиглэвэй.

	— Өнөөх ширээ маань хаа байна? гэж Пуциатыцки ийш тийшээ харж гарав. Сломка нүдээрээ нэг ширвэж хараад, байдал ямар болсныг мэдүүт баахан бэндээд, 

	— Гүнеэ, одоохон бэлэн болно гэвээс, өнөөх залуу үйлчлэгчид ширээ бэлтгэ гэж даалгасан нь ахмад нэг нөхөртэйгөө нэг юм оролдож байж, Сломка тэдний дэргэд хүрч ирээд, 

	— Гүнеэн ширээ хаа байна? гэхэд нь, олон жилийн туршлагатай нөгөө нэг үйлчлэгч нь, хөндлөнгөөс санаачлан оролцвол зүйтэй боллоо гэж бодоод, 

	— Эрхлэгч гуай, түр хүлээнэ үү, бэлдэж байна. Дөрвөн хүн хоол идэж гүйцээд мөнгөө надад хураалгаж, ширээ нь сул болж байна гэхлээр нь, Сломка, өнөө залуу үйлчлэгчийг муухай гэгчээр нэг хараад, Пуциатыцкийн зүг инээмсэглэн, 

	— Гүнеэ, түр хүлээзнэж хайрла гэхэд нь, Пуциатыцки ярвайж, 

	— Ширээ олдохгүй нь уу? Ийм юм байх гэж! гээд зориуд Сломкийн зүг араараа харж, Тележынскийн хамт айсан буй авгай нарын зүг угтан очоод, 

	— Хамаг ширээ эзэнтэй болчихсон байна шүү гэтэл, Сломка булцгар хуруугаа арвагануулан, дэргэд нь долигонож, 

	— Гүнеэ, түр тогтож хайрла, түр тогтож хайрла. Ширээ суларч байна гэтэл нь, Пуциатыцки уцаарлаж, 

	— Та юунд хүнийг мэхэлж байгаа юм бэ? Суларч байна гэж, хаа суларч байгаа ширээ байна вэ? Суларна гээд нэг цаг зогсон хүлээх хэрэг үү? гээд, эхнэрийнхээ дохио өгч тайтгаруулах гэснийг нь эс анзааран ингэж хүнийг доршоон үзэхийг би л хүлээхгүй. Хүнийг энэ мэтээр доромжлох гэж, ер нь эндээс холдъё. Үүнээс хойш би энэ рүү зүглэхгүй гэхэд нь Станиевичов авгай тэр зугаа бүжгээс холдох дургүй. Ер үер борооноос болж бүтэн цаг алдсан гэж бодоод, 

	— Мөн ч эзэрхэг ноён оо та! Бидний эмэгтэйчүүдийг тоож үзэхгүй болж уу? гэхэд нь Тележински санал гаргаж, 

	— Бар гэдэгт орвол дээр байгаа. Тэнд сул ширээ ч олдолгүй яах вэ. Адам аа, тэнд идээ сархад нийлүүлдэг хүнийг мэдэх үү? гэхэд нь, 

	— Хэн бэ? гэвээс, 

	— Розбицкийн Крыси гэхлээр.

	— Розбицка юу? Хараач! Розбицкийнх үү, Кшиновлогийнх уу? гэлээ.

	— Үгүй, авга нь Кшивнологийнх. Эд чинь Познанскийнх. Розбицки Ксаверийн охин, мэднэ биз? гэсэнд Пуциатыцки гайхаж, 

	— Тийм гэж үү? Хүн бас санаа оноондгүй газар дайралддаг юм аа даа! Дуулав уу чи, Роз оо! Фредийн үгээр болбол, эндхийн барт Ксаверын охин, бага Розбицка ажиллаж байгаа юм гэнэ л. Та мэдэж ав гэж Станиевичова авгайд тайлбарлаж гарсан нь, — Хэдийд, эрт балар цагт Розбицкн Ксавер, миний эхнэрт айхтар хайртай сэтгэлтэй байсан юм гэдэг... гэтэл нь, Сломка тэдний чингэж ярилцаж байх үес яахыгаа ч мэдэхгүй сандарч байснаа, нэгэн ширээ танхимын гүнд байснаас тойрон суугсад босоцгоосныг хараад, дотор нь онгойн санаа алдаж, хөлс болсон духаа арчаад, 

	— Гүнеэ, ширээ бэлэн боллоо гэлээ.

	— Яасан залхуутай юм бэ? Одоо бидэнд ямар ч ширээний хэрэг алга. Ширээгүй аргална. Барт очлоо гэхэд нь Сломка бас юм хэлж, учир зүйгээ гаргах гэтэл нь, Пуциатыцки эрслэн дохиж, амыг нь хамхиуллаа. Тэгээд тэднийг цаашаа явахад нь, хойноос нь ширтэн харж, алдаа гаргаснаа гэмшиж байснаа, гэнэт ухасхийж, танхим дагуу яваад, бас эргэж дундуур явж үзвэл, өнөөх өөдгүй залуу үйлчлэгч, хамаг будилааны эзэн огтхон ч үзэгдэхгүй ажээ. Тэгсээр байгаад эцэст нь тогооны газар ордог нарийн хонгилд дайралдваас, тэр хархүү, хэдэн таваг хоол аваад явж байснаа, эрхлэгчийнхээ хажуугаар тойрон гарах гэтэл, цүндгэр гэдсээрээ замыг нь хаагаад, 

	— За, чамтай дайралдсан минь сайн боллоо. Маргааш өглөөнөөс өөр ажил эрээрэй хө. «Монополд» хоол зөөн үйлчлэх нь юм мэдэхгүй амьтны дадлага хийдэг газар биш гэдгийг мэдэв үү? гэхлээр нь тэр хоол зөөн үйлчлэгч хүү, хялайн хараад, 

	— Дураараа хүн бэ! Яаж байгаа чинь тэр билээ? Би чамтай адил гахай бэлчээж явсан хүн биш шүү. Маргаашаас өөртөө чөлөө өгдөг бол, өгөөрэй гэхэд нь Сломка цочсондоо багтраад, царай нь улайж, элгэн дээрээ арвагануулдаг хуруу нь хөдлөхөө байчхаад, 

	— Юу гэнэ ээ? Яана гэнэ ээ? Ёс мэдэхгүй харламар! гэхэд нь, 

	— Хөөе! гэж Варшава аялгуугаар тэр хар хүү татаад, — Үйлдвэрчний эвлэлээс энд хэлэлцүүлэх хэрэг гаргахад битгий хүргээрэй, чи минь. Мэдэв үү? Зэвүүг минь хүргэлгүй, цаашаа холд, зочид намайг хүлээж байгаа гэхэд нь Сломка өөдөөс нь, хариу хэлж чадахгүй алмайрч, дэмий л амаа ангайгаад, нүдээ бүлтийлгээд, нүүр нь чинэрэн зогсвоос, нөгөө хар хүү, олон юм бодолгүй, тохойгоороо хажуу тийш нь түлхэн, зам гаргуулаад, танхим орох хаалганы цаана далд ороод өглөө.

	— Саад дайруулчихаа алдлаа гэж Сломка, цус чамархайд нь төмөр шиг хүнд юм улам улам өөдөө хөөрч байхыг мэдрэн, амьд явах насаа маш харамсан, хэн намайг хүн оршуулах газар хүргэж өгөх билээ? Хэн ч байхгүй. Цор ганц авсыг минь ачаад, хэрэггүй хог шиг нүхэнд хаяад, шороогоор даруулчих юм болж байна гэж бодоход нь, жижигхэн гэгчийн нулимс зовхинд нь гарч ирэн, уяран бодсон нь — Маргааш өглөө эртлэн загасанд явна, сэтгэл сэргэдэг юм. Өнөө танхай мууг тэртэй тэргүй хөөнө гэж сэтгэлээ тэжээгээд, тэр хонгилоор тогооны газар оруут, амьтны шуугилдан үймэлдэж байсан чимээ нэгмөсөн дарагдсанд санаа зориг чангарчээ. Аяга таваг угаагч эмэгтэй шулганалдахаа байгаад, зочид буудлын хоёр танхайчуул дэмий л тогооны газар үймүүлж байснаа дороо алга болж, захисан хоол бушуухан хий гэж, хий нь хөдөлчихсөн тогоочийг тэвдүүлж байсан олон үйлчлэгч шуугилдахаа байж «Ногоотой хүйтэн шөл дөрөв», Венын давтсан мах хоёр, Деволай нэг!» гэж томоотойхноор дуугарцгааж, эмх журамтай, сахилга баттайн амьсгал тогооны газар буй болсонд, Сломкийн дотор тайвшран, бөв бөмбөгөр хэвээрээ болж, нөгөө хонгилыг чиглэв. Тэр хонгил нь богинохон бөгөөд, тогооны газрыг будаалгын танхимтай холбосон хонгил байжээ.

	Олон жил «Монополын» хаалгач нь байгаад нас барсан өвгөний бэлэвсэн хөгшин, Юргелюшка гэж нэрлүүлдэг Юргелевичийн авгай, бие засах газрын тэнд нэг намхан сандал дээр суугаад, зээдээ углаа цамц сүлжиж суусанд, Сломка дэргэд нь хүрч ирээд, уухилан, 

	— За, цаана тань юу болж байна даа. Юргелюшка гуай? гэхэд нь, өтөлж өнгө хувирсан нүдтэй, молтогчин туулай шиг нүүрээ өндийлгөн, 

	— Яриа л хийж байх шиг байна гэлээ.

	— Тийм үү? гээд, чагнасхийвэл, хаалганы цаанаас Свиенцкийн өндөр бөгөөд тогтуун дуу дуулдаж байсанд, 

	— Ай, сайд гуай өөрөө үг хэлж байна гэлээ.

	Юргелюшка эмгэн тийнхүү сайд гуай гэснийг нэг их юм болгосонгүй, өнөө сүлжих юмаа оролдсоор байгаа нь, Шимански гэдэг хүргэнээ найман сард дайнд унаж, охиноо хүүхдээ хусуулаад, халдвар олсноос болж нас барсан хойно өргөж авсан зээгээ өсгөж, их хайртай болсон тул, түүндээ хийж байгаа цамцаа нэхэж байгаагаа үргэлжилжээ.

	Сломка, тэр бие засах газрын цагаан хаалгыг буландан харваас, гялалзсан цэвэрхэн харагджээ. Юргелюшка, юм цэвэрлэн арчихын хувьд тун нямбай хүн байсан нь мэдэгдэхүйц ажээ. Тэгээд, 

	— Хүн бөөлжив үү? гэхэд нь, 

	— Яалаа гэж дээ гэж өнөөх юмаа нэхсээр айван тайван хариулахдаа, арай цаг нь болоогүй гэсэнд Сломка хамар дороо маажаад, 

	— Хм... гэтэл, 

	— Эрхлэгч гуай, хамаг юманд ээлжтэй байдаг шүү. Одоо юм ярьж байна. Сүүлд нь энэ рүү гүйцгээх болно доо, тэгээд... гэхэд нь, 

	— Өнөөдөр та нэлээн орлоготой байх нь ээ хэмээсэнд, 

	— Би ч бас тэгж бодож сууна. Гэвч, ер нь урьдаас мэдэж болохгүй юм даа. Дайны өмнө энэ газар янз янзын будаалга болдог байлаа. Нэг будаалгад ямар нэгэн сайд хүрэлцэн ирсэн гэхэд нь Сломка сонирхож, 

	— Ямар сайд нь вэ? Нэр нь хэн гэдэг байсан бэ? гэж асуулаа.

	— Одоо бүр мартчихлаа. Ер нь нэлээд сүрхий янзын хүн. Тэгээд нэг юм зохисонгүй юм уу, ер нь бие султай хүн байж уу, энэ рүү л гүйдэг байлаа. Та уучлаарай, хамаг юм бузарлачхаж билээ. Тэгээд, сохор зоос ч өгсөнгүй шүү, даан чиг! гэхэд нь, 

	— Яасан дэмий амьтан бэ, яадаг сайд вэ? гэсэнд, 

	— Мөн чиг муугаа үзсэн дээ. Үхэж харлах вий дээ гэж би айж байсан билээ хэмээсэнд, 

	— Хөгөө тарих байж л дээ гэлээ.

	— Хэлээд яах вэ? Орхиод л байхаас. Өгвөл тэр, байвал тэр. Өөр нэг нь өгнө биз. Эзэн тэнгэр, хүнийг чухам яаж удирдахыг мэдэхийн аргагүй. Зарим хүнийг хавчаад, зарим хүнийг дураар нь тавьдаг байна гэлээ.

	Сломка өлмийгөөрөө гишгэж, хаалган тушаа очин чагналаа. Юргелюшка, сонирхсоноос ч биш, нөхөрсөг байдал үзүүлэн, 

	— Ярьж л байна уу? гэвээс, гараараа чимээгүй гэж занган дохиод сонсвол, Свиенцкийн дуу нь тов тодхон дуулдаж байгаа нь, 

	— Манай сайхан ялалтыг, одоо нэгэнт түүхэнд баттай орсон учир, ямар ч хүчин даран үгүйсгэж ч чадахгүй, бууруулж ч дийлэхгүй. Ирээдүй юм бидний юм болж, бид түүний хэлбэр байдлыг бүтээнэ. Хүндэт нөхөд өө! гээд дуугаа чанга болгож өгүүлсэн нь, — Өнөөдрийн энэ өдөр, өөрийн нэрийн өмнөөс, мөн энд цугласан та бүгдийн өмнөөс, Островиец хотынхоо өмнөөс ардын эрхт бидний эх орны төлөө бидний зочин нөхөр Шукийн гарт хундага тулган өргөх болсондоо би биеэ хувьтай хүн гэж бодож байна. Бадартугай! гэлээ.

	Чингээд шил сандал хөдөлгөх чимээ нь хундага хангинуулан тулгах чимээ, мандан бадартугай хэмээн хашхиралдах чимээтэй хутгалдсанд Сломка гайхан мэгдэж, 

	— Хэнийгээ бадартугай, мандтугай гэж байна даа? хэмээв.

	— Нэр олсон өдрөө ёсолж байгаа хүнээ тэгээ байлгүй хэмээн айван тайвангаар Юргелюшкийг юмаа нэхсээр өгүүлэхэд, 

	— Нэр олсон өдрөө тэмдэглүүлэх хэн байх вэ? Ийм хүн энд байхгүй гэлээ.

	— Тэгвэл, ойгоо тэмдэглэж байгаа хүнээ тэгж байгаа байлгүй хэмээвэй.

	— Тийм хүн бас байхгүй, та юу гэж дэмий юм дуугардаг хүн бэ? Польш улсаа тэгж байгаа байлгүй... гэж гайхазнаж байснаа, цаанаас нь хаалга нээгдэн, гоёлын хувцас өмссөн ганган үйлчлэгчийн гарч ирэхэд хойшоо зайлан үсэрч амжаад

	— Ишш! гэж дохисонд, цаадах нь зогсов. Байдлыг нь үзвэл, нуруу өндөр залуу бөгөөд, биеэ цэвэрхэн хүн, зан байдлаа киноны хүсэлтэнгүүдийн шинжтэй байгаа гэж мэддэг эр ажээ. Дайны өмнө Варшавын «Бристол» гэдэг буурчийн газар хэдэн жил ажилласан тул Сломка түүнийг их л сүрхий гэж үздэг байжээ. Тэгээд түүнээс

	— Цаана чинь юу болж байна. Юзиүдэй минь гэж дотночлон, хуруугаа сурсан зангаараа эргүүлсээр асуувай.

	Тэр гоёмсог үйлчлэгч, биеэ дээгүүр зиндааны хүн гэж, наадахыгаа дотнолон, 

	— Үргэлжилж л байна гэлээ.

	— Архи ууж байна уу? гэхэд нь, 

	— Сайн ууж байна хэмээвэй.

	Сломка алгаа таашаан хавирч, 

	— Болох нь тэр, Франц дарс бийг бүү мартаарай. Кава умданд нь амтлаг шингэ сархад бариарай. Юргелюшка гуай, өнөөдрийн энэ үдэш танд олз сайтай болтугай гээд тогооны газар орохдоо, өнөөх муу зантай үйлчлэгчтэйгээ шүргэлдэн дайралдаад, агшин зуур өөд өөдөөсөө харалцлаа. Өнөөх хоол зөөн үйлчлэгч нь тоомсоргүй исгэрэн түрүүн гоморхсон Пуциатыцкийн яг адил буруу хараад тогоочийн зүг, 

	— Ахлагч гуай! Бярууны гол мах хоёр удаа! Жимстэй цөцгий нэг удаа! гэж хашхирлаа.

	Сломкийн дотор аягүй болоод, түүнд дарлуулан доромжлуулснаа нэг л хангалттайгаар тайлах юм сан гэж бодонгуут, маргааш өглөө загас барихаар тогтсон нь арай л биш шиг санагдаад, аяга таваг угаагч эмсийн зүг аньсагаа буулган харваас, наад талын нэгдүгээр нь бие эрүүл чийрэг, өргөн гэгчийн бөгстэй нэг хүүхэн байв. Тэгэхлээр нь, тогооны газраас зайлан гараад, хонгилд нэг жаал үйлчлэгч хүүг чихнээс нь бариад, 

	— Нэр чинь хэн бэ? хэмээвээс, 

	— Тадек гэдэг, дарга гуай гэсэнд, 

	— Уухай даа! Сонсож бай, Тадек минь... гэхэд нь

	— Сонсож байна аа, дарга гуай гэлээ.

	— Тогооны газар ороод, нааш нь Стефкийг дуудаад өг. Ямар Стефкийг мэдэх биз? гэхэд нь, 

	— Мэднэ ээ, дарга гуай гэлээ.

	— Бушуухан ухасхийн дуудаад өг гэж явуулсанд нь төдхөн, тэр хүүхэн, халууцаж, нүүр нь улаан болоод, гар нь нойтон, хөлс угаадас ханхлуулан хүрч ирсэнд, Сломка дэргэд нь алцганан, 

	— Стефка! гэлээ.

	— За, юу вэ? гэж дурамжхан дуугарсанд, 

	— Арван минут болоод дээд давхарт миний өрөөнд ороод ир гэлээ.

	— Бас уу? Өөр юу хэрэгтэй вэ? Болино байгаа даа өнөөхийгөө. Буудлын газар цөмөөрөө надаар тоглоом тохуу хийдэг боллоо гэхэд нь, 

	— Чи тэнэг хүүхэн байна. Цаадуул чинь атаархаад тэгж байхгүй юу гэлээ.

	— Элэнцгээ атаархах юм бэ?

	— Ирвэл чинь оймс өгнө.

	Тэр үг сонсоод итгэхгүй байдалтай, өөдөөс нь хараад, 

	— Нээрээ өгнө биз? гэхэд нь, 

	— ёстой франц оймс. Арван минут болоод хүрч ирээрэй гэхэд нь, 

	— Мяндсан оймс биз? гэлээ.

	— Өөр ямар байх вэ? гэхэд нь хоромхон бодол болоод, аажуухнаар өгүүлрүүн: 

	— За, тэгэхээс дээ. Гээд миний нөхөр болох хүн мэдчихвэл... гэжээ.

	Стефкийн нөхөр болох залуу хүү, хэдхэн долоо хоногийн өмнө Германд албадах ажил хийж байснаа буцаж ирээд Биалын цементийн үйлдвэрийн газар ажил хийдэг болсон байжээ. Сломка тэр охины үг сонсоод, 

	— Чи тэнэг хүүхэн байна даа. Тэр чинь мэдээд яах юм бэ? гээд бүсгүйг цаашаа тогооны газар буцан ороход нь араас нь бандгар бөгсийг нь хангалуун нүдээр хужирлан хараад, зузаан уруулаа тамшаан, цаашлан явсаар нэгэн хонгил, бас нэгэн хонгил, эрэгтэй эмэгтэй улсын бие засах газар, дахиад нэгэн хонгил өнгөрөн, буурчийн газрын төөрөлдөм дотоод олон хонгил дамжсаар, барт ар талаас орохын урьд, жүжигчний өрөө гэдгийг шагайж үзэв.

	Тэр өрөө нь оройн хөтөлбөрт оролцсон гоцлогч нарын хувцас хунар байдаг өрөө байжээ. Тэр оройн хөтөлбөр нь цоо шинэ бөгөөд их сонин үзэгдэлтэй гэж зарлуулжээ. Левицка Ханка гэдэг эмэгтэй жүжигчин, бас эрэгтэй Сейферт, эмэгтэй Коханска гэдэг алдартай хоёр бүжигчин гарах байжээ.

	Хаалга гаднаас тогшиход хариу чимээгүй тул, «Хувцасны газар» гэсэн бичээстэй хаалгыг нь татаж, дотогш нь харвал, гэрэл дэнтэй боловч, хүнгүй харагджээ. Өрөөн дотор ширээ сандал цөөхөн, туурганд түшүүлсэн том тольтой нэг ширээ, элэгдсэн нэг буйдан, хэдэн сандал, буланд нэг халх, нэг сандал дээр элдэв эрээн новш хамаа намаагүй чихээстэй нээчихсэн чемодан байгаа нь, хөх торгон өмд, нарийхан шуумгаараа газар хүртэл унжин чемоданы өрөөсөн тал дээгүүр хуниастай шар палааж, шал дээр испани хар малгай хаяастай хэвтэж байв. Тэр жаалхан өрөө цонхгүй бөгөөд, чийгтэй бүгчим байгаа нь, цэцэг ургуулдаг байсан шиг ажээ.

	Сломкийг ухран гарах гэтэл, халхын цаанаас нэг эр хүн, 

	— Лода чи мөн үү? гэж дуугарав. Сломка аахилаад, хариу дуугарах гэтэл нь улаан халхын цаанаас шал нүцгэн Сейферт гарч ирлээ. Нуруу дунд зэрэг, бие бахимхан чийрэг бөгөөд залуу хүний хэлбэртэй бие бүхүйн дээр, бүжигчин хүний л төрхтэй үзэгдэх ажээ. Улаан нүцгэндээ огт зовохгүй, 

	— Аа, дарга гуай юу? Үдшийн амгаланг эрье. Лодатай дайралдаагүй биз? гэхэд нь Сломка, Сейффертэй хамт гарах Коханскийг л асууж байна гэж бодлоо.

	— Дайралдаагүй. Ирээгүй юм бол уу даа? гэхэд нь бүжигчин огт хариу дуугарсангүй, өнөөх задгай чемоданы дэргэд очоод хувцас хунар дотроос юм эрж эхлээд, нэг хэсэг хувцас шалан дээр хаяллаа. Тэгээд, цааш нь уудалсаар, 

	— Ээ цус гэж олон өнгийн хувцас навтас уудалж байхад нь, Сломка баахан зовсхийгээд, 

	— Та юу гэж бодож байна? Коханска гуай арай хожимдчихгүй байгаа? Хөтөлбөрөө яг арван цагт эхэлнэ шүү дээ. Танхим дүүрэн хүн цуглачихсан. Левицки гуай бас ирээгүй бололтой гэлээ.

	Сейфферт тэгэхэд нь далаа хавчаад, 

	— Тэр надад юун хамаа вэ? Та яах гэж тэр Левицкийг ирүүлдэг юм бэ? Мий шиг хоолойтой, царай нь буг шиг, бас майга хөлтэй. Та, миний зураг үзэв үү? гээд нүцгэн биедээ өмсдөг зузаан сүлжмэл дороос бөөн гэрэл зураг гаргаад Сломкийн гар луу чихэж, — Та үзвэл үз. Валпургийн шөнө буюу Шехерезадын үлгэр жишээтэй сонин юм байгаа биз гээд, Сломкийг гэрэл зурагтайгаа орхиод, дахин өнөөх чемодан доторх юмаа урвуулан уудалж гарлаа.

	— Ийм юм байх гэж! Миний шар торгон алчуур хаа орчхов оо! Тэр мангуу эм мартчихсан байж. Тахал чирэг тэд бүгдийг! Одоо би болеро бүжихдээ юугаа зүүнэ. Миний хамгийн сайхан үзэгдэл.

	Тэгээд баахан тайтгараад, чемоданы ёроолоос өнөөх эрэл болсон алчуураа татаж гаргаад, 

	— Байна шүү! Та үз л дээ, хар хувцасны дээр ийм хурц өнгөтэй юм тун зохидог юм шүү дээ гээд хэтэрхий цагаан, булцгар нүцгэн мөрдөө алчуураа тохоод, толинд харж, гоё байгаа биз? Та үзээрэй, олныг гайхуулна даа гээд, хамар дороо нэг ая гүнгэнэн, толины өмнө бүжгийн нэг хэдэн хөдөлгөөн үзүүлээд, Сломкийн зүг эргэсэнд нь ажвал, нүдэн дор нь дүүрэн нарийн нарийн үрчлээс, духанд нь зурайсан зурайсан атираа дүүрэн, хацар нь баахан унжсан байдалтай ажээ.

	— Одоо ийм торгон эд, та минь, хаа ч ямар ч их мөнгөөр авъя гэхэд эс олдоно. Харав уу, та? Дайны өмнөх франц эд, бариад үз л дээ гэлээ.

	Сломка, өнөөх үзэж байсан зургийг хойш тавиад тэр торгомсог эдийг бариад, 

	— Нээрээ тийм байна гэлээ.

	— Энд таны нүдний өмнө байгаа юм бүхэн, цөм дайны өмнөх юм. Үнэнээ танд хэлэхэд, эмэгтэй хүний хувцас багадаж, үл таарах болж байгаа нэг л гэм бий. Коханскад маань шүү дээ. Өргөн болгож тааруулах ажил гарч байна. Бэлхүүсээрээ учиргүй бүдүүн болчихдог байна. Мөдхөн зохихоо байж, болиход хүрнэ дээ, та үзээрэй гэтэл, хаалга дуугарах чимээ гарч, хоёулаа яаран эргэж харвал, босгоны тэнд Коханска Лода зогсож байлаа. Биеэр багавтар, үс шар. Ангийн үст нөмрөгийн дор мөнгөлөг мяндсаар хатгамалласан үдшийн урт хормойтой палаажтай, зузаан гэгчийн оо будаг тавьсан царай нь өтөлж больж байгаа эмийн шинжтэй ажээ.

	— Өө чи юү? гэж Сейферт тоомсоргүй шиг асуугаад, зургаа тайвнаар харж эхэлсэнд Коханска нь хаалгаа тас хийтэл хаагаад, 

	— Чи намайг дуулаагүй гэж бодож байна уу? Муу гахай! Хэн больж байгаа юм бэ, би больж байгаа юм гэж үү? Чи өөрийнхөө гэдэс гүзээг бодож байвал дээр гэхлээр нь маш ихэрхүү дүрмээр тэр эмийн зүг ширвэн хараад, 

	— Битгий хашхичаад бай. Зүрхэндээ хийтэй эм вэ гэхлээр нь, 

	— Чи өөрөө ямар байгаа юм бэ? Би өрөвдсөндөө л чамтай бүждэг гэхлээр нь

	— Аа, тийм бий? Тэгвэл байчих л даа гэхэд нь, 

	— Хараач наадахыгаа? Миний оронд өөр хүн байсан бол, хөгшин гуйлгачин чам руу нулимахаасаа сэжиглэнэ! гэсэнд хариуд нь

	— Чи сүрхий залуу юм биз дээ? Цус, зад буудчих сан хувхайг гэхэд нь Коханска Сломкийг сугадаад, хийрхүү хүний нарийн хоолойтой инээдээр инээж, 

	— Дарга гуай минь, наадахынхаа байж байгааг хараач! Ийм бүжигчин байх гэж. Муу хошного! Үгүй, би горьгүй, наадахыг чинь хараад, инээж үхэх минь... гэлээ.

	Сломка тэр хувцасны өрөөнөөс бушуухан холдон зайлтал тэр бүжигчин эмэгтэйн инээх нь хонгил дүүрэн дуурьсаж, түүнийг сонссоор

	— Аа! гэж аахилаад, бар орох хаалга дээр тэр хотын жүжигчин хөлслөгч Котовичтай дайралдчихлаа. Дайны өмнө Котовичийн бие, Островиец хотын жүжгийн хүрээлэнгийн дарга нь олон жил байж, концертын зэрэг уран сайхны үзмэр зохиодог байлаа. Одоо, театрын модон танхим нь нэг сарын тулаанаар шатчихсанаас болж, ажил нь хязгаартай болсон учир, янз бүрийн жүжигчин Островиец хотдоо урин ирүүлэхэд зуучлан оролцдог ажилтай болсон байжээ. Байдал нь бие бялдар сайтай бөгөөд их уран хүний шинж бүхий толгойтой нь, тийм жавхлант толгой жирийн хүнд ч азаар тохиолдчихдог ажээ. Сломкатай дайралдаад, 

	— Даргын оройн амгаланг айлтгая гэж элэгсгээр мэндлээд, Левицка Ханка хэдийн ирээд, барт сууж байна. Ямар сайхан төрсөн охин бэ гэлээ.

	— Наадуул маань хэрүүл оруул болсоор л байна гэхэд нь Котович, эхлээд ухаарсангүй.

	— Үгүй, өнөөдүүл маань... гэхэд, 

	— Аа, Сейфферт Коханска хоёр уу гэтэл, 

	— Та чагна л даа гэлээ.

	Өнөөх бүжигчний хийрхүү инээд нь цаанаас дуулдсаар буйд Котович уучлангуй инээсхийж, 

	— Тэнэглэж л байхгүй юү дээ, та түүнийг юманд бүү тооц, найрсаг дарга аа. Хорин жил хэрэлдсээр ирсэн тэднийг хүн андахаа байсан юм. Тэгж байгаад бүжих нь сайн болдог юм. Эм нь баахан хийрхэж галзуураад, тэр цаадах нь түүнээ... тайтгаруулаад, зүгээр болчихдог улс аа. Тийм маягаар сэтгэлээ залуу болгодог заншилтай ажээ. За, байз уу, та миний хүүтэй нэгтээ дайралдаагүй биз гэлээ.

	Сүүлийн үед Котович Януш, «Монополд» оромтгой болсон боловч, тэр орой Сломкийн нүдэнд огт торсонгүй. Тэгээд эцэг нь хүүгээ 

	— Мондийн жаал! Надад мөнгө авчирч өгөх учиртай юм сан. Бид тань бэлэн мөнгөөр аргалж байдаг юм л даа. Амь зуухад тэгэлгүй яах вэ. Уран сайхны хүн юугаа олж идэх вэ. Тэр зүйлд та ямар нэгэн хэрэгцээтэй юм гарвал дамын гарт хүргэлгүй надад л хэлээрэй, би залгуулаад л өгнө. Миний тэр жаал, ашиг гэхэд тун сүрхий жаал шүү, та ер нь тийм гэж мэдээгүй байх. За тэгээд жүжигчнээ эргэж үзсүү гээд, сүрхий сайхан толгойгоо гэдийн, хонгилоор цаашлахад нь цагаа харвал, түрүүн болзсон Стефкийн хүрч ирэхэд тавхан л минут дутуу боловч, бар луу нэг шагайгаад үзжээ.

	Нэг мөчийн өмнө бараг хоосон байсан тэр бага танхимаар одоо амьтан дүүрч, буфетийн тэнд бие биеэ түлхэцгээн шуугилдаж, их танхимаас орж ирсэн зочин, гол төлөв залуу хүү охин, бүжгийн завсарлагаагаар архи оочих гэж орж ирцгээсэн байжээ. Тэдний олонх нь бие биеэ хэдийн таньдаг, танилцаж хараахан завдаагүй нэг нь хундага дугараа барихын далимд танилцаж, хөөрч халсан нэгэн найрсаг хамт цуглагсад болцгоодог ажээ. Охидын их төлөв нь царай муутайхан, өөдгүйхэн шинжтэй, хувцас муухантай, үс зүсээ яг нэгэн адил засаж самнасан, магнай дээрээ мушгиа үс сэвлэгээ овоолсон тийм охид амуу. Хөвүүд нь нуруу өндөр, бие эрүүл, цагаасаа өмнө насанд хүрчихсэн мангуу шиг царайтай бөгөөд өмссөн хувцас нь иргэний цэрэг хувцастай холин хэрэглэсэн байдал, зарим нь герман гаралтай, зарим нь зөвлөлтийн цэргийн гаралтай буюу америк цэргийн хувцас холин өмсөцгөөсөн нь охидын нүдэнд таашаалтай байжээ. Зарим эрэгтэйчүүд овоо цовоо ч байжээ.

	Өнөөх урлаг тэтгээч Крайевски, бараа бологсод нөхөд бүгдтэйгээ барт эзэлж байсан суудлаа арай тохилог нэгэн ширээний дэргэд солин сууцгаагаад, дэргэд нь бас хэдэн хүн нэмэн суулцсан нь, хошоод эр, тэдний дунд, өнөө орой Островиец хотод анх удаа дуулдаг дуугаа сонирхуулах гэж байгаа таатайхан биетэй, цэвэрхэн төрсөн, хүүхэдлэг царайтай Левицка Ханка байлцжээ. Тэр нутаг хавьд Левицка Ханкийн нэр нь нэлээд алдартай. Үнэндээ дайны өмнө Варшавын захдуу сүүдэр зургийн хүрээлэнд л дуулдаг байгаад, нэмэр болгож мөн жүжгийн үзэгдэлд оролцдог байснаа германы түрэмгийлэн эзэлсэн цагт янз бүрийн квасны газар, олонд зартай гуанзаар дуулж байсаар өргөнд нэр гарсан байлаа. Сулавтархан бөгөөд охин хүүхдийн хоолой нь уярангуй сэтгэлтэй хүнд их аятайхан санагддаг болоод, уяралтай дуу ая нь бас уян сэтгэлтнийг улам ч уяхан болгодог байжээ.

	Тэр хүн олонтой, дуу шуу ихтэй олны ойр хавийн нэгэн ширээг Пуциатыцкитэн Станиевичийн Каси, Тележинскийн Фредийн хамт эзлэн сууж, тэдний хавиар Сломкийн танихгүй өөр хэдэн хүн сууж байгаа нь, «Монопол» буудалд суудаг явуулын улс бололтой.

	Сломка нэг үе Пуциатыцкийн ширээний дэргэд ойртох уу, байх уу гэж баахан тээнэгэлзээд, үйлчилдэг хүн ч хавьд нь үл үзэгдэх, их танхимаас барт шилжсэн үйлчлэгч урлагийг тэтгээч Крайевскийн ширээнийхний захиалга хүлээн авч байсан үе ажээ. Тэгээд Сломка, цаг шахамдуу болсон тул, энгийн зочны дүрмээр сэмхэн барын ард орж харваас, Крыси олон зочинд унд хоол нийлүүлэх гэж тэвдэн ганцаардаж байлаа. Энд тэндээс архи байна уу, эндээс гурван хундага, тэндээс таван хундага, бас нэг хоёр хундага, дахиад хоёр гэж тасалдалгүй нэхэж байгаа, үүнд, нэг хар хүү, шал согтчихоод, өрөөсөн мөрөөрөө буфет хажуулдчихаад, хамт балгая гээд салдаггүй байснаа, Сломкийг хараад, 

	— Хөөе, чи, тэр бүдүүн амьтан, наашаа дөх. Архи ууя. Би чамд архи өгнө. Эрхлэгч авгай, надад, энэ иргэнд хоёр том хундага тунгалаг архи гэнгүүт толгой нь тонгос гэж өвдөг хоорондоо орчих гэхэд нь дэргэд нь суусан нөхдөөс нэг нь мөрөөрөө түшин тогтоотол, өнөөх нь архи захиснаа огт мартчихаад, хамар дороо нэг юм гүнгэнэж суув.

	— Крыси авхай минь, надад нэг шил шарз дээд давхарт явуулж үзээч, одоохон гэж аахилан хэлээд Сломка яаран яваад өглөө.

	Тэр завсар Тележынски, Крысид хүрээд ир гэж дэмий л дохиж байтал, Крыси Фредийг сая ажиж хараад авсан боловч, буфетээс холдохын нөхцөлгүй болжээ. Тэр завсар Станиевичова, хэдэн ширээ алгасан сууж байсан Коссецки Андшей, дэргэд нь хүрч ирээд ёслохын оронд хөндийрчхөөд байсанд нь сэтгэл гонсойгоод, уг санаа нь хүнтэй яриа хөөрөө хийж, биеэ залуу болсон шиг сэтгэн, залуу хүнээр тойруулж байх хүсэлтэй атлаа үдэш зугаа эхэлсэн цагаас ер санасан ёсоор болж өгөхгүй, даан ч тусгүй мэт санагджээ. Пуциатыцкийн байдал, алжаасан шинжтэй, намхан зөөлөн буйдан дээр дуугай, мансуурчихсан юм шиг суунам. Ружа авгай харин ч хуучин цагийн лорнет гэдэг бариулт шил бариад, Розбицка Крысийг ажин харж сууснаа, нөхрийн зүг бөхийсхийж, 

	— Тэр жаал охин, хөөрхөн хүн байна шүү гэхэд нь бодол болсон Пуциатыцки, чухам хэнийг хэлснийг нь ухаарсангүй.

	— Хэн хөөрхөн гэж хэмээн асуулаа.

	— Розбицка гэхэд нь, 

	— Аа. Розбицка юу? Байз. Би нэг хараад үзсүү. Ер нь зүгээр охин байна. Ксавертэй төстэй хүүхэн байна гэхэд нь, 

	— Би төстэй гэж байна. Фред ээ, дуудан ирүүлээч, түүнтэй танилцах гэсэн биш билүү бид? гэхэд нь Тележынски, 

	— Чи тэнд тун хөлтэй байгааг хараагүй байна уу? гэвээс Роза авгай, хоёр нүдний бариултай шилээ буфет тойрсон залуусын зүг тусгаж, 

	— Ямар хачин улс цугласан юм бэ? Газрын хаанаас тэр олон амьтан гарч ирэв ээ? Тийм бага залуу охинд тун хэцүү муухай ажил байгаа даа. Хөөрхий тэр жаал юухан ч гэж бодож явдаг бол доо хэмээвээс, Фред таатайхнаар инээгээд, 

	— Битгий зовни доо, хонгор минь. Тэр хүүхэн ажилдаа чамбай. Манай хүрээний эмэгтэйчүүд тийм төрлийн ажилд чадамгай байдаг шүү дээ гэхлээр нь, 

	— Чи муу амьтан байна! Охин дүү чинь ийм аргаар амь зуухад хүрдэг бол, чи бахдан баярлаж байх уу? гэж Пуциатыцкийн авгай зэвүүцвээс, 

	— Юунд дургүйцэх вэ? Орц олз сайтай бол... гэхэд нь, 

	— Фред! гэлээ.

	— Нээрээ тийм! Тэр бүгд толгой эргүүлдэг нь ёс. Эрт цагийн юм өнгөрсөөн. Би ер нутгаасаа гадагш гарч үздэг юм ч бил үү гэж нээрээ боддог боллоо гэхлээр нь Пуциатыцки сонирхоод, 

	— Чи дэмийрч байна уу? гэлээ.

	— Хаанаас даа. Надад нэгэн чухал санал байна гэхлээр нь, 

	— Чамд уу, гэхэд

	— Чамайг мэдэг гэж байна. Зүгээр ажил, тушаал. Би хэзээ л бол хэзээ, Сайд нарын Зөвлөлийн Тэргүүлэгчдийн жолооч болж болох байна гэхэд ширээ тойрон суугсад чимээгүй боллоо. Тэгж байтал Пуциатыцкийн инээх чимээ дуулдаж, 

	— Болж л дээ! Чамд л таарч дээ. Сүрхий юм болох нь гэвээс, Тележынски далаа хавчлаа.

	— Болохгүй ч юм биш дээ. Саяхан би Понински Доминиктай уулзлаа. Түүний хэлсэн үгийг та мэдэх үү? Варшавад гадаадын элчин сайдын яам бий болохыг л хүлээж байна. Тэгээд англи юм уу, америк ямар нэгэн элчин сайдын жолооч болохыг оролдоно гэсэн. Тэр сүрхий санал. Доминик жолоо барихдаа сайн. Би мөн тийм гэлээ.

	Пуциатыцки, доод уруулаа цорвойлгоод, 

	— Үгүй, чи намайг уучлаарай, чи минь... английн элчин сайдыг суулгаад явах, Осубкыг суулгаад явах хоорондоо арай ялгаатай байх вий. Хэтрүүлээд ч яах вэ. Эрүүл ухааныхаа хэмжээ хэрээс хэтрэхгүй байж үзье дээ хэмээв.

	Станиевичова гуай эвийг нь олж өгөхөөр шийдээд, Фредийн гарыг зөөлнөөр алгадагч болоод

	— Ярвигтай амьтан бэ? Ярьж байгаа нь эрхэлчихсэн хүүхэд шиг. Гэвч би хичээж үзнэ, эндээс гараад өнөөх юу гэлээ... ерөнхий сайдын жолооч тийм биз, жолооч нь болж хоцрохгүйг би хичээнэ гэлээ.

	— Та, миний бодоход Парис юм уу Лондонд хөлсний тэрэг барьж явах нь илүү ашигтай гэж үзэж байгаа хэрэг үү? гэхлээр Пуциатыцки дуу гарч, 

	— Ээ, эцэг тэнгэр мэд. Цөмөөрөө нэг л юм. Тележынски, энэ дэлхийд жолооч гэдгээс өөр юм болж чадахгүй болох нь уу? гэлээ.

	— Миний чаддаг юм л тэр дээ гэж Фред ширүүлэн хариуллаа. Өөр юм гэвээс, яах вэ, бүжгийн түрүүнд гардаг хүн болж чадна гэвээс, 

	— Сонин юм байна даа гэж Пуциатыцки ёжлоод, бас өөр юу болж болох вэ? гэлээ.

	— Өөр юм болж чадахгүй, намайг сургахдаа ийм л юманд сурган хүмүүжүүлсэн юм даа гэж хэлээд босож, — За уучлаарай гэж хэлээд яваад өгсөнд Каси хатагтай хөмсгөө босгоод, 

	— Энэ хүн яачих нь тэр вэ? гэлээ.

	— Галзуурсан амьтан гэж Пуциатыцки гараараа ширвэн зангаад, — Тележынскийнхэн цөмөөрөө ийм солиотой улс гэв.

	Тэр завсар Фред, бар гуанзанд ар талаас нь орлоо. Крыса харчхаад, түүний зүг толгой дохиод, төдхөн дэргэд нь хүрч ирээд, 

	— За, юу байна даа! Фред! Дахин «Монополд» үзэгдэв үү? Тэгээд согтоогүй байдаг нь юу билээ? гэлээ.

	— Ийм л байна даа гэхлээр нь охин, 

	— Царайгаа юунд барайлгачхав? гэлээ.

	— Юм бүхэнд залхаж байна хэмээвээс, 

	— Юунаас? Сархдаас уу? гэхэд нь, 

	— Байз л даа. Энэ бүх түр зуурын байдлаас, юугаа ч бүү мэд, нэг юм болоосой гэж хүлээж суудаг бүхнээс залхаж байна даа... хэмээсэнд, 

	— Фред ээ, занг чинь мэдэхээ байчихлаа гэлээ. Тэгэхлээр гарыг нь бариад, 

	— Крыси минь ээ, миний үгийг сонс л доо, учир мэдэх хүүхэн шүү дээ чи гэсэнд

	— Тэгж, мэдсэн чинь болж дээ гэлээ.

	— Үгүй, чамайг хөөргөн магтсан үг биш шүү тэр гэхлээр нь, 

	— Тэгэх тусмаа яамай гэвээс

	— Чи битгий шоолоорой... Би жолооч болбол шал дэмий юу? гэлээ:

	— Яагаад дэмий болох вэ? Чи жолоодохдоо сүрхий шүү дээ гэхэд Фредийн дотор онгойж, 

	— Одоо л нэг цэцэн үг сонслоо! Алтан хонгор охин байна даа, чи гэхэд нь, 

	— Фред ээ! гэж хуруугаараа занаад, чамд сануулж байна. Дахиад л мансууртлаа архи уугуузай. Өчигдрийнх шиг гэхэд нь, 

	— Тэгж ч магадгүй шүү. Гэвч, чи минь алтан хонгор охин доо гэлээ.

	Буфетийн тэнд чимээ шуугиан учиргүй их болчихсонд Крыси, 

	— За, би очихоос өөр аргагүй боллоо. Фред ээ гэлээ

	— Түр хүлээ. Би энд хөгшин Пуциатыцкийнхэнтэй байгаа гэвээс, 

	— Тийм үү? гэсэнд, 

	— Өнөөх Хвалибогийн тэд яагаа вэ гэвээс, 

	— Гадарлаж байна. Дээгүүр улсыг одоохон дээрээ тэр тэр гэж дөнгөж байна. Тэгээд яацгааж байна? гэвээс, 

	— Чамтай танилцах л юм сан гэцгээж байна билээ. Чи тэдний санааг амраагаад өг л дөө. Залхуутай улс юм, гэвч яах вэ... гэвээс, 

	— Тэгсэн ч яах вэ. Ганц баахан орой тийшээ болбол яана, гэсэнд, 

	— Тааваараа л бол гэлээ.

	— Ханска Лилкийг ирсэн хойно болъё гэхэд нь, 

	— Болно оо! Чи шөнөжин ажилтай юу? гэхэд нь Крыси тээнэгэлзэсхийн, 

	— Одоо бүү мэд. Эртхэн шиг ч чөлөө олж магад гэхлээр нь

	— Юу ч гэсэн, чи очоорой гэлээ.

	 

	— Андшей, тэр ямар амьтан бэ? Одоо энэ танхим дундуур явж байгаа тэр хүн гэж Хелмицкий асуухад

	— Би танихгүй гэсэнд, 

	— Таних учиртай. Тэр чинь, сая чиний мэндэлж байсан улстай хамт сууж байсан гэхлээр, 

	— Зүс танина. Нэр нь хэн болохыг огт мэдэхгүй гээд, идэж гүйцээгүй давтсан мах тавиад, Дарсаа оочин уумагц босоход нь Мациек дурамжханаар харж, 

	— Явах нь уу? гэхэд, 

	— Тэгнэ ээ, энэ бүгдэд ханалаа. Чи үлдэх үү? гэхлээр нь, 

	— Үлдэнэ ээ. Сервус гэж салах ёсны үг хэлж хоцорлоо.

	Танхимд хүн чихэлдэн, яриа хөөрөөний чимээ ихтэй байлаа. «Монополд» үл хонох зочид, гудамжаар явахыг хориултай болгосон цагдаагийн цагаас өмнө гэртээ харьж амжих гэж яарцгааж буй тул, Андшей дээлийн өлгүүрийн газар цуваа олж авах гэж нэг хэсэг хүлээж байваас, дэргэдүүр нь тамхины утаа архи дарсанд ханачихсан, халууцчихсан улс бужигналдан цувж байлаа.

	Тэгээд цуваа олж өмсөөд гарах үүдний зүг чиглэтэл, араас нь бүдүүн хоолойтой эмэгтэй хүн, 

	— Та гарч яваа юу? гэж асуулаа.

	Эргээд хартал Станиевичова авгай байжээ. Баахан тэвдэсхийгээд, 

	— Харилаа гэхэд нь.

	— Харамсалтайяа. Бидэнтэй та мэндийн үг ч солилцох гэж хүрч ирсэнгүй гэлээ.

	— Нөхөдтэйгөө элдэв юм лавлан хэлэлцэх ажилтай байлаа гэж эв муутайхнаар учраа гаргасанд, 

	— Тийм удтал хэлэлцэх юм байсан гэж үү? Нэг мөч дотор бардаг юм биш үү? гэхэд нь хариу юу ч дуугарсангүй. Тэгэхлээр нь Каси гуай өөдөөс нь аятайхнаар инээмсэглэн ажиж харсанд, сургуулийн хүүхэд шиг час улайчихлаа. Станиевичова гуай, дээлийн өлгүүрийн зүг эргэж, 

	— Яасан олон хүнтэй юм бэ. Цув дотроо тамхиныхаа савыг мартчихсан юм сан. Гэвч би таныг энд түр хүлээлгэнэ. Яарч байна уу? гэхлээр нь, 

	— Арай ч яарах болоогүй гэлээ.

	— Нээрээ биз? гэхэд нь, 

	— Тийм ээ гэлээ.

	Каси гуай ийш тийшээ хараад, 

	— Чухамдаа, энэ «Монополд» тийм ч зугаатай газар биш юм байна. Би аргагүй, таньдаг улстай дагалдан ирсэн болохоор гээд нэг хариу шийд хэлэхийг түр хүлээгээд, юм дуугарахгүйд нь дотроо гоомой болсноо дотно бөгөөд бүдүүн хоолойгоор инээн далдалж, 

	— За, би таныг саатуулахаа байя. Та явдагтаа л яв даа гэж салах ёс хийж гараа сарвайлаа. — Таныг чилээгээд яах вэ. Цагдан сэргийлэхийн цагаас өмнө гэртээ харьтугай. Тэгээд аль нэгэн өдөр манайхаар очоорой, бидний дундын танил хүн байсан байгаагүй нь хамаагүй. Очно биз? гэхэд нь гурван хоногийн сүүлээр Островиецээс мордоно гэдгээ тэр авгайд хэлье гэтлээ, хэлдгийн даваан дээр байчхаад, хариу хэлэлгүй, чимээгүй тэр Касийн гарыг үнсэн ёслоод, удалгүй гадагшаа гарсан хойноо, чухам зөв юм хийв үү, буруу юм хийв үү гэдгээ сайн мэдэхгүй, бодол болсоор аяархан хэд алхтал, зочид буудлаас гардаг хүн бүгдэд янжуур цэцэг худалдах санаатай хэдэн уранхай хувцастай багачуул шавалдан тойрсонд, цаашаа бай гэж дохиход нь, 

	— Та үүнээс ав, дарга гуай, та үүнээс ав гэж гэж, цаад зах нь таван наснаас хэтрээгүй, хамгийн бага нэг жаал хүү, зам хөндөлдсөнд, салахын хүсэл болж, цувныхаа халааснаас мөнгө гаргаж, тэр жаалд атгуулаад, чийгтэй нэг баглаа цэцэг санамсаргүй авч атгаснаа гэнэт шийдэж эргээд, буурчийн газраас гарч байгаа олны дунд чихэлдсээр дотогшоо ороод, танхим зүг ажин харваас, Каси гуай огт үл үзэгдэхгүйд, хаа байгаа бол гэж ийш тийшээ хараачлаад, сая гартаа нэгэн баглаа нил цэцэг атгаад явж байснаа мэдээд, нуга базаад цувныхаа халаасанд чихэн, дотроо өөрийгөө аль муу үгээр хараасаар дахин гадагшаа гарваас, од түгсэн, дулаахан сайхан шөнө болсон байлаа. Явган хүний зам, үер бороонд угаагдаад энд тэнд шалбааг ус тогтсон нь гялалзаж, цэргийн олон тэрэг «Монопол» буурчийн өмнө цувран жагсаад, жолооч нь ажилгүй тэрэгнийхээ хажуугаар дэмий цааш наашаа явж, нэг тэргэнд хэдэн жолооч архи ууцгаан дэргэд нь хоёр нэг цагдаа зогсоод тэдэнтэй, хамт архи оочиж байлаа.

	«Монопол» буурчийн газраас гарч байгаа улс аажуухнаар тархацгааж, гэртээ харих дургүй байдалтай, салалцах цагаа хойшлуулсхийж, хэд хэдээрээ бөөгнөрөлдөн, инээцгээж ханиацгааж, бие биеэ харанхуйд өндөр дуугаар дуудалцан авай. Зах зээлийн зүгээс согтуу улсын дуу аялан татах чимээ сонстон, явган хүний замаар хол суудаг улсын чулуун дээгүүр явах хөлийн чимээ түчигнэлдэн, хотын алсалсан нэгэн хэсэгт Майн гуравны модот гудамжнаа хэсэгхэн зуур буу тачигнах чимээ дуулдан, тэр бүх чимээн дундуур гүн харанхуйд агаарын мэдээ сонсгон уншигчийн дуу хангинах, дахин мэдээгээ уншиж байгаа нь, 

	«... Байлдан тулалдахыг өнөөдөр, Бямба гарагт өглөөний 3 цагт зогсоох болно» гэжээ.

	Андшей өөрийн явах зүг ширүүлэн алхсаар, нэг булан тойрон, хожуугийн нарийхан гудамжинд ортол, цэргийн эргүүл дайралдлаа. Биедээ үнэхээр зэвсэггүй, бичиг баримт цөм зүй ёсоор боловч, герман эргүүл, түрэмгийлэн эзэлсэн үес олон удаа тохиолдох бүр дотор нэг аягүй болдог шиг, дорхноо аягүй болж, чичрэн дагжсан дээр бас дарлуулан ичингүйрэх мэт эвгүй болжээ.

	Эргүүл саатуулсангүй. Тэрэг явдаг нарийн замаар эргүүлчин яаралгүйхэн алхалж, хажуугаар нь өнгөрөгч Андшейн зүг нэг нь ханцуйн дэнгийн гэрэл тусгаад дор нь цахилгаан гэрлээ унтрааж, гудамжны булан тойроход, төмөр хадааст гутлын хэмжээт алхмаар тар түр гишгэлэх чимээ нь намдасхийн далдрав.

	Алек, өмнөд талын үүдний түлхүүртэй билээ. Түүнээ цоож руу түлхээд үзвэл, түлхүүр орж өгсөнгүй. Цаанаасаа түгжээстэй бололтой. Энэ юу болов? гэж хоромхон зуур бодол болж, эжий маань арай унтаагүй байх гэж магадтай бодовч, хаалга тогших зүрх хүрсэнгүй. Ухраад, байшингаа тойрч үзвэл, цаанаас нь бүтээсэн боловч, хэдэн газар, тогооны газрын цонхонд гэрэл үзэгдэж байсанд тогшоод үзвээс, Розалийн хөлөө чирэн алхах чимээ нь санаснаас урьтан дуулдаж хаалганы цаана хүрч ирээд зогсуут, 

	— Хэн бэ? гэлээ.

	— Би гэж нам дуугаар хэлээд, дотогшоо орсон хойно нь, хаалга их чимээтэй хаагаад орхисонд цочиж, 

	— Розали, та аяархан хаахыг яасан юм бэ? Байшингийн бүхнийг сэрээчих нь гэвэй.

	Хөгшин унтахын бэлтгэл хийж, толгойгоо дулаан алчуураар ороогоод, унтлагын зузаан дээл өмссөний дороос нь газар хүрсэн урт цагаан цамц үзэгдэх ажээ. Алчуур дороос бараг харагдахгүй шахуу онийсон нүдээрээ Алекийг дурамжханаар хараад, 

	— Гэм хийчихсэн хүн л гэртээ сэмхэн шургалдаг байх. Би буянтай хүн, чимээ гаргахаас айдаггүй гэхлээр нь далаа хавчаад, царайгаа ярвайсхийгээд, хөгшний хажуугаар нь цаашаа явбал, байшинд чив чимээгүй. Тэгээд яахыгаа ч мэдэлгүй, тогооны байшингийн дунд зогсож байтал нь Розали, 

	— Бүр орой болгохгүй яав? гэлээ.

	— Эжий унтчихсан уу? гэхэд нь, 

	— Яалаа гэж унтах вэ? Бас л чамаас болоод, Алек буцаж ирээгүй гэж сэтгэл зовсондоо унтаж чадаагүй гэлээ.

	Тэгэхлээр нь Розалийн зүг харахаасаа зовоод, бараг нэвт харж байгаа нүд нь биед тусгаастайг мэдэж, 

	— За, би явъя. Сайхан жаргаарай гэхэд нь, 

	— Дахиад хаашаа явах гэж байгаа юм бэ? Хаана очих нь вэ? гэхлээр, 

	— Унтлаа гэв.

	— Оройнхоо хоол идэхээ яасан юм бэ? Би чамд шөнө болсон хойно хоол зөөх хэрэг үү? Наанаа сууж байгаад ид. Би халаагаад өгье гэхлээр нь

	— Идэх дургүй байна гэлээ.

	— Дургүй гэж юу гэсэн үг вэ? Бас нэг шинэ маяг гарах нь ээ! Авгай чамд хоол үлдээ гэж тусгайлан захисан байхад, чи одоо идэхгүй гэж байна уу?..

	— Үгүй би цатгалан байж болох уу, үгүй юу. За, шөнийн жаргалан гэхэд нь Розали санаа зовж, 

	— Есүс Мари, тэгвэл ядахдаа халуун цайнаас уу л даа гэлээ.

	— Бий юм уу?

	— Байлгүй яах вэ гээд, гүцийг бага хийн галаар халааж байсан учир, бараг буцалж байсанд, уруулаа халаан нэлээд цангасан байдалтайгаар цай ууж эхэлтэл, дэргэд нь Розали зогсоод чимээгүй ажиж байв. Аягатай цайгаа ууж дуусгаад аягаа цааш нь тавихад, 

	— Бас уух уу? гэлээ.

	— Үгүй, ханалаа. Явъя. Шөнийн жаргаланг эрье, 

	— Шөнийн жаргалан гээд толгой дохихдоо ихээр сүүрс алдлаа.

	Алици гуай хүү Алекийг танхимд хүлээн, аль түрүүнээс хоолны өрөөний цонхоор ирэхийг харж байсан билээ. Тэгж хүлээсээр хэдэн цаг ч болдог байж, тэгээд хүүгийнхээ бараа бага хаалгаар айсуйг харуут дотор нь онгойгоод, одоо буцаж ирлээ гэж баярладаг байлаа. Тэгээд, тогооны байшингийн зүг тосон гүйхгүй гэж биеэ барив. Сэтгэл самууран, чилэн алжаасан бүх биеэрээ, санаа зовж хүлээнэ.

	Алек танхимаар толгой даран явсаар шатны дэргэд хүрээд, сая эхийгээ харж зогсоод, сулхнаар инээмсэглэн, 

	— Үдшийн амгалан гэлээ.

	Эжий нь эхлээд дуугарч чадахгүй, дэмий л хүүгийн зүг харваас, царай зэвхий, бие торчгор, үс нь зулгаалгасан юм шиг, нүдэн дор нь бараан хөх болсон юм шиг үзэгдсэнд, хаа байсан юм бол? Хаанаас хүрч ирэв дээ? Өчнөөн цаг юу хийсэн юм бол? Мөнгө хулгайлж юугаа хийх гэсэн юм бол, ямар муу юманд зарсан бол? гэж бодлоо. Хүү нь эхийнхээ өмнө дэлэм зайтай зогсоод байхад, юу ч хийснийг нь мэдэхгүй, нэг л сэтгэл битүүгээр зовоосон юм болоод, урьд нь гэмгүй сайхан жаал хүү гэж боддог байсан нь, одоо шөнө нойр алдаж, уйлж уярсан, баярлан бахадсан бүхэнд нь уйдан бухимдсан цээжинд хурж, өнгөрсөн явдлын далайд зайлшгүй эцэслэн шингэхийнхээ өмнө хэрэг өнгөрсөн гашуун хайрын ихээр нэг сэргээд үзэх гэсэн юм шиг байна.

	Алек, шал ширтэн харж чимээгүй зогсох тусмаа магнай хацар, чих нь улайж, хүзүү нь хүртэл час улаан болж, доошоо харсан нүдний сормуусны завсраар шавар болсон гутал нь харагджээ.

	— Розали, эжий таныг санаа зовж байна гэлээ. Та юунд сэтгэл чилдэг юм бэ? Арав болоогүй байна шүү дээ... гээд, толгойгоо өндийлгөснөө, эхийнхээ ширүүн харцаас эмээн чимээгүй болсонд, 

	— Алек! гэхэд нь, 

	— Юу гээ вэ гэлээ.

	— Өөр хэлэх юмгүй юу, чи? Алга уу? гэхлээр нь

	— Юу гэх вэ? Кинонд л очицгоосон доо гэж дуугарахчаан болоход, 

	— Алек! Өнөө юм яасан бэ? гэхэд нь, 

	— Өнөө юм гэж юу вэ? гэхлээр нь, 

	— Яаж тэгж болдог юм бэ? Миний итгэж найддаг хүү минь, үр минь, чи ингэж байх гэж даан ч яалаа даа. Чи хулгайч болж байна уу? Сэмхэн хулгай хийе гэж... гэсэнд;

	— Юу болчхов оо, эжий? гэж унтууцваас, 

	— Мэдэж байгаа биз дээ чи гэхлээр нь

	— Огт мэдэхгүй гэлээ.

	— Үнэнээ хэлэх зүрхгүй хүн ээ чи! Алек, Алек, ичихгүй юм уу чи? гэхэд, өврөө сандан мэндэн уудалж өмд дотроос үрчийлгэчихсэн мөнгөний тэмдэгт олж, 

	— Май! гэж эхийнхээ гарт атгуулаад, би хулгай хийгээгүй. Тоолоод үз гэхлээр нь, 

	— Юу вэ энэ чинь гэж шивнэвээс, 

	— Яагаа вэ, мөнгө байна, тэр гурван мянга таван зуу. Би зээлдсэн юм гэхэд, 

	— Зээлдсэн? гэхлээр нь, 

	— Би өөртөө ч хэрэглэх гээгүй, Шреттер Юрек гурван мянгыг хэрэглэж, нэг газар гуйвуулах гэсэн юм уу даа, эцэг нь орой буцаж ирнэ гээд үлдээхийг мартчихсан юм гэнэ лээ. Би танаас түр зээлэх гээд, эзгүй байхад тань... дураараа авах нь зохисгүй боловч, Юректээ тус болох гээд... Надад тэр дороо буцааж өгсөн дөө. Тэгээд кинонд сүүлчийн гаралтад нь очоод ирлээ гэхэд нь хүүгийнхээ өөдөөс хараад, дуу нь тасалдаж байгааг чагнан, царайг нь, сандарсан байдал тод үзэгдэж байгааг харах тусмаа хайртай сэтгэлийнхээ сайхныг бахдан, юутай ч зүйрлэшгүй, хязгааргүй баярлан, хүүгийнхээ эндүүрэлд гоомой болсон сэтгэл онгойсонд баярлаж, нүдэнд нь нулимс мэлтгэнэн, 

	— Хүү минь гэж шивнэлээ.

	Тэгээд, баярласандаа олон жил уйлаагүйгээ уйлж, нүүрийг нь, сагсайсан үсийг нь илэн, 

	— Хонгор жаал минь гэж эрхлүүлж, чамайгаа гомдуулчихлаа. Ингэж муу санан хардсаныг минь хэлтрүүлээрэй. Би дахин тэгэхгүй. Эжийнхээ муу санасныг хэлтрүүлнэ биз? гэхэд нь:

	— Тэгэлгүй яах вэ, эжий минь гэж шивнэсэнд, 

	— Одоо зүгээр, зүгээр. Бүү муу юм сана, хөөрхий жаал минь гэлээ...

	 

	Стефка нэг мөч хождож, нүд нь уйлснаас болж хавдчихаад хүрч ирсэнд хүлээн унтууцсан Сломка түүнийг эс ажиглаж, 

	— Муу тэнэг чи юу гэж бодож яваа хүн бэ? Хэдэн минут болоод ир гэж чамд хүн хэлж захисан билээ? гэвэл, тэр хүүхэн, өрөөний дунд зогсоод, тариачны бүдүүн хоолойгоор уйлдаг заншлаар цорхирч гарлаа. Сломка түүнийг тэгнэ гэж бодоогүй байсан тул, «Надаас айж л дээ» гэж сэтгэл ханан бодоод уцаарлахаа байж, 

	— За, боль, боль, бүү майл гэхлээр нь, 

	— Ээ Есүс, Есүс! гэж цаадах нь улам их дуугаар уйлан, Есүс минь гэхлээр, 

	— За, тэнэг минь, боль, боль. Би уурлахаа байлаа гэвээс, 

	— Таны уурлах над ямар хамаа вэ? Та юу ч мэдээгүй байх. Ээ Есүс, ачтай. Есүс! гэхлээр нь Сломка баахан цочиж, 

	— Тэгвэл, чиний урхиран уйлдаг чинь юу вэ? Тогооны газар чамд элдэв юм донгосов уу? гэхэд нь, толгойгоо сэгсрэв.

	— Үгүй юу? Тэгвэл, юу болов? гэхлээр, 

	— Стасекийг минь хороочихлоо. Буудан алчихлаа, мондиуд! гэлээ.

	Сломка нүдээ анилзан, 

	— Юуны чинь Стасек гараад ирэв? Хэн буудан алсан юм бэ? гэхлээр нь

	— Миний Стасекийг. Гавликийг. Та мэдэхгүй гэж үү? Ай муухай золигууд! Тэнгэр эзэн тэднийг хэсээн цээрлүүлээсэй... гэхэд нь Сломка дэндгэнэж, 

	— Хаа, яачихсан гэнэ ээ? Ямар жигтэй юм бэ! Суу л даа гэлээ.

	— Тэгэхлээр нь суугаад, тохойгоороо алцайн суусан өвдгөө тулаад, том гэгчийн улаан гараараа толгойгоо тэврэн, — Ээ Есүс, ээ Есүс гэж бүх биеэ тонголзуулан гаслахад нь, 

	— Байз л даа, яалаа гэж алсан юм бэ? гэж асууваас, 

	— Би яасныг яаж мэдэх вэ гэхэд нь

	— Худлаа байлгүй дээ гэсэнд.

	— Яагаад худал болох вэ? Намайг тогооны байшинд эргээд ортол, Йезиорек хүрч ирээд... гэхэд нь, 

	— Ямар Йезиорек? гэхэд.

	— Яагаа вэ, өнөөх харуул манааны, та танихгүй гэж үү? гэхэд нь, 

	— Таньдаг аа. Тэгээд яав? гэхлээр, 

	— Хэдэн жолоочтой архи ууж байгаад, гаднаас бидэн дээр орж ирсэн гэлээ.

	— Архинд санаатай ирсэн байлгүй, монди чинь гэхлээр, 

	— Тэгсээн гэлээ.

	— Тэгээд тэр хүн хэлсэн үү? гэвээс, 

	— Тэгсээн гэлээ.

	— Согтуугаар дэмий чалчсан байлгүй. Худлаа л даа гэвээс, 

	— Яалаа гэж худал хэлэх вэ? Та нар мэдэв үү, цементийн үйлдвэрийн хоёр хүнийг үд өнгөрсөн хойно Сренива голын тэнд буудан хороочихлоо гэж хэлсэн. Тэгэхлээр нь миний дотор аягүй болоод, хэнийг хороочхов? гэж юмны түрүүнд оролцдог Фелекийн асуухад, Смолярскийг, бас Гавлик Стасекийг гэж хэлэхэд нь, дотор харлаад, үхэтхийн ойчно байх гэж бодтол, дор нь алчихсан гэж хэлээд, өөр нэг хүнийг тосож байгаад андуурсан бололтой, тэгээд тэр хоёрыг нухчихлаа гэсэн гэхлээр нь Сломка шарз хундагалаад, 

	— Май уу гэж хундага дөхүүлбээс, толгойгоо тэврээд дохилзон бөхөлзөж уй гашуу болж, охины ганц өв өмч нь гэвэл, залуу чийрэг бие л байжээ. Тэгээд тэр уй гашуугаа гагцхүү тэр биеэрээ илтгэн гаргаж байгаа үүнд биеэс нь залхуу хүрсэн халуу оргилж, банзал нь өөдөө өвдөгнөөс дээш шамраад зузаан цагаан гуя нь харагдаж байсанд Сломка хөлөө солбин гишгээд, 

	— Наадхаасаа уу. Сайн шарз шүү. Хэцүү юм тохиолдлоо доо. Одоо өнгөрчээ яая гэхэв гэхлээр нь, толгойгоо өндийгөөд хамраараа шурхийтэл хий татаад, хундагаа бариад уучихлаа.

	— Дахиад уух уу? гэхэд, 

	— Тэгье дээ гэлээ.

	— Орон дээр суу. Биед эвтэй байх вий гэхэд нь үг дагаж хүндэрхэж очоод суутал, ор нь зөөлхнөөр хотосхийгээд өглөө.

	— Яасан ичмээр юм бэ? гэж алгаа ташин, та бодоод үз л дээ... гэхэд, 

	— Юу болов? гэхлээр нь

	— Тийм юмыг хөндлөнгийн хүнээс дуулах гэж ичгүүртэйеэ. Миний нөхөр болох хүнийг хороочхоод байхад, садан төрлөөс нь хэн ч над дээр ирж, ийм ийм юм боллоо гэж хүн шиг хэлэхгүй. Миний хаа байгааг мэдэхгүй юм биш. Ийм байх гэж! гэхэд нь.

	— Чөлөө олдоогүй байж магад гэхлээр нь, 

	— Хаанаас даа! Стасекийг Германаас буцаж ирэхэд намайг элдвээр муулах чөлөө олдоод, тэр сохор номинууд үргэлж намайг унагах нүх ухаж, хов жив зөөдөг байж, Стефка ийм, Стефка тийм гэж элдэвлэдэг сэн. Ашгаа л боддог улс! Та ч гэж дээ хэмээн маажаад авсан нь, бас л амин хувиа боддог. Тэрүүндээ сүрхий дээ гэхлээр нь, 

	— Би яасан бэ? гэж уухилбаас, 

	— Яаснаа мэдэхгүй байна уу! гээд, төдхөн инээмсэглэхэд нь уйлж улайсан, хавдчихсан нүүр нь өнгө орлоо. Тэгээд, 

	— Та өнөөх оймсоо надад үзүүл дээ. Оршуулах ёслолд өмсөөд очиж, Стасекийн эгчид үзүүлэхэд минь, атаархаж унан алдах байх. Надад их зан гаргахаа байг, ихэрхүү хог... гэлээ.

	 

	— Тантай сайхан бүждэг байна шүү.

	— Та юутай эелдэг хүн бэ.

	— Хаанаас даа.

	— Яав та?

	— Нээрэн. Би хүмүүжлээр барагтайхан байх аа.

	— Тийм үү? Би түүнийг ажсангүй. Энэ танго бүжиг мөн сайхан аа! Дайны өмнөх цаг санагдаад явчихлаа. Би андуураагүй бол та Андшейтай хамт сууж байсан биз?

	— Байсаан.

	— Нөхөр тэнь үү?

	— Нөхөр минь ээ.

	— Тэгээд таныгаа орхичхоод явчхаж уу?

	— Яах вэ, би ямар охин хүн биш.

	— Тийм дээ. Намайг огт таныг танихгүй мөртөө танд баахан уур хүрснийг минь ажив уу?

	— Надад уу?

	— Андшей гуай бидэнтэй хамт байна гэж амласан юм сан.

	— Тэр тэгж болох хүн.

	— Бодвол, түүнтэй хэлэлцэх юм нэлээн байсан байх! За, тэр ч яах вэ. Эзгүйгээр нь хүнийг хэлээд яах вэ. Тэгснээс, харин та надад өөрийнхөө тухай нэг сонин юм хэлж өгнө үү?

	— Юунаасаа?

	— Өөрөө л мэд.

	— Авгай таны ширээний дэргэд сууж байгаа тэр залуу, чухам хэн гэдэг бэ?

	— Тележынски Фред.

	— Танихгүй нэр болоод учир тодорхойгүй байна.

	— Гүн хүн.

	— Тэгээд л болох нь тэр үү?

	— Ээ тэнгэр, одоо цагт тэр мэдээ ахдаж байгаа юм биш үү?

	— Бар, буфетийн тэртээ суудаг тэр хүүхний садан биш үү?

	— Розбицки Крысийн үү?

	— Розбицки овогтой хүүхэн юм уу?

	— Та мэдээгүй байсан уу? Уучлаарай, та надад өөрийнхөө тухай яримаар байсан биш бил үү?

	— Би ярьж байгаа юм биш үү?

	— Нээрээ юу?

	— Тийм ээ!

	— Та, нээрээ л хэлж шүү гэж зовниж байна.

	— Юуны учир?

	— Хүмүүжил муутай гэсэн тухайгаа.

	— Үнэн юм шүү дээ, авгайтан.

	— Та чиг залхуутай хүн байна шүү. Та намайг бүжиг хийе гэж урихдаа, Тележынскийн садан төрлийг мэдэх гэсэн хэрэг үү?

	— Розбицки авхайн тухай л мэдэх гэсэн юм даа.

	— Тэр тухай та арай л оносонгүй дээ.

	— Хэцүү дээ. Авгайтан надад хилэгнэж байна уу?

	— Би танаас нэг юм асуух гэсэн юм.

	— За, тэг л дээ.

	— Та архи их уусан уу?

	— Их уусаан. Тэр гэм болохгүй.

	— Гэм болохгүй? Хай даа.

	— Тэр юу гэсэн үг вэ?

	— Тийм байсан л, архи дэндүү ууснаас боллоо гэж бодоод, бүжиг би тасалдуулахгүй байсан юм.

	— Уухай

	— Тэгээд?

	— Тэгээд тэр танго бүжим аятайхан байсан биз, тийм ээ?

	— Миний бодлоор санаанд нэлээд хатангатан ормоор...

	— Та намайг нөхөртэйгөө танилцуулбал яана?

	 

	Варшавын бослогын дараа эндэх л хотын эмнэлэгт ажиллаж байсан залуу эмч Дроздовски, урлагийг тэтгээч Крайевскийн цээжээ уудлан ярьж байгааг тэсвэрлэн инээмсэглэж сонсов. Тэгээд нэгэн завсарт нь өгүүлсэн нь:

	— Үгүй дээ, эрхэм урлаг тэтгээч гуай, тэр цөм сонсоход сайхан мэт боловч, үзэл суртлын хувьд надад олдох юм алга аа гэхэд нь, Крайевскийн зэвүү нь хүрч, 

	— Олдох юм алга гэж юу гэсэн үг вэ? Энэ тухайд ер таарахгүй үг гэж бодох байна хэмээвээс хариу өгүүлрүүн:

	— Тухай бүрд нийцэж байгаа санагдах юм. Та хэлэхдээ, Лондон, Англи саксын ертөнц, Өрнөд дахин, христосын ёсны иргэншил, үнэнхүү ардын эрх хамгаалах ёс... гэж байна хэмээвээс, Крайевски, 

	— Та бодоод үз л дээ, олдохгүй гэж юу гэсэн үг вэ? Миний тэр бол, урт наст, мөнхийн үнэ цайтай юм гэхлээр нь, 

	— Дэмий үг ээ, урлаг тэтгээч гуай минь. Өрнө дахинд эрхэм танаа мөн ийм л юм тунхаглаж гарна шүү дээ гэхэд нь, 

	— Ээ, тийм биш, огт тийм биш. Биш учраас би хэлж байгаа хүн гэхлээр нь, 

	— Тэгсэн чиг мөн л аанай, урт наст үнэн гэж гарна шүү дээ гэхэд нь, 

	— Үүнд нэг л үнэн учир байх ёстой гэвээс, 

	— Ямар үнэн учир, тэр бүх будилаан төөрөлдөөнд байх гэж та эрэлхийлж байгаа юм бэ? Юунд хэрэгтэй юм бэ?

	— Эрхэм минь ээ, хүн ер нэг юманд итгэн сүсэлж явах ёстой юм шүү гэлээ.

	— Толгой эргүүлэх үг байна. Хоосон үг ёстой юм гэж юу гэсэн үг вэ? Юундаа хэрэгтэй юм бэ? Үнэн хэмээгч юмыг хоёр ч удаа олж сонслоо. Тэгээд ханах минь тэр. Дахиад тийм юмны хэрэг надад алга! Хуруугаа нэг шалзалчихсан хүн дахин шалзлахыг хүсэхгүй биз. Ханаагүй улс бол, Яах вэ тэгж л байг. Урлаг тэтгээч гуай, цөмөөрөө л дэмийрдэг юм байна даа. Эзэрхэг засгийнхан худлаа хэлж байсан даг, германы түрэмгийлэх үес нууц байгаа гэж худлаа хэлж байсан. Одоо ондоо байдалтай болгох гэж бас л худлаа хэлж төөрөгдүүлж байна. Энэ бүхнийг бөөнөөр нь авч үзвэл, цөм худлаа. Хүн бүр юуг эрхэмлэж байна гэвэл, эрх тушаал олж авах гэдгийн хойноос л улаан зүтгэж байгаа хэрэг. Үг, лоозон, үзэл санаа гэх мэтчилэн нь гэвэл үү? Түүний учир ухааныг бид мэддэг болсоон.

	Тэр завсар өнөөх хонгор шар хүүхэн, томоотой байдал төлөв бүхий эмчийг их л бахархан, бараандуу өнгөтэй болсон нүдээ том болгон харж суулаа. Архинд хөлчисхийсэн тэр эмчийн хөөрхөн бөндгөр толгой нь өтгөн хар үстэй, тэр нь гялалзаад гялгар дуулга өмсөөстэй юм шиг байна. Эрүү шанаа нь сүрхий зузаан бор арьстай, гарын царвуу нь харлан үзэгдэгч сүрхий үстэйн байдал нь орчин үеийн эр хүн ийм л байх учиртай даа гэх сэтгэл төрүүлж, үг тутам нь хэлсэн бүхэн нь биеэр нь батлагдаж байгаа юм шиг ажээ.

	Тэр нөхөр хоршооны нэгэн нь бөгөөд үг яриа сонирхолгүй жаал охин шиг шулганаж байгаа Левицка Ханкийг харна. Крайевскийн байдал чилж ядарсан дүр үзүүлж, зузаан эвэр хүрээтэй шилээ аваад, алчуураар яаралгүйхэн арчиж байхдаа хараа муудсан хүний бүлтгэр нүдээр харж суув.

	Дроздовски, өрөвдөх байдлаа далдлан чадалгүй түүний зүг өгүүлрүүн:

	— Урлаг тэтгэгч гуай, учир байдал тийм байна шүү. Түүнийг тухалж сайн мэдүүштэй. Энэ дайнаас хойш элдэв үнэн гэгч эцэс болж, бидний үзэж өнгөрүүлсэн юм хэтэрхий их болчихжээ. Нүд хуурдаг улс, одоо гайхуулдаг юмныхаа учрыг үзүүлжээ. Аргалж мэхэлж ашиг олдог ёс зүйл дуусжээ гэхэд нь, Крайевски, нүднийхээ шилийг арчиж л суунгаа, 

	— Тэгвэл, таны бодлоор яалтай болоод байна? гэхэд нь, 

	— Яах аргагүй их юм хийх учиртай. Хүний амь нас үлдээд байна шүү дээ гэхлээр нь

	— Тийм бий! Амин төгөлдөр хөдөлгөөн хүч ихтэй, өнөөх гэдэг нь бас байж байгаа юм билээ дээ? гэхэд нь, 

	— Байлаа гээд яах нь вэ? Элдэв тэр томьёо, нэмэлт зүүлт үг, хоосон сул үггүй хэлж болно шүү дээ. Чухамдаа ямар ч утга учир үгүй дэмий амь нас гэдэг нь тэр байхгүй юу гэхлээр, 

	— Гэв чиг? гэлээ

	— Яах вэ? Ямар нэг юмыг учир утгагүй юм гэж нотлох юм бол, даруй утга учиртай үг болно шүү дээ гэсэнд өнөөх хонгор шар хүүхэн, 

	— Мөн чиг оновчтой сайхан хэлжээ, та! гэж дуугарваас, урлаг тэтгээч өнөөх хүн, шилээ ширүүхэн зүүгээд, 

	— Би эрхэм танд түүний учрыг хэлж өгнө гээд хуруугаараа ширээ тоншсонд өнөөх эмч инээд алдаж, 

	— Юм үгүйсгэдэг ёс гэх нь үү? хэмээвээс, 

	— Түүнээс ч хэцүү юм бий. Мөхөн сөнөх гэсэн ЮМ болно. Мөн, мөн, эрхэм та инээгээд яана. Тэр зүйл бол, өвчин хавчин биш, шууд хэлбэл мөхөн сөнөх гэсэн үг хэмээвээс, өнөө шар хүүхэн татгалзаж, 

	— Урлаг тэтгэгч гуай, даан ч дээ! гэвээс, Крайевски тачаадан хөдөлж, 

	— Мөхөн сөнөх, мөхөн сөнөх гэсэн үг гэж хэлэхдээ цээж биеэ ширээн дээр бөхийн, тэр хөдөлгөөнөөрөө нэгэнт таслан хэлсэн үгийнхээ няцалтгүй бөгөөд үнэнийг улам ч тодотгох гэсэн дүрэм үзүүлбээс, Дрозовски, түүнээ огт ойшоон дагасангүй.

	— Урлагийг тэтгэгч гуай, би одоохон дээрээ нас нөгчих хараахан болоогүй байна, яая гэх вэ. Эрүүл ухааныг алдахгүй, орчин тойрны юмыг өнгөт саравчаар харахгүй, байгаа үнэн байдлаар нь үзэж, тэр байдлаас нь өөртөө зохистой дүгнэлт хийхийг хүсдэг хүн дээ гэхэд нь, урлагийг тэтгээч тэр хүн, 

	— Тийм дүгнэлт ямар болдгийг би ухаарч байна аа гэж гүнгэнэсхийхэд нь, 

	— Тун шулуун дүгнэлт ээ. Би эс эндүүрвэл, урлагийг тэтгэгч гуай, та бол католик шашинтан хүн байх аа? гэхэд нь, 

	— Тийм ээ, гэлээ.

	— За, зүйтэй! Эрхмийн бие үхээд, чухам тэнгэрийн оронд буюу тамын оронд алинд нь очих хуваарьтай гэж бодож байна? гэхэд нь урлагийг тэтгэгч нь шилээ засаад, 

	— Эрхмийн бие, юмыг тэгж ахин бүдүүвчлээд яах вэ? Бидэн чинь дундад эртний үеийн хүн биш шүү дээ. Үнэнээ хэлэхэд, эрхэм дээд үнэн шударгын ёс бий гэж итгэж явдаг аа гэхлээр нь, 

	— Би тэгдэггүй. Тэр юманд миний мэдэх юм юу ч байхгүйн дээр нэн учиртай нь гэвэл, тэр ямар ч байсан, надад огт хамаагүй. Түүний нэгэн адил эндэх элдэв үзэл суртал гэдэг нь надад мөн огт хамаагүй. Энэ насаа аятайхан өнгөрүүлэх юм сан гэж л хүсдэг. Тэгээд, ер бидний булаалдаж байгаа юм юу вэ, урлагийг тэтгээч гуай? Эндээ гэж хэлэхэд, миний саяын хэлдэг л биз гэхлээр нь цаадах нь хариулж хараахан завдаагүй байтал, ширээ рүү нь Котович хүрч ирсэн тул, суудал тавьж өглөө. Тэр нь сайхан магнайнхаа хөлсийг ёх гэж арчин суугаад, — Сейфферт Коханска хоёрын хөглөж байгааг бодоход, ухаан санаанд оромгүй юм, хачин юм болж байна! гээд, шилэн хундагандаа дарс хийж содтой ус холин хөөсрүүлээд, аажуухнаар ууж эхэлбэл, цөм тэр үгэнд нь сонирхон, түүний зүг бөхийцгөөн, 

	— Юу болов? Зодолдчихов уу? хэмээвээс, 

	— Үгүй, зодолдсон бол яах вэ, хэтрүүлчихсэн л юм болно биз. Их сонин юм болсон шүү. Сейфферт нь эхээс гарсан байдлаар, нүв нүцгэн, нөгөөдөх нь үдшийн шөнийн хувцастай... гэхэд нь Левицка Ханка цэнхэр гэнэн нүдээ дүрлийлгэн, 

	— Нүцгэн гэж юу гэсэн үг вэ? Ямар ухаантай юм хэлэх гэсэн юм бэ, та? гэхлээр нь Котович инээгээд, 

	— Нүцгэн л гэж хэлэх гэсэн юм даа. Ямар чиг далдын утга учиргүй, шалдан нүцгэн байсныг хэлж байна. Сонин үзэгдэл болсон доо! Баахан унжруу бөгөөд зовмоор үзэгдэл болсон боловч, хармаар юм байсан даа бүгдийн дур булааж байгаа хэрэг үү? гэхлээр нь юу ч гэхэд нь Левица Ханка дахин эргэж

	— Яагаад нүцгэн байсан юм бэ? гэж асуувал, цөмөөрөө хөхрөлдөцгөөсөнд Левицка зэвүүрхсэн царай гаргаад, 

	— Инээцгээдэг тэнь юу вэ? Би тийм дэмий юм хэлсэн гэж үү? Муухай улс аа тануус. Дарга аа, намайг юунд эднүүс ингэж шоолж байгаа юм бэ? гэж Котовичаас асуусанд, 

	— Та их сайхан хүн, амьтан бүгдийн дур булаасан болохоор тэгж байхгүй юу?

	— Нээрээ юү? Үгүй, эднүүс намайг элэглэн инээхээс биш, огт тэгж боддоггүй дэг ээ... гэхлээр нь хонгор шар хүүхэн дэргэд нь сууж байгаа хүний зүг налсхийн, 

	— Наадахынхаа аашилж байгааг та хар л даа гэсэнд, Дроздовски, 

	— Өөрт нь л аятайхан бол, тэгж байг л даа гэхлээр нь, 

	— Таны санаанд сайхан санагдаж байна уу? 

	Амьтан хариулсангүй, гагцхүү сандлаа ойртуулан шахаж суусанд, тамхины бохь, архи холилдсон халуун амьсгал нь хүзүүнд нь туссанд, 

	— Та хичээж бай гэж шивнэв л, 

	— Бусдын боддог шиг, таныг үзэж байна уу? гэхлээр нь, 

	— Үгүй гэлээ.

	— Тэгээд? гэхэд нь, 

	— Та ирэх долоо хоногт нээрээ явах гэж байна уу? хэмээвээс, 

	— Тэгнэ ээ гэлээ.

	— Эмнэлгээ орхиод явах нь уу?

	— Тэгэх л болно доо. Энд ерөөс надад хийх юмгүй боллоо.

	— Хаа хүрэх санаатай вэ?

	— Өрнө зүг Доод Слёнкс, Вроцлав, Легница. Чухам хаа хүрэхийгээ тухайд нь шийднэ ээ. Одоо яг цаг нь таарлаа. Хөл үймээн, нутаг ус эзэнгүй энэхэн үед юу л хүссэндээ хүрч болно.

	— Би танд атаархаж байна

	Хөлийг нь хоёр өвдгөөрөө чангахан хавчаад, 

	— Түүнийг арилгаж болно гэхлээр нь, 

	— Тэгж үзэж байна уу? гэсэнд, 

	— Баттай гэлээ.

	— Нөхрөө би яана? гэхлээр, 

	— Нөхөр гэж үү? Чухам амьд үгүй хоёр нь мэдэгдэхгүй байхад уу? гэв.

	— Та тэгж битгий хэл л дээ гэхлээр

	— Амьд гэж үзвэл, чухам хэзээ буцаж ирэх вэ? Буцаж ирэх ч юм бол уу даа? гэлээ.

	Тэр завсар Котович, Крайевскийн дэргэд сууваас, урлагийг тэтгээчин нь, 

	— За юутай байна та? Байна уу, өнөөх чинь? гэлээ.

	Котович гараа өргөнөөр дэлгээд, 

	— Сандарч байна. Чухамлавал, ес хагаст мөнгө бэлэн болох юм сан. Та намайг худлаа хэлдэггүй гэж мэднэ шүү дээ. Нэгэнт цаг тогтоосон бол, газар тэнгэр нийлж байсан чиг хамаагүй... гэхэд нь, 

	— Одоохон дээрээ нийлээгүй шиг байна гэхэд дахин гараа дэлгэж, 

	— Дээдийн хүчин! Маргааш үдийн өмнө биеэрээ бэлэн мөнгө авчирч өгнө. Баттай гэтэл, хажуугаар нь ширээнийхээ зүг чиглэн Хелмицкийг дагуулан инээмсэглэн яваа Станиечовын өнгөрөн гарахад Котович сандлаасаа өндийн босож, гүнээ мэхийн ёслоод

	— Манай хошуучийн авгай ямар хүн дагуулж ирснийг та харав уу? гэхэд нь

	— Хурандаагийн авгай гэж хэлээч хэмээн засвар оруулж, Станиевич чинь, Андерсийн хурандаа шүү гэвээс, 

	— Тийм юм гэж үү? Би мэдсэнгүй. Ганцаараа энд байгаа юу? гэхэд нь, 

	— Үгүй, Пуциатыцкийнхэнтэй энд хүрч ирсэн гэхлээр нь, 

	— Аяа хөөрхий! Дандаа дээгүүр томчуултай! гээд, ар тийшээ томоотойхноор эргэж харваас, Каси гуай, нөхдөдөө Хелмицкийг танилцуулж байв.

	Ханска Лили яг арвын өмнө хүрч ирээд, бар дундуур хурдлан гараад замдаа Крысинын зүг инээмсэглэн өнгөрч, буфетийн цаадах хонгилд далд оров. Удалгүй хойноос нь Крыстина бас гараад өглөө. Лили тэр үед зуны биеийн тамирчны цув өмссөнөө тайлж байснаа Крыстиныг

	— Хонгор минь, сайн байна уу чи? Ажил их үү? гэлээ.

	— Муу байсаан. Чамайг ирэхгүй гэж зовж байлаа гэхэд нь, 

	— Чиний санаанд орохгүй байна. Би гэдэг чинь нойртоо дарагдчихлаа. Үд өнгөртөл ингэж унтчих гэж, балтгар хав шиг. Нүүр минь хавдчихаагүй биз? гэхэд нь, 

	— Зүв зүгээр байна. Царай чинь жигтэйхэн сайхан гэвээс, Лили цүнхнээсээ сам гаргаад, хөвүүн хүнийх шиг бужгар бөгөөд өтгөн хар үсээ самнавал, Крыстина, 

	— Хонгор минь ээ... гэсэнд, 

	— За юу гэлээ.

	— Өнөөдөр арван нэгд яваад өгвөл, чи намайг их загнах уу?

	— Яаж байгаа чинь тэр вэ? Хагас сайнд уу? Яаж байгаа чинь тэр вэ? Өвдөв үү?

	— Үгүй

	Лили ажин хараад, 

	— Тэгээд юу болж байгаа нь тэр вэ? гэж асуув.

	— Юу ч болоогүй. Эртхэн шиг харих санаатай.

	— Ээ дээ, Крыстина минь

	— Яагаа вэ?

	— Үнэнээ хэл дээ

	— Юугаа хэлэх вэ?

	— Хар хүүтэй болчхов уу? гэхлээр нь хацрыг нь үнсэн тэврээд, 

	— Лили минь, яасан цэцэн хүн бэ, чи минь! гэлээ.

	— Хар хүү байгаа биз цаана чинь

	— Магад аа

	— Царай байдал зүгээр юм уу?

	— Хачин инээдтэй. Биеэ сүрхий хүн гэдэг.

	— Тэр ч яах вэ. Байдал төрх нь зүгээр үү?

	— Санаа бүү зов. Би түүнд сэтгэлтэй болохгүй.

	— За тийм л байг даа. Хэн юм бэ, тэгээд. Би түүнийг таних уу?

	— Арай ч үгүй бол уу.

	— Үгүй гэж үү. Хэн юм бол доо? Крыстина минь, хэлээд өгөөч дөө, мэдэх гэж үхэж байна аа, би чинь. Нэр нь хэн гэдэг юм бэ?

	— Нэрийг нь мэдэхгүй.

	Лили нүдээ том болгон гайхаж, 

	— Яагаад мэддэггүй юм бэ? гэлээ.

	— Яах вэ, мэдээгүй л байна, 

	— Нэрийг нь мэдэхгүй гэж үү дээ?

	— Нээрэн. Нэрээр нь би яах вэ? Хэрэг нь ч юу вэ? За, тэгээд та ирэв үү? Хариуд нь чамд ирэх хагас сайнд сууж өгнө гэхлээр нь, Лили, ооныхоо сав уудалж, 

	— За, явбал яв л даа! Галзуу хүүхэн юм даа чи. Наад өвгөн маань, чөлөө олгох юм биз дээ? гэхэд.

	— Олгохгүй гээд үзэг л дээ. Пөөх, тэгвэл нь үү? Чи хүнд ер үг алдаж болохгүй шүү гээд, танхимдаа эгж орвол дор нь олон хүлээж ядсан улс овооролдож, тэднийг үйлчлэх зуураа бас Хелмицкийг эрэх зав оллоо. Ширээ өрсөн газар үзэгдсэнгүй. Их танхимаас хөгжмийн чимээгүй. Хаашаа алга болчхов? Баахан гайхтал, Пуциатыцкийнхний ширээнээ, буфет тийш араараа харан сууж байсан ажээ. Фредтэй ярьж байсан юм байж гэв.

	 

	Германы түрэмгийлэн эзлэх үес Бейхерт дан ганц л Лондонгийнхантай харилцаж байсан юм байжээ. Тэгээд, ямар намыг түшвэл нэн ашигтай болохыг сайн мэдэж хараахан чадаагүй тул, Ардын эрхт намынхны хүн болоод байжээ. Свиенцкитэй сайн байсан тул, өдгөө хүртэл хотын хороонд бат суурьтай аятайхан байгаа боловч, шинэ ерөнхийлөгч даргатай болох үед чухам ямар болж ирэхийг урьтан баттай мэдэхгүй болоод Польшийн Ажилчны Намынхан лугаа дотно харилцаатай болохыг нэгэн үеэс оролддог боллоо. Тэгээд, нэгэн ширээнд зэрэгцэн суусан Подгурскийг сайн танихгүй байлаа. Тэр нь бусдын нэгэн адил архи нэлээд уувч, огт олон үгтэй болж, ам задарч өгөхгүй, үг дуугүй суух бөгөөд, Вейхерт түүнтэй үг яриа үүсгэх гэж хэд хэдэн удаа оролдовч, ам задлах дургүйд нь мухардав.

	Вейхерт угаасаа хүнд муу санадаггүй боловч, Подгурскийг ямар нэгэн өөлөх сануулах юмтай биш биз гэж өөрийн эрхгүй бодсоноо, хаанаас даа гэж, хэдий тийм юм бодохоо байя гэвч, дотор аятайхан байсан нь нэг л биш болчихлоо. Тэгээд, тэр элдэв юм болсон сэтгэлээ ариутган зайлах гэж ээлж дугараанаас гадуур бас архи оочлоо. Гэхэд нь Варшавын «Бристол» зочид буудлын «ганган» Йозио хундагыг нь дахиад дүүргээд өглөө.

	Танхимын олон улам улам эрх таваараа чөлөөтэй болж, ялангуяа угсраа ширээний хоёр үзүүрт шуугилдан дуу чимээ их болж, өндөр дуугаар инээцгээн, гараараа арваганалдан дохицгоох нь ширүүсэж, архинд ам хэл задарч эхэллээ.

	Древновски, царай улаан, үс сагсайн, зэрэгцээ суусан хүнтэйгээ дотно болохын тэмдэг бүхий хундага солилцон уух ёс гүйцэтгээд, тэр хүн нь хэн бэ гэвэл, Биалыд буй цементийн үйлдвэрийн газрын зөвлөлийн нарийн бичгийн дарга, залуу ажилчин Матусиак байжээ. Древновски, түүний зүг архинд халсан хүний заншлаар налан, чин санаанаасаа

	— Дүү минь, би чинь хэцүүхэн амьдралтай байсан хүн дээ. Чи бас л тийм байсан биз дээ? гэж асуув.

	— Хай! Тэр гэм болохгүй. Би одоо чадалтай мэдэлтэй боллоо гэж гүнгэнэхэд, 

	— За, тэр дээ. Би ч мөн чадалтай мэдэлтэй болсон дог. Урдын муу одоо гүйцээд, манай мандах ээлж ирлээ. Бид одоо юмны орой дээр гарлаа гэхлээр нь, Матусиак, өтгөн бараан хөмсөг дороосоо өөдөөс нь хараад, 

	— Ээ дээ, ээ дээ! Хийх юм мөн ч их байна даа гэлээ.

	— Хий л дээ!

	— Чи Гавлик Стасекийг таньдаг байсан уу? гэлээ.

	— Гавлик? Ямар хүн юм бэ?

	— Нөхөр маань

	— Тэгээд яагаа вэ?

	— Өнөөдөр буудуулан үрэгдчихлээ.

	— Битгий санаа зов. Тэртэй тэргүй бид дийлж шүү дээ. Чи дарга болно, үзээрэй гээд, Пенионжекийн зүг эргэж, далыг нь алгадаад, 

	— Пенионжек минь... гэлээ.

	Тэр Пенионжек ширээний ард чив чимээгүй, аль болохоор газар бага эзлэх гэсэн юм шиг атирасхийгээд сууж байсан байв.

	— Пенионжек, энэ хөвүүн дарга болох хүн шүү, чи үзээрэй. Би бас дарга болно. Чи мөн тэргүүн дарга болно. За, тэргүүн дарга хаа очих вэ? гэж Пенионжекийн зүг өгүүлбээс, тэр сэтгүүлч, анигар нүдээ аньс аньс хийж, ширээн доогуур хөл гараараа биеэ чангаруулан хөөргөх гэсэн бололтой, арваганан хөдөлгөж байсанд, 

	— Тэргүүн дарга аа, томоотой суу. Хаа очих гэж байна? гэхэд нь, 

	— Хаа ч очихгүй. Үг хэлнэ гэлээ.

	Свиенцки, сандлаа хойш нь болгоод хошууч Вроны араас хоёр хүний тэртээ сууж байгаа Павлицкид:

	— Сонины эрхлэгч гуай гэхлээр нь Павлицки, түүний учир тодорхой дохиог ухааравч, баахан шийдэж ядан, 

	— Яадаг билээ гэсэнд, Свиенцки толгой дохиод, 

	— Одоо зогсоогоор. Яг цаг нь боллоо хэмээвээс, Врона сонирхож, 

	— Юу вэ? гэвэл, 

	— Онц юмгүй гэж Свиенцкийн хариултал, Пенионжек, нэг талаасаа халчихсан Древновскиор түшүүлэн өндийж босоод, хүч их гаргаж өндийсөндөө дэргэд нь мундаг биетэй Павлицкийн хүрээд ирснийг ажсангүй. Павлицки, Древновскийн зүг, 

	— Надад зай тавь гээд бөхийгөөд орхисонд

	— За, тэгье... гээд дороо зайлаад өглөө.

	Тэгэхлээр нь Павлицки, Пенионжекийг сугадаад, юу болсныг Пенионжект мэдэхийн зав өгөлгүй, дор нь танхимаас аваад гарчихсан хойно, хонгилд сая эсэргүүцэх гэтэл нь Павликовски тэрүүнд биеэ барьж, зовохоо байж, хөгшин Юргелюшкийг жорлонгийн хаалга нээж завдасхийтэл, хаалгыг нь мөрөөрөө түлхэн нээгээд, аалз шиг арваганан буй Пенионжекийг түлхэн оруулаад, хойноос нь ортол, хөгшин яаран хаалгыг нь хаагаад, өнөөх сандлынхаа тэнд очиж, углаа цамц нэхэх гэж байтал, жорлонгийн тасалгаа дотроос хачин чимээ гарч, тас няс хийтэл чанга чанга алгадах чимээ гарч, нарийхан гэгчийн хоолойгоор часхийх дуу дагалдан дуулдаж, дараагаар нь хөндлөн өрөөний нэг хаалга тас хийх анир гараад, удалгүй Павлицкийн том гэгчийн улаан царай нь хаалган цаанаас цухуйж.

	— Авгай, саван алчуур өгнө үү? гэлээ.

	Яаран өнөөх юмыг нь өгтөл, Павлицки пиджакийнхаа ханцуй шамласхийгээд, гараа алгыг угаагаад, алчуураар сайтар арчаад, толинд биеэ харж, хажуу тийшээ болчихсон зангиагаа засаад, үсээ илтэл, Юргелюшка дундаа өрөө бүхий тэр жорлонгийн дотор ажин харахад нөгөө хүн нь огт үзэгдэхгүй, дундаа өрөөтэй тэр жорлонд ер чимээ анир гарахгүй болчихжээ. Павлицки биеэ дахин толинд нэг хараад, пиджакаа засан, царай нь их хангалуун шинж бүхий болж, 

	— Одоо боллоо. Та энд үйлчилдэг үү, эмээ? гэв.

	— Тийм ээ, би үйлчилдэг.

	— За болох нь тэр. Саяын тэр мондийг хүн орж ирээд гаргачихгүйг та сайн харж байгаарай.

	— За, тэгье за, 

	— Битгий мартаарай гээд, хармаанаасаа мөнгө гаргах гэж нэг үрчгэр зуутыг гаргаад эмгэнд өгвөөс, Юргелюшка мэхийн тал өгч, 

	— Эрхэм сайд таны заяа чинь дэлгэр гэлээ.

	Тэр завсар Матусиак царай зэвийж, эрүүгээ тулаад сууж байв. Пенионжекийг алга болчихсон хойно уг хэвийн байдалдаа ороод, Матусиакийн мөрд гараараа хүрч, 

	— Дүү минь, юунд гонсойв? Ядуу зүдүүгийн эцэс болсон шүү дээ. Бид одоо юмны орой дээр гарсан шүү гэхэд нь, Матусиак гарыг нь мөрөөсөө мултлаад.

	— Цаашаа бай гэлээ.

	Древновски тэнэгдүүгээр инээж, 

	— Казек минь, архинаасаа уу... гэтэл, 

	— Цаашаа бай. Намалдаглачихна шүү; Цаашаа бол! гээд, зодох гэсэн юм шиг ухасхийн бостол, Древновский царай зэвхий болж, Матусиакийн дэргэд суугсад түүнийгээ тайтгаруулан, 

	— Казек, биеэ барь! Битгий шившиг тарь гэцгээв.

	— Та нар намайг согтоод агсан тавих нь гэж бодов уу? гэхэд нь, 

	— Согтоогүй. Учир мэдэхгүй хүнийг ч оролдоод, яах нь вэ? гэсэнд үгийг нь дагаж, лүсхийтэл суугаад, толгойгоо ширээн дээр бөхийн ажил их хийсэн бараан өнгөтэй гараараа шанаагаа тулбаас, дэргэдэх нэг нөхөр нь, 

	— Казек! гэж татаад үзвээс, далаа хавчаад, толгойгоо бүр доош нь даран, цорхиртлоо уйлж гарсанд, 

	— Казек минь, яав даа чи минь? гэхэд, 

	— Яах юу байх вэ? Яагаа ч үгүй... гэлээ.

	Павлицки, суудалдаа буцах замдаа Свиенцкийн дэргэд очиж, 

	— Сайд гуай, учрыг нь оллоо гэхэд, Свиенцки эргэж харалгүй, тэр сонины эрхлэгчийн гарыг дотночлон атгаад, 

	— Яасан сайн юм бэ, ачийг тань би мартахгүй гэлээ.

	Тэгэхлээр нь суудалдаа эргэж суух үес Павлицкийн санаанд Варшава дахь сонины эрхлэгчийн өрөөний байдал нүдэнд нь үзэгдээд орхих шиг болж, энэ муу Пенионжек ч гэсэн бас хүнд хэрэг болдог юм байж дээ гэж санаанд нь орлоо.

	Тэр хооронд Вехерт Подгурскитэй нэг харилцаад үзэх гэж, түүний зүг нэн найрсгаар хараад 

	— Таны бие одоо найр зугаанд арай таармаар байгаа биш үү? гэсэнд, 

	— Ядарч байна гэж хариу хэлсэнд, тэр нэгэн өчүүхэн сэдвийг тосон өлгөж, 

	— Би бас ядарч байна. Өнөөдөр онц их ажилтай өдөр оногдлоо. Свиенцкийн мордохтой холбогдсон ажил гарлаа. Гэвч, ингэж цуглаж байгаа маань бас нэг ёсны сэв хийж байгаа юм даа. Миний санаанаас гардаггүй юм. Дайны үед... гэтэл, Подгурски, юу гэж хэлж байгааг нь ухаарах гэж огт оролдсонгүй. Дотор нэг хачин санагдаж байгаагаа хэдэн удаа даран давж, ширээ тойрон суугч олны нэгэн адил болох гэж ядаад, Коссецкийн тухай Шукаас сонссоноо санах бүр нэг жигтэй болж, Коссецкийг өөрийг нь ч нэг их юм болгоогүй нь, аж төрөх байдлаас гоомой болмоор юм сүүлийн хэдэн жилд өдий төдийг үзэж өнгөрүүлсэн үүнд, олон зүйлийн үнэн гэж байсан юмнаас аж амьдрал гэдэг нь өнгөлөн чимсэн юмыг нь хайр найргүй хуу татаж, хиймэл будмал оог нь ховх арчиж, голдоо ялзран өмхийрсний үнэр, өмхий санхайг илчилдэг ажээ. Хүнийг ч хуурдгаа үзүүлнэ дээ. Цөмөөрөө, юу ч тоохгүй нэг нь ч гэсэн, ёроолгүй нэг гулдралд түлхүүлж унаад, галав юүлж, үлдсэн бүгдийг агшин бүр учрыг нь олж байгаад, хүн, хүслээрээ ч биш, сүр бадруулснаараа ч биш, өөрийнхөө чухам үнэн бөгөөд юугаар ч нуун далдлаагүй араншин дагуугаа л юу болохыгоо үзнэ. Тэгээд, тэр бэрх шалгалтын цаг өнгөрсхийсэн байх гэж олон удаа бодож явлаа. Гэвч тийм биш ажээ. Амар амарлингуй бойждог нь юу ч эцэс болгон тасалдаггүй, юуг ч төгсгөл болгодоггүй ажээ. Чимээ нь намдаж байгаа үхэр бууны дуунд айж эмээхээс холдсон өдөр, бөмбөг нирхийн дэлбэрч, гал түймрийн гэрэл гэгээ нь харанхуйг гийгүүлдэг шөнөөс ангижирч, үхсэн амьдын хүсэл хангасан тэр хавар, хүн төрөлхтөн, үхэм өвчтэй, үхэм ядарсан шиг болж, Европт цус урсаагүй газар тохмын чинээ ч байхгүй. Хэдэн сая хүн алуулсан. Энхжиж дээ. Сэтгэл санааг нь махруулж амьд үлдээсэн хүний хувь зохиолыг бодвол аймшигтайгаар үхсэн нь харин ч шулуун юм шиг ажээ. Нухуулчихсан муухай гэмтнүүд, тэдний гарт зовсон амьтны сэтгэл санаанд амьд оршин, дайснаа дарж дархан цол мандуулсан нь юуны дээгүүр мандаж байна гэвэл, эвдэрхий хот балгас, авс хуурцаг, хүний эрхэм чанарыг дарлан доромжилсон байдал, амьд явахын төлөө юунаас ч буцахгүй, айж цочсон, хэнэгээ барсан, ёс алдсан муу оодойн арзганаж барзганаж байгаагийн дээгүүр мандаж байгаа юм биз дээ... Тэр бол энэ ертөнцийн тухай ганц бөгөөд онцгой үнэн хараахан бус гэдгийг бас мэдэж байна. Сүүлийн хэдэн жилийн туршлагаар үзэхэд, өчнөөн төчнөөн хүн, хүн чанараа алдаагүй бөгөөд үйл явдлаараа түүнийгээ илэрхийлсэн байна. Амь бүтэн гарсан хүн олон байна. Амьд гарсан даа гэж дотроо нүсэрлэн бодож суув. Амьд гараад, өөрийгөө мэдэж байгаа. Ганцаардаангүй байгаа. Нийлээд үлэмж хүчин ажээ. Хүн төрөлхтөн эцсийнхээ үг хараахан хэлж дуусаагүй учир, тэд үргэлж л тэмцэж яваа ажээ. Тэмцэл нь үргэлжилсээр ажээ. Гэвч чингэж бодож байхдаа, тэрхэн үес өөрийн биеэр тэр тэмцлийг нотлох итгэл бишрэл ч байхгүй, зориг хатуужил ч байхгүйгээ мэдэн, хорвоо ертөнц, амьд явах гэдэгт эргэлзэх юм үгүй ажээ. Гагцхүү өөрийнхөө биеийг ертөнцийн зүгээс шаардан буй бэрх даалгавар хохирол өнгөрүүлэхийг тэсвэрлэн чадахгүй сулхан эргэж гэнэт санаанд нь ороод, өөрийгөө гашуудан, сэтгэл чилж эргэлзэх ажээ...

	Чингэж бодож суухад нь Вейхерт үгийг минь сонсохгүй байна гэж бодоод чимээгүй болоод, «лав энэ хүн, намайг нэг л үзэхгүй хүн байна» гэж түрүүн бодож байсандаа бүр ч бат болж ирэнгүүт, ростбеф гэдэг махан хоол ч амтгүй болж, ходоодонд ч нэг эвгүй юм шиг санагдаж, «хай, тэр могой загас хэрэг ч үгүй идчихэв үү дээ» гэж бодлоо.

	Тэр хооронд Калицки Шукийн өмнө биеэ зөвтгөх санаатай байсан юм шиг, түрүүн тасалчихсаныгаа залган, нам дуугаар, 

	— Стефан аа, сонс л доо. Намайг нэлээн дээр цагаас чи таньдаг хүн. Миний аж төрөх байдал ямар байсныг чи мэдэж байгаа байх. Намайгаа чи ойлгон ухаараасай гэж хүсэх байна, гэхэд нь, 

	— Би харин чамайг ухаарч байгаа юм биш үү гэж Шука гүнгэнэсхийн дуугарахад нь, 

	— Чи аан гэж бай! Би хар багаасаа Орос улстай тулсаар ирсэн хүн дээ.

	— Хаант Орос улстай гээч.

	— Тэгээд арван зургаатайдаа шоронд орсон

	— Тэгээд яав?

	Нэг насандаа марташгүй муухай юм үзлээ.

	— Муухай юм гэж юу гэсэн үг вэ? гэж Шука унтууцав. Би анх удаа Польш шоронд орж үзсэн. Тэгээд насан эцэс болтлоо ямар улс байгааг ялгалгүй, Польшийг муухай гэж муулж явах уу? гэхэд нь Калицки толгой сэгсрэн, 

	— Тэр өөр зүйл. Хүн төрөхдөө эх нутаг улс сонгодоггүй юм шүү дээ гэлээ.

	— Тэгвэл, түүх гэдгийг хүн бас сонгож олдог юм биш дээ. Гэвч хүний амьд явдаг нь эх нутгаа ч гэсэн, түүхийг ч гэсэн өөд нь татаж явах учиртай юм шүү дээ. Үгүй, чамайг ийм болсон хүн гэж би итгэхгүй байна. Яаж байгаа чинь энэ вэ? Чи хуучин тэмцэгч хүн, нийгэм журам гэдэг их нэр, учир зүй гэдгийг чи хэрэглэж эхэлж байна... Чи ингээд маргааш юу болох хүн бэ? гэхэд нь Калицки, ширээгээ ширтэн, хуруугаараа талх нухалж суун, 

	— Маргааш уу? Их насалсан хүн чинь маргаашийг бодохоо байдаг юм шүү гэхэд нь.

	— Тэгээд л Зөвлөлт Холбоот Улс, хаант Орос улс хоёрын ялгааг мэдэхээ байчих чинь тэр үү? гэхлээр нь, 

	— Арай ч үгүй ээ. Ялгаатайг нь мэдэж байна. Төр нь өөр. Ялгаатай байгааг би буруу гэхгүй.

	— Тэгээд?

	— Тэгээд яах вэ дээ. Гэвч, Оросын эзэрхэг түрэмгий, оросын бусдын газар нутаг эзэлж авах гэдэг нь өнөөх л хэвээрээ. Үгүй, үгүй! гээд гараа сэгсрэн, чиний хэлэх үгийг би мэдэж байна, намайг танай тэр ухуулгаас хэлтрүүл. Дорно дахин хэзээ ч Дорно дахин хэвээрээ л байна. Түүнд өөрчлөлт гарахгүй. Хэдэн жил болоод ирэхэд чи мэдэх болно доо. Польш байхгүй болно. Манай эх нутаг, манай соёл боловсрол, хамаг юм үгүй болчихно доо... гээд, хоолой нь зангиран дуу чимээгүй болбоос. Шука бас нэг хэсэг дуугай болсноо, 

	— Би чамайг өрөвдөж байна. Ян минь, аж төрлөө алдчихаж дээ, чи гэж шивнэн хэлбээс, Калицки цочисхийн тэнийж, дуу хоолойгоо барьж, 

	— Тийм ч байж болно. Гэвч, миний аж төрөх минь миний хувийн зүйл. Та нар бол Польшийгоо алдаж байгаа хэрэг гэхэд нь Шука, Калицкийг хараад, амнаасаа гарч байгаа үгээ хуучин нөхрийн сэтгэлд орохгүй гэдгийг мэдэж, эрт дээр цагаас найртай сайн явсан нь ч өнгөрснийг хамт дурдах дуртгал, урьд мөн ийм зорилгын төлөө хамт тэмцэж явсан маань ч үүнд хүрээд тус болохгүй юм боллоо. Энэ хүний итгэж байсан улс амьтан нэгэнт буцаж ирэхгүй өнгөрсөн зүйл боллоо. Тэр улс эрх чөлөөний үйлст зүтгэж байсан тэр цаг аль хэдийн өнгөрч, түүх урагшаа маш их алхмаар давшсан үүнийг Калицки мэдээ ч үгүй, ухаараа ч үгүй. Тэр хүний сэтгэлд цаг үе нь хөдлөлгүй тогтчихоод, түүх гэдэг нь нэг л юм давтаж байсан шиг ухдаг боллоо гээд, юугаа хэлэх гэсэн юм бол доо? Хувьсгалд бүтэн нэг үе хүнээ зориулан өгсөн нутаг орон, одоо эрх чөлөөнийхөө төлөө аль сайн хүнийхээ цус урсгахад хүрсэнд хил хязгаараасаа зүйрлэшгүй эрхэм нэгэн юмны төлөө тулсаар ирсэн юм гэж тайлбарлах гэсэн юм уу? Энэ тухай Калицки ярих гэсэн юм бил үү? Эсвэл, эрх чөлөөг нь зөвлөлтийн цэрэг эс олгож өгвөл, Польш улс муугаа үзэх байсан гэдгийг ярих гэсэн юм бил үү? гэж бодоод, 

	— Чамтай үг булаалдан хэлэлцэхэд бэрх юм байна даа гэж хэлтэл, 

	— Надтай хэлэлцсэний ч хэрэг алга даа гэж товчхон хариулжээ.

	Тэр завсар ганцаараа болсон Вейхерт гоонь болсон сэтгэлээ гэнэт сэргээж, үг хэлье гэж шийдээд, хундага хангинуулан цохиод бослоо.

	 

	Танхимд хүн явах чимээ сонсоод Алици гуай хоолны өрөөний хаалгыг нээсхийгээд, 

	— Аа, Андшей, чи юу? гэхлээр нь шатны гишгүүр дээр түр зогсознон, 

	— Би гэж хариулбаас, 

	— Түрхэн зуур хүлээж байгаач гээд, далд орж, дорхноо мөнгө атган гарч ирэхэд нь наадах нь гайхаж, 

	— Энэ чинь юу вэ? гэхэд нь Алици царайгаа улайлган, 

	— Санахгүй байна уу? Өнөөдөр чамаас түр зээлдсэн мөнгө гэхлээр нь, 

	— Аа, тэр юм уу? Тэгээд юунд чи буцааж байгаа юм бэ? Ялимгүй юм гэж би эс хэл лүү? Наадахыгаа далд хий. Үүний тухай ярих юм алга гэхэд нь, 

	— Үгүй, үгүй! Чи энэ мөнгөө авах ёстой гэж хэлэхдээ, дуу хоолойн өнгө нь хэлснээсээ буцахгүйн шинжтэй болсон тул, 

	— За, тэгвэл яах вэ дээ гээд, тэр мөнгийг нь хармаандаа хийсэнд, Алици Андшейдаа нэг эвгүй юм хийчихсэн дээ. Гэвч тэр азгүй мөнгийг биедээ үлдээх дургүйн учрыг яаж хэлж зүрхлэх вэ дээ, гэж бодоод, нөхрөөсөө сулхнаар асуусан нь;

	— Оройн хоол идэв үү?

	— Тэглээ

	— Маргааш...

	— Маргааш юу билээ?

	— Маргааш сайн өдөр. Өдрийн хоол гэртээ идэх үү? гэхэд нь тээнэгэлзэсхийн, 

	— Тэр болтол үзье дээ. Магад ч үгүй гэвээс, 

	— Хичээж үзээч. Эцгийн дургүйг хүргэхгүй юм сан. Чамтай ер нь дайралдахад хэцүү болжээ дээ гэвээс, биеэ баалсхийн, 

	— За, тэгж үзэхийг л бодъё доо. Сайхан нойрсоорой гэсэнд

	— Сайхан нойрсоорой гэж шивнэлээ.

	Дээд давхарт өрөөнд нь харанхуй. Цонх онгорхойд, огторгуйд од түгжээ. Өрөө дүүрэн хаврын газрын үнэр, сэргээн сэрүүдүүлэгч ариун цэвэр сэрүүн ханхалж байлаа.

	Дэн асаалгүй, нэгэн хэсэг зуур ч гэсэн нам гүм харанхуйд баймаар санагдаж, ахын бараа одны гэрэл тусан гийж буй жаазаар нь үзэгдсэнд, цонхноо очихоосоо түдгэлзжээ.

	Алек гэдэг дүү нь, цонхон дээрээ өвдөг нугалсан хөлөө тэврээд, эрүүгээрээ өвдөг тулан, хувцсаа хэдийн тайлж орхиод ганц дотуур хувцастайгаа сууж байгааг хараад, дурамжханаар, 

	— Унтаагүй юм уу чи? гэж асууваас, Алек толгойгоо өндийвч, хариу дуугарсангүй. Наранд гандаж хүрэн болсон бие нь шөнийн бүрийд зэс адил гялалзан үзэгдэх ажээ. Андшей өрөөнд дотогшлон ортлоо замдаа Алек гадуур хувцсаа хамаа намаагүй овоолсон сандал дайраад, ууртайгаар цааш нь түлхээд, унтраалгын тэнд очуут, 

	— Буу! Би дэн асаалаа гэж ширүүлэн дуугарахад нь Алек үг дуугүй, чимээгүйхэн буугаад, цонхоо хааж, хуйлмал хөшгөө буулгатал өрөө дотор зай багатай ч юм шиг, бүгчим ч болов, Алек, цонхны тэнд гялбасан нүдээ аньсхийн зогсож байгаа нь бие эцэнгэ хөл гар нь дэндүү урт болоод, байдал төрх нэг л эвгүй инээдэмтэй үзэгддэг насандаа явж байгаагийнх ажээ. Андшей, дүүгээ тун тоохгүй нүдээр ширвэн хараад, хувцсаа тайчин, буруу харж суув.

	Хэвтдэг хоёр банзан дээрээ дэвсгэр сэлгээд, унтахад бэлэн зэлэн болгожээ. Пиджакаа нөхрийнхөө хэвтэрт хаяад, наана нь сууж, гутлаа тайчихад нь, баруун хөлийн гутал амархан сугараад, зүүн нь сугарч өгөлгүй, нэлээн төвөг өдөөлөө. Гуталтайгаа ноцолдож байх зуур Алек дүүгээ наашаа харж байгаа даа гэж бодоод харвал дороо нүд бурууллаа.

	— Чи, юугаа харж суугаа амьтан бэ? Хэвтэхээ яасан юм бэ? гээд, ноцолдсоор гутлаа суга татан, ширээн дор хийгээд, оймсоороо онгоцны өрөөнд оруут, гэрэл дэн эвдэрхий тул, нарийн цонхыг нь онгойлгон гэрэл тусгаад үзвэл, харанхуйд цонхоор зэргэлдээ айлын байшин тун ойрхон байгаа юм шиг. Цонх нь нээлгээстэй, алсын өрөөнд асаж байгаа дэнгийн туяа үзэгдэж, тэр байшинд хэдэн долоо хоног зөвлөлтийн офицер байрлацгаасан ажээ. Орчин тойронд маш нам гүм тул, тэдний хэлэлцэж байгаа дуу чимээ тодхон дуулдаж, бараг гар сунгаад хүрмээр ойрхон шиг санагдах бөгөөд, уртаар татах харь үг, дуутай инээд, балалайка хөгжим хангир жингэр гэж, цэвэрхэн сайхан нарийн хоолойгоор уйтгартай нэгэн аялгуу аялах нь дуулдаж, гэрэл туссан хаалганд нэгэн орос хүн үзэгдэж, яаралгүйхнээр өрөөн дундуур цонхны зүг очоод, нээлттэй цонхноо зогссонд Андшей онгоцныхоо өрөө рүү ухасхийн ухарваас, цаад хүн, цонхоор нам гүм шөнийн байдлыг харж байгаа дүр үзүүлэв. Энгэр нь задгай цайвар цамц, тэр өндөр хүн хөдлөлгүй байж байгааг Андшей биеэ хураан харав. Европыг даран атгах гэж олон сая бүдүүлэг хүн түрэн гарч ирсэн гэж Вагын хэлдэг тэдний нэг нь дээ гэж бодтол сэтгэлд нь тэр үе халуун дотно үзэгдэх шиг болж, ойр садан хүн шиг санагдаад, нутаг ус, гэр орноосоо өчнөөн хол шидүүлчихсэн тэр залуу орос хүн, харь газар юугаа бодож явдаг бол? Яагаад, нөхдөөсөө хөндийрч, ганцаараа ингэж байгаа хүн юм бол? Тэр хүн бид хоёрыг алс болгодог юм байхад бас холбон нэгтгэдэг юм бас байгаа ажээ. Түүний чухам аль нь чухал болж, тооцон бодвол зохих юм болдог билээ? Түмэн будилаантай, сэтгэл зовоосон явдал чухал болох юм уу, харилцан санаа нэг, хүн хүндээ найртай хайртай байдаг жирийн ёсны аль нь чухал болох юм бэ? гэж байтал, гэнэт бие сэтгэл ихэд чилэн ядарсан байдалтай болов. Зүрхний хөдлөх хөөрөхөд огт хамаагүй шүү дээ гэж бодоод, цонхоо хаагаад, харанхуйгаар яаран хувцас хунараа тайчаад, усаар биеэ сүршүүллээ. Тэгээд өрөөндөө эргэж ороход нь Алек хэвтэж байлаа. Дэнгээ унтраачхаад биеэ сунган, өөдөө харж, гараа дэрлээд, нүд анилгүй хэвтэж байснаа

	— Андшей! гэж шивнэвээс, ах нь ууртайяа зандран

	— Чи, харламар, хүн унтуулах юм уу, үгүй юу? гээд, хөнжлөө чихэндээ тултал татаад туурганы зүг эргэтэл Алек хариу дуугарсангүй нүдээ аниад, нойр мөддөө хүрэхгүй дэг ээ гэж хэвтэж байсаар нэг мөч гаруй зүүрмэглэсхийтэл, чимээгээ даран, нэг юм уйлах шиг чимээ дуулдсанд, чихэнд минь юу дуулдав? гээд толгойгоо өндийлгөөд, хөнжлөө хуу татан, хөл нүцгэн босож харанхуйгаар ширээгээ болгоомжлон тойрч дүүгийн хэвтсэн газар очоод, найрсгаар

	— Алек аа, гэж дуудтал Алекийн уйлагнах чимээ тасрав. Хөлөө атийлгаад толгойгоо дэрэндээ шургуулаад, хөнжил нь гулгаад шалан дээр ойчсоныг Андшей өөд нь болгоод, хоромхон зуур яадгаа ч мэдэхээ байгаад зогсож байснаа, хэвтрийн захад нь суугаад бөхийж, 

	— Яав аа чи, Алек минь? гээд тэвэрч, өөр тийшээ харуултал, жаал хүүгийн булбарай бие чичирч байгаа нь мэдэгдэж, халуун нулимснаасаа болж нойтон болчихсон нүүрийн байдал нэг л биш байгаад элэг эмтрэн, 

	— Алек минь ээ! гээд биедээ түр ойртуулан тэврэх гэхэд нь цаадах нь гэнэт год хийж, байдаг хүчээрээ ахыгаа түлхэж, 

	— Цаашаа бай! гэхэд нь, 

	— Алек аа... гэвээс, 

	— Цаашаа бай! гээд, туурган тийш шахалдан хэвтээд, гөлөг шиг гасалж гарав. Нүд нь гялалзан, амьсгал нь давхцав. Андшей гар сунган, 

	— Алек! гэхэд нь түлхээд

	— Зайл гэм, дуулж байна уу чи? гэж хоолой нь сөөнгөрөн хашхираад, чамд дургүй хүрч байна, нүдэнд бүү үзэгд... гэв.

	 

	Дэнгийн гэрэл бүдгэрээд хөгжимчний ард байсан гэрэл тусгаар хурц гэрлээр бүжиглэдэг өрмөл шалыг гийгүүлбээс, танхимд олон хүний ярих чимээ нам болж холын ширээнд суугаачингууд босоцгоож, хөгжим найрын хөг аялж, эгшиглэн гүйцэхээс нь өмнө бар, их танхим хоёрын хооронд хүн чихэлдсэн газраар Левицка Ханка олны дундуур чүү гэж зүтгэн, Котович өмнө нь зам гаргаж өгсөөр, арай гэж тэр бүжиглэдэг өрмөл шаланд хүрсэн хойно нь зүг зүгээс амьтан баярлалдан хашхирцгааж шуугилдахад нь, гэрэл туссан газар зогсоод, хариу баяр хүргэн охин хүний баахан ичимтгий инээмсэглэх байдлаар олны зүг тал өглөө. Голдоо тод хурц төгрөг гэрэл тусаад, орчин тойрондоо бараг сүүдэр болсон танхим, гэрэлтэй байснаасаа улам тод болсон мэт үзэгдэх ажээ. Олны алга ташицгаах чимээ намдсан хойно Левицка Ханка гараа урт цайвар хувцасныхаа дагуу дорогш унжуулан, нэгэн үе хөдлөхгүй зогсож байснаа, олны үг хэлэлцэх чимээ бүрмөсөн намдаад, орчин тойронд чив чимээгүй болсонд хөгжмийн зүг нэг эргэж харахад нь дууны ая хийл хөгжмөөр үүсгэн татсанд, хүн овооролдсон танхимд зөөлөн анир чимээ гарсанд хөдлөхөө байчихлаа. Тэр дууны ая мэдэхгүй хүн үгүй. Унжгар удын дуу гэдэг түүнийг гудамж хашаа, галт тэрэг, гуанзанд хааяагүй дуулцгаадаг байлаа. Дайны үеэр бий болсон тэр дуу, түмний ам дамжин дайн тулааны өнгөрөн нөгчсөн цагийг дурдан, ойн залуучуудыг өргөн магтаж, тэдний партизанчилж явсны азтай азгүй явдлыг дуулан эгшиглэж, цус нулимс шингэсэн газар орноор аль хэдийнээс улс түмний сэтгэл чилсэн, магнай тэнийсэн сайхан уян уран тохиолыг эгшиглэжээ. Урьд нэгэн цагт цэрэг эр ой хөвч дундуур алхлан туулж, дээр нэгэн цагт нь амь үрэгдэгсдийн нүдэн өмнө цагаан сарнай цэцэг баг багаар дэлгэрэн цэцэглэж, байлдан тулсан газар зориг бадрангуй нэгэн дуу дуурьсаж, түүнээ цэргийн нэг авгайд биедээ юу л байгааг харамгүйгээр ганган залуус өгч байгааг дуулдаг асан бол, өдгөө хав харанхуй шөнийн гүнээс, хүлцэх буурахын ёроолоос, бусад газартай зүйрлэмгүйгээр дарлуулсан бөгөөд бусад аль ч газартай адилгүйгээр тонуулсан газар орноо хүний сэтгэл уяруулах хялбархан бөгөөд элэг эмтрүүлэм ая нь бас ахин дуурьсах ажээ. Тэр дуу сонсох бүр цагаан сарнай цэцэг нь уд мод болон шуугьж, улаан гэдэг морин цэргийнхэн мориороо давхилдаж, хөсөр унагсдыг гишгэн гарахдаа байж, ойн явган цэрэг өдгөө бороонд норж, наранд халж явдаг боловч, нэгэн охины хайрын сэтгэл харамсалтай үхсэн явдал өнөө л хэвээрээ үлдсэн нь, ертөнцийн улс олныг даран бууруулсан элдэв хохирол нь хялбархан эд амь үрэгдэх, хялбархан сэтгэл хууртах энэ газар огт юм өөрчилж чадаагүй юм шиг санагдах ажээ.

	Танхим дүүрэн, дууны уянгад автагдан, хүний амьсгаа авах нь ч дуулдахгүй болсон чив чимээгүйн дунд сулхан шиг бөгөөд хүүхдийн дуу шиг Левицка Ханкийн уяхан дуу нь сэтгэл хөдөлгөн уяруулам сайхан шулуухнаар эгшиглэж, дууны давталга үгийг дуулалцсан нь:

	 

	Сэтгэл зовоон өрөвдүүлж, 

	Уд мод бүү шуугилдагтун, 

	Охин хонгор минь бүү уйл, 

	Олон партизан дунд зүгээр...

	 

	Тэр дуучин эмэгтэйн үдшийн найрын урт хувцас нь ч нүдэнд торохоо байж, өрмөл шалтай, хурц гэрэл тусгууртай орчин тойрны байдал нь ч олны сэтгэлд орохгүй, өмнө нь дуулж байгаа тэр дуучин эмэгтэй, Польш үй түмэн охидын нэгэн адил, ер жирийн нэг охин шиг санагдаж, энэ охин шиг өдий төдий охин, харилцаа холбооны үүрэг гүйцэтгэж, нууц хэвлэл заавар хүргэцгээж, зэвсэг мөнгө сэм нийлүүлэн, хөвүүн найзаа янаглан амраглаж, эгнүүлэн жагсааж буудуулагсдын дунд унацгааж, Варшавын гудамжны хаацын газар тулалдан амь үрэгдэж байсан шүү дээ. Зовол жаргал эдэлсэн хөвүүд, охидын арай гэж эмийн цээнд хүрсэн биеийг нь таалан явж, зохиомол сэдэвт бус, үнэн учирт дууны чин үг нь ой хөвчийн гүнээс, үнэн сэтгэлээс ундарч байсан юм шиг, 

	 

	Бүжиглэх хөгжим дуурьстал, 

	Бункерийг маань бут буудан, 

	Үхлийн хадуур хадаж байна, 

	Гэвч, партизан дунд зүгээр дээ...

	 

	гэж дуурьсав.

	Сонсогч олны нүүр царайг харвал цөм тэр дууны чадалд автагдаад зарим нь толгойгоо даран, шанаагаа тулсан байна. Нүд нь цөм тэр дуучийг ширтэн, зарим нь нулимс мэлтгэнүүлэн, зарим хүний нүд, юу ч харахгүй, шил нүд шиг гөлөрчихсөн, тун сая согтуу хөлчүү байсан улс архи нь гараад, охин хүний хөөрхөн хоолойгоор эгшиглэж байгаа тэр дууны ая нь цагийг хойш нь ухруулж, өнгөрсөн нөгчсөн тэр цагийг сэтгэл зовних юманд, учир утгагүй юманд, ёсгүй муухай тэнэг явдалд, архины согтуу хөлчүүд, амар хялбар амраг янаг явдал амархан олдох мөнгөнд, сэтгэлээ төөрөгдүүлэн ташаарах явдал, хий дэмий гашуудах юман, чухам юунд ч зорьсон нь бүү мэд, хохирох горилохын алинд хүрэхийг бүү мэд, түмэн будилуу аж төрөх үйл явдал дунд харамсалтайяа балран мартагдаж буй түүнээ олны сэтгэлд өнгөрүүлэн үзсэн юмны дуртгал сэргэж, хэлэлцэхээ байсан үг, үзэгдэхээ байсан нөгчигсөд, үгүй болсон байшин, үзсэн газар ус, өөрийн биеэр үзэж өнгөрүүлсэн хувь зохиол нүдэнд үзэгдэх шиг боловч, тэр өнгөрсөн он жилийн үеэс баяр баясгалант юм огт санаанд орохгүй, дээгүүр нь доогуур нь, хажуугаар ил тойрон гарч байсан мэт авай.

	Дуу дуулж гүйцээд, хөгжим эгшиглэхээ байвч, дууны уянгатай сайханд автагдсан танхим дүүрэн улс нэг хэсэг огт чимээ авиагүй сууж, хөдөлсөн барьсан хүн огт байхгүй. Тэгж байснаа ганц нэгэн хүн ташиж эхэлснээ сүүлдээ цөмөөрөө нижигнүүлэн алга ташицгааж, гэрэл гялалзан аслаа.

	 


VII

	 

	Айхтар унтаад, нэг сэрэхдээ бүх биеийн хар хөлс асгаж зүрх амаараа гарчих гэж байлаа. Хаа ч байгаагаа мэдэж чадсангүй, орчин тойронд тас харанхуй. Нам гүм байгаа боловч, өөрийн бие жигтэй хачин, дотроос нэг хархиран хашхирах гэж байгаа юм шиг байв. Тэр цээж доторх хашхираа их дууг дэргэд нь байж дуулж байсан шиг тодхон сонстох шиг санагдаад, харанхуйд нэг хүн хашхирч байгаа юм шиг. Орон дээрээ босож суугаад, толгой задарчих гэж байгаа юм шиг тэр чимээний айхтарт гараараа толгойгоо баривч тэр хашхирах чимээ эс намдаж, гавал дотор гаслан часхийх мэт, харанхуй тасалгаа дүүрэн чимээ нь гарч байх шиг үүнд магнайгаа өвдтөл базваас, чамархай нь хүйтэн хөлс болж, гар нь бас хүйтэн хөлстэй байсанд, бүх бие дотроосоо чичрэн дагжих тул, хучих юм тэмтэрвээс, анх орны бүтээлгийн хатуувтар нь хуруунд мэдэгдээд, цаашилбаас, хөнжлийн торго мэдэгдсэнд, татан нөмрөөд, унтах өрөөндөө, германы үлдчихсэн банзан хэвтэр дээр эхнэртэйгээ хоёулаа сууж байгаагаа сая ухаарлаа.

	Алици нь дэргэд нь унтаж байсан юм байж. Амьсгалах нь жигдхэн бөгөөд чимээгүй тул, бөхийсхийгээд, амарлингуй сайхнаар унтаж байгааг нь чагнасхийтэл ойртсоныг нь мэдсэн юм шиг амьсгалаа хөнгөнөөр гаргаад хөдөлсөн ч нойрноосоо хараахан сэрээгүй унтсаар байв.

	Дааран дагжсаар буй тул, хөнжлөөрөө салхи орохгүй сайтар хучтал, бяцхан ширээн дээр нь сэрүүлэгт цаг дуугарч байсныг сая сонсож, гайхах сэтгэл дорхноо төрсөн нь, үүнээс илүү айван тайван юм байх гэж үү? Шөнө, байшин даяар унтаастай. Дэргэд минь эхнэр унтаж байна. Цаг таг тиг дуугарч байна. Цаг гэдрэгээ ухран, ямар нэгэн маш холхи бөгөөд гээгдчихсэн цаг мөчийн дунд зогсчихсон юм шиг хачин. Урьд нь шөнө сэрээд, дороо унтах гэдэггүй. Ганцаараа тэгж хэвтэж байх нь их аятайхан санагдаж, ерийн гоонь гонсгор болсонтой адилгүй тул, аж төрөхийнхөө тэнцүүртэй зохицлыг өдрийнхөөсөө илүү тавтайгаар эргэцүүлэн бодож болдог байлаа. Түүнийг бодоход учир бүхэн тодорхой үзэгдэж, аюул зоволгүй байдаг сан. Шөнийн нам гүм байдал, орон гэрийн нам гүм, Алицийн жигдхэн амьсгалж хэвтэх нь өнгөрсөн он жилийн гүнд сэтгэлээрээ эргэн хүрэхэд таатай болгодог байсан билээ. Тэр өнгөрсөн үеийн урт уудамд ер сэтгэл чилээм үзэгдэл тохиол огт санагдахгүй. Өнгөрсөн үеийн явдлыг санахад дарж хасмаар юм огт үгүй, ичиж зовох юм үгүй, нуун далдлах юм ч үгүй ажээ.

	Гэвч тэр бүдэг дуртгал нь сэтгэлийг хөдөлгөн сэргээсэнгүй. Хөвөнтэй зузаан хөнжил нь дал мөрийг дулаацуулавч, дотроо чичрэн дагжих нь хэвээрээ бөгөөд, хэдий бие ядран алжаавч хэвтэхээсээ эмээж, аньсага хүнд болсон шиг тул, арга буюу аниад орхивол, биед баахан амар болсон мэт. Харанхуйд чимээгүй хоосон юмнаа шурган орсон мэт санагдаж, гэнэт чичрэхээ байгаад юу ч бодохоо байж, толгойгоороо өвдгөө тулаад сууваас, амар жимэр, чимээ аниргүй байтал, гэнэт цочсон нь, харанхуйд нэг юм хашхирсан шиг боллоо. Босоод чагнаж, орон байшингийн хавьд тэр чимээ гарав уу? Гудамжинд дуугарав уу? Сэтгэлд дэмий хашхирах мэт юм оров уу? гэж бодтолоо учрыг төдхөн олсон нь өнөөх хашхирах мэт дуу чимээ бол, сэтгэл дотор ургасан юм ажээ. Хааяагүй тэр чимээ сонстож, цээж дүүрэн хашхирах чимээ, хоолой чамархайд хүртэл тэр хашхирах чимээ мэдэгдэж байгаа нь даруй зодуулж байгаа хүний хашхирах чимээ байлаа. Атирч суугаад, биеэ хөдөлгөхгүй болговол, тэр чимээ бие сэтгэлд минь дарагдах вий гэж бодоод, гараа хумс алганд шигдтэл тас зангидавч, өнөөх бие дотроос хашхирч байгаа юм шиг тэр дуу чимээ улам их болж, дал мөрөөс нь татаж байгаа юм шиг айхтар болж, одоо бас нэг секунд болбол орчин тойронд байгаа бүх харанхуй, бүхэл бүтэн тэр шөнө, нүдэнд үзэгдэхгүй харанхуй шөнийн бахинд зуулган, том нүхэнд чихээстэй байгаа юм шиг санагдан, тэр шөнийн хар нүх хүртэл, муухай орилон хашхирч, чарлан улих шиг дуу дүжрэн донслох байх гэж санагдаад, тэсэхийн аргагүй болохдоо, дэвсгэр дээрээсээ ухасхийн босож, хашхираад орхисонд Алици дороо сэрээд, орон дээрээ суугаад, нойр сайн сэргээгүй, чичгэнэн буй гараараа унтраалга тэмтрэн эрсээр олж дэн асаагаад орхивол, Антони, банзан хэвтэр дээрээ өвдөглөөд, нүсэр байдалтай, бие хүнд эвгүй бөгөөд царай зүс нь зэвхийрэн хувирч, судалтай пиджак цамц өмдтэй, үс хусуулсан эвгүй нүцгэн толгойтой байж байгаа байдал нь, сая л шоронгоос гарсан ямар нэгэн танхай балмад этгээд сөгдөн сууж байгаа мэт. Тэгээд өөдөөс нь хачин бүлтийчихсэн бөгөөд шилэн нүд шиг болчихсон, үхсэн нүдээрээ хараад орхиход нь цочин ухарваас, 

	— Унтраа! гэж аман дотроо дуугарах шиг болсныг сонсуут чийдэн унтрааваас, дахиад харанхуй болж, Антони хөдлөхгүй сууж байхыг дэрэн дээрээ толгойгоо тавин хажуугаас нь харвал, толгой түрүүний нь байдал модон хүнийх шиг үзэгдсэнд, 

	— Антони! гэхлээр нь чимээгүй байв.

	— Чи минь яав?

	— Яагаа ч үгүй.

	Тэгэхлээр нь, хоолойгоо чичрүүлэхгүй гэж биеэ ихэд барьж, 

	— Чи яагаад хэвтэхгүй байна? гэхлээр нь хэвтээд өгч, дахин чимээ имээгүй боллоо.

	— Антони...

	— Аа

	— Чи зүүдлэв үү?

	— Магад ч үгүй. Мэдэхгүй байна.

	— Чи хашхираад авсан шүү дээ?

	— Тэгсэн гэж үү?

	— Хашхирахад чинь сэрчихлээ

	— Ээ, тэгсэн үү? гэж айван тайван хариулж, айн сандардаг хамаг муухай юм өнгөрөөд дахин амарлингуй болсонд, өөдөө харж, сунан хэвтээд, нүдээ анин, амьсгаагаа авахдаа унтаж байгаагийн байдалтай амьсгалах гэж оролдовч, нойр хүрэхгүйгээ мэдэж байлаа. Тэгээд дэргэдээ эхнэр нь байгаад зовнин, унтахгүй юугаа хүлээж сэрэмжлэн чагнаж суугаа юм бэ гэж эхнэрийнхээ санаа зовж байгаад, дэмий тэгж байна гэж бодоод, түүний сайхан сэтгэл, хайртай халууныг ч одоо хэрэгсмээргүй, юу ч хэрэглэхгүй дээ гэж бодож хэвтсэн нь, гагцхүү хамгийн ойр дотно хүн л, надтай дэр нийлсэн энэ эмэгтэйн адил харь хүйтэн болчихдог юм байна даа. Миний тухай юухан ч мэдэх вэ дээ? Миний хойноос санаа сэтгэл зовох нь бас инээд хүрмээр ч юм шиг. Түүний аль сайн сэтгэлгийн зүйл, аль сайхан хүслэгийн зүйл цөм хэрэггүй, дэмий илүүц юм болж дээ гэж бодуут, үнэн сайн санаатай, бат журамтай, чин үнэн халуун сэтгэлтэй, эелдэг байсанд нь үзэн ядсан болж байна би гэж ухаан санаанд нь ормогц, бие хөнгөн ч болсон юм шиг, санаа амарч, тэрхүү үзэн яддагтаа бахдаж, амьсгаагаа гүнээ татан авсанд Алици хөдөлж

	— Нойр чинь хүрч өгөхгүй байна уу? гэсэнд нь, 

	— Хүрэхгүй байна гэвээс, нэг хэсэг чимээгүй боллоо. Гэвч, Коссацки, эхнэрээ ганц тэр асууснаараа зогсохгүйг мэдээд, бас юу гэдэг бол гэж хүлээж байх зуур сэтгэлд нь тогтож торохгүй, янз бүрийн бодол, элдэв шалдав санаа төрж, хэдийд ямар аргаар эхнэрээ сэтгэлийг нь хортой гэгчээр хорсгон гомдуулъя даа, тэгвэл юутай аятай болох билээ гэж бодоод, нэг ч их удтал хүлээсэнгүй, 

	— Антони' гэж дуудахад нь, 

	— За! Юу? гэвээс, 

	— Чамаас нэг юм асуух гэсэн юм аа... гэсэнд

	— За... гэлээ.

	— Унтах гэж байна уу, би саатуулчих бол уу?

	— Үгүй би сонсъё гэвээс, баахан тээнэгэлзэсхийгээд, өдөр тийм юм асуух зүрх хүрэхгүй санж, харанхуй болохоор зориглож, — Би үргэлж л түүнийг дотроо бодож явдаг гэлээ.

	— Юуг?

	— Юунд хамаг юмаа дотроо нуугаад явдаг юм бэ, Антони минь. Би ер нь...

	— Хамаг юмаа гэж юу гэсэн үг еэ?

	— Чиний эдэлж өнгөрүүлсэн бүхэн., , 

	— Аа, тэр үү?

	— Антони минь, их л хэцүү муухай юм үзэн давж, мөн бэрхийг туулсан гэдгийг би мэдэж байна. Гэвч, надтай...

	— Чамтай юугаа гэж байгаа юм бэ чи?

	— Дээр цагт зовних бэрхшээх юм байвал, надад хэлж, сэтгэл хуваалцдаг байсан шүү дээ, чи. Санаж байна уу?

	— Тэгж байсан уу?

	— Санахгүй байна уу?

	— Үгүй ч байж магад гэхэд эхнэрийн хоолой нь чичирсхийн, 

	— Одоо би чамд харь хүйтний хүн болчхов уу? Чамд бие сэтгэлээр ер тус болохгүй болов уу?

	— Жишээлбэл юугаар тус хүргэх гэсэн юм бэ чи?

	Тэгэхлээр нь чимээгүй болчихсонд «одоо л уйлж гарна даа» гэж бодтол, тэгсэнгүй.

	— Чи бид хоёр өлзийтэй сайхан эр эм болсон билээ, Антони гэж нам дуугаар хэлэхэд нь, 

	— Ай, түүнийгээ хэлэх гэж байгаа юм уу? Эрт урьд нээрэн ч тийм байсан даа. Өнгөрсөн тэр цаг шал өмнөө байсан. Энэ амьтанд аж амьдрал гэдэг нь хэзээд байсан юм, ямар нэгэн урсгалаар явж байдаг утга учиртай юм шиг байгаа байх гэж бодож байтал, 

	— Тийм биз дээ? гэж асуулаа.

	— Юу гэнэ ээ, чи?

	— Чи бид хоёр хамт суухдаа сайхан байсан шүү дээ. Хорин хоёр жил суулаа даа, Антони ээ. Дуугай хэвтэж, хорин хоёр жил болчихжээ. Арван жил ч гэж, гучин жил ч гэж, бас дөчин жил ч гэж нэгэн адил хэлж болох байж дээ. Утга санаа нь яг л нэг шүү дээ. Дэмий хоосон гэсэн санаа. Аж амьдрал гэдэг маань ялзарсан ноорхой даавуу шиг зад буучхаж болох юм гэдгийг ухахгүй байна даа. Тэгж бодтол, үзэн ядах сэтгэл нь алга болж, ор мөр ч үлдсэнгүй. Юм бүхэн огт утга учир байхгүй. Үзэн ядах ч мөн тийм. Өмнөө дөнгөж хоёрхон хоногийн завсар бий. Тэгээд эцэс болно. Ангарагт Шукатай уулзаад, Коссецки гэгээ байна. Тэр нэрийн дор олон жил хийж явсан хамаг юм нь, Рыбицки гэдэг нэрээр хийж явсантай нь тэнцүүлэн үзвэл, жинлүүр дээр тавихад өд шиг хөнгөн болоод явчихна гэж бодоход шүүхийн таслан шийтгэх танхимд ялтны суудалд суугаад, үйлдсэн гэмт хэргийнхээ олон хуудас цэс сонсоод эцсийнхээ үг хэлэх болно доо гэж санахад, нэг уужим өндөр танхимд өдөр бүр бусдын гэм үйлдсэнийг хэлэлцэж байснаа санаад, өөрийнхөө биеийг зөвтгөн хамгаалж юу хэлдэг билээ? Хамаг бүхнээ хэлсэн ч хэлээгүйтэй адил даа. Одоо бодоход, цаазын бичигт заасан зүйл, амьдралыг бодвол, яасан чиг хөдөлшгүй хатуу зүйл байж вэ дээ! Амьдрал гэж ёс чанар алдах, айх эмээх гэсэн юм байна шүү дээ. Жорлонгийн өмхий нүхэнд шигдэж байгаа хүний айх эмээх шиг ажээ. Амьдрал гэдэг бол, амьд явахын төлөө яаж тэмцэж байхыг заадаг юм байжээ. Бусдыг үзэн ядаж, дээрэлхүү явахыг зааж сургадаг байжээ. Хууль цаазын араар нь өнгөрдөг юм байжээ. Хууль цаазын уянгагүй заалт зүйл нь тэр зовлонгийн там дээгүүр өнгөрөн гардаг байжээ. Нэр заан дуудаж, таслан шийтгэхэд хамгийн хялбархан ажээ. Гэтэл юуны төлөө тэгж байдаг байна? Ямар үнэн цагааны төлөө тэгдэг байна? гэж сэтгэлд нь элдвийн бодол ингэж уймран орж байсны дунд нэг үг тун сүрхийгээр сэтгэлд нь хатангадсан нь «Эрхэм шүүгч ээ...» гэдэг үг сануут, олон амьтан шавалдан, цугласан байдал шүүгчид, хуулийн жанч нөмөрцгөөсөн байдал тангараг өргөдөг загалмай тэмдэг, олны цөм нам гүм болсон байдал сэтгэлд нь ургаж, харанхуйд тэр шүүх таслах танхимын цуурай дуулдах чадалтай болсон шиг, өндөр дуугаар уужуухнаар үг хэлж байгаа нь «нэр төрийг муудуулдаг зүйл, ял гэм бүхий зүйлд бас үнэн зөвийн үүднээс даруй хүн олны ёс үзлийн дагуу шүүн шийдэх зүйл байдааг» гэж дуугарч байгаа юм шиг болж байтал, Алици ойртон шагайсхийгээд, 

	— Антони! гэвээс, 

	«Ес үзэл гэдэг юухан байх учиртай вэ? гэж бодож сэтгэлд нь ёс гажсан гэмших юм орсонгүй ёс үзэл ёс явдал гэж юу вэ? Учир тодорхойгүй үг. Хоосон үг. Бас л нэг үг» гэж байтал нь, 

	— Чи унтаагүй юу? гэж авгай нь асуув.

	— Үгүй

	— Бүү уурлаарай гэхлээр нь эхнэртээ

	— Хаанаас даа гэж бараг эелдгээр өгүүлбээс, 

	— Чи хэрэв хамаг юмаа дотроо тас нуугаад, бин битүү юм шиг эс явбал, лав сэтгэл чинь айван, дотор чинь онгойх сон. Надад ч мөн сэтгэл амар байх сан гэж сүүлийн хэдэн үгийг нам дуугаар хэлбээс, 

	— Тийм гэж үү? гэлээ.

	— Тийм байлгүй яах вэ? Чамайгаа сэтгэл айван тайван болоосой гэж би их л хичээдэг, үнэхээр амсхийгээсэй гэж бодож явдаг. Тэгсэн ч чиний сэтгэл зовуурьтайг мэдэж байна. Яаж нэг чамдаа тус болъё доо, Антони минь. Заримдаа биеэ ч чамд тус нэмэр байтугай саад залхаал болж байна байх гэж ч боддог гэвээс, 

	— Яая гэх вэ? Нэгэн үе ганцаараа баймаар санагдах юм. Бараг таван жил ерөөсөө ч ганцаараа байгаагүй хүн шүү дээ би чинь гэхэд нь, 

	— Зодож байсан уу чамайг? гэж шивнэлээ.

	— Бусдын нэгэн адил гэж хэсэг дуугүй байснаа хариулж, анхлан л тэгж байсан даа гэхлээр нь, 

	— Сүүлдээ дээр болсон уу? гэвэл, 

	— Жаалхан дээр болсон доо. Гэвч хүн хүнд адилгүй гэж хэлээд харанхуй чимээгүйд үг хөнгөн мэт санагдаж, ер хэлж байгаа үгийг нь хэн ч сонсохгүй байгаа юм шиг санагдав. Тэгээд зориудлан өгүүлрүүн:

	— Хожим бусдыг зодож болох болсон доо гэхэд нь учрыг нь дороо эс ухаж, 

	— Бусдыг гэж, германыг уу? гэхлээр нь, 

	— Үгүй, хамт хоригдоочингуудаа. Польш, Франц, Итали, Орос, янз бүрийн хүн хоригдож байсныг гэтэл, алс холоос шөнийн гүнээс цуурай татуулсан хэд хэд буудах чимээ дуулдсанд, тохойгоороо тулан өндийгөөд, 

	— Санав уу? гэвэл, 

	— Үгүй ээ. Яаж хүнийг зодож болдог юм бэ? гэхэд нь, 

	— Сайн санаатай хүн л ийм тэнэг байдаг юм гэж бодоод, айван тайвнаар өгүүлрүүн:

	— Яах вэ, дуртай болоод аз дайрвал, нэгэн өдөр сургаач болж болдог байсаан. Сургаач гэж юу байдгийг мэдэх үү? гэхлээр нь, 

	— Дуулсаан гэлээ.

	— За тэр дээ. Германд их нүүртэй болдог байж. Тэгсний нь хариуд... учир тодорхой биз? Олон хүн тэгж бусдаа чимээгүй болж, эргэж хэвтээд, чив чимээгүй болсонд

	— Аймшигтай юм байна даа, Антони. Бараг итгэмээргүй санагдаж байна

	— За, ямар байна?

	— Яагаад?

	— Бодоод үз л дээ, Антонио, хожим ял эс шийтгүүлэвч, ямар муу заяатай амьтан бэ тийм улс гээд, ер нарийн бодож, сэжиглэсэнгүй. Тэгэх тусмаа дээр гэж бодоод, бие чилсэн, нойр хүрснээ мэдэж, одоо лав унтана гэж санаад, бүр баттайгаар урьдчилж мэдье гээд, 

	— Би чамайг миний хэлсэн үгийг цөм үгчлэн ухаарсан бол уу гэж бодож байлаа гэхэд нь, 

	— Үгчлэн ухаарах гэж юу гэсэн үг вэ? гэж гайхсанд, 

	— Намайг бас тийм захираачийн нэг байсан гэж хэлдэг гэсэнд

	— Антонио чи яаж тэгж бодож болох вэ? гэж асуувал

	— Яая гэх вэ? Хорих лагерьд хүн ондоо болчихдог байна шүү дээ гэхлээр нь, 

	— За тэр дээ гэж дуу нь зовуурьтай болж, Тэр бүх муухай юм бүгдийг туулан өнгөрүүлээд бие сэтгэл өөрдсөнгүйдээ ханагар байх ёстой, чи минь гэхлээр нь Коссецки, үг дуугүй цаашаа хараад, унтахаар болов. Тэгтэл, нэлээд болсон хойно Алици, 

	— Сайн унтаарай, Антонио гэвээс, 

	— Сайн унтаарай гэж бүүр нойрмоглон дуугарлаа.

	 

	Жорлонд хориостой Пенионжек, эмгэн Юргелюшкад амар заяа үзүүлэхгүй боллоо. Нэг үе чив чимээгүй байж байснаа, өрөөн дотор нь хашхиран үймүүлж, хаалга балбаж эхэлсэн нь аягүй санагдавч, эмгэн яая гэх вэ дээ? Хоёр удаа жорлонд нь шагайж үзвэл, цаад өрөөн дотроо хаалгыг нь хумсаараа харх хулгана мэт маажлан, хавчиг өрөөний туургыг биеэрээ цохилон нүдэж байгаад, нэг хэсэг чимээгүй болоод, дахин пижигнүүлж эхлэхэд хаалгыг нь нээхээс айгаад санаа алдан хонгилдоо эргэж буцдаг байлаа.

	Тэр завсар танхимд олны яриа хөөрөө улам чимээ ихтэй болж, Удтал хэлсэн Вейхертийн дараагаар бас хэд хэдэн хүн үг хэлж, тус бүрийн үгний сүүлээр сандал хойш нь түлхэх чимээ, бужигнаан, хундага тулган хангинуулах чимээ дуулдаж, будаалга шувтрахын зүг хандсан тул, хар кава унд барьцгаалаа. Үйлчлээчингүүдийг хаалга нээх бүр эмгэн Юргелюшка бараг бүх танхимыг харж, тамхины утаа дүүрсэн түүнээ зочдын олонх нь суудлаасаа шилжиж, зарим нэг нь өөр суудалд сууцгаан, зарим нь ширээ тойрон явцгааж байгаа нь үзэгдлээ.

	Юргелюшка углаа цамц нэхэж байснаа хойш тавиад, хаалгаа яаран хааж, жорлонгийн тасалгааны зүг очиж чагнавал, ер чимээ гарахгүй тул, нам дуугаар, 

	— Та байна уу? гэж асуухад хариу алга. Тэр дотоод өрөөнөөсөө ер чимээ эс гарсанд хаалгыг нь тоншоод, 

	— Та байна уу? Та байна уу? гэхэд ер амьтан цаана нь байгаа шинж үгүй тул, яачхав даа? гэж, гаднаас түгжээсийг нээгээд, хаалгыг нь аяархан нээсхийгээд, харвал, өнөөх хориулчихсан хүн үхчихжээ гэмээр шал дээр, хөлөө нугалаад, туурга, бие засдаг суудал хоёрын хооронд чихэлдэн, цагаан тосгуур түшсэн мөрөндөө толгойгоо тулган сууж байна. Ажиглатал, амьсгал маш жигдхэн тул, түүгээр нь унтаж байгаа юм байна гэж ухаарч, за тэнгэр өршөөж дээ! гэж санаа амарч, хүн бас ингэчихдэг байна гэж бодохдоо өрөвдөөд, ингэж атиралдан хэвтэж, маахуур шиг мушгиралдчихаад байгаа энэ амьтан бас хүн гэж байх, бас газар ингэж байх нь даан ч дээ! Ээ, тэнгэр минь, үхэн үхтлээ хэчнээн шиг алж, хэчнээн шиг зовж байдаг юм бэ? гэж бодоод, толгойгоо дохин өрөвдөж байгаад аяархан ухарч, хаалгаа хаалаа.

	Павлицки танхимаас арай гэж гэлдэрч гарч яваа Древновскийг чирэн ирээд, Юргелюшкийн байж байгааг харуут;

	— За, эмээ бас энэ нэг амьтныг авч бай. Согтуу нь гарахлаар гэртээ харина биз? Энд байсны хэрэг нь алга гэв. Өөрийн бие халанхир ч гэсэн, ухаан мэдээ яагаа ч үгүй байв. Древновскийг жорлонгийн зүг түлхээд орхиход нь шарвасхийж туурга лүс хийтэл мөргөлөө. Царай нь маш зэвхий үс нь дух руугаа унжин, толгойгоо унжуулчихсан байдалтай болгожээ.

	Юргелюшка дор нь түүнийг таньсан нь, хөгшин ээжтэй нь олон жил айл байж, хүү Франкийг өөрийн хүү Феликээс хэд ах байсан үеэс андахгүй байжээ. Тэгээд Древновски албан тушаалд давшиж эхлээд, ээжийнхээ гарт байхаа больсон бөгөөд Гарбарын гудамж дахь ээжийнхээ гэрт тун ховор үзэгддэг болсон байжээ.

	— Нөгөөх маань яаж байна? Чимээ гарахгүй болчихлоо. Төвөг өдөөж байна уу? гэж Павлицки лавлахад нь Юргелюшка, 

	— Унтчихсан даа! гэж хариулбаас, Павлицки, сэтгэл хангалуунаар алгаа хавирч, 

	— За, болж болж унтаг гээд, Древновскийн дэргэд хүрч очоод, олон таван үггүй, зангидсан гараа эрүү дор нь тулгаад, 

	— За! гэхэд нь Древновски, алмайрсан нүдээр өөдөөс нь харваас, 

	— Дэндүүлчхэв ээ чи? Одоо данснаасаа хасуулчхав аа... гэхэд нь, Древновски

	— Талий цаашаа! гэлээ.

	Павлицки хүнгэнэтэл инээж, 

	— Тэгж л бай, маргааш өглөө ондоогоор дуугарах болох вий чи гэхэд нь Древновски юу ч хариу дуугарсангүй. Толгойгоо өвчүү дээрээ дахин унжуулчхаад яс нь зөөлөрч, махаа даахгүй болчихсон юм шиг шалчийчихлаа.

	Юргелюшка дэргэд нь хүрч ирээд, 

	— Франк гуай! гэхэд нь огт таньсангүй. Тэгээд, сугадан, жорлонгийн зүг дагуулан одоход нь татгалзсангүй, эмгэнийг түшээд явсан нь, бие тун хүнд тул хэд алхаад эмгэн арай гэж амьсгаа аваад, даахгүй нь дээ гэж ийш тийшээ харваас, жорлонд сандал байхгүй тул, зэргэлдээ нэг дотоод бага өрөөний хаалга нээн оруулбаас, Древновски бие засах суудал дээр үг дуугүй суугаад өглөө. Тэгээд Юргелюшка, түдэлгүй нэг аяга ус авчраад, 

	— Үүнээс оочоод үз. Бие хөнгөн болох вий гээд өгвөл, аягыг нь даахгүй болчихсон тул, эмгэн өөрөө аяга барин уулгаваас, хэдэн удаа дуртайяа балгаж байснаа биеэ сэгсрэн, уухаа байчихлаа.

	— Дахиад уухгүй юу?

	— Үгүй.

	Тэгээд дахин толгойгоо унжуулчихсанд, мөрийг нь алгадаад, 

	— Намайг танихгүй байна уу? гэвэл, 

	— Юргелюшка гуай энд юу хийж байгаа юм бэ? гэхэд нь, 

	— Юу хийж байгаа гэж? Би энд ажилтай хүн гээд эх хүний элэгсэг байдлаар толгойг нь илэн, 

	— Юунд ч ийм их архи уусан юм бэ дээ, Франк гуай. Биеэ бодохгүй юм уу? гэхэд нь Древновски гараараа занган сэгсэрч, 

	— Надад одоо юу ч гэм болохоо өнгөрсөн, зүйл дууслаа гэхэд нь, 

	— Үгүй, та юу гэж байгаа юм бэ? Юуны тань зүйл дууслаа гэж? асуувал, 

	— Зүйл дууслаа. Свиенцкийн дэргэд очоод, нэг юм хэлж эхлэхэд минь, миний өөдөөс нэг муухай хараад «Древновски гуай миний зовж байгаа минь, хамт алба хаах завшаан одоо тохиолдохгүй болсон байх» гэлээ. Яах вэ, тэгээд, завшаан тохиолдохгүй байх Юргелюшка гуай ингээд л юу ч биш болчихдог юм байна шүү дээ. Баларлаа. Хөзрөөр босгосон гэх шиг, дахиад хийх болчихлоо гээд, нуруу тэнийн, Юргелюшкийн гараас бариад, 

	— Юргелюшка гуай, эжийд битгий юм хэлээрэй гэхэд нь, 

	— Би юу хэлэх юм бэ? гэвээс, 

	— Настай хүнийг зовоогоод яана. Та юм хэлэхгүй биз? гэхэд нь, 

	— Хаанаас даа. Маргааш өглөө цөм зүгээр болох байлгүй дээ гэвээс, Древновски, толгой сэгсрэн, 

	— Зүгээр болохгүй. Би түүний занг мэднэ. Муухай санаатай амьтан. Миний мууг үзнэ гэхэд юунаас ч буцахгүй бузар. Та эжийд л битгий дуулгаарай. Лавтай хэлэхгүй биз та минь? гэхлээр нь, 

	— Үгүй гэж хэлсэн шүү дээ гэсэнд, 

	— Хамаг юм тэр муу Пенионжекээс л боллоо. Муу хар хог! Тэр байхгүй бол, иймд хүрэхгүй юм санж гэхэд нь, 

	— Тэгж л дээ. Үгүй тэр хүнээр та яах гэсэн юм бэ? гэхэд нь, 

	— Одоо миний согтуу тэлэрч, би эрүүл болоод байгаа биз, Юргелюшка гуай? гэхэд нь, 

	— Зүгээр боллоо гэвээс, дахин гараас нь шүүрч, гарын алга хөлстэй халуун байв. Нүд нь гялалзаж, 

	— Авгай, та намайг таньдаг шүү дээ, тийм биз? Би хүнд муу санаж явсан удаа байна уу? Зүдүүрээс гарч, хүн шиг аж төрөхийг л хүсэж явсан юм даа. Тэгэх эрхгүй юм уу би? Бусдаас дор юм уу би? Свиенцки шиг хүн сайд болж болох, би болж болохгүй юм уу? Та, Юргелюшка, мэдэх байх, миний эжий насаараа баян бүржүйн муухай болсон дотуур өмдийг нь угаасаар ирсэн хүн. Би ядуу зүдүүд дургүй хүн. Энэ насандаа ханатлаа зовол зүдэл үзлээ. Тэгээд одоо тийм байсны хувьд би хүн байна? гэхлээр нь Юргелюшка толгой дохин, 

	— Франц гуай, юмны дээд нь мөнгө биш шүү. Мөнгөөр хүн энх өлзийг олдог ёс байхгүй гэвээс, 

	— Ай даа та юу ч гэж байгаа юм бэ дээ? Энх өлзийг ч хүн худалдаад авч болно шүү дээ, Юргелюшка гуай минь, энх өлзий гэж их юм. Эд мөнгө гэж юм бүхнийг худалдан авах чадалтай. Үнийг нь хүртэл бууруулан авна даа. Нэг л эхэлбэл, цаашаа өөрөө яваад өгнө гээд, тэнийгээд, духаа арчин, 

	— Харламар чинь, одоо хүртэл толгой эргүүлээд байна шүү гэвээс, 

	— Та суу л даа, зүгээр болно гэхэд нь туурга түшээд, 

	— Одоо дорхноо зүгээр болно. Би нэлээд юм даадаг хүн шүү, Юргелюшка гуай. Та намайг таньдаг шүү дээ, тийм биз? Би тийм амархнаар дарлуулахгүй хүн гэвээс эмгэн зовнисхийж, 

	— Та хаа очих гэж байна? гэхлээр, 

	— Орчлонгийн олны дунд орно гэлээ.

	Эмгэн түүнийг тогтоох гэж оролдоод ядлаа. Шарваж алхсаар толийн өмнө хүрээд хармаанаасаа сам гаргаж, үсээ самнаад, зангиагаа засаж, 

	— Сайхан аа! Би намбатай залуу болоод байна биз? Юргелюшка гуай? гэхэд нь, 

	— Ээ, Франк гуай, Франк гуай!... гэж санаа алдлаа.

	— Яав та?

	— Таныхаа л төлөө зовж сууна даа.

	— Гэм болохгүй. Хүн, нэг дээр гарч нэг дор ордог юм газар. Өөдлөх цаг бас бий. Ингээд нэг болдоггүй бол тэгээд нэг болох ёс бий гээд, туурга түшсээр жорлонгоос гараад, хонгилын зүг харснаа, 

	— Юргелюшка гуай! гэлээ.

	— Юу вэ? гэвээс, 

	— Хаагуур гадагшаа гарах вэ? гэсэнд, дэргэд нь хүрч ирээд сандарсхийж, 

	— Франк гуай түр байзнахаа яасан юм бэ? Ийм орой та хаа очих гэсэн юм бэ? гэхэд нь, 

	— Яван байж, хаа очихыгоо мэднэ дээ. Цаадуултай чинь гэж танхимын зүг заагаад, нийлэхээсээ өнгөрлөө. Байлаа. Тэгэх тусмаа сайн боллоо. Үүгээр гадагшаа гарах уу, Юргелюшка гуай. Цаана нь юу байна? гэхэд, 

	— Цаана нь тогооны газар. Тогооны газраас баруун гарын зүг эргээрэй. Үгүй, би гаргалцаад өгье... гэхэд нь, 

	— Хэрэггүй. За дараа учиртлаа, Юргелюшка гуай гээд, нуруу тэнийлгэн, пиджакаа засаад тэгшхэн алхлан цаашлаад, дахин эргэж ирээд, 

	— Юргелюшка гуай, түр хүлээ гээд өмднийхөө хармаа руу гараа хийнгүүт, би авгайд барих юм мартчихлаа гэхлээр нь, 

	— Юу дэмий юм хэлж байгаа юм бэ? гэтэл, таван зуутын дэвсгэр мөнгө гаргаад, 

	— Юргелюшка гуай минь, май! Та тийм их мөнгөтэй юм гэж үү? гээд, тэр мөнгөний дэвсгэрийг гарт нь чихээд өгсөнд эмгэн ичингүйрсхийж, 

	— Франк гуай, та чинь яаж байгаа нь энэ вэ? Яаж болдог юм бэ? хэмээвээс, 

	— Яагаа вэ? Өгдөг л юм өгсөн шүү дээ гэхэд нь?

	— Дэндүү их мөнгө гэвээс Древновски инээж, 

	— Тэгж зовж байгаа хэрэг үү? хэмээсэнд, 

	— Хөндлөн харийн хүнээс бол яах вэ... гэхлээр нь, 

	— Харь хүнээс сайн байдаг юм уу? Ав, ав, битгий хүний зэвүү хүргэ, миний мундаг болохыг та үзнэ дээ, Юргелюшка гуай минь! гэлээ.

	Эмгэн ганцаараа үлдэж, сүлжмэл сандал дээрээ суугаад, юм нэхдэг савхан төмрөө бариад бодлого болж санаа оноонд ороогүй тэр мөнгө, тэнгэрээс буусан хишиг шиг ажээ. Би ер тэр мөнгө авах гээгүй юм сан даа. Тэнгэр мэдэж байгаа биз. Орчлонгийн ёс гэж ийм л байдаг юм байна даа нэг зовж явдаг нөгөө нь баярлаж явдаг юм байх нь дээ. Хэнд юу оногдохыг хүн яаж мэдэх вэ дээ. Бодоход, хэн хүн яадаг л бол яаг, Древновски Франек өөдрөгөн хувьтай байж, сүүлийн үед хүнд бараг тохиолддоггүй сайхан хувь тохиолдож байснаа ингэчих гэж байж дээ... Фелек хүү минь, аль хэдийнээс шинэ цамцтай болох юм сан гэж шар өнгөтэй цамцтай болохын хүсэл болж явсан юм даа... гэж бодож суутал нь жорлонгийн зүгээс яваа Павлицки хүрээд ирсэнд дороо босоод орхилоо. Павлицки дэргэд нь зогсоод, 

	— Манай өнөөх маань яаж байна? гэж асуулаа.

	— Аль нь?

	— Нөгөөдөх нь

	— Яваад өгсөөн.

	— Тэгсэн үү? За, яах вэ, болж. Элдэв зочны учрыг эмээ та эвтэйхнээр олчихдог хүн шив дээ гэв. Молтогчин туулай шиг үрчгэр царайтай Юргелюшка тэр үгэнд баярлан хөөрч олон жил эл ажил хийж, сайнаа дуулахад их л дуртай байдаг эмгэн ажээ.

	— Хүн хүний зан байдалд тааруулах учрыг мэдэх ёстой юм л даа гэж нутад өгүүлбээс, Павлицки

	— Жишээ нь гэж асуув.

	— Хүн болгонтой өөр өөрөөр харилцах учиртай. Зарим нэг хүнийг хүүхдийн адил уучлан үзэх учиртай... гэх завсар, Павлицки, тэр үг сонсолгүй, жорлонд ороод орхисон хойно нь будаалгын танхимаас нүүр ам нь улбар ягаан болчихсон Бехерт ороод ирсэнд, «одоо л хөлтэй болж эхэллээ» гэж Юргелюшкийн бахархан бодтол, Вейхерт, бие засдаг тосгуурын өмнө алцайчихсан Павлицкийг үзээд, алгаа хавирч, 

	— Хэвлэлийнхэн сүрхий санаачилгатай юм аа! гэхлээр нь, хажуу тийшээ зайлж өгөөд, 

	— Древновскийгоо араар нь тавьчихав уу? гэсэнд, 

	— Тэгсээн гэлээ.

	— Свиенцкид тэр тэнь юу гэж чалчсан хүн бэ? Үзтэл, тэр дороо хэлээ амандаа хийчихсэн байна лээ гэхэд нь

	— Тэр муу баасчин гэж Павлицки товч үгээр дүгнээд, өмднийхөө товч товчлон толийн зүг ойртов.

	Тэр завсар Вейхерт тосгуурын чийгтэй туургыг харж зогсох зуур, Павлицкитай ингэж албан ёсноос маш цаагуур бөгөөд санамсаргүй ингэж уулзсан тохиолоо яаж ашигтайгаар хэрэглэх билээ гэж бодож байгаа нь «Островиецын дуу хоолой» гэдэг сонины эрхлэгчийн бие, нийслэлд очин дэвшинэ гэж горьдон, ер нь орны хүн яахыг бодон сонирхохоо байчхаад байсныг яахин мэдэх ажээ.

	Цагаа хараад, 

	— Арай эрт байна гэхэд нь, 

	— Хэд болж байж? гэж Павлицка асуулаа.

	— Арван хоёр дөхөж байна. Энэ ийм сайхнаар эхэлсэн үдшийг нэг юм залган үргэлжлүүлбэл зүгээр сэн гэхэд нь Павлицки мөн гэртээ харих дургүй боловч, мөнгө зарах бас дургүй тул Хай гэлээ.

	Вейхерт, толийн өмнө зангиагаа хичээн засаж эхлээд, 

	— Нийтийн танхимд юм уу? Эсвэл барт орвол болно байх. Эрхэм эрхлэгч гуай, юу гэж бодож байна? Свиенцкид хэлээд үзье. Шука дүргүй байх бол уу? гэхэд нь, 

	— Шука уу? Залхмаар хүн шүү. Чухам юманд хөдөлж өгөхгүй дээ гэхэд, 

	— Вроныг яах вэ? гэхлээр нь, 

	— Архи уухдаа сайн, хувьсгал гэж ярихдаа дэндүү хүн дээ. Үдэш хэнтэй таатайхан өнгөрүүлэх вэ? гэж хуруу даран бодоход, хэдхэн л хүн байна. Свиенцки, яах вэ, зүгээр хүн, ухаан сэхээ сайтай хүн. Бусад нь гэвэл дээ! гээд танхимд буцаж ороход нь, Свиенцки, ширээний араас босож, хойш нь болгож байгаа сандлын чимээ, олны дүнгэр дүнгэр хэлэлцэх аниртай холилдон сонстож, танхимын хоёр захаар нь өндөр дуугаар хэлэлцэгч хэдэн хэсэг хүн овооролдож байсанд, Вейхерт Павлицкийн хамт дэд сайдын дэргэд хүрч очоод, Вейхерт, 

	— Тарах нь уу? гэлээ.

	Свиенцки эвшээж, 

	— Энэ юманд ч ханатлаа ядарч, хав нохой шиг эцлээ дээ гэхэд нь Вейхерт

	— Би ч бас тэглээ, Подгурски яав? гэж асууваас, ширээний нөгөө талд Подгурски Вронатай ярьж байсан ажээ.

	— Яагаа вэ? гэж Свиенцкийн гайхан асуухад, 

	— Нэг ч үг дуугарсангүй... хэмээсэнд, 

	Свиенцки далаа хавчин, 

	— Одоо бүү мэд. Гэдэс нь өвдсөн юм бил үү? Харин, миний зөв талд суусан хүн хэтэрхий олон үгтэй байсан даа гэхэд нь, 

	— Врона юу? гэхээр нь, 

	— Ээ дээ. Үгүй ер энэ будаалга маань ямар болов? гэж хэлээд Вейхертыг сугадав.

	— Сайхаан! гэхэд нь, 

	— Үг хэлэхдээ, миний тухай хэтэрхий их дурдсан биш биз? гэхэд нь, 

	— Түүнд сэтгэл чинь зовж байна уу? Хэнийгээ тэгээд дурдах юм бэ? гэхэд нь Свиенцки инээж, 

	— Хэтрүүлээд яах вэ. Шука гэж бас нэг буурьтай хүн бий шүү гэхлээр нь, 

	— Магад ч үгүй. Гэвч, ирээдүйн үйлс бол шинэ хүний харьяа болно доо гэхэд нь, 

	— Тэр бол өөр зүйл. Хаа байна тэр маань? гэхлээр нь, 

	— Шука уу? Хөгшин Калицкитэй ярьж байна гэлээ.

	Танхимын гүнд зогсоод, чимээгүйхэн янжуур татаж байгаа Калицки Шука хоёр нь, сэтгэл хөдлөн уулзахыг хүслээ ч харилцан бие биедээ гоомой болохоос хэтэрсэнгүй. Өдий олон жилийн сүүлээр нэгэн удаа уулзалдсан нь, хооронд нь гаталшгүй их там бий болж, үүрд салган холдуулчихлаа гэж хоёулаа ухааран мэдээд, хэлэх юм ч үгүй болчихжээ.

	Шука цагаа харваас, нөгөөдөх нь түүнийг ажиглаад, 

	— Хэд болж байна? гэвээс, 

	— Арван хоёр дөхөж байна. Явахаас даа. Чи хол суудаг уу? гэхэд нь, 

	— Үгүй. Нэг тэрэг дайралдах байлгүй гэлээ.

	— За тэгвэл, дараа баяртай учиръя. Сайн сууж байгаарай гэхэд нь, 

	— Чи ч бас сайн сууж байгаарай бие биеийнхээ нүд харахаас баахан халтирсхийж, гараа эвгүйхэн барьцгаасан хойно Калицки, нэг юм хэлэх гэсэн шиг болсноо юм дуугаралгүй, гэдэсхийгээд, толгой дохин гадагш гарах хаалганы зүг аажуухнаар алхан одов. Шука далд ортол нь хойноос нь хараад, өнөөх Ангарагт уулзана гэснээ хоёулаа салах ёс гүйцэтгэхдээ огт дурдалцаагүйгээ санаад, «Тэр тусмаа сайн» гэж бодлоо.

	Крыстынын хөдлөхөд үс хацарт нь хүрсэнд, нам дуугаар

	— Чамайг унтаж байгаа байх гэж бодсон гэхлээр нь, 

	— Үгүй гэлээ.

	Тохойгоо тулан өндөсхийвэл, нүд нь нээлттэй дулаахан харагджээ. Үс нь хонгор шар туяа татан, харанхуйг гийгүүлэх мэт. Огт амьсгалдаггүй юм шиг чимээгүй хэвтэж байваас, Мациек бас хөдлөлгүй байгаад, хамаг бүхэн бараг амьгүй юм шиг санагдав. Түг түмэн од түгсэн нам чимээгүй айван тайван харанхуй ч гэсэн тэвэрч байгаа хүнийхээ биеийг харж болно. Танин мэдэж авахаасаа өмнө эдэлж үзсэн бие нь бишүүрхэмгүй ажээ. Гараа сунган, арьсны нь гилгэрийг хүрэлцэн мэдэв. Зүүдэнд ургасан мэт тэр гэгээ сүүдэр хоёрыг амьд биетэй юм болгож орхиход болох байжээ. Гэвч чингэж хөдөлгөсөнгүй. Тэр хоромхон цагийн эелдэм сайхан нь бие сэтгэлд урьд өмнө эдэлж ч үзээгүй, тийм байдаг юм зөгнөж ч үзээгүй агуу их амарлингуй төгөлдөр ажээ. Одоогийн адил олон хүүхэнтэй хэвтэж үзсэн бие билээ. Гэвч, тэр хялбар бэлхэн юм болбол, бусад чухам юмны завсар заваар хулуун олж эдэлсэн юм бөгөөд, асар уддаггүй. Ер юм үлддэггүй зүйл. Амар хялбар, түрэмгий яаруу учрал тэр нь тачаангуй ханахын хамт зүйл дуусдаг байжээ. Үүнд эцэс төгсгөлгүйгээр барахгүй, тийм гэж бодох ч үгүй, бодохын ч хэрэг үгүй ажээ. Одоо эдэлсэн түүнээс цааш өөр хүсэн тачаах ч юм үгүй ажээ. Өчигдөр гэж байхгүй, маргааш гэж байхгүй. Өвчүү тушаа Крыстынын зүрх тэгшхэн цохилж байгаа нь мэдэгдэв. Тэрхүү нүдэнд үл үзэгдэх хөдөлгөөнийг өгч биеэр чагнаж байсаар сүүлдээ чухам тэр зүрх нь хаа лугшиж байгааг, өөрийн биед юм уу, охины биед лугшиж байгаа юм уу гэдгийг мэдэхээ байлаа. Үлэмжийн их дотно уярангуй, урьд үл мэдэх сэтгэл хөдлөх юманд бүрнээ автагдав. Чингээд энэхэн үес бие сэтгэлд тусч байгаа тэр юмыг цөмийг яаж ийж нэг илтгэн гаргаж хэлбэл зохих юм байна гэж ухаан сэрэлд нь оровч, хэлэх үг цээжинд нь олдсонгүй. Гагцхүү, тэр Крыстынын дээрээс өнгийгөөд, аажуухан зөөлхнөөр, амар жимэр нам гүн байгааг нь үймүүлчихгүй гэж хичээн үсийг нь, чамархайг нь, хацрыг нь таалан озож гарлаа. Түүний өмнө ер ямар ч хүүхнийг тэгж озон таалж үзээгүй билээ. Чингэж озон таалж болно гэж ер боддог ч үгүй байжээ. Тэгээд нэг гайхаж гэнэт мэдэж авсан нь гэвэл ч ингэж озохдоо хийгээс хөнгөн болбол юутай билээ гэж бодож байсан уруулаараа тийнхүү озож байгаагаараа харанхуйд ганц Крыстынын биеэр барахгүй, өөрийгөө бас хүртэл олж таньж байгаа мэт сэтгэл төржээ. Янаг минь, хайрт минь ээ... гэж шивнэх гэснээ ичингүйрэх шиг болоод чадсангүй.

	Крыстынын бас чимээгүй байна. Нүдээ нээгээд, бодол болж, санаа сэтгэл нь маш алс хол буй мэт. Хав харанхуй руу хараад, юу бодож болох билээ? Ухаан сэрэлд нь юу төрж байсан бол?

	Мациек чангаханаар тэврээд, 

	— Бие чилэв үү? гэхлээр нь, толгой сэгсэрсэнд, Крыстына дэргэд нь хэвтээд, нүдээ аньж, харанхуйд бүр ч наалдаад байгаа юм шиг. Тэр биеийн илч, хөдлөхгүйн байдлыг биедээ шингээн, өвчүү тушаа зүрхний нь луг луг хийх үргэлжид мэдэгдэнэ. Цаг нөгчин буйг мэдэхээ аажуухнаар бай байсаар байна. Богинохон хором ч байж болом, үүрд мөнхийн ч байж магад. Тэгээд өлзий буянд нь шингэж, тэр нь түүний бие сэтгэлийг маш хүчтэйеэ дэнсэлгэн хөдөлгөсөнд айдас нь хүрч нүдээ нээн, түрүүнийх шигээ тохойлдон өндийвөөс гагцхүү өөрийн зүрх цохилж сонстов.

	Крыстына өөдөөс нь хараад, 

	— Яав гэлээ.

	Юм хэлэхээ тээнэгэлзэж, ухаанд нь орж байсан юмаа хэлж эс чадан, 

	— Үгүй, дэмий юм аа гэхлээр нь, 

	— Ямар юм бэ? гэсэнд, 

	— Ямар юм, гэх вэ? Санаанд минь нэг юм орж, бие биеэ мэдэх болсоор хэд хэдэн цаг болоод байхад, их л эртний мэдэлцдэг болсон юм шиг санаанд ороод байна... гэхэд нь, нэгэн хэсэг чимээгүй байснаа, 

	— Би мэдэхгүй байна. Тийм юм ер бодоогүй гэлээ. Тэгээд, хариуд нь бүдүүн бузар үгээр урьд юм хэлдэг лүгээ адил маягаар хариулах байх аа гэж лавтай бодож хэвтлээ. Гэвч цаадах нь дуугүй байв. Тэгэхлээр нь бас нэг баахан хүлээвээс, бас хариугүй. Гагцхүү цаадхын мөр нь чичрээд орхисон юм шиг татав татав хийх нь мэдэгдлээ. Тэрхэн үед бүсгүйн зүг хараагүй байжээ. Бүсгүй нь түүний нүүр хүзүүний сүүдэр харж байснаа тэврээд биедээ ойртуулмаар санагдавч, тэр хүслээ даран тэвчээд энд хүрч ирснээс хойш дотор нэг хачин болж ирлээ. Энэ явдал амархан зөвшөөрсөн нь ойрхон зуур дайралдан өнгөрчих нэгэн адал үүнийг үзээд авъя гэх дур нь хүрсэн байжээ. Нэг шөнө гаднын аятайхан хар хүүтэй унтаад үзэх дур татаж, өөр юмгүй, хараад байхад таарах хүү санагдаж билээ. Баахан бүдүүлэг, ичгүүр сонжуургүй бөгөөд биеэ сүрхий гэж боддог хүү байх бол уу? гэж бодож байтал харин ч залуугийнхаа тачаангуйд биеэ барин, хамаагүй зүрхлэхгүй, эелдэг зөөлөн, уяхан сэтгэлтэй хүү байж билээ гэж бодож хэвттэл, улам үргэлжлэн буй чив чимээгүйн байдал, охинд залхуутай шиг санагдаж, биеэр үзэн өнгөрүүлсэн туршлагаар ер зарим удаад чимээгүй байдаг нь ямар ч үг хэлснээс илүү учиртай байдаг гэдгийг мэддэг тул, тэр чимээгүйг тасалъя гэж шийдээд, 

	— Та намайг хүрээд ирнэ гэж лав бодож байсан уу? гэж асуулаа. Дээрээс нь бөхийж, нүүр тун ойртсон тул, амьсгал нь нүүрт тулсанд, 

	— Чи минь гээд инээсэнд, — Ер нь, чи... гэхлээр нь, 

	— Үгүй, би ерөөс итгэхгүй байлаа гэлээ.

	— Яагаад намайг хүрч ирснийг, уучлаарай, чи мэдэж байна уу?

	— Үгүй яагаад?

	— Бодож ухаарахгүй байна уу?

	— Үгүй

	— Мэдэж ядах юмгүй. Чамд хайртайдаа хүрч ирсэн гэхлээр нь чимээгүй болчихлоо.

	— Ха ло! гэж нэг хэсэг болсноо дуугарваас, тэр хүү, 

	— За юу вэ? гэлээ.

	— Нэг янжуур татах юм сан гэхлээр нь, орны хажууд шөнийн бяцхан ширээ буй тул, гараа сунгаад үзвээс, янжууртай хайрцаг яг захад нь хэвтэж байсан тул, 

	— Байна уу гэж асуухад нь, 

	— Байна гээд, аманд нь нэг янжуур хийж, бас нэгийг өөрөө зууж, чүдэнз эрэхдээ, Крыстыныг тэвэрч байсан нөгөө гараа сугалж, тамхи асаахад нь, чүдэнзний галын гэрэл, харанхуйг гийгүүлсэн тэр хоромхон зуур хараахан бие биеэ харсангүй. Чүдэнзээ яаран унтраагаад, үнсний сав авч, Хелмицки, өөрийн бие, Крыстына хоёрын дунд орон дээрээ тавьчихсан нь, гэнэт хооронд нь босгосон хориул мэт болж, нэлээд удтал чимээгүйхнээр янжуураа татаж, харанхуйд хоёр гал улайж байтал, Крыстына асууруун:

	— Энэ ямар янжуур вэ? гэвээс, 

	— Мажар янжуур гэлээ.

	— Хатуу юм байна

	— Таарамжгүй байна уу?

	— Үгүй, сайн байна гээд дахин чимээгүй боллоо. Гэнэт Хелмицки асууруун:

	— Чи сэтгэлтэй болохгүй уу?

	— Чамд уу? гэж дууны нь өнгө баахан егөөтэй болж ирэвч, цаадах нь, охины хүсэн хүлээсэн ёсоор хариулсангүй.

	— Үгүй, би өөрийнхөө тухай бодоогүй, ер нь асууж байна.

	— Бараг л үгүй дээ.

	— Учир нь юу вэ?

	— Хэлье. Аж төрөхийгөө төвөгтэй болгоод юугаа хийдэг юм бэ?

	— Өөрөө л аяндаа төвөгтэй болно шүү дээ гэхэд, 

	— Тэгэх тусмаа, дээрээс нь төвөг нэмээд яах юм гэж хэлэх үес янжуурын галд гар царвуу нь тодорсхийн харагдлаа.

	— Надад өөрийнхөө тухай нэг юм яриач гэж санамсаргүй хэлэхэд нь охин, 

	— Өөрийнхөө тухай уу? Яах юм бэ? Юу гэсэн үг вэ? гэх дээр нь хариулсангүй.

	— Гэвч ярьж болно оо гэж нэгэн үе байзнасхийгээд дуугарахдаа, сонин юм л байхгүй дээ. Дайны өмнө хөдөө сууж байсан

	— Хаа?

	— Познанскид. Могилноос холгүй.

	— Тэгээд?

	— Тэгээд үү? Варшава орцгоолоо.

	— Хэдүүлээ?

	— Ээж бид хоёр. Аавыг герман хамгийн түрүүнд бариад авсан.

	— Нас барсан уу?

	— Тэгсээн. Дахауд. Бас юу ярих вэ? Бараг ингээд л гүйцэх нь шив дээ.

	— Эжий чинь бий юу?

	— Байхгүй. Бослогын үеэр үрэгдсэн.

	— Миний эжий бас тэгсэн. Ах дүү байхгүй юу?

	— Аз дайрч алга аа.

	— Аз дайрч гэнэ ээ?

	— Яах вэ, ядахдаа, амь үрэгдсэн нь цөөн байна шүү дээ.

	— Ээ, тийм ээ! гэж гүнгэнэн өгүүлрүүн. Тэр ч зөв. Би ахтай байсан юм. Нэг явдалд нас элэгдсэн. Дөчин гурван онд, аль хэдийн.

	— За, тэр дээ.

	— Аав Англид. Бараг л буцаж ирэхгүй бол уу.

	— Ах дүү алга уу?

	— Ойр төрөл алга. Чи Островиецэд үлдэх үү?

	— Мэдэхгүй. Энэ удаад л үлдэнэ.

	— Хойшдоо?

	— Юу болохыг бодоогүй.

	Янжуураа бүсгүй унтраачихсанд, нэг сайн сорж аваад, түүний нэгэн адил бас унтраачихлаа. Үнсний савыг бяцхан ширээн дээр цааш нь тавиад, нэлээд удтал чимээгүй хэвтэж байтал, охины зүг эргэж, тохойлдоод асууруун:

	— Унтав уу?

	— Үгүй гэлээ.

	Тэгэхлээр нь анх Крыстыныг тэвэрч байх үед хэдэн минутын өмнө сэтгэл хөдөлсөн нь дахиж тэсэхийн аргагүй хөдөлж, 

	— Чамайг ирнэ байх гэж нэг их бат нут бодоогүй байлаа гэж нам дуугаар хэлээд, хариу хэлэх үгийг нь тун холоос дуулдаж байсан юм шиг, 

	— Түрүүн чи түүнийгээ хэлсэн биш үү гэх нь дуулдлаа.

	— Надад итгэж байгаа биз?

	— Итгэхгүйн учир юу байх вэ?

	— Чи намайг бараг танихгүй шүү дээ.

	— Чи намайг бас танихгүй шүү дээ.

	— Үгүй, би чамайг таньдаг

	— Тийм гэж үү? 

	— Тийм ээ

	Тэгж байтал, бүсгүйн бие нь чичирсхийгээд байх шиг санагдаж, биед нь ойртон шахаад, 

	— Хүйтэн байна уу?

	— Жаалхан хүйтэн байна.

	Тэврээд биедээ татан наалдуулж, 

	— Одоо сайн байна уу? гэвээс, 

	— Юу ч гэсэн, дулаан, боллоо гэлээ.

	Өвөрт нь тэврүүлээстэй хэвтэж байгаа бүсгүйн зүрх нь урьд адил цохилж байхыг өвчүү тушаагаа дахин мэдэн хэвтэж байтал, охин, толгойгоо өндөсхийгээд, 

	— Чи хэл дээ... гэлээ.

	— Юугаа?

	— Чи чухам ямар хүн бэ?

	— Ямар гэж юу гэсэн үг вэ?

	— Түрүүнийхээсээ бүр ондоо болоод байна, чи.

	— Ондоо гэж үү?

	— Чи өөрөө мэдээгүй юм гэж үү? гэсэнд, нэг үе бодол болоод, 

	— Магад ч үгүй. Тэгээд муу болчхов уу? гэхэд нь, 

	— Тэнгэр минь! Муу сайн болох ч юм байх вэ дээ гэж аяархан дуугаар хариулаад, нүдээ том болгон өөдөөс нь ширтээд байв.

	— Муу ч үгүй, сайн ч үгүй хэрэг үү? гэж асуухад нь бүсгүй эс хариуллаа.

	— Хэлээч

	— Бүү мэд гэж шивнээд, намайг сайн тэвэр гэхэд нь, тэр ёсоор болгосонд бүсгүйн биед аятайхан болж өглөө. Тэгээд нүдээ аньсхийсэн аньсагыг нь жимийсхийсэн уруулаараа аяархан үнсэцгээж, шивнэн өгүүлрүүн:

	— Чи мэдэж байна уу, миний ухаан санаанд ч гэсэн, ер... гэхэд нь, 

	— Ер яасан бэ? гэхлээр

	— Үгүй, юмгүй гээд, амьсгал тасалдсан юм шиг чимээгүй болчихсоноо, бүр нам гэгчийн дуугаар, — Чиний ачаар би ондоо болчихлоо гэвээс, 

	— Надад хэлэх гэсэн чинь энэ үү? гэлээ.

	— Үгүй. Бас үүнийг ч хэлэх гэсэн юм гэхэд нь, 

	— Бас юу хэлэх гэсэн юм бэ? гэтэл, хонгилоос шатаар авирч яваа хүний нүсэр алхах чимээ нь намдасхийн дуулдсанд, Хелмицки толгойгоо өндийлгөөд чагнаж эхлэв. Хажуугийн хаалганд түлхүүр тажигнаж, нэг хүн хамар өрөөнд орсон бололтой. Хаалгаа хаагаад, унтраалгаа асааж, орчин тойронд нам гүм тул, тэр хүний гаргаж байгаа чимээ нь, хоорондоо өрөө тасалгаагүй байгаа юм шиг тов тодхон дуулдаж, шал хяхнан дуугарах нь хүртэл сонстож байлаа.

	Крыстына бас толгойгоо өндийлгөн, 

	— Юу болж байна? гэхлээр нь, 

	— Манай хамар өрөөний хүн ирлээ гэлээ.

	— Таньдаг хүн үү? гэхэд нь, 

	— Үгүй гэлээ.

	Тэгээд Хелмицки дахин хэвтэвч, тэр чимээ чимээнээс салж чадсангүй. Тэгээд сая бодож ухаарсан нь, юунд энэ буурчийн газрын нэгэн өрөөнд байж байгаа учраа Крыстынын ирснээс хойш, сүүлийн нэгэн цагт нэг ч бодож үзээгүй билээ л. Нэгэн агшин зуурын адил санагдсан тэр сүүлийн нэгэн цагийг бодвол, юу өнгөрүүлсэн юу өнгөрүүлэх хоёрын бүх юмнаас тасархай бөгөөд бүх нас явдлын чанадах юм шиг санагдаж байснаа хамаг юм урьдын адил болж ирсэн нь, Шукийн цонхоо онгойлгож байгаа нь дуулдаж, хэсэг чимээгүй болсон нь, лав цонхны өмнө зогсож байсан байх. Тэгээд алхах чимээ гарч ширээг цааш нь болгох нь дуулдлаа.

	— Хамаг чимээ нь айхтар тод дуулдаж байна гэж Крыстынын шивнэсэнд

	— Тийм ээ. Маргааш чи юу хийх вэ? гэхэд нь, 

	— Маргааш уу? гэлээ.

	— Чухамдаа одоо гэх үү дээ. Өнөө ч одоо өдөр болчихлоо шүү дээ гэхэд, 

	— Орой нь өнөөх л хийдгээ хийнэ. Барт гэлээ.

	— Өдөр нь? гэхлээр, 

	— Юу ч хийхгүй. Пуциатыцкийнхэн намайг өдрийн хоолонд ирээрэй гэсэн билээ гэхлээр нь, 

	— Аа, өнөөдүүл үү? Чиний садан болох юм уу? гэвээс, 

	— Маш холын төрөл. Тележынски Фредийн талаар садан. Одоо сая л тэдэн лүгээ танилцлаа. Чамайг мөн тэр завшаанд албан ёсоор таньж авсан даа гэхэд нь, 

	— Би инээдэмтэй байсан уу? хэмээсэнд

	— Баахан тийм байсаан. Гэвч би л түүнийг чинь таньж авсаан.

	— Чи юунд тэдний дэргэд очиж суусан юм бэ? гэхэд нь, 

	— Ухааныг нь олоогүй юу чи? гэхлээр нь, 

	— Тэнэг эр байна даа чи гэж шивнэлээ.

	Шука, туурганы цаана өрөө дотроо цаашаа наашаа алхлан явж байлаа. Ер чиг алдалгүй, тун зүтгүү, нэг цаашаа, мөн өнөө л нэгэн шугамаар наашаа алхлахад нь нэгэн газар, бодвол, өрөөний гол дунд тогтмол нэгэн газар шалын банз нүсэр алхахад нь хяхнадаг болсонд Мациек тэр чимээг дуулахгүй юм сан гээд, нүдээн тас аниад, охиныг тэмтрэн илж хурууны аятайхныг бүх биеэрээ цэнгэн таашаах гэж Крыстыныг чангавтар тэврээд орхитол, охины гар нь зүүн ташаанд гэнэт тогтож, нэг урт ширүүн сорвийг тэмтрэн оноод, 

	— Юу вэ, энэ гэхэд?

	— Тэр үү! дэмий юм аа. Сорви гэхэд нь, 

	— Шархтсан юм уу чи? гэлээ.

	— Нэг тийм юм биш.

	— Хэзээ?

	— Бослогын аль өмнө. Нэг явдал тохиолдсон.

	— Гэрт чинь чамайг хэн гэдэг байсан бэ?

	— Гэрт минь үү? Янз янзаар, аав Мацией, ээж ах хоёр Мациек гэдэг байсаан.

	— Үетэн чинь? гээд инээмсэглэсэн шиг санагдсанд, 

	— Юунд чи инээв? гэхлээр нь

	— Зүгээр, нэг юм санаад. Аав, намайгаа бага байхад: Тиниа гэдэг байсан гэхэд нь, 

	— Тиниа гэж давтан эвтэйхнээр хэлээд, аятайхан товчилсон нэр байна шүү дээ гээд уруулаараа аманд нь хүрвээс ангайсхийж, чийгтэй дулаахан байсанд шахан чангаар озоод авсан нь, сэтгэл санаанд орж байсан бүхнээ илэрхийлэхээс гадна бас тэгж озсондоо аюулгүй хоргодохын нэгэн зүйл эгээрэн хүссэн юм шиг озоод авлаа. Гэтэл, биед нь цус луг луг лугшихын хамтад, хамар өрөөнд цааш наашаа алхлах чимээ бас дуулдаад, аньсан аньсага дор нь хав харанхуй байгаа боловч, яг шат өөд таягаа тулаад бөхийсхийн гарч явахыг нь үзсэн Шукийн дүр нь зүүдэнд үзэгдэх сүүдэр мэт тодрон харагдах үүнд, надад тэр хүн ямар муу юм хийсэн болж байна? Юунд би түүнийг алах учиртай болж байна? Алах гэдэг тэр үг, анх удаа цээжинд нь сэтгэл зовоон, догшин ширүүнээр оржээ. Өчнөөн олон удаа хүн алж явлаа. Тун ч амархан байж билээ. Үхэх сэхэх хоёр яг зэрэгцэн байж, дайсан ч үхдэг байлаа.

	Садан ч үхдэг байлаа. Аль алины ч үхэх сэхэх нь ёроолгүй тамын захад байсантай адил байж, аль алины үхэх нь утаа арилан сарних шиг байжээ. Гэтэл, тэр хөндлөнгийн хүн, одоо амран хэвтэхийнхээ өмнө ханхай дөрвөн туурганы дунд гав ганцаараа цааш наашаа сэлгүүцэн явж байгаа нь, тэр үл таних мөртөө мөн тун ойр дотно мэт хүн хараахан амьд аж, хөдлөн явж байх аж, хувьдаа ямар нэгэн юм хийх төсөл төлөвлөгөөтэй аж, хүсэх, горьдох, өөрийн амь зуух учир нажиртай байх ажээ.

	Садан төрөлтэй болов уу? Амьд явах нь тэр хүнд аль хэр эрхэм бол? Хэнд хэрэгтэй хүн бол? Хэн түүнд хайртай байсан бол? Ямар эм хүн, ямар нөхөр?

	Сэтгэл зовнин, бүх бие нь чичрээд, толгойгоо өндийвөөс, Крыстынын ам таалан цэнгэж байсан уруул нь хуурай хөшүүн болсон мэт санагдаж, бүдэгхэн хоолойгоор

	— Өдрийн тэр хоолонд очих уу чи? гэхэд нь, охин, анхлан учрыг нь олоогүй, 

	— Ямар хоолонд? гэвээс, 

	— Өнөөх айлын... гэхлээр нь, 

	— А, тэрүүнд үү? Хаанаас тэр юм ухаанд чинь оров гэлээ.

	— Очихгүй юу?

	— Сайн тогтоогүй.

	— Тэгвэл битгий оч л доо гэж гуйлаа.

	Охин чимээгүй.

	— Бүү оч л доо. Өнөөдрийг хамт өнгөргөе. Би чиний дэргэд байна...

	— Яах нь вэ?

	— Чи мэдэх байлгүй гээд нүд нь гялалзаж, бараан үс нь магнай руу нь овооролджээ.

	— Крыстын оо! гэхэд нь ухарсхийж, 

	— Үгүй, үгүй гэлээ.

	— Юу үгүй гэж? хэмээвээс, 

	— Би дургүй байна. Ямар хэрэг байх вэ гэхлээр нь тэврээд авах гэтэл, өөдөөс нь түлхэж, 

	— Үгүй, үгүй гэж, дуу нь хүртэл өөр болж, тасалдсанд

	— Яагаад? гэхлээр нь, 

	— Яагаад аа? Ухаарахгүй байна уу? Мэдэж ядах юу байх вэ. Чи эндээс яваад өгнө шүү дээ... гэхэд нь үгүй гэж хэлж чадсангүй, 

	— Мөн дөө. Тэгэх л болно гэсэнд, 

	— Тэгэхлээр юу хийх вэ дээ түүгээр. Өглөө баяртай гээд л салбал барав... гэхлээр нь, 

	— Би өнөө өглөө явахгүй шүү дээ гэвээс, толгой сэгсрэн, 

	— Ямар ялгаа байх вэ? Би одоо хагацан салах, дурсан санах гэхчлэн араасаа чирч явах ачаа дараа болох юманд дургүй боллоо гэхэд нь, 

	— Сэтгэлд сайхан санагдах дурсгалд ч дургүй юу? гэсэнд

	— Хэрэв ганц дурсгал төдий л болох юм бол гэлээ.

	Шука өрөөндөө явсаар байтлаа зогсоод орхив. Тэгээд гүн худаг дотор байсан юм шиг чив чимээгүй болчихсонд Мациек хэвтээд өглөө. Хоромхон болоод Крыстына тонгойгоод, үсийг нь илж гарлаа. Тэгээд, 

	— Хэзээ явах чинь вэ? гэхэд нь, долоо хоноод гэж хэлэх гэснээ, чингэж худал хэлэхээ зүрхэлсэнгүй, 

	— Лхагвад гэлээ.

	Буцаж ирэх үү гэхлээр нь

	— Бүү мэд. Гэвч бас өөрчилж болох байх гэхэд нь, 

	— Юу өөрчлөх гэж хэмээвэй.

	— Янз бүрийн юмыг. Түүн дотроос нэг юм онцолж, хамгийн чухал нэг юмыг гэхлээр нь, 

	— Чадах уу гэлээ.

	— Чадна... гэхэд нь, 

	— Юу хийх юм бэ тэгээд? хэмээнгүүт дэргэд нь хэвтээд, үсийг нь илсээр авай. Хуруугаараа хүйнд нь хүрч байгаа нь озон үнсэж байгаатай адил санагдав.

	— Бод л доо гэж харанхуй өөд харан өгүүлрүүн: Би хувьдаа аж төрдөг, чи бас хувьдаа амиа хаацайлдаг. Тэгээд санамсаргүй дайралдчихлаа. Таатай юм боллоо. Өөр юу хэрэгтэй вэ? гэхэд нь, 

	— Юу ч хэрэггүй гэж үү? гэтэл, туурганы цаана ор дуугарч, шал дээр тайчин хаясан гутал түс гээд, бас нөгөө гутал хаях чимээ гарлаа. Охин:

	— Намайгаа тэврээч гэж шивнэлээ.

	Зүрх нь сүрхий цохилж байгаа нь мэдэгдэн, хүүгийн хүзүүнд халуун уруулаа хүргэсэн нь мэдэгдтэл, туурганы цаана угаагуурт усны чимээ дуулдлаа.

	— Хайрт минь гээд, бие сэтгэл тун амарч, маш ихээр баярлан жаргаад, толгой эргэмээр бахдан цэнгэж, тэр ганц үгээр бие хэл сэтгэлийнхээ хүслийг илэрхийлэхийн хамт, бэрх зөрөлдөөтэй, чилээтэй, аймшигтай юм дэргэдээс нь ургаж байгаагаас хамгаалсан тарни урьсан юм шиг санагдаад, Хелмицки дахин үгээ дотносгоор

	— Хайрт минь гэж өгүүллээ.

	 

	Сүүлчийн зочид «Монополоос» гарч одлоо. Өглөө болж, танхимд дэнг унтраацгаагаад, үйлчлээчингүүд ширээ сандлыг эвтэйхэн болгох гэж оролдон, Сломка нь аахилсаар, гараа элгэн тушаагаа сэлж байгаа шиг арвалзан, тэднийгээ шахаж шаардаж явав. Булангаар баахан харанхуй боловч, цонхны хөшгийн завсраар өглөөний гэрэл харваж, хөгжимчин, хөгжмийнхөө зэмсгийг далд хийж, нэгэн залуу төгөлдөр хуурч, ганц хуруугаараа «Дайран байлдах суман» гэдэг аялгууг цохин хөгжимдөж байтал, нэгэн бүдүүн хийлч

	— Аа гэж эвшээгээд, түшлэгтэй сандал дээр суун, хөл минь их чиллээ. Юлек, зогс л доо, чих минь хавдах гэж байна... гэхэд нь төгөлдөр хуурч инээгээд, хөгжмийнхөө тагийг тас хийтэл буулгаад, өнөөх аялгуугаа исгэрч гарлаа. Барын зүгээс согтуу хүний өндөр дуугаар шуугилдах нь дуулдаж, тэр барт зугаа наргиан нь үргэлжилсээр авай.

	— За, эрхмүүд минь, одоо нэг орох орноо ололтой гэж өнөөх хийлч өндийн босоод, тайзан дээрээс доошоо буулаа. Хойноос нь бусад нь нойрмоглон залхуурсан байдалтайгаар бууцгааж эхэллээ. Тэгж байтал, бүжиглэх өрмөл шалын захад зогсоод бүдүүн хийлч, 

	— Дуулж байна уу? гэхэд нь чагнавал, барт «Зуу насал» гэдэг ерөөлийн дууг эр эм хүн ая нийлэхгүй хоолойгоор түрж «Бас нэг, бас нэг зуун жил бидэндээ бат орш...» гэж шуугилдлаа.

	— Зугаатай байна аа! гэж улаан царайтай саксофон хөгжимчин гүнгэнэлээ. Тэгтэл, бараас Котович, шарван найгасаар, гараараа салхи шүүрч байгаа юм шиг арвалзсаар гарч ирээд зогтусаж, танхимын зүг ийш тийш хараад хөгжимчний зүг алхлахад нь, толгой нь сүр үзэмжээ алдаагүй, өндөр магнай дээр сарвалзах үс нь сэтгэлд нь хөгжилтэй юм урган ордослосон байдалтай гараа өргөн

	— Түр хүлзнэцгээ. Un moment. Бүү татгалз. Та нар урлагийн хүн мөн үү, биш үү! гэхлээр нь хийлч, 

	— Дарга аа, цаг өнгөрчихсөн шүү гэж гүнгэнэв.

	Котович, хөмсгөө догшноор зангидан

	— Урлагийн хүнд цаг маг гэж байдаггүй юм. Дуугай! Үг дуугүй намайг дуулбал зохино гэлээ.

	Тэгтэл, танхимын гүнээс Сломка аахилсаар хүрч ирлээ. Котович холоос түүний зүг гараа сунган, хорих дохио өгч, 

	— Зогс! Зогс та минь! Ганц бүү алх. Сэтгэл мөхөс хүний хувьд алсаас л хараад бай. Бүү дуугар гээд сүр бадрангуй байдалтай Котовичийн бие, чанга дуу нь тун сүрхий санагдаж, Сломка үг дуу гаралгүй ширээний завсар ухран, хэдэн үйлчлэгч ойртоод ирсэнд, хамгийн түрүүнд нь өнөөх Сломкийн үзэн яддаг залуу байлаа. Барт хашхиралдан шуугилдах чимээ намдаад, явах гэж байгаа архичны бужигналдах нь дуулдлаа.

	Котович, гараараа дохин зангаж, нууцгайлан шивнэж, хөгжимчинд нэг юм хэлж өгчээ. Цаадуул нь өөд өөдөөсөө гайхасхийн харцгаажээ. Тэгээд, Котович гэдрэгээ ухарсхийгээд, хэлсэн үгээ хөгжимчний ухаанд орсон эссэнийг харах гэсэн байдалтай, 

	— За, тэгээд эрхмүүд ээ! гэлээ.

	— Болж өгөхгүй л байх даа, та минь! гэж өнөө бүдүүн хийлч дуугарав.

	— Бид ердөө тийм юм хөгжимдөж үзээгүй гэж львовын аялгуугаар саксофончин хөгжимчин уртаар татан өгүүлэв. Тэгэхлээр нь Котовичийн царайд сүрхий сүржин байдлаар зэвүүцэх шинж үзэгдэж, гэдрэгээ бас нэгэн алхам ухраад, тэр хийлч саксофончин хоёрыг тун муухайгаар харлаа. Өнөө бүдүүн хийлч Котовичид арай ойр шиг байснаа мэгдэн ухарч, 

	— Эрхэм дарга бидний чадвар байдлыг бас бодооч... гэж учирлаж гарлаа.

	— Өөрийнхөө хөгжимддөг юмнаас бид хөгжимдөж болно оо. Яагаад болохгүй байх вэ. Марш юм уу чардааш хөгжимдөж болно оо гэж ганцаараа дуугарлаа.

	— Ха! Нэг ч тийм үг бүү хэл! Нэг үг гэж Котовичийн хашхирахад, түрүүн баахан зайдуу, хажуу талд байсан залуу төгөлдөр хуурч, нөхдийн зүг ойртосхийгээд

	— Сүрхий эр шив дээ. Биднээр юу хөгжимдүүлэх гэсэн юм бэ? гэж хийлчээс шивнэн асуужээ.

	Хийлч далаа хавчаад, 

	— Шопений Полонез гэлээ.

	— Алиныг нь? гэвээс, 

	— Хэн мэдэх вэ? Бид яаж түүнийг хөгжимдөх билээ? гэв.

	Төгөлдөр хуурч Котовичийн дэргэд очоод, 

	— Эрхмийн бие, ямар полонез хүсэж байна? гэлээ. Цаадах нь баахан тоомсоргүйгээр нэг ширвэн хараад, 

	— А˗дур, жаал аа, А˗дур хэмээв.

	— Болно оо! гэж тэр төгөлдөр хуурч алгаа хавирч там ˗та там. Та˗ра тата тата˗татам... Энэ үү? гэхлээр, Котович тэсгэлгүй хөөрч, 

	— Яасан сайхан юм бэ? Жигтэйхэн сайхан. Ингэж тохиолдон танилцсандаа би биеэ тун хувьтай хүн гэж бодож байна. Гялайлаа. Та нар сонсов уу? Та бүхний дунд ийм сүрхий уран хөгжимчин хүн байгаа юм байна шүү! Зоригло! Дахиж үг хэлсний хэрэг алга. Элдэв шалдав тайлбарын ч хэрэг алга. Энэ бол түүхт агшин боллоо. Un moment historique! гэлээ.

	Тэр завсар төгөлдөр хуурч, нөхөдтэйгөө зөвлөлдөн хэлэлцээд бүдүүн хийлч эхлээд татгалзаж байсан боловч эцэстээн бүгдээрээ зохилдсон бололтой, хоорондоо ам булаацалдан хэлэлцээд тайзандаа эргэж, далд хийсэн хөгжмөө уудлан гаргацгаалаа. Котович, тэдний бэлдэж байхыг «Европ ёсоор дийлсэн дүрэм үзүүлж» элгээ тэврэн харж зогсон авай. Тэгээд хашхиран өгүүлрүүн:

	— Сайхан байна аа, та минь! Зоригтойхон үүсгээрэй. Би дохио өгөм за гэлээ.

	Сломкийн үзэн ядах болсон өнөөх үйлчлэгч, дэргэд байгаа нөхрөө түлхэсхийгээд, 

	— Уран санаатай зочин байна шүү, тийм ээ? гэв.

	Бас хэдэн үйлчлэгч, бүжиглэх, өрмөл шалын ойр очоод зогсоцгоов. Танхимын цаана, тогооны газар ордог хаалганд аяга таваг угаагаач эмс сонирхон овооролдож, нэг жаал аягач хүү ширээн дээр авиран гарсныг ахмад үйлчлэгч тэр дор нь хөөн буулгачихлаа.

	Котовичийг яг өрмөл шалын голд ухран зогстол, барын зүгээс гарч байгаа олон хүн түрэн орж ирсэнд Сломка тэднийг зогсоох гэж урагш ухасхийвээс, Котович дор нь Сломкийг зогсоож, 

	— Зогс! Зогс, чи минь. Ганц ч алхаж болохгүй. Гэдрэгээ буц гээд, Сломкийг огт тоохоо байн, өнөөх орж ирсэн улсын зүг эргээд үзвэл, хэдэн хүн байх ажээ. Түрүүхэн ширээн дээр гарч канкан бүжиг бүжиж байсан Левицка Ханка, хөлчүү хүний инээдэм алдаж, үдэшлэгийн урт хувцасныхаа хормойг өвдөгнөөсөө дээш шуугаад, хар негрийн бүжиг дуурайн бүжисхийн авай. Дэргэд нь тойрон бүхүй эрчүүл Свиенцки, Пуциатыцки Павликовски тэр бүжигчин эмэгтэйн өлмий гуяын хөдлөх байдалд нийлүүлэн алга ташилдан, амандаа хуйлмал тамхи зуусан Вейхерт, Пуциатыцки Роз гэдэг авгайн чихэнд нэг юм шулганаж, морин толгой шиг урт нүүртэй, туйпуу улаан цоохор болсон тэр авгай, үгийг нь их л тоон сонсож, үе үе огцом огцом инээд алдаж байлаа. Станиевичова Коханска хоёр томоо бүхүй таатай эмч Дроздовскийн мөрөнд тавтайхнаар түшээд, түүнд тоогдоогүй шар хүүхнийг бараг муужран алдаж байхад нь урлагийг тэтгээч Крайевски сэргээх гэж оролдож байлаа. Бужгар үстэй Ханска Лилийг Сейфферт тэврээд, түүний өмссөн хувцас нь гэвэл, сайхан индүүдэн илүүрдсэн өмдтэй, мөрөнд нь хөвөн хийсэн пиджактай эр байлаа.

	Өрмөл шалын голд зогсож байсан Котович, өтгөн үсээ сэгсэрсхийгээд, хоёул гараа дэлгэн алдалж, 

	— Үзэн сонсом уу! гэсэнд, цөмөөрөө гайхан сонирхож, баахан тэвдэсхийсэн байдалтай зогсоцгоож Левицка Ханка ч гэсэн банзлаа сөхөн өргөсөн хэвээрээ зогсчихлоо. Тэр дорхноо шуугилдаж гарсанд, онцгой байдалт Котович, тэр чимээг дор нь намдуулан дарж, 

	— Дуугай! гээд, гараараа сүр бадруулан зангаж, UN MOMENT. Ойртосхий гэхлээр нь овооролдсон өнөөдүүл, үг дагамтгай болж, ор тас чимээгүй болоод өрмөл шалын зүг ойртосхийгээд, танхимын тэр хэсэгт харанхуйвтар асан тул, сүүдэр талд нь хөдлөлгүй зогсоцгоосон байдал нь, янз бүрийн хөл гартай нэгэн том биет юм шиг үзэгдэх ажам. Цонхны цаанаас өглөөний шувууны жиргэх нь дуулдаж, хөшгийн завсраар танхимын голд зурвас зурвас гэрэл тусаж байлаа.

	Тогооны газрын хонгилоос аяга таваг угаагаач эмс зүрх орж дотогшлон цагаан халбан малгайтай тогооч бас үзэгдэн, араас нь эмгэн Юргелюшка бас цухуйтал, нөгөө жаал зөөвөрч хүү дахиад ширээн дээр авиран гарсанд, түүний хэн ч тэр удаа эс хориглов.

	Котович олны сэтгэл анхаарал татсанд удтал бахархаж, өөрийн биеийг онцгой эрхэм дээд гэж бахархан, сэтгэл хөөрөн хөгжсөн нь дотор нь бадралт баг бишгүүр эгшиглэж байсан лугаа адил. Биеэ гэдийн тэнийгээд, улам ч том болсон юм шиг үзэгдэн, урьд өмнө хэрэглээгүй нэг шинэ янзын дохиогоор гараа урагш сунган, 

	— Сайхан болж байна! Дээд зэрэг! Одоо их нээлт Nn GRANDE decouverte Нүд гялбам сүрхий төгсгөл. Өдөр болсныг ёслох ёслол. Эрхэм та бүхэн! Суут санаа. Полонезээ явуулсугай. VOILA гэлээ.

	Овооролдогсдын дунд шуугиан гарч, тэр санааг таашаажээ.

	— Агуу их юм! гэж Котович өндөр дуугаар өгүүлэн, — Дуугай. Хос хосоор полонез бүжнэ. Мундаг том хүрээ бүжиг.

	Улсын цэнгэл наадам. Хэн татгалзах вэ. Татгалзах хүн үгүй. Санал нэгтэй байгааг зарласуу. Санаа нийцсэн нь мандтугай! гэхлээр

	— Уухай уухай! гэж хашхиралдацгаав.

	Котович, биеэ хэд хэд ширүүнээр хөдөлгөн, өрмөл шалын захад тулж ирээд, хөгжимчнийг үзвэл, цөм бэлэн зэлэн. Залуу төгөлдөр хөгжимчин, Котовичийн зүг их л бишрэн харж байв.

	Левицка Ханка л ганцаараа, чухам учрыг олсонгүй, залган бүжих гэж, хувцасныхаа хормойг өөд нь өргөчхөөд, хөлөө хөдөлгөн, ташаагаараа бөхөс бөхөс хийж, бүжиг хийхийн түмэн хүсэл болсон царай нь, тэсгэлгүй хүлээж ядсан байдал тодорч, 

	— Алгаа юунд ташицгаахгүй байна? гэж нөхдийнхөө зүг юм ухаарахгүй болсон нүдээрээ харж, 

	— Алгаа ташицгаагаач, мондиуд! гэхэд нь, Пуциатыцки тэвэрсхийгээд, 

	— Полонез хийхэд, хүүхээ, алгаа ташдаггүй ёстой юм аа гэж гуншисхийн өгүүлбэй.

	— Юу хийдэг юм бэ? гэхэд нь

	— Үзнэ дээ гэтэл, 

	— Би бүжих дуртай байна гэж хүүхэд шиг хүсэл гомдлоо мэдүүлжээ.

	Свиенцкийг чихэнд нь нэг юм шивнэж эхэлсэнд, 

	— Нээрээ юу? Пянз бас бий юу? гэж сэтгэлээ засан үг хэлэлцтэл, 

	— Ишш! гэлээ.

	— Одоо эхэллээ! гэж Котович хашхиран өгүүлрүүн: Хөшгөө өөд нь тат! Сайхан, сүрхий сайхан. Сейфферт багш наашаа хүрч ирмүү! гэлээ.

	Тэгэхлээр тэр нь баахан шарвасхийсэн боловч, бүжгийн алхаагаар өрмөл шалан дээр гүйн хүрч ирвээс, улс алгаа ташицгаасанд, хариуд нь бүжиглэхийн өмнө ёсолдог шигээр ёсолж гарав гэнэ ээ.

	— Сейфферт багш бид хоёр полонез бүжгийг удирдана гэж Котович өндөр дуугаар өгүүлрүүн: Багш, наашаа дөхөсхийх ажаам уу. Сайхаан! Одоо бүжих хүнийг хос хосоор дуудсугай. Un moment! Эрхэм эмэгтэй эрэгтэй авгай нар аа! Хүн итгэмээргүй гялалзсан гэрэл гялаан. Сэтгэлд юм гялсхийн ургах үзэгдэл. Анхдугаар хос: сайд Свиенцки гуай, гүнгийн хатан Пуциатыцка Ружа гэтэл Вейхерт нэмэн хашхирч, нутаг усыг нь дуудсан нь:

	— Хвалибогийн гэлээ.

	Танхимын гүнд байж байсан Стефка сандал дээр гарч, 

	— Наашаа гэж найз эмэгтэйдээ дохин, тэр гүнгийн хатныг үзмээр байна. Чамд сонин юм биш үү? Хар, хар, яасан өндөр нуруутай эм бэ?.. гэлээ.

	Өнөөх нэр дуудсан хоёр хүнийг өрмөл шал дээр гарч ирэхэд бусад нөхөд нь тэднийг уухайлан ёсолж, Сломка бас сэтгэл хөдлөн алгаа ташив. Свиеницки, Пуциатыцки гуайн өмнө ордны ёслол даган мэхийж, 

	— Хатагтай, би машид бахадлаа... гэлээ.

	— Дараачийн хоёр! гэж Котович дуудан өгүүлрүүн Пуциатицки гүнеэ, дууны эзэн хатагтай Левицка Ханка гэлээ.

	— Лодыг дууддаг юм сан гэж Сейффертын шулганатал

	— Гуравдугаар хоёр хүн: орлон ерөнхийлөгч Вейхерт, бүжигчний гарамгай Коханска Лода гэхэд, нэр дуудуулсан тэд ээлжээ хүлээж байсан бусдын уухайлан дуудах үес тойрон явж өрмөл шал дээр инээлцэн гарч ирэх завсар, 

	— Дараачийнх нь хошууч Врона гуай... хэмээтэл, 

	— Байхгүй, цаанаа үлдчихсэн гэж улс хашхирцгаалаа. Нээрээ чиг, Врона Тележински хоёр бусад нөхөдтэйгөө нийлэлгүй барт хоцрон үлдсэн байжээ.

	Тэгээд Врона нь хундагаа өргөж, 

	— Чиний эрүүл мэндийн төлөө. Миний нэр Эдек гэдэг шүү гэлээ. Нөгөөдөх нь, 

	— Миний нэр Фред. Эрүүл мэндийн төлөө гэлцэв.

	Врона нь Телецкийн хүзүү тэврэн, 

	— Тэр олон муу сайны дотроос чи л ганцаараа өөрийн хүн байна. Язгууртан хэдий мөн боловч, манай хүн байж болох ажээ хэмээвээс, Би юуны язгууртан байх вэ? гэхлээр нь, 

	— Тэгвэл хошууг чинь үнсье. Бидэнтэй ойд байлцсан бол юутай билээ гэхлээр нь, 

	— Би ойд байлцсан: Ганц та нартай л байгаагүй гэхэд нь, 

	— Байсан гэж үү? гэхэд нь, 

	— Чи юу бодож байсан юм бэ? гэлээ.

	— Бидэнтэй байсан бол, юутай билээ. Хэцүү байжээ. Гэвч, чи бас манай хүн болж болох юм шүү. Нөгөөдүүл цөм сэг сэвс гэж танхимын зүг зааж байх тэр хооронд Котович цааш нь хоёр хоёроор дуудан, Павлицкид Станиевичовыг дагуулан дуудах гэснээ, Дроздовски наалдан түшиж байгааг ажаад, санаагаа өөрчлөн, Павлицкид Ханска Лилийг дагалдуулан дуудаад, дараагаар нь өрмөл шалан дээр урлагийг тэтгээч Крайевски, алаг цоохор мэдээндээ нэг юм аман дотроо гүнгэнээч шар хүүхэнтэй хослон гарч, сүүлд нь Дроздовски Станиевичоватайгаа гарч ирлээ. Котовичийн сэтгэл ихэд хөөрч юутай сонин овог нэр, юутай сайхан полонез бэ? гэж тэсгэлгүй бахдан, маш өндөр дуугаар

	— Цаашаа наашаа, цахилгаан гялаан! Хөгжөөм! En avant! Өдөр болсныг ёслоо! гэлээ.

	Полонезын хүнгэнэсэн хөгжмийн аяст дагалдан бүрэг сүүдэрт сүрхий дохин удирдаж буй Котович Сейфферт хоёрын жолоодлогоор хос хосоор бүжин буй зочин, ширээний хоорондуур гарах хаалганы зүг чиглэж, тэдний сүүлээр баахан зайтайгаар үйлчлэгч, хөгжилдөн сэргэсэн аяга таваг угаалчин цувсанд, Сломка бас хойноос нь даган одлоо.

	Хөгжимчин, аль л байгаа бүх хөгжмийнхөө зэвсгээр аяыг онож чадахгүй дэмий л нижигнэсээр буйн дунд ганц төгөлдөр хөгжимчин, хөгжмөө бут цохиж орхих гэсэн юм шиг огт алдаагүй боловч, байдаг тэнхээ мэдэн нүдэж, хэмлэл, хэмлэл, хэмлэл хамаг бүгдийг захиран, хос хосоор бүжээчингүүд цувалдан, хойно хойноосоо хүүхэлдэй шиг бөхөлзөн таталдан, хөдлөх нь ав адил, юу ч харахгүй, шил шиг болчихсон нүдээрээ өмнөхийгөө ширтэн, гарах хаалганы зүг бүжин цувсаар хойноос нь дагасан бөөн олонтойгоо ойртон очтол, танхим хүнгүй болж, хоосон болсон хойно Пенионжек, хэдэн цаг унтсан боловч согтуу нь гараагүй хувцас хунар зүс царай нь хачин болчхоод, ширээн хоорондуур алцганан, полонез хөгжмийн аяд нийлүүлэн алхах санаатай гараа арвагануулан, арваганан атиганан, хаалганы зүг бусдын хойноос одвоос, үүдний танхимд нөгөөдүүл хэдийн танхимд тэр танхимд өдрийн гэрэл тусч, чүү чамай гэж хөл дээрээ зогсож байгаа өвгөн өлгүүрчин, гарах хаалга нээгээд, өнөө бүжин яваа олон, улам чимээ холдож байгаа хөгжмийн аялгуунаа нийлүүлэн алхсаар нойрмоглон хөшүүн байдлаар гадагшаа гарч эхлэлээ.

	Өдрийн байдал сайхан цэлмэг болохын шинжтэй. Тэнгэр цэнхэр цэлмэг, хаяагаараа баахан ягаан туяатай. Цэвэр агаар бөгөөд сэрүүн. Зах зээлийн газар нэг ч хүнгүй авай.

	Котович нэгэн хэсэг маш сэтгэл хөгжин хөөрч, 

	— Үзэгдээгүй сайхан байна аа гэж аман дотроо дуугармагц, өндөр дуугаар хүнгэнүүлэн хашхирсан нь:

	— Польш улс мандтугай! гэжээ.

	Тэгвэл нэгэн хором төдий чимээ аниргүй байтлаа, хошоод тагтаа, буурчийн байшингийн дээврээс цочин нисэж, сүүлд нь нэн холоос, галд шатсан эвдэрхий байшин барилгын хоорондоос цуурай бөглүү дуугаар «мандтугай!» гэж цуурайтлаа.

	



	

VIII

	 

	— Шреттер Йерзы таван сарын 6˗ны ням гарагт тэмдэглэлийнхээ дэвтэрт бичсэн нь:

	«Удирдахын санаа чухам юуг үндэс болгодог, мөн удирдагч хүн болох гэвэл ямар зүйлийн чанар чадал хэрэгтэйг би хэдийнээс мэддэг билээ. Гэвч, тэр мэдэж авсан зүйлээ гагцхүү өчигдөр үдэш өөрийнхөө биетэй дүйлгэн зүйрлэж үзлээ. Түүний өмнө гагцхүү ийм тийм байж магад гэж тааварлан боддог байсан бол, одоо чухам магадыг мэддэг боллоо. Өчигдрийн үдэш бол, надад шийдтэй туршиц боллоо. Шалгалтаа давлаа. Ямар нэгэн эргэлзэх зүйл үгүй боллоо.

	Анхаарах юм гэвэл: Харьяа залууг цөмийг нэгэн адилаар үзэж болохгүй юм байна. Б. Марцин таарамжгүй хүн ажээ. Тэр хүнд нэг гэж нэг л гэсэн үг. Надад бол, нэг гэж тоо бодлогын тооны нэгэн болохоос биш өөр юу ч биш. Муу бичсэн ямар нэгэн тоог өөр нэгэн тоогоор сольж болдог. К. Алекээр юу ч хийж болно. Шавар шиг зөөлөн хүн. Тийм чанар сайн ч муу ч байж болно. Хамгийн тусгүй нь гэвэл айдгаас болж зүрхэлдэг зантай. Гэвч, тийм амьтан бас хэрэг болдог газар бий. Намайг хэр хэмжээгүй бөгөөд мухар сохроор шүтэн биширдэг гэдгийг би мэддэг. Тэр нь надад инээдтэй ч юм шиг, зугаатай ч юм шиг. Өөрийнхөө дур зоригоор хүнийг ямар л бол ямар болгож байх нь юутай бахтай вэ? Нөгөөтээгүүр хэрэв С. Фелекийг дурдах юм бол түүний биеэ даамтгайгаас нь би баахан хулчийдаг...» гэж бичиж байснаа, сүүлчийнхээ үг өгүүлбэрийг баллана гэж, бичихээ зогстол, баахан бодоод, баллахаа байж цааш нь шинэ мөрөөс бадаг үүсгэн бичсэн нь:

	Анзаарах нь: «хулчийдаг» гэж би арай оновчгүй бичив үү дээ? Зүй нь бол, түүний биеэ даамтгайд би баахан итгэдэггүй гэвэл зохих байж дээ. Сэтгэн бодох заншил дадлыг дэндүү унжгайран хянадагтаа өөртөө шийтгэл оноон тэмдэглэвээс, үд хүртэл нэг ч янжуур татаагүй. Хүний өмнө санаа байдлаа таниулах гэдэг даруй тэнэг болой. Өөрийнхөө өмнө өөдгүйгээ илчлэх нь, зориг сулхан бөгөөд сахилга сулхны шинж болой. Бусдыг хуяглах гэвэл, өөрийнхөө биеийг урьдаар бат хуяглах хэрэгтэй. Зарим нэгэн санаа, сэтгэлд ургах мэдрэл, тусгалыг ёстой хайр найргүйгээр үгүй болгож байх ёстой. Өөрийнхөө биеийг маш нарийн оньс зэвсгийн адил баттай найдвартай үзэж явах хэрэгтэй.

	С. Фелекийи тухай дахин эргэж дурдваас, тэр бид хоёрын хооронд нэгэн өдөр сүрхий зөрөө будилаан гарч болох хүн шүү гэж эргэлзэж явдаг. Тэгвэл түүний биед л муу болно доо. Би дөнгөж чадна...» гэж бичиж байтал нь, хаалганы хонх хангинан, үгийг нь төгсгөн бичүүлэх зав өгсөнгүй, өгүүлбэрийн дунд нь зогсоочихлоо. Цагаа хараад үзвэл арай болоогүй, найм сая өнгөрч байв. Нэг хэсэг чагнаад суувал. Хаалга нээх хүнгүй. Эцэг эх нь сүүлийн үед өвчтэй авгай эгч Ирентэйгээ нэг өрөөнд гурвуулаа гэрэлтэйд жирийнхээс арай удтал хэвтдэг байжээ. Гэтэл, эхийн садан, Варшавын Домбровскийн хоёр хөгшин хүүхэн хэдийн босоод тогооны байшинд дуу чимээ ихтэй явж байгаа нь сонстож байгаа боловч, тэр хоёрын аль нь хонх дуугаргаагүй тул, тэмдэглэлийнхээ дэвтрийг бичгийнхээ савд хийгээд, үүдний өрөөнд ороход нь, харанхуйвтар бөгөөд элдэв новш овоолоостой тул, явах зай муутай түүнээ нэг том шүүгээ тун их зай эзэлж, түүнд янз бүрийн хэмжээний чемодан, сагс, богц давхарлан хураалттай. Нөгөө туурган тушаа нь эвхээстэй төмөр ор түшүүлээстэй байж байгаа нь Домбровскийн хоёр нагац эгч унтдаг ор байжээ. Тэр хоёрын нэг нь, Фреда нагац эгч, нуруу намхан, бие бүдүүн үсээ буржийлгах гэж ороодог хэрэгсэл бүхүй дөрвөлжин толгойгоо тогооны газрын хаалганы цаанаас цухуйлган, баахан айчихсан байдалтай шагайж байснаа, Йерзын орж ирэхийг хараад хаалгаа битгий нээ гэж дохиогоор мэдэгдэж байвай. Эгч дүү тэр хоёр германы түрэмгийлэн эзэлсэн үеийн айж сурснаа тавиагүй тул, үүдний хонх дуугарах бүр их л тэвдэн эмээдэг байжээ. Тэгэхлээр нь, дохиог нь анзаарсангүйн дүрэм үзүүлэн хаалганы зүг ойртоход нь, өнөө том шүүгээ ор хоёрын хоорондуур шурган, хаалганд ойртохыг нь үзүүт, айж сандарсан хоолойгоор шивнэж, 

	— Юрек минь, хаалгаа бүү нээ, бүү нээ! гэхлээр нь, 

	— Нээвэл яах вэ? 

	Фела нагац эгч нь айсандаа, яаран хаалганы далд ухран орчихлоо.

	Тэр эртлэн ирдэг зочин бол Котович байжээ. Өнгө сайтай костюмтай, мөн өнгө сайтай малгай, элгэн бээлийтэй, баруун гартаан зааны соёон бөндгөртэй дээр цагийн таяг бариад, 

	— Ээ, та надад хаалга нээж өгдөг нь юун сайн юм бэ? Хайртай Иержы гуай минь! Би нэг ялимгүй юмны учир танайд ийм эрт орж ирснийг уучлаарай гэхлээр нь Шреттер эелдгээр инээмсэглээд, 

	— Морил, морил, дарга гуай, аав арай босоогүй байна. Би очиж хэлье гэлээ.

	Котович, малгайгаа аваад, өвөртөө удаахан хийж

	— Ээ, тэгээд яах нь вэ? Ийм эрт хар өглөөгүүр би профессор гуайг яаж зүрхэлж үймүүлэх вэ? Миний тэр тусгайлсан юм бол, тантай ч мөн холбогдолтой юм шүү, алт минь гэлээ.

	— А тийм үү? гэж Шреттер санаа амарч, тэгвэл та намайг дагаад хойноос минь яв. Энэ айхтар зайгүй газар гээд өрөөндөө оруут, Котовичит сандал маш хүндэтгэн дөхүүлж, 

	— Дарга гуай суух ажаам уу гэвээс, Котович нь, малгайгаа тавих газар харж ширээний өнцөг дээр тавьж, бээлийгээ хажууд нь тавиад, гартаан таягаа барин, орчин тойрон ажин харваас, яг л хотын борчуулын хэрэглэдэг тааруухан ширээ сандлын байдал нь, хоолны өрөө байсныг заах ажээ. Гэвч, нэг туурганы ёроолд арай арай хурааж завдаагүй дэвсгэр бүхүй банзан хэвтэр, буланд ажлын ширээ, номын тавиур байгааг үзээд баахан зэвхий болсон боловч, сайхан шинжит царайдаа элэгсэх инээмсэглэхийн байдал үзүүлж, 

	— Эрхэм та энд байрлаж байгаа ухаантай юм уу!

	— Тийм ээ. Та харж байгаа биз, орон байр тун бага, зай муутай гэлээ.

	— Мэдэж байна, мэдэж байна гэж Котович толгойгоо дохиод, түрүүн надад Януш дурдаж л байсан юм. Эвгүй юм байна даа. Чухам хэдэн өрөөтэйг асууж болох уу? гэхлээр нь, 

	— Хоёр гэлээ.

	— Ай, хэцүү байна. Хүн хэд вэ? гэвээс, 

	— Одоо зургаа гэсэнд, 

	— Айхтар аягүй юм байна даа. Таны эцэг, гавьяат профессор, эрдэмтэн хүн ингэж суух гэж, ер үнэмшмээргүй юм байна. Зохих газар энэ тухай мэдэгдэх ёстой юм байна гээд, тамхины мөнгөн сав гаргаж, Йерзыг тамхилбаас, татдаггүй гэжээ.

	— Татдаггүй юм гэж үү? гэхлээр нь, 

	— Уг нь татдаг. Энэ удаа татахгүй гээд Котовичийн янжуурыг асааж өгөөд ширээн дээрээс үнсний сав авчран тавьж өглөө.

	— А propos Януш! Би чухам тэр хэргээр ирсэн хүн.

	Түр хүлээм үү! Та нар харилцан найрсаг, тийм биз?

	Тэр тухай ярилтгүй. Би түүнийг мэддэг, тийм юм гэж дотроо бахархаж явдаг. Януш, сайн нөхрийг сонгон олж чадсан хүн дээ. Үгүй, та тэгж хэтэрхий даруу зан гаргаж, биеэ битгий дор болго. Би хүний ан зан анддаггүй туршлагатай хүн шүү. Тэгээд... хэмээн янжуураа хойш тавиад, түшлэгтэй сандал дээр эвтэйхэн суунгуут, 

	— Эрхэм танд чухам үнэнээ хэлье, санамсаргүйгээр танайд ингэж орж ирсэн учир минь гэвэл, сэтгэл зовж, эцэг хүний хувьд сэтгэл зовж ирсэн нэгэн хэрэг билээ. Ай, та юунд зогсож байгаа хүн бэ? Та суугаач. Уухайс даа, За, одоо, эр хүн, эр хүндээ үнэнээ хэлдэг ёсоор та надад үнэн байдал учрыг хэлж өг гээд, Шреттерийн зүг гэнэт үнэн найрсгийн байдал үзүүлэн бөхөсхийж, өвдөг дээр нь гараа тавиад, 

	— Эрхэм нөхөр минь, би учрыг ухаарч байна. Цөмийг нь. Өөрийгөө магтаж байгаа ч юм биш, би учир мэддэг эцэг хүн. Хүүгээ эрийн цээнд хүрсэн хүн гэж үздэг хүн. Энд тэнд наргилцаж, зугаацаж, юм балгачихдаг нь түүний хувийн хэрэг... Би түүнд нь оролцдоггүй энэ тэр гэдэггүй. Түүний насанд би бас элдэв юмтай дайралдаж байсаан. Гэвч, Йерзы минь, тэр тухайд та учрыг мэдэж, миний сэтгэл зовуурьтайг бодооч. Хүү минь биедээ их мөнгөтэй байсан байна. Их гэж би сүр бадруулчихсан ч байж болно. Гэвч нэлээд мөнгөтэй байж, тэгээд, тэр нь хүний мөнгө байсан нь учиртай байна. Бусдын хураан цуглуулсан юм! Та учрыг ухаж байна уу? Өчигдөр надтай ес хагаст «Монополд» уулзана гэж тогтсон билээ. Тэгээд ес хагаст ирсэнгүй. Аравт ирсэнгүй. Тэр ч яах вэ. Хүнд саад тохиолдож болох юм. Түүнийг ч би ухаарч байна. Өөрөө ч гэсэн, өнөөдөр нэлээд орой гэртээ хариад, хүүгээ одоо хүртэл байхгүйд, ер буцаж ирээгүйд нь би ингэж явна. Та ухав уу гэлээ. Шреттер анхааран чагнаж байснаа, яахын ч аргагүйг гараараа занган, 

	— Би танд юу гэж хэлэх вэ дээ? Нэг газар л наргиж дээ гэлээ.

	— Мөн! Би түүнийг мэдэж байна. Гэвч, чухам хаа! Хэнийд! Une temue? гэхэд нь Шреттер инээмсэглэж, 

	— Би яаж мэдэх вэ? Магад ч үгүй. Надад Януш ер юм цухуйлган дурдсангүй. Ер нь бид олон юм ний нуугүй ярьдаг боловч энэ удаа чухам хаа очсоныг би огт мэдэхгүй байна. Өчигдөр орой л явж байхыг нь үзсэн дээ гэлээ.

	— Үзсэн үү та? гэж Котовичийн хашхирахад.

	— Тэгсэн гэхлээр

	— Хэдэн цагт? хэмээвээс, Шреттер нэг хэсэг бодож, 

	— Байз уу, есийн өмнө л байх. Тийм ээ, есийн өмнө, яагаад гэвэл, яг тэр их салхи хөдлөхийн өмнө гэхэд нь, 

	— Юу хэлж явсан бэ? Та хаа уулзсан бэ? гэсэнд, 

	— Майн гуравны гудамжинд. Нөхөдтэйгөө явж байхад минь Коссецкитэй, Шиманскитэй явж байхад минь гэхлээр Котович гараараа занган, 

	— Тэр чухал бус! Танд юу хэлж байсан бэ, юу хэлж байсан бэ? гэлээ.

	— Юу ч хэлээгүй. Ер бид хоёр юм ярилцаагүй. Танихгүй хүнтэй л явж байсан.

	— Эмстэй үү? гэхэд нь

	— Үгүй эрчүүлтэй. Хоёр хүнтэй явж байл уу даа? Биднийг хараагүй байх. Тийм ээ. Майн гуравны гудамжинд орой харанхуй байдгийг та мэдэлгүй яах вэ. Хөл ихтэй, харанхуй байдаг... гэлээ.

	Котович өөдөөс нь их л ажин шинжлэх байдалтай харж, нүднийхээ харцын чадал сүр бүхүйд итгэж, ер чингэж харж байхад хэн ч гэсэн худал хуурамч үг хэлж чадахгүй гэж баттай боддог бөгөөд энэ жаал хүү лавтай үнэнээ хэлж байна гэж бодсон нь, хүүгийн зоригтой бөгөөд хүний нүдэнд дулаан үзэгдэх царай, хонгор үс, хүний сэтгэл татам шулуун хүүхэдлэг чин шударга залуугийн шинж төгөлдөр үзэгдлээ. Чингээд, санаа алдан, таягаа тулж босоод, 

	— Хаа орчихдог юм билээ? Өчнөөн цаг болж байхад үзэгдэхгүй. Бас төчнөөн мөнгө аваад! гэхлээр нь, Шреттер үнэн голоосоо сэтгэлгийг нь тэжээж, 

	— Та битгий зов оо! Үзэгдэлгүй хаачих вэ? гэлээ.

	— Мөн! би горьдож байна. Гэвч хэзээ гэж хүлээх вэ? Үд хүртэл мөнгө өгнө гэж би амласан юм сан. Котович овогтны ам гэж хоосон юм биш шүү, та минь! Ухав уу? Тэгээд одоо би яадаг хүн болж байна? гэхлээр нь, 

	— Тэр ч аргагүй. Тэгээгүй л байвал, таарах юм байна даа! хэмээхүл, 

	— Нээрээ тийм үү? гэлээ.

	— Би дайралдвал хэдэн үг цаадхад тань хэлнэ ээ гэсэнд Котович, сэтгэл уяран харж, гарыг нь үнэн голоосоо атган бариад, 

	— Гялайлаа. Үнэн голоосоо гялайлаа гэлээ.

	Шреттер тэгшхэн цагаан шүдээ яралзуулан инээгээд, 

	— Та тийм үг битгий хэл ээ. Бид хоорондоо ний нуугүй үнэнээ хэлэлцдэг улс л даа гэв.

	— Аяа, залуу нас, залуу нас! гэж Котович дахин сүүрс алдаад, түшлэгт сандал дээрээсээ босон, — За, нөхөр минь, миний зориг сэргээлээ дээ. Зовлон нэмээд зориг бас орууллаа. Одоо би явъя даа. Эцэг эхдээ мэндийг хүргээрэй. Ийм эрт орж ирсэнд намайг уучилна уу? гэж байна гээрэй. Янушект минь, хэрэгтэй үг хэлж өгөөрэй. Тийм их мөнгөтэй хамаагүй хэсэж явах гэж даан чиг дээ... гэлээ.

	Котовичийн гарсан хойно нь хаалгаа түгжтэл, тогооны өрөөнөөс Фела нагац эгч нь толгойгоо цухуйлган, 

	— Юрек минь ээ! Юу гэгч нь болов оо? Хэн бэ, тэр чинь? гэвээс, 

	— Надтай уулзах гэж ирсээн гэж ширүүхэн хариуллаа.

	Өрөөндөө ороод бодлого болж, санамсаргүй янжуур шүүрээд авснаа хойш нь тавьж, хашаа дотуур явж байгаа Котовичийг цонхоор харваас, аяархнаар, баахан бөгцийсхийгээд, таягаа тулан явах ажээ. Тэгээд хэрмийн хаалганы далд орсон хойно нь Шреттер, бичгийнхээ савнаас тэмдэглэлийнхээ дэвтэр гаргаж, нэг хэсэг бодол болоод, түрүүний төгсөөгүй өгүүлбэрийн сүүлд залган бичсэн нь:

	«Өнөө хөгшин мангуу К лугаа үг хэлэлцсэн маань зөв ёсоор боллоо. Нэг сануулах зүйл гэвэл, хамгийн эхэнд орон сууц даан чиг бага гэж дэмий юм хэллээ. «Харамсалтай» нь гэдэг үг хүртэл хэрэглэчихлээ. Тэр тусгүй болж. Надад ичих юмгүй. Үхсэнээ ичих вэ? Гагцхүү, тэр хөгшин мангууд өрөвдөх хэдэн үг донгосох завшаан олгочихлоо. Тэр муухай боллоо. Хүнд өрөвдүүлэх гэж нэрд аягүй юм шүү дээ» гэжээ.

	Шимански Фелек Зээлийн талбайгаас холгүй, нэгэн хуучин чулуун байшингийн гуравдугаар давхарт суудаг байжээ. Гэвч Шреттер өөдөө тэр эгц түргэн шатаар авирахаас залхуураад, юуны өмнө хашаа доторх байдлыг ажин харваас, их удсан өмхий хогийн муухай үнэр ханхалж, зай муутай, харанхуй байгаа үүнд исгэрээд үзвэл, нэг хэсэг болоод, хамгийн дээд давхрын цонхоор нүцгэн биетэй Фелек цээжээ цухуйлган, гартаа алчуур барин, 

	— Сервус! Одоохон бууж ирнэ! гэлээ.

	Шреттерийг хэрмийн хаалганы гадна гараад үзвэл, гудамжинд хүнгүй, явуулын амьтан үзэгдэхгүй. Гудамжны нөгөө талаар намхан тоосгон хэрэм, түүний цаана туулайн бөөр мод цэцэглэж, дөрвөн уранхай хувцаст багачуул зоос хаяж, сүлдтэй тал, сүлдгүй тал алинаар дээшээ харахыг ажин наадацгааж, нэлээд шуугилдаж байх ажээ. Зээлийн талбайн зүгээс куявиак бүжгийн дэвхцэх аяын чимээ радиогийн өндөр дуут хоолойгоос хангинаж авай.

	Гурван минут болов уу, үгүй юу, Фелек доошоо буугаад, гартаа гахайн махтай хоёр талханцартай гарч ирээд, 

	— Сервус гэж мэндлэнгүүт, өглөөнийхөө хоол идэв үү гэхэд нь, 

	— Үгүй гэлээ.

	— Тэгвэл май гээд нэг талханцраа өгч, сайхан гахайн мах, эмээ «Монополоос» авчирсан гэлээ. Хоёулаа нэг хэсэг чимээгүй, юм идэж явлаа. Тэгээд, ам дүүрэн юмтай Фелек

	— Дээд зэргийн гахайн мах биз? Тийм үү? гэлээ. Шреттер толгой дохив. Нөгөөдөх нь хажуугаас нь буландан хараад, 

	— Марциныд хүрэх үү? гэлээ.

	— Ааг!

	— Тэгээд!

	— Юутай?

	— Сайн унтав уу чи?

	Шреттер далаа хавчин, 

	— Юунд би муу унтах вэ?

	— Зүгээр л асууж байна. Би сайн унтсан. Алек яасан бол?

	— Яагаа вэ?

	— Гэртээ харьсан уу?

	— Чи юу гэж бодож байна?

	Чингэж хэлэлцсээр Богуцкийн Марциных асар холгүй суудаг газар дөхлөө. Островиец хотын доод бие, Срениав голын ойр, Голын гудамжинд суудаг байжээ. Захын талбайд хүрээд сая Шреттер гэнэт дуугарч, 

	— Өвгөн Котовичтай ярилаа шүү гэв.

	Фелекийн царай улайгаад зогсож, 

	— Хэзээ? гэхэд нь, 

	— Хагас цагийн өмнө. Манайхаар орсон гэхлээр нь, 

	— Тэгсэн үү? Тэгээд юу гэв? гэлээ.

	— Юу ч гэсэнгүй. Цөм зүв зүгээр гэхлээр нь, 

	— Янушаа хайж явсан уу? гэлээ.

	— Мөнгийг нь голлож асууж явсан. Хаа хоносны нь намайг мэдэх байгаа гэж ирж л дээ гэхлээр нь, 

	— Тэгээд, чи юу гэсэн юм бэ? хэмээвээс, 

	— Хэлдгээ л хэлсэн. Өчигдөр орой барааг нь харсан гэж хэлсэн. Чи, Алек... гэхлээр нь, 

	— Юрек чи солиоров уу? Биднийг үзсэн гэж хэлэв үү чи, тэгээд? гэхлээр, Шреттер уужуухнаар инээмсэглээд, 

	— Чи илжиг байна даа. Юу ч ухаарахгүй. Тэгж хэлэх ёстой байсан. Януштай Майн Гуравны талбайд ес орчмын үед харлаа. Үл таних хоёр хүнтэй явж байсан, нэг нь дөчөөд настай, өндөр эцэнгэр, бараан хувцастай... Бас ухахгүй байна уу? гэхлээр нь

	— Ухлаа гэж Фелек гүнгэнээд, чиний хэл ээдэрсэнгүй юу? гэлээ.

	— Миний хэл үү? Ээрч ээдэрдэггүйг минь чи өчигдөр үзээгүй юү? гэхэд нь цаадах нь юм дуугарсангүй. Чимээгүй захын талбайг тойроод Голын гудамж гэдэг урт нарийн гудамж руу орж, Шреттер, шүдэн завсраар исгэрсхийж явлаа.

	— Ээ харла аа! гэж Фелек хараал тавьж, — Чи учрыг мэдэв үү? гэлээ.

	— Юуны учир? гэхлээр нь, 

	— Чамтай үүсгэдэггүй байх учиртай юм сан гэхэд нь Шреттер, 

	— Ааг гэж тоомсоргүйгээр дуугарлаа.

	Богуцки, гудамжныхаа адагт нэг давхар модон байшинд суудаг авай. Нар тусан гийсэн өргөн уудам хашаанд нь залуу нүүрс мод маш шигүү ургаж, ногоорон авай. Цаахна нь модон дунд цайвалзан Срениава гол урсаж баймуй. Өнөөх модон байшин бол, дээвэр нь бараан болж, баахан хаг хөвд ургаад, он удсан учир газарт шигдэсхийсэн байдалтай. Нэгдүгээр давхарт нь нарийхан модон багана дээр босгосон урт нарийн тагттай бөгөөд, түүний хайсан дээр цард нэг том улаавтар мий биеэ шарж, цаана нь олсон дээр дотуур эрээн хувцас өлгөөтэй хатаж байвай. Маш нам гүм байдал нь хөдөө тосгоны адил амуу.

	Тэр нэгдүгээр давхар өөд маш босоо бөгөөд хяхнадаг шат буй нь хашлага хайс нь хөдөлчихсөн түүгээр Шреттер авиран гарч явтлаа дунд нь хүрч зогсоод, Фелек руу харж, 

	— Чи хө! гэлээ.

	— За, юу вэ? гэхэд нь, 

	— Олон юм битгий чалчаарай гэвээс, 

	— Ээ, яалаа гэж! Чи намайг ер хэн гэж бодож байна? хэмээвэй.

	Шреттер, үсээ засаад, захын нэгдүгээр хаалга тогшоод үзлээ. Тэр хаалганд зэс пайз хадаастай нь, бараг элэгдчихсэн «Богуцка Стефаниа» гээд, дор нь «Үйлчин» гэдэг бичээстэй ажээ.

	Удтал хаалга нээхгүй тул, Фелек, хөлс болчихсон алгаа өмдөндөө арчин, 

	— Эзгүй юм биш байгаа гэлээ. Шреттер улам чангаар тогшоод үзлээ. Цаана нь дотуур хаалга дуугарах чимээ гараад орхисонд, 

	— Одоо нээгээд өгнө гэж гүнгэнэлээ. Тэгтэл Марцины эх, бие бяцхан, эцэнгэр нэгэн хүн гарч ирлээ. Хоёулаа түүнийг олон жилийн турш таньдаг тул, хөгшнийг Шреттер мэхийн ёсолж, 

	— Өглөөний амгаланг эрье. Марцин бий юу? гэхлээр нь

	— Бий гэж шивнээд. Ор доо. А, Фелек бас явж байгаа юм уу? гэж, Шреттерийн ард зогсож байсан Шиманскийг хараад, — Та нар ирсэн тэнь, яасан сайн юм бэ гэлээ.

	Үүдний өрөөнд ороод, Шреттер, 

	— Унтаж байгаа юм биш биз? гэлээ. Богуцка гуай толгой сэгсрэн, 

	— Үгүй, унтаагүй... гээд бас нэг юм хэлэх гэснээ хоолой нь зангирч, чимээгүйхэн уйлж орхисонд, хоёр залуу өөдөөсөө хараад, Шреттер зовнисон байдалтай, 

	— Юу болов оо? гэж асуулаа.

	Богуцка гуай нэг хэсэг үг дуугарч чадахгүй байснаа, баахан тохирсхийгээд дуу нь тасалдан өгүүлрүүн:

	— Уучлаарай, та минь... Их л муухай юм болж байна даа. Марцин өвдчихлөө. Өчигдөр цус алдаж, толгой түрүү нь эргэж байна... гэхлээр Шреттер шивнэн, 

	— Цус алдаж уу? гэхэд нь Богуцка гуай нулимсаа арчаад

	— Тогооны өрөөнд орох уу даа. Би бүгдийг нь хэлж өгсүү гэлээ.

	Тогооны өрөө том, маш цэвэрхэн, саруул гэрэлтэй нэгэн өрөө байжээ.

	Дунд хулдаасан хучаастай нэгэн ширээтэй, нэг туурганы тэнд хилэн хучлагатай ор засаастай. Цонхны дэргэд бяцхан намхан сандал дээр хонгор шар үстэй, бие бяцхан, туранги байдалтай, найман настай, гэмээр нэгэн жаал охин сууж, өвдөг дээрээ том хүүхэлдэй барьжээ.

	Богуцка гуай, үүдний өрөөнд орох хаалгаа хаагаад, 

	— За, та минь, сууцгаа гэлээ.

	Шреттер жаал охины дэргэд очоод, 

	— За, Халинка, юу байна даа? Уулзаагүй их удлаа шүү гэхэд, тэр жаалын цайвардуу царай нь баахан улбар болж, доошоо хараад, хулгана адил, чив чимээгүй суун авай.

	— Халинка аа! гэж Богуцка гуай дуудан өгүүлрүүн, — Чи хүнтэй мэндлээч. Шреттер ахыгаа, мөн Шимански ахыгаа чи танилгүй яах вэ гэлээ.

	Фелек дэргэд нь очиж, явган суугаад, 

	— Ай, шинэ хүүхэлдэйтэй юм уу чи? гэлээ. Жаал охин ичингүйрсхийн, 

	— Ааг гэлээ.

	— Хэн чамд авч өгсөн юм бэ? Эжий чинь үү?

	— Марцин.

	— Хүүхэлдэйн нэр нь хэн бэ?

	Жаал охин инээсхийн, 

	— Васиа гэжээ.

	Тэгээд Богуцка гуайтай ярихад авгайн өгүүлсэн нь, Марцин өчигдөр орой гэртээ маш ядарчихсан байдалтай ирээд, юм ч идэлгүй, дороо хэвтье гэснийг хэлээд, өгүүлрүүн:

	— Та бүхэн, түүнийг бие ядуухан, бас тэр олон хичээлийн зүйл үзэх сонсох гэж ядарсан дээрээ улам ядарчихсаныг юун андах вэ? Би анхлан зүгээр л бие алжаасан юм байлгүй дээ гэж бодоод, өрөөнөөс нь гарч, цай хийж өгье гэтэл, ширээнийхээ дэргэд толгойгоо бөхийлгөн сууж байхыг үзүүт дотор нэг аягүй болж Марцин аа! гэж дуудаад үзэхэд чимээгүй. Дэргэд нь гүйж очоод харвал, нүд нь аниастай, амнаас нь цус гарч байлаа гээд дахин уйлсхийж эхэлсэнд цонхны дэргэд Халинка охин, хүүхэлдэйдээ нэг юм шивнэн сууж, хоёр залуу, толгойгоо даран бас чимээгүй байлаа. Тэгтэл, Шреттер

	— Эмч үзэв үү? гэлээ.

	— Хаанаас даа! Тийм орой юу? Нэг ч эмч ирж өгсөнгүй. Гуйж гувшиж ядлаа. Огт сонсохгүй. Манайхыг хол гэж мэдүүт, ер үг дуулахгүй, халгахгүй байлаа. Өглөөгүүр сая нэг эмч ирсэн гэлээ.

	— Тэгээд юу гэсэн бэ? хэмээвээс, 

	— Юу гэх вэ дээ. Сэтгэл сэргээх үг хэлээд, эмч хүн болохоор аргагүй тэгээ юм биз. Би өөрөө мэдэж байна л даа. Хэрэв бид баахан чинээтэй юм бол... Одоо яая гэх вэ? гэснээ өндийгөөд, 

	— Түр хүлээж бай, та нар. Дуудаж байх шиг байна гээд тогооны өрөөнөөс гараад орхиход нь Фелек, дассан заншлаараа Йерзыг буландан харваас, бодол болон сууж авай. Нээгдэсхийсэн цонхоор, мөг дээр нь тагтаа, талхны үйрмэг ухан тогшиж байгаа чимээ дуулдаж байвай.

	Богуцка гуай удалгүй эргэж ирээд хоёулаа өндийн босож, Шреттерийн

	— За, яаж байна? хэмээн асууваас, 

	— Марцин та нарыг ороод ир гэж байна. Уулзах санаатай байна. Та минь, нэг их удтал юм бүү яриулаарай. Эмч хорьсон юм шүү гэлээ.

	Өрөөнд нь орж үзвэл, сэрүүхэн бөгөөд гэрэлгүйвтэр. Хоёр цонхны дэргэд нь хуйлдаг хөшгийг хамгийн доод талд нь хүртэл татан буулгасан тул, завсраар нь гаднаас нь гэрэл тусаж, тэр зурвас гэрэлд яргуй цэцэгт улбар туяа тусан авай. Туурганд шашны шүтээн сахиус, алталсан нарийн жаазанд өлгөөстэй нэг цонхон дор юм оёдог машин нөгөө цонхон дор арай томхон ширээнээ ном, бичгийн хэрэглэл өрөөстэй авай. Марцин, орон дээрээ хэдэн давхар өвсөн дэр дэрлэн хэвтэж, царай нь дэвсгэрийн даавуу шиг цагаан болж, хацар шанаа хонхойгоод, хамар нь шовойж, урт болсон юм шиг үзэгдэн, нүд нь халуунтай хүний шинжтэй, хачин гялалзаж, наадуулыг орж ирэхэд, толгойгоо хөдөлгөх гэж оролдосхийвэй.

	— Хэвтэж бай! гэж Шреттер холоос дуугарч, — Сервус!

	За чи минь юу болж байна? хэмээвэй.

	Марцин, нөхдийгөө нэгэн хэсэг дуугүй харж байснаа, 

	— Сууцгаа гэж шивнэлээ.

	— Зүгээр бид зогсож байна гэж Фелек гүнгэнэсхийн дуугараад, гар нь хөлстэй тул, үргэлж өмдөндөө гарынхаа хөлс арчиж байдгаараа мөн арчих завсар, Шреттер, нэг сандал орны хажууд ойртуулаад, 

	— Суу гэж Фелекийн өөдөөс нь хараад, түүний суух эсэхийг сонирхохоо байж, Марцынын зүг, тодхон хоолойгоороо найрсгаар

	— Санаагаа битгий зов, өвгөн минь, Цус алдах гэдэг тийм ч аюултай юм арай биш. Баахан хэвтэж, бие амсхийгээд зүв зүгээр болох бий. Зун болтол, лав эрүүл эсэн бололгүй яах вэ гэхэд нь Марцин, гялалзсан нүдээрээ түүнийг ширтэн харж байснаа уруулаа хөдөлгөлөө. Шреттер түүнийг хэдийн ажиглаад, бөхийж, 

	— Олон юм яриад яахам. Биеэ битгий зовоо гэлээ. Цаад өвчтэй хүү толгойгоо сэгсрэн, 

	— Өнөөхийгөө яасан бэ, та нар? гэж шивнэлээ.

	Фелек сандал дээрээ тэвдэсхийн хөдлөөд авлаа. Тэгээд нэгэн хэсэг дуу чимээгүй байцгааваас, Шреттер айван байдлаар өгүүлрүүн:

	— Тэр тухай юм бүү бод. Яадгийг бид мэднэ. Зоволтгүй гэлээ.

	Марцин нүдээ аниад чимээгүй болсон нь үхсэн хүний шинжтэй. Бараг амьсгалахаа байчихжээ. Цонх хаасхийсэн боловч, цаанаас нь тагтааны тонших чимээ сүрхий тодхон дуулдаж Марцины орны дээр нь туурганд хутагт Криштофын бие, бага Есүсийг мөрөн дээрээ суулгаад явж байгааг зурсан тосон барын нэг том зураг өлгөөстэй байсныг Шреттер нэг хэсэг ажин харваас, тун ур муутай өөдгүй зураачийн зураг байжээ.

	— Унтчихав аа, гэж Фелекийн нам дуугаар хэлэхэд, Марцин унтаагүй байж, нүдээ нээгээд, урдаар Йерзыг, дараагаар нь Фелекийг хараад, 

	— Би мэдэх гэсэн юм аа. Та нар, түүнийг яасан бэ? гэлээ.

	Шреттер далаа хавчаад, 

	— Яах гэсэн юм бэ, чи? Тэр бол манай хэрэг гэлээ.

	— Бас миний хэрэг гээд, хөнжлөө тачаадан базаад, босох гэж оролдовч, хүч дутан, гэдрэгээ дэрэн дээрээ дахин ойчоод, нэг хэсэг хөдлөлгүй хэвтлээ.

	Тэгээд, чүү чамай дуулдахаар шивнэж, 

	— Би мэдэх юм сан. Тэр нэг юмыг гэхлээр нь Фелек тэсэж ядан, 

	— Юрек, хэлээд өгөөч дөө. Юу болов гэж? Хүсээд байна шүү дээ... гэхлээр нь Шреттер бодол бодон суун авай.

	— Юрек гэхэд, гэнэт гэдэсхийж, 

	— Үгүй гэж эрс хэлээд, өндийн босоод, — Явъя. Марцин, зоригтой бай. Хамаг юм сайн болно. Хэд хоноод бид эргэж ирнэ гэлээ.

	Марцин нь нүдээ аниад хэвтэж байлаа. Фелек дээрээс нь бөхийгөөд, хөнжил дээр мэдээгүй сул хэвтэж байгаа гарыг нь эвгүй шиг атгаж, 

	— Сервус, Марцин гэлээ.

	— Бүү ир гэж тэр өвчтэй хүүгийн шивнэн хэлсэн үг нь Фелект хэлсэн боловч, Йерзы хэдийн сонсоод, 

	— Чиний л хүслээр болъё гэж хүйтнээр дуугараад, — За, биеэ барьж үз гэлээ.

	Тогооны өрөөний үүдэнд Богуцка гуай тэднийг хүлээн зогсож байснаа, гарч ирэхэд нь, санаа зовнингуй нүдээр тэднийг ажин хараад, 

	— За, юу болов? Бие нь ямар байгаа шиг байна гэлээ.

	— Та сэтгэлээ битгий ихээр чилэгтүн. Бие нь тун сул байна. Гэвч, цус алдахлаар аргагүй тийм байдаг юм даа. Давна байх аа гэж Шреттерийн хэлэхэд, гараа элгэндээ наалдуулаад, чилсэн нүдээрээ Шреттерийг ширтэж байгаа нь, түүний эрүүл, залуу бөгөөд сэтгэл татах царайг хараад хатуужил олох гэсэн юм шиг өгүүлрүүн:

	— Тийм үү? Тэгж л Тэнгэр өршөөг дөө. Хэрэв хүүгээ алдчихвал... гэтэл нь, 

	— Та тийм юм бүү сана гэв.

	Хөгшний нулимс үг дуугаруулахын завгүй тул, гагцхүү толгойгоо дохилоо. Фелекийг Юрекийн зүг

	— Одоо явах уу? гэхэд, халааснаасаа хоёр таван зуут гаргаад, Богуцка гуайд өгч, найрсгаар өгүүлрүүн:

	— Бидний өмнөөс, авгай, үүнийг авагтун. Марцин бид хоёр элдэв данс бодох юмтай улс гэхлээр нь авахаасаа гайхазнахад нь, 

	— Ав л даа, та. Гагцхүү Марцинд энэ удаа битгий хэлээрэй. Хожим эрүүл энх болоход нь бид тооцоогоо хийнэ. Одоо толгойг нь эргүүлээд та яахам гэхлээр нь авгайн сэтгэл ихэд хөдөлж, 

	— Ачийг тань Тэнгэр хариулаг даа, алт минь, та минь гэжээ.

	Тэр завсар цаад өрөөнөөс Марцины сулхан дуу дуулдаж, Шреттер авгайтай салах ёс хийгээд явах гэтэл, хүлээлгэж, 

	— Байзнаж бай, би хүүгээ хараад ирсүү гэлээ.

	Тэгээд тэр дороо шахуу эргээд ирж, Йерзын зүг дохин, 

	— Тантай уулзаад орхиё гэж байна хэмээвэй.

	— Намайг уу? гэхлээр нь, 

	— Түр уулзъя гэж байна гэлээ.

	Өрөөний босгонд хүртэл, Марцины харж байхыг ажаад, орны нь дэргэд очоод, 

	— За, сонсъё гэвээс, цаадах нь ойрт гэж гараараа зангасхийн дохиод, 

	— Ээжид чи мөнгө өгсөн үү? гэлээ, 

	Йерзы юм хэлэхээс бэрхшээтэл, 

	— Өгсөн үү чи? гэлээ.

	— Тэгсээн. Тэгээд яагаа вэ? Битгий хийрхээд, бай гэхлээр нь Марцин юу ч дуугарсангүй толгойгоо өндөсхийгээд, 

	— Эжий гэж дуудлаа.

	Эх нь дороо гүйж ирээд, 

	— За? Хүү минь юу гээ вэ? Намайг дуудав уу? гэжээ.

	— Эжий, тэр мөнгийг, чи мэдэж байна уу, ээж ээ... гэхлээр нь эх нь тэвдэсхийн?

	— Ямар мөнгө, хүү минь? гэжээ.

	— Эжий мэдэлгүй яах вэ. Нааш нь өг... Энэ ширээн дээр тавь... хэмээвэй, 

	Эх нь яахыгаа мэдэхээ байгаад дэмий л зогсож байв. Марцин толгойгоо өндөсхийгээд, 

	— Ээж ээ! гэлээ.

	Тэгэхлээр нь эх нь Шреттерийн зүг, наанаа ч гэсэн юм шиг нэг хараад үзтэл, тэр нь доошоо шал хараад байхад нь бас нэг баахан яая даа гэж байснаа банзлынхаа цаанаас өнөөх мөнгө гаргаж ширээ дээр тавьж орхилоо. Түүнийг хүлээн харж байсан Марцин, дэрэн дээрээ намсхийн хэвтээд, 

	— За боллоо доо, эжий минь. Одоо яв даа, эжий гэлээ. Тэгээд эхийн нь гарсан хойно Шреттер унтууцан, 

	— Чи яаж байгаа хүн бэ? Галзуурч байгаа юм уу? Биеэ эмчлүүлэхэд чинь хэрэг болох юм биш үү? гэлээ.

	— Ийм мөнгө надад хэрэггүй гэж хэлээд, дух нь хөлөрч, нүд нь цаашаа хонхойн ширгэж, түрүүнийхээс улам зэвхий царайтай болчхоод, 

	— Ав, наадахыгаа... гэхлээр нь Шреттер аман дотроо гүнгэнэсхийн, 

	— За чиний л тааваар болог гээд, мөнгөө халаасандаа хийнгүүт явах гэтэл, Марцин

	— Йерзы гэж шивнэжээ.

	— За, юу вэ? гээд, бөхийгөөд өг гэж байгаа юм бил үү гэж бодоод, зэвүү хүрснээ даран бөхийтөл нь, 

	— Надад Йерзы минь, бүү уурлаарай. Би хуурамч байдал үзүүлж чаддаггүй хүн шүү. Чамайг миний аль сайн нөхөр гэж их л дотнолон итгэдэг байсан... гэж хэлээд, амьсгал тасалдаж, нүдээ аниад, нэг хэсэг хэвтэж байснаа, дахин нүдээ нээн, 

	— Йерзы! гэлээ.

	Цаадах нь хөдлөлгүй, царайд нь огт тоохгүй байдалтай, хүйтэн шинжтэй байснаа, 

	— За, юу вэ? гэж дуугарахчаан болжээ.

	— Надаас болж сэтгэлдээ биеэ бүү буруушаагаарай гэж хүсэн бодож байна гэхэд нь, 

	— Намайг уу? Бүү зов гэлээ.

	— Би үнэнээ хэлж байна шүү. Одоо надад амьд насанд ямар ч юм холбогдолгүй боллоо гэхэд нь, 

	— Тэгж үү? Яая гэх вэ, чиний л мэдэх хэрэг. Хэлэх гэсэн юм чинь энэ үү? гэхлээр нь, 

	— Тийм ээ гэхэд нь, 

	— За, үгэндээ эзэн болоорой. Сервус гээд эргээд гарчээ. Тэгээд, дараа нь Богуцка гуайтай дэндүү яаран салах ёс хийгээд шатан дээр хүрэхэд, Фелек нам дуугаар, 

	— Чамаас юу гэж асуусан бэ? гэвэл, 

	— Онц юмгүй дээ гээд Фелекийн зүг эргэж харалгүй, доошоо яаран бууж Фелек гудамжинд орсон хойно сая гүйцэж аваад, 

	— Ёо ёох доо! Мөн ч хэцүү еэ! Оготно шиг хөлс алдлаа гэж алчуураараа нүүр хүзүүгээ арчиж дуугарлаа.

	Шреттер үг дуугүй хол хол алхан, гараа өмднийхөө халаасанд хийгээд исгэрэн явж, зулзаган нигүрс модны дундуур Срениава голын захаар довцогтой эзгүй газраар гарсан нэгэн жим дагаж явбаас, сүүдэр ихтэй чийг үлэмж, зарим газраа тэр жим нь өчигдрийн үер бороонд шавартай болчихсон байлаа. Шугуйд шувуу их дуутай жиргэцгээн, голын тэртээ хэдэн нүцгэн багачуул усанд орж байлаа. Хашхиралдан шуугилдаж, түлхэлцэн таталцан нэгэн сагсгар уд модон өөд авираад, ус руу үсэрцгээн тоглож байх ажээ.

	— Юрек! гэж Фелекийн дуудахад шүдэн завсраар исгэрсээр түрүүлэн явж байсан Шреттер, 

	— Юу вэ? гээд, 

	— Чи юу бодож байна? Сэхэх бил үү? гэхлээр нь, 

	— Бүү мэд хэмээсэнд, 

	— Эс сэхвэл, хайран залуу. Бэрх зэвүү нь хүрч дээ гээд замдаа нигүрсний нэгэн мөчир хуга татаж аваад, навчийг нь салгангуут, замын хажуугаар унжин ургасан мөчир найлзуурыг ширвэж явснаа, 

	— Юрек үнэнээ хэл дээ. Чи ч бас зэвүүцсэн биз? Баахан хулчийв уу чи? гэхэд нь Юрек гэнэт зогсоод, өөдөөс нь эргэж, 

	— Юу гэлээ чи? гэсэнд, Фелек түүний царай хувирчихсаныг гайхан хараад, 

	— Чи ер... гэх завсарт нь, 

	— Тэр хэлсэн үгээ давтаад өг! гээд өөдөөс нь ухасхийвээс Фелекээс бараг нэг толгойн дайтай өндөр тул, Фелекийн жархай нүдэнд айсан байдал үзэгдэж, түүнээ мэдэгдэхгүй гэж оролдон, 

	— Битгий тэнэглээд бай. Чамд үг хэлж болохгүй, чи юу болчхов оо? Чамаас айгаад байна гэж бодож байгаа юу чи? гэхлээр нь Шреттер нэг үе өөдөөс нь нүдээ аньсхийн хараад, гэнэт гэдрэгээ ухран, пиджакаа тайлаад, газар чулуудан, гэдийгээд, үсээ илж гарлаа. Тэгээд, 

	— За! гэж дуугарахад нь, 

	Фелек өөдөөс нь нэтийн хараад, 

	— Зодох нь уу? гэвээс, 

	— Бушуул! Олон юм бүү донгос! гэлээ.

	Фелек тэгэхлээр нь яавал таарах вэ гэж бодож байснаа, пиджакаа яаралгүй тайлж, түүнийгээ яадаг билээ гэж нэгэн хэсэг бодсон нь, сайн өдөр өмсдөг ганц олигтой хувцас нь тэр юм сан байжээ. Тэгээд, эвтэйхнээр дэргэдэх нэгэн сөөг дээр тавиад, ханцуйгаа тунирхуухнаар яаралгүй шамлаж эхлэхэд нь Шреттер амарлингуй тайвнаар хүлээн харж байгаад, 

	— Бэлэн болж уу? гэхэд нь, 

	— Байзна аа! Юугаа яарсан юм бэ? Зав байна шүү! гээд ханцуйгаа эвтэйхнээр эвхэж байвай. Гар нь мах булчин сайтай, бяртайн шинж төгс бөгөөд, бараг бэлэн болсноо, гэнэт тохойгоос дээш шамласан ханцуйгаа доош нь буулгаад, 

	— Үгүй цамцтай зодолдохоо байлаа гэвээс.

	— Айж байна уу хэмээхүл, 

	— Айгаагүй. Дургүй байна гээд, сөөг дээр нь тавьсан пиджакаа өмссөнд, Шреттер, тодхон хоолойгоороо

	— Аймхай уулгар! гэвээс, 

	— Би уулгар биш ээ! гээд Фелекийн царай улайчихсанд, 

	— Биш бол, юу вэ? гэхэд нь, 

	— Чамтай зодолдох дургүй байна, ухав уу? Хэнтэй ч хамаагүй үзэлцэнэ. Чамтай арай зодолдохгүй гэлээ.

	— Яагаад надтай тэгэхгүй юм бэ? гэхэд нь, 

	— Үгүй гэсэн хойно үгүй гэвээс, 

	— Өчигдрийнхийг санав уу? хэмээхэд, 

	— Чи яачихаа вэ? Бухаас ойчив уу? гэж унтууцваас, 

	— Яав? хэмээхүл, 

	— Ээ харла. Юрек, чи бүр мангуурч гүйцэв үү? Зулайгаараа газар мөргөж ойчив уу? Хэлээ амандаа хий. Одоо миний дуугарах цаг. Чи маныг удирдаач мөн үү, биш үү? Биш болох нь уу? Биш бол чинь, одоохон ч гэсэн зодолдоно, би үзэлцэхэд бэлэн байна... гэхлээр нь

	— Намайг зодож орхих дургүй юм биз дээ? Намайг дийлнэ гэж тийм баттай боддог юм биз дээ? гэхлээр нь Фелек, зам дээр нь хэвтэж байсан нэгэн чулуу өшиглөөд, 

	— Тийм биш ээ. Би зодож үзэх ч дургүй. Надад тийм эрх байж болно биз, үгүй үү? гээд Йерзын эсрэг хажуулдан зогсоод, гутлынхаа товхоор чийгтэй газар ширүүлэн ухаж байхад нь Йерзын байдал гэнэт элэгсэг болж, 

	— Фелек! гэлээ.

	— За юу вэ? гэхлээр нь, 

	— Саврыг чинь баръя. Би ухлаа. Чиний зөв гэлээ.

	Фелек шаламгайлан түүний зүг эргээд, нүд нь инээмсэглэлээ. Тэгээд Шреттер шууд өгүүлрүүн:

	— Намайгаа уучилмуу хэмээвээс, 

	— Тэгээд яах нь вэ? Явъя гэж гүнгэнэсхийв.

	Тэгээд замаа товчилсоор Осиедле ордог засмалд хүртэл, Алек тэднийг хэдийн тосож байсан тул, дуудмагц бууж ирээд, царай нь ерийнхөөс баахан зэвхийдүү боловч, их л өөдрөг сэргэлэн болсон ажээ. 

	— Хараач? Шинэ өмдтэй болчихлоо шүү? гэж Фелекийн гайхан харахад нь, 

	— Зүгээр байна уу? гэхэд нь

	— Болоод байна аа. Гэвч, миний бөгсөнд тохвол улам ч зохистой байх сан даа. Ээ, цамц нь бас шинэ юм байна шүү! гэж нимгэн маалинган зотонг чичин заахад нь, 

	— Ааг! гэсэнд, 

	— Азтай жаал байна даа, чи минь! гэж санаа алдаад, ёстой тэнгэрийн оронд оршдог шиг жаргалтай амьтан аа, чи. Гэвч, би бас шинэ цамцтай болно доо. Маргааш очиж авна. Үзээрэй, тануус, ямар цамц авахыг минь гэлээ.

	Наран хэдий бага үд боловч, их л илчтэй. Срениавын гүүрнээс доош нэлээд хэсэг газар элстэй эргийг үзвэл, усанд орж, наранд шарж байгаа хүн жигтэй олон. Сүүдэрлэх газар нэг ч үгүй. Дан нарны ээвэр. Дайны яг өмнө босгосон кава гэдэг ундны газар байгуулж, тагт босгосон нь, хар шатанги ором төдий харлан үлдэж, нарладаг бүхээгүүд бас шатчихсан бөгөөд, голын элсэн эргийн зүг хүрэх налуугийн захаар бага сага ногоо ургасан газар зөвлөлтийн хэдэн цэрэг хэвтэж байвай. Замаар нь ачааны тэрэг, цэргийн тавцант тэрэг үргэлжлэн сэлгүүцэж, цагаан тоос товрог, тэр элст эргийн зүг салхинаа хийсэх ажээ.

	Гүүр дээрээс, хайс түшин хэдэн нарлаачин, усанд ороочныг нэгэн хэсэг харж байснаа гэнэт Фелек, 

	— Хараач! Яасан сайхан хүүхнүүд вэ? Энд хоцорвол яана? гэлээ.

	— Бүү зов. Манай тэр нарлах газар бас хүүхнүүд очдог шүү. Би өчигдөрхөн хоёр тун... гэтэл нь, Фелек шийдэж, 

	— Тэгвэл явна! гэлээ.

	Гудамжинд жимсний мөхөөлдөс худалддаг хүнээс гурван хувь мөхөөлдөс аваад Срениавын хуучин Островиецын тал дахь эрэгт нь гарцгаавай. Тэр газрыг дайны өмнө голын усанд орох, мөн элсэн дээр нарлан хэвтэхэд тун зохистой юм байна гэж сонгон олсон нь, тэр хотын гадна, Косциушкийн цэцэрлэгийн захад залгасан нуга газартай ойр байжээ.

	Замдаа, эрэг хавийн далангаар явж байх үес Шреттер Алект Котовичийн тухай, мөн Марциныд орсноо ярьж гарлаа. Алек тэр үгийг нь нэг их анхаараагүй гайхах онгирохгүйгээр, завсраас нь үгийг нь таслахгүй, мөн юм асуух ч үгүй уруулд нь аятайхан инээмсэглэх байдалтай, толгойгоо гэдийгээд, эргийн захаар ургасан өндөр улиангар мод ширвэн харах тул Шреттер, тэр ярьж байгаа үгээ Алекийн сонорт тусаж байгаа эсэхийг мэдэхээ байгаад, сүүлдээ баахан зэвүү хүрсэн байдалтайгаар

	— Хөөе чи! тэлээ.

	Алек огторгуйд нүүж яваа сэмжин үүл харж явснаа, 

	— За, юу вэ? гэлээ.

	— Бид хоорондоо зөрүү гаргахгүй, цөмөөрөө үг нэгтэй байх ёстой гэхлээр нь, Алек амаар инээгээд, 

	— Битгий ай. Ер нь бодохунаа гэвээс, 

	— Юу болов? гэвэй.

	— Ер нь бодохунаа, Януштай дайралдлаа гэсэн чинь эвтэйхэн болж, сайн арга байна. Гэвч, хоёр хүнтэй явж байсан гэсэн чинь хаашаахан байна даа? Хоёул үл таних хүнтэй гэж болох нь ч болно. Гагцхүү ямар байдал шинжтэй хоёр хүн бэ гэдгийг задруулан хэлж болохгүй. Ямар нуруутай, ямар хувцастай гэх зэргээр нарийн байдлыг хэлсний хэрэггүй, дэмий. Худал нь мэдэгдчихнэ. Хоорондоо үг нийлсэн байдал ил болж ирнэ. Тэр үед харанхуй байсан. Тэгээд, хэнтэй ч явж байсан нь бидэнд хамаагүй хэрэг. Хэнтэй л явбал хэнтэй явна биз. Өдөр бол ч өөр хэрэг, тийм биз? гэвээс, 

	— Зүйтэй гэж Фелек дуугарч, — Учиртай л үг байна тэр чинь хоёр танихгүй хүнтэй нэг жаал хүү, тийм биз? Юрек? гэхэд нь цаадах нь дуугай явлаа. Алек түүнийг баахан хөнгөмсөглөн инээмсэглэж хараад, 

	— Өвгөнд тэр хоёр танихгүй хүнээ тийм тийм байдалтай гээгүй биз чи? гэсэнд Шреттер, 

	— Үгүй зөвхөн хоёр хүнтэй л явж байсан гэдгийг хэлсэн гэж гүнгэнэн хэлээд, Алекийн өмнө буруугаа хүлээн тайлбарлаж байгаа юм болчихлоо гэж ухаараад, уруулаа хазжээ.

	— Тэгвэл болжээ! гэж Алек Шреттерийг магтаад, ийм явдалд хэлэх юм аль болохоор бага, батлан баримтлах юм юу ч байхгүй байвал зохино. Алдсан ч ташаарсан ч байж магад... ай тийм! гэж хэлэхэд нь Фелек ойшоож, мөрийг нь алгадаад, 

	— Зүйтэй үг ээ. Учир утгатай юм гэж хэлж шүү, Юрек ээ, тийм биз? Би ч бас дэндүү олон юм дэлгэж ярих дургүй. Чи харин бидэнтэй Марциныд ороогүй, азтай хүү юм аа. Үхдэл болж яваа хүн шүү тэр чинь, чамд гэж хэлэхэд гэхлээр нь

	— Өөрийнхөө л буруугаар тийм болж дээ гэж Алек далаа хавчин хэлээд өгүүлрүүн: Хамаагүй юманд яах гэж оролцдог юм бэ? Өөрийнхөө юманд одоо баларч байх нь тэр гэсэнд Фелек гүнгэнэж, 

	— Тэр бас л зөв үг. Гэвч нэг бодохунаа, харамсмаар юм шиг. Зүгээр хүн байсан юм даа гэлээ.

	Шреттер тэр ярианд огт оролцсонгүй, овоолсон шороон далангийн захаар нуруугаа үүрээд, хар хөмсгөө атируулан, бодол болон явж байв. Тэгтэл Алек гэнэт асуун, 

	— Чи юунд муужирчхав? гэхэд нь, 

	— Би юу? хэмээвээс, 

	— Чи муужраагүй юм гэж үү? гэхлээр нь, 

	— Чамд л тэгж үзэгдэж байгаа биз гэвээс, Алек, хэлэлцэх зүйл хараахан дуусаагүй гэж үзээд, Фелекийн зүг

	— Чи хэл л дээ, муужирчихсан шинжтэй биш гэж үү? хэмээвээс, 

	— Наадахтайгаа бүү оролд оо гэж өөдөөс нь гүнгэнэлээ.

	Усны үерээс сэргийлэн босгосон далан тэр нэгэн газар солгой этгээд эргэж, цаашаа уудам бөгөөд чийгтэй нэгэн нугын захаар гарчээ. Тэр нуга нь шар цэцэг дүүрэн ургаж, нугын цаана тунгалаг агаарт цэнхэр тэнгэрийн хаяанд Косциушкийн цэцэглэлийн том том мод тодхон зурайж авай. Алек Фелектэй хоёулаа далангийн эгц түргэнээр гүйн уруудаж, Шреттер яаралгүй налуу шиг нугачаагаар нь хойноос нь даган явах үес Фелек Алекээс, 

	— Энэ хавьд бил үү? гэлээ.

	— Арай цаахна байх. Чи мартчихав уу? гэж явсаар, голын захаар намхан эргийн дагуу явахад нь солгой этгээд шигүү бургас ургаж, эзгүй хоосон ажээ. Нар улам сүрхий шарж, шугуй дээрх агаарт ялаа батгана шунгинан шуугилдаж, өвсөн дундаас бах мэлхий үсэрцгээн гарч уснаа живэхэд шал шал чимээ гарч байлаа. Голын нөгөө талд Осиедлын захын байшингуудын дээвэр нь гялсхийн улайж байвай.

	Наадуулын замд ганц дайралдсан хүн гэвэл, загас барих дуртай нэгэн бүдүүн өвгөн, эвхмэл бяцхан сандал дээр суун, эргээс холгүй усанд хөвхөлзүүр нь усанд аажуухнаар оволзож байгаа гөөгийн зүг бандгар биеийнхээ бүх чадал анхаарал зориулан, дэргэдээ пиджакаа нямбайлан эвхэж тавиад дээр нь «Островиецын дуу хоолой» сонины даваа гарагийн дугаар тавиад, нөгөө талдаа устай бага шиг хувин тавьсан түүнийг Фелек хажуугаар нь гарахдаа шагайгаад үзвээс, гөөгийнхөө хойноос хамаг санаа тавьсан тэр бүдүүн хүн ер анзаарсангүй.

	— За, юу байна? Юм барьж уу? гэж Алекийн асуухад Фелек өрөвдөнгүй царай гаргаж, 

	— Иий! Хоёр муу жараахай. Ийм бүдүүн хүн ингэж биеэ зовоож байх гэж. Чи хар л даа гэж гэдрэгээ эргэн хараад өгүүлрүүн: Гэдсээ өвдөг дээрээ шалхайтал тавьчхаад сууж байгааг нь. Инээдэмтэй амьтан байх гэж гэхлээр нь Алек эргэж хараад инээд алдсан нь, алсаас тэр бүдүүн хүнийг харахад бүр ч инээдэмтэй үзэгджээ. Ганц Шреттер л юу ч ажихгүй, үг дуугаа хураачхаад, нөхдөөсөө хоёр нэгэн алхам түрүүлэн явж байснаа гэнэт зогсоод, царай нь ярвайчихсанд Фелек

	— Юу болов? хэмээвээс, 

	— Харахгүй юу? Манай байрыг нэг муу амьтан эзэлчихлээ гэв.

	Нээрэн ч нэлээд хэдэн алхмын цаад талд бусад газраас арай илүү өтгөн газар эрэгтэй эмэгтэй хоёр хэвтэж байвай.

	— Саа дайраг тэднийг! гэж Фелекийн гүнгэнэсхийгээд, 

	— Одоо яая гэх вэ, хэвтээд, хувцсаа тайчъя гэхлээр нь Алек зогсож, 

	— Хүлээгээч, юундаа чи ингэж яарсан юм бэ? гэлээ.

	— Яах вэ, хувцсаа тайлаад, санаа амар хэвтэх гэж байна хэмээсэнд, 

	— Жаалхан цаашаа явъя. Энүүхэнд нэг эргээд, тун аятайхан газар бий гэвээс, 

	— Яах юм бэ? Та нар яачихсан улс вэ? Хүн ер... гэтэл, 

	— Ээ мангуу минь, Наад муу сайнуудын дэргэд юм чөлөөтэй ярьж болохгүй байна гэхлээр нь, 

	— Тэгвэл яах вэ, ярихгүй л байвал барав. Би наранд борлох санаатай гэтэл, Шреттер, хөндлөнгөөс тэдний маргалдааныг эрс таслан, 

	— Олон юм яриад яах вэ, явцгаая! гэлээ.

	— Үгүй, би өөрийнхөө байранд дуртай л байна гэж Фелекийн хэлэхэд, 

	— Тэгвэл өөрөө мэд. Би л явлаа гэлээ.

	Фелек санаа алдаад, 

	— Та нар ер нь яасан жигтэй улс вэ?.. гэжээ.

	— Нэгэн хэсэг чимээгүй явтал Фелек зогсоод, 

	— Та нар хар л даа, ийм сайхан хүүхэн байх гэж. Тэргүүн зэргийн сайхан. Та нар яавал яа. Би эндээ үлдлээ гээд, гутлаа засах дүрэм үзүүлэн хоцрон сүүлдээд, нөхдийнхөө хойноос дуртай дургүй галгитал, өвсөн дээр хэвтэж байгаа улсын хажуугаар гарахдаа Алекийн мэндэлснийг харчхаад, бодлоо өөрчлөн, өнөө хоёр хүнийг ажиж авах гэж яаралгүй алхалсаар анзааран харваас, хоёулаа залуу, өнөө эмэгтэй нь наранд их л таатайхан шаргал өнгөтэй болсон хонгор хүүхэн, нөгөө эрэгтэй нь тэгшхэн биетэй, наранд хүрэн болсон бор царайтай хүн байгааг ажинхан харж явахдаа баахан атаархан жөтөөрхөх сэтгэл төрж, 

	— Мондиуд! гэж аман дотроо гүнгэнэн, жаргаж байх шив дээ гээд нөхдийнхөө хойноос шаламгайлан, 

	— Алек ээ! Чи тэднийг таних юм уу? Юун улс вэ? гэлээ.

	— Миний ахын найз аа.

	— Тэр хархүү юу? Нөгөө эмэгтэй нь? гэхлээр нь Алек далаа хавчин, 

	— Бүү мэд. Нэг янхан байлгүй.

	— Дэмий бүү донгос доо. Янхны шинжгүй хүүхэн, ерөөс гэхлээр нь, 

	— Шинж байдаг юм уу? гэлээ.

	— Байлгүй яах вэ. Харуут мэдэгдэнэ гэхэд нь Алек шоолон инээж, 

	— Дэмий донгосох гэж энэ дээ. Бид, тэгвэл, ямар шинжтэй байна? гэлээ.

	Фелек улайгаад, 

	— Бид үү? Бид яачхав, бид л биз гэлээ.

	Цаадах нь мөрийг нь ахлуу хүний байдлаар алгадасхийж, 

	— Фелек чи зүгээр хүү боловч, заримдаа бодол мөчид хүү юм даа. Хэнтэй бидний адилгүй шинжтэйг Юрек чамд хэлж өгөг дөө гээд, жимээс хажуу тийшээ гарч, усны захыг ажин харваас, эргийн өвс өндөр ургаж, хачин мушгирсан гишүүтэй саглагар уд модны дор баахан сүүдэртэй бөгөөд, ойр орчинд ер хүн амьтан үгүй. Тэндээс нь нуга, тэнгэрийн хаяанд цаана нь харагдаж буй цементийн үйлдвэрийн яндан үзэгдэх уудам холын хараатай газар тул, нөхдийнхөө зүг

	— Яваад бай! Энд сайхан газар байна гээд, яаран хувцсаа тайчиж, усанд ордог улаан дотоожтойгоо сунан хэвтжээ. Нөгөөдүүл нь жим дээр зогсоод байх тул, тэдний нэг дохиод, мөн хөдлөхгүй байхад нь гараа хөдөлгөн, эргээд, хөнгөн гэгчээр эргийн зүг гүйж, усанд орлоо. Лав арван таваад секунд усан дотроос үзэгдэхгүй байснаа, голын дундаас цухуйн үзэгдэж, толгой сэгсрэн, нойтон үсээ ар тийшээ болгоод, цаад эргийн зүг ширүүлэн сэлж гарсанд Фелек

	— Сэлэхдээ сүрхий хүн байна гэж аргагүй ойшоон гүнгэнээд, хувцсаа тайлцгаах уу, яах вэ? гэвээс, Шреттер үг дуугаралгүй тайчиж, Фелек хамгийн түрүүнд усанд ороход бэлэн боллоо. Шивэр болчихсон цоорхой оймсоо гуталдаа далд хийгээд, элбэгдсэн дотоожоо татасхийж, өвсөн дээр суугаад гутлынхаа уяаг яаралгүй тайлж буй Шреттерийг

	— Усанд орох уу? Юрек? гэвээс, 

	— Орж бай, би жаалхан хэвтэнэ гэлээ.

	Фелек орох эсэхийгээ шийдэж ядан, хөлөө солбицуулан гишгэж, үс ургасан өвчүүгээ илэн илэн зогсож байваас, 

	— Орохоо яасан юм бэ? Чамайг харах өрлөг эх хэрэгтэй болов уу? гэж Шреттерийн тэсвэрлэж ядан хэлбээс, Алек тэр завсар голын тэртээ гараад, дэвхцэж, биеэсээ ус сэгсрэн, 

	— Фелек! Ор, ор, ус сайхан байна. Бүлээхэн гэлээ.

	Фелекийг тэгж байсаар усанд орон сэлэхэд Шреттер хувцсаа тайчиж гүйцээд гараа дэрлэн, өвсөн дээр сунан хэвтвээс, нар араас нь ээн, нүдэнд гэгээ туяа тусахгүй болж, дээшээ харваас тэнгэр маш өндөр бөгөөд цэв цэнхэр, огт үүлгүй амуу. Чингээд, юу ч бодохоо байж, гэнэт тэнхээ алдран, нойр хүрэх шиг болчихлоо. Дээгүүр нь хараацай жиргэн донгодож ниснэм бөгөөд ойр хавьд нь хүрэлзгэнэ жир жир хийх ажээ. Бургасны цаана шувуу донгодох чимээ дуулдаж байвай. Тэгтэл, гэнэт чимээгүй болчихсон тэр маш их нам гүмийн байдал нь, дээр хязгааргүй уудам тэнгэр лүгээ адил хэмжээгүй их ажээ. Тэгэхлээр нь нүдээ аниад, ямархан нэгэн авиа чимээ гарч, бие сэтгэлд нэвтрэн шингэсэн тэр нам гүмийг дараасай гэж бодсоор нэлээд удсан юм шиг санагдаад, босож сууя гэж бодтол, ойр нь өвс хөдлөх чимээ гарсанд нүдээ нээн харваас, дэргэд нь Алек зогсоод, борлосон биед нь усны дусал гялалзасхийн, нойтон үс нь дух руу нь унжсаныг хойш болгомогц дахин унжсанд оролдохоо байгаад гараа дэлгэн суниасхийгээд, 

	— Усанд орохгүй юү? гэвээс, 

	— Одоохондоо орохгүй. Фелек хаа байна? гэхлээр нь

	— Цаад эргийн нар илүү хурц тул, наранд биеэ шарах гэж үлдлээ гэлээ.

	— Тэгвэл, чи юунд буцаж ирсэн юм бэ? гэхлээр нь, 

	— Би юу? Чамтай ярих гэж ирлээ гэвээс, 

	Шреттер нэг хэсэг дуугай болоод, нойрмоглосон байдалтай, өөдөө өнөөх үүлгүй, цэнхэр тэнгэрийн зүг дэмий л харж хэвттэл, бургасны цаана шувуу донгодох чимээ сүрхий дуутай болж ирлээ. Чингэж хэвтэж байснаа, 

	— За, сонсъё доо гэвээс, Алек дэргэд нь өвдгөө тэврэн эрүүгээрээ тулаад, 

	— Тэр нэг юмтай хэзээ уулзах гэж байна чи? гэвээс, 

	— Ямар юмтай гэхлээр нь, 

	— Яагаа вэ, өнөө зэвсэг нийлүүлэх түүнтэй гэсэнд, 

	— А тэр үү? Чамд тэр хамаагүй. Би өөрөө учрыг нь олно гэхлээр нь, 

	— Тэгж бодож байна уу? гэжээ.

	— Баттай бодож байна гэхэд нь, 

	— Тэгвэл, чи эндүүрч байна. Тэр зүйлийг бид хамтарч учрыг нь олох ёстой гэхлээр нь, 

	— Чамтай юу? гэхэд нь, 

	— Надтай гэлээ.

	— Уухай. Санаандаа чи юу л дуртайгаа хийнэ гэж бодож бай л даа. Тэгээд үүгээр зүйл дуусъя гэвээс, 

	— Дуртайяа, чи л зөвшөөрөх юм бол яах вэ. Гэвч... хэмээвээс, 

	— Гэвч юу гэж? хэмээсэнд, 

	— Ингэснээс хойш намайг ер цаад юмандаа тооцож болохгүй шүү. Би чамд төвийг сахин бодож хэлж байна шүү. Хожим ийм тийм гэсний хэрэг алга гэхэд нь, 

	— Эрээгүй үнэнээ хэлсэн чинь сайн байна гэлээ.

	— Сайн ч юу байх вэ. Өөрийнхөө л хэрийг бод л доо. Арван хоёр цагийн дотор дөрвөн хүнээсээ гурвыг алдчих чинь, чадаж л байгаа чинь энэ дээ гэвээс Шреттер ухасхийн босчихлоо. Алек, түүний өөдөөс шоовдорлон инээмсэглэж, 

	— Ганц хүсэх минь, Юрек, битгий дэмий аашлаад бай. Бусдын өмнө гайхуулбал гайхуулж бай. Өрөөл хүнд сүртэй боловч, надад шал дэмий санагдаж байна, гэсэнд Йерзын уур хорсол нь тэсгэлгүй хөдлөх вий гэмээр байтал, харин ч биеэ бариад, өвсөн дээр дахин хэвтээд, 

	— Чи чухам яах гэсэн хүн бэ? гэлээ.

	— Яах ч гээгүй хэмээвээс, 

	— Тэгээд? гэхлээр нь

	— Хүсэх нэг юм байна гэлээ.

	— Улам цаашаа юу? гэхлээр нь, 

	— Тийм ээ! гэжээ.

	— Үг сонсохыг хүсэж байна хэмээвээс, 

	— Тэгж байна аа энэ тухайд гэлээ.

	— Тэгвэл тэг. Чиний хүсэж байгаа чинь чухам юу билээ? гэхэд нь, 

	— Чи бод, өчигдрөөс байдал маань өөр болж, таван хүн байснаа бид гурван хүн үлдчихлээ. Дэндүү цөөдөж байна. Шал дэмий. Өдгөө тэр байдлыг юуны өмнө өөрчлөх ёстой боллоо. Бага сага мөнгөтэй, мөн зэвсэгтэй... гэтэл нь, 

	— Зэвсэгтэй арай болоогүй гэхэд нь, 

	— Болно доо. Хүнээр л баахан дутмаг байна гэсэнд, 

	— За, тийм гэе. Тэгээд яах вэ? хэмээвээс, 

	— Чи нэг таван хүнтэй болж үз. Би бас нэгэн тавыг зохиоё. Хоёулаа тэгш эрхтэй болъё гэхлээр нь, 

	— За, тэгж бодъё. Тэгээд яах вэ? гэсэнд, 

	— Цааш нь уу? Хийх юмаа хоорондоо зохицуулъя. Бид хоёр бол, удирдан захирах төв болоод, бусад маань гүйцэтгээчин болог. Манай эл явдлын тухай хэлбэл, юуны өмнө ихээхэн мөнгө хэрэгтэй. Ямар аргаар олох нь хамаагүй. Ямар л бол ямар. Мөнгөтэй байх ёстой. Нууц цэргийн хоёр ангитай болох учиртай. Иймэрхүү юмнаас их юм болдог юм шүү. Үзээрэй! гэлээ.

	Шреттер хажуу тийшээ эргэж, толгойгоо гараараа тулаад, 

	— Шинэ юм ер зохиосонгүйяа чи хэмээвээс, 

	— Мэдэж байна гэвэй.

	— Миний л төлөвлөж байсныг давтаж байна гэхэд нь, 

	— Тийм ээ. Гагцхүү чи бүгдийг удирдах гэж байсан. Тэр нь надад таарамжгүй гэхлээр нь, 

	— Хэдийнээс тийм болсон бэ? гэвээс, 

	— Одоогоос гэлээ.

	— Тэгээд одоогоос хариу сонсох гэж байгаа хэрэг үү? гэхлээр нь Алек босоод, залхуурсан байдалтайгаар суниагаад, 

	— Одоо гэхгүй, хүлээнэ. Нэг мөч хүлээнэ гэв. Фелекийн зүг энэхэн завсар усчлан хүрээд ирэхэд нэг мөч болно. Тэр завсар бодон шийд гээд явахад нь, Шреттер, хойноос нь хараад ажваас, алхах нь хөнгөн, гишгэж яваа нь хүүхэд шиг. Дэндүү урт хөл нь араас нь харахад улам ч уртын дээр, гонжийсон туранги үзэгдэх ажээ.

	Эргийн захад хүрсэн хойноо Йерзын зүг эргэж өсөд байдалтайгаар инээмсэглээд, 

	— Өвгөн минь, битгий хорсоорой. Сэтгэл хорсох нь үзэмжид муу шүү! гэвээс, Шреттер, өөдөө харж хэвтээд, тэнгэрийг харваас цэлмэг бөгөөд чимээгүй. Гагцхүү нар баахан дээшээ хөөрөн, гялбам гэрэл нүдэнд яг тусах болж буй тул, нүдээ аниад хэвтвээс, агаарын хий наранд халаад, олон ялааны шунгинах чимээ гарч, бургасны цаана шувуу дуугараад зогсчихлоо. Холоос нэг шувуу түүнд хариу дуугарах нь сонсогдлоо.

	Хавар зун сайн өдрийн үдээс хойш, дөрөв таван цагаас эхлэн Балабановичийнд олон хүн цуглаж заншсан авай. Тэр Балабанович гэдэг хүн, хөлдүү кава, сайхан мөхөөлдсөөрөө нэрд гарсан хүн байж, германы түрэмгийлэн эзэлсэн үес түүний кавын газар нь, «Монополын» нэгэн адил, гагцхүү герман хүн ордог эрхтэй байснаа, сая хэдэн хоногийн өмнө зудын, кавын газар хайст асартай болсноос хойш, Таван сарын гуравны цэцэглэгт гудамжны уг байдал нь дайны өмнөх онцлог шинж төгөлдөр болж ирэв. Цэцэрлэгт гудамж, Улаан цэргийн талбай нийлсэн хөл ихтэй газар буй тэр кавын газар, улаан будагтай хайс бүхий талаараа цэцэрлэгт гудамж, талбай хоёрын зүг харсан асартай бөгөөд, цэцэрлэгт гудамжнаа харсан тал нь арай уужим бөгөөд хүн орох дуртай тал нь байжээ. Цэцэглэн буй туулайн бөөр мод, нарнаас сүүдэрлэж, цаг зургаа шахаж буй тул, нарны ээвэр арай зөөлөн болж, тагтны ширээ цөм эзэнтэй болчихсон үе тул, суудал олоогүй нэлээд олон хүн эргэн гарцгааж байлаа. Цэцэрлэгт гудамжны гүнээ зугаацан явагсдын хэлэлцэх чимээ үргэлжлэн дуулдаж байх ажээ.

	Хелмицки Мациек Крыстынатайгаа хоёулаа, шинэхэн будгийн үнэр гарч байгаа улаан хайсны дотоод талд тагтны адагт сууж байнам бөгөөд талбайн зүгээс сүүлчийн агаарын мэдээг өндөр дуугаар зарлан сонсгож байгаа нь, германы хүчин бууран задарч байна. Москвад Беларусын 2˗р фронтын цэргийн ялгуусныг хүндэтгэн тэмдэглэж, 124 их буугаар 20 удаа буудан ёсолжээ. Британийн 2˗р армийн цэргийн ангиуд, Дани улсын нутгийг эзэлжээ. Данийн эсэргүүцэх хүчин, Копенхаген хотын захирах мэдлийг олж авлаа. Холбоотон улсын цэрэг Норманд нутагт галт онгоцноос бууснаас хойш олзлуулсан германы тоо 5 саяас хэтэрчээ. Умар зүгт герман цэрэг бөөн бөөнөөрөө бууж өгснөөс хойш австри˗баварын хэсэг цэрэг бас бууж өглөө. Германы гурван арми, америк франц хоёрын VII армид бууж өглөө. Паттон генерал, Чехословак газар цэргээ давшуулан байлдав. Прагад хагас сайн өдөр үдээс хойш бослого гарчээ. Үдшийн хавьд Прагын ихэнх хувь нь бослогочны гарт оржээ.

	Америкийн VII армийн цэрэг, Берхтесгадений хавьд мужийн ерөнхийлөх сайд бөлгөө доктор Франк Хансыг барьж авлаа гэж зарлан дуудвай.

	Сүүлчийн тэр мэдээ сонсуут, тагтанд суугсдын дунд шуугилдалцан ярих чимээ их болж, ширээнээ суугсад хөдөлцгөөх байдал мэдэгдэн, Мацией, Крыстынын зүг бөхийсхийж, 

	— Сонсов уу? гэлээ.

	Охин, бодлого болоод байснаа, дотно дууг нь сонсоод сая сэргэж, 

	— Юуг? хэмээвээс, 

	— Өнөө Франкийг бариад авчээ гэхэд нь, 

	— Тэгсэн үү? гэлээ.

	— Түүнийг дүүжилдэг бил үү, яадаг бол? гэхэд нь, 

	— Хай хэмээвээс, Мацией, охины зүг яав гэж сэтгэл зовсон байдалтай харж, 

	— Чи юм бодож байв уу? гэлээ.

	— Би юу? гэхэд нь, 

	— Хэлэх дургүй юү? хэмээвээс, 

	— Хаанаас даа гэж баахан зовниун байдалтайгаар инээмсэглээд, — Чухам бодохгүй юмыг бодож суулаа. Одоо бодохоо байлаа. Намайг бүү ингэж айхтар зэмлэн хараач... гэхлээр нь, 

	— Би ер зэмлээгүй гэвээс, 

	— Тэгвэл яасан бэ? гэхэд нь, 

	— Мэдэхгүй байна уу? гэж нам дуугаар асуулаа.

	— Хараач! гэж охин, өмнөө бяцхан пял хуруугаараа заан мөхөөлдөс хайлчихлаа шүү... гэхэд нь, 

	— Шийтгэл болж байна даа гэлээ.

	— Юм бодсоны шийтгэл үү гэхлээр нь, 

	— Тэгэлгүй яах вэ гэсэнд нь, 

	— Оносон шийтгэл гэхэд

	— Аргагүй ээ гээд, нэгэн хэсэг өөд өөдөөсөө харилцан сууваас, Крыстынад нарны туяа тусаж, салхи, туулайн бөөр модны гишүү хөдөлгөхөд, охины царай, үс мөрөн дээгүүр нь чимээгүй хөнгөн сүүдэр гүйн өнгөрөх үүнээ, 

	— Наранд борложээ, чи гэж Мациек, бүдэг болсон дуугаар хэлжээ.

	— Тэгж үү? гээд охиныг баахан алгасангүй харцаар тэр орчин тойронд овооролдон байгаа хүн, мөн явган хүний замаар сэлгүүцэн явж буй олныг, бас нарны туяа тусан гийж буй туулайн бөөр мод харваас, 

	— Яав чи? хэмээвээс, 

	— Үе үе миний ухаан бодолд энэ бүгд цөм хоосон юм шиг санагддаг боллоо гэхээр нь, 

	— Хүн үү? хэмээвээс, 

	— Үгүй, бүтэн өдрийн явдал. Тэгээд заримдаа үнэнч юм шиг гэхэд нь, 

	— Хоосон шиг байтлаа юу? гэвээс, 

	— Ийм л амьтан байна шүү дээ, би чинь гэлээ.

	— Сайн байсан биз дээ? гэж ширээгээ өргөнөөр тохойлдоод

	— Тийм биз дээ? гэхэд нь, 

	— Хэтэрхий сайн байсан даа гээд сэмхнээр цагаа харахыг нь ажаад, 

	— Цаг бас байна даа гэхлээр нь, 

	— Цаг явж байна. Би бас гэрээрээ орж, хувцас хунараа солино гэхэд нь, 

	— Би чамайг хүргэж өгье. Тэгэх үү? гэхлээр, толгой дохиод, 

	— Барт бүү очоорой гэвээс, 

	— Чи дургүй юу? Яагаад тэр вэ? хэмээвээс, 

	— Үгүй, тэнд үзэгдээд яах вэ. Өөр нэг газар хоол

	идээрэй за юу? гэхэд нь, 

	— Чи оройхон шиг буудалд минь очих уу? гэж баахан зовнин асууваас, охины царай дээгүүр гэрэл сүүдэр тусан үргэлжилж, урьд шөнийн адил царай нь их л дулаан эевээрэг үзэгдэж, 

	— Нээрээ очно биз? гэж шивнэхэд нь, 

	— Тэгнэ, чи эргэлзэж байна уу? гэвээс, 

	— Өчигдрийнхөөс илүү итгэхгүй байна гэхлээр нь, 

	— Үгүй.

	— Ямар ер нь... гэхэд, 

	— Ямар тэнэг хүн бэ чи гэжээ.

	— Ер нь яав? гэлээ.

	— Ер нь хүсэхийн ихээр хүсэхэд, итгэхгүй нь ёс л доо хэмээхэд, охин хариу дуугарсангүй.

	— Миний зөв биз дээ? гэвээс, 

	— Тийм байх ёсгүй гэхлээр нь, 

	— Тэгнэ гэж итгэн, сэтгэл амар байж болох уу? гэсэнд, 

	— Надаас түүнийг асуугаад яах нь вэ? Би юугаа мэдэх вэ? гэхлээр нь, магнайгаа зангидсан гараараа тулаад, нэг хэсэг ширээгээ ширтэж байснаа, гэнэт өөдөөс нь харж, 

	— Сэтгэлээ яаж амар болгохыг би олсон шиг санагдлаа гэтэл, хажуугаас нь

	— Чи энд байгаа юм уу, Крыстына аа! гэж дуугарсанд, хоёулаа эргэж харвал, улаан хайсны дэргэд цагаан цамцтай, биеийн тамирын банзалтай, гартаа, бөмбөг цохидог торт модоо сугандаа хавчуулсан Ханска Лили, сул гараараа Крыстынын зүг баярлан дохиж байсанд, 

	— Энэ чинь хэн бэ? гэж охиноос шивнэн асуутал, Ханска Лили, хайсанд шахалдан тэдний зүг ойртоод, 

	— Та хоёрыг барьчихлаа! гэхэд нь, Крыстына инээмсэглэн

	— Бид ямар нуугдаж байсан биш шүү дээ. Та нар бие биеэ танихгүй байгаа биз. Энэ хүн Хелмицки гуай, энэ бол миний найз Ханска Лили гэдэг хүн гэхэд нь Лили, биеийн тамирчин залуугийн байдлаар гараа Хелмицкийн зүг сарвайж, 

	— Би таныг зүс үзсээн. Өчигдөр та манай барт орсон байх аа? гэхэд нь, 

	— Тэгсээн гэлээ.

	— Та эндхийн хүн биш байх аа? гэхэд нь, 

	— Биш ээ гэвээс, 

	— Хоёр нэг хоноод явах хүн дээ гэж Крыстына хажуугаас нь дуугарлаа.

	— Өө, тэгэх нь үү? Эргэж ирэх үү, тэгээд, гэхлээр нь

	— Магад ч үгүй гэлээ.

	— Тэгвэл, батгүй юм шив дээ гэхэд нь, 

	— Лили! гэж Крыстына зэмлэн дуугарлаа.

	Цаадах нь инээгээд, хайсан дээгүүр өндийсхийж, 

	Крыстиныг тэврээд, хацрыг нь үнсээд, 

	— Хайрт минь, бүү уурла. Баяр хүргэе. Тун аятайхан залуу хүү байх шив дээ гэж чихэнд нь шивнээд, дахин Хелмицкийг ширтэж, 

	— Та битгий чагнаад бай, би чухам таны тухай юм хэлж байна гэхлээр нь, 

	— Теннис цохиод буцаж явна уу? гэж Крыстынын асуухад, 

	— Тэгж явна аа. Өөдгүй тоглосоон. Чи өчигдөр эртхэн алга болсон азтай хүү дээ. Тэр найр наргиан хэд хүртэл үргэлжилснийг мэдэх үү? гэхэд нь, 

	— Өглөө болгосон байлгүй гэхлээр нь, 

	— Хөглөж байсныг чи бодов уу? гээд урьд шөнийн тэр наргианыг яаран, энд тэндээс нь хутган ярьж, Вейхерт. Пуциатыцка авгайн өмнөө сөгдөн хөглөж, Левицка Ханка Свиенцкид свинг гэдэг бүжиг зааж, Сеиферт дэндүү нялуун учраас бие засах газар нэгэн залуу хүнд алгадуулчихсан, Пуциатыцки, бүх нөхдөө Хвалибогийн газар жилийн өмнө урьсан, мөн хонгор шар хүүхэн, эмч Дроздовскийг уйлан гомдон сандраасан, Станиевичова авгай Дроздовский хоёр... гэх зэргээр хэдхэн минутын дотор хамаг бүгдийг ярьж, бүгдийг нэлээд буурьтайгаар муу хэлж амжсанд Хелмицки Крыстына хоёр, тэр бүх улсыг, мөн тэр байдлыг сайн мэдэхгүй, дэмий л сонсож суув. Тэгээд Крыстыныг, 

	— Фред яаж байсан бэ? гэхэд нь, 

	— Фред үү? Байз уу, санаж үзье. А, тэр чинь шалчийтлаа согтчихсон. Өвгөн Пуциатыцкитэй хэрэлдээд авсан. Тэгээд, Вронатай, яагаа вэ, өнөөх аюулаас хамгаалах газрын хаминдаатай дотносоглож... гэтлээ, өлмий дээрээ өндөс хийгээд, дугариг нүдээ анивчин, 

	— Хараач, хараач, Станиевичова маань өнөөх эмч хэнтэйгээ явна шүү гэхэд нь Хелмицки, 

	— Хаа байна? гэж харах гэтэл, 

	— Тэр цаана чинь сууж байна. Тэр том сүрэл бүрх малгайтай. Маягтайяа! Ухаангүй дурлачхаж дээ. За, сайхан зугаацаж байгтун. Би гэртээ харих гэж яарч байна. Дараа баяртай учиръя гэж Хелмицкийн зүг өөрийнхөө дадсан зангаар гараа сарвайгаад, — Уулзах байлгүй яах вэ бид. Та ч таатай залуу хүү байна. За, найз минь... гээд, Крыстынын хацрыг үнсээд, 

	— Өнөөдөр бас чөлөөтэй бол доо. Би чиний төлөө орлон ажиллана, санаа бүү зов гэлээ.

	— Нээрээ юү? гэж Крыстынын гайхан харж, — Тоглож байгаа юм биш биз? гэхэд нь, Лили, бужгар үстэй толгойгоо сэгсрэн, 

	— Яалаа гэж дээ, найз аа! гэлээ. Тэгэхлээр нь Крыстына, 

	— Бай, бай. Би чамд юугаар тал өгвөл таарна? гэв. Лили нь нүдээ инээдэмтэйгээр эргүүлэн, 

	— Янаг амрагийн төлөө юунаас ч буцах ёстой шүү дээ, найз аа? гэлээ.

	— Тэгээд, Лилийг яваад өгсөн хойно Мациекийн дотор нь онгойж санаа амарваас, 

	— Чиний санаанд таарахгүй байна уу? гэж Крыстынын асуухад, 

	— Бүү мэд ээ. Нэг л хачин... наалдамхай хүн үү дээ? гэхэд нь, 

	— Баахан тийм ч байж болно. Гэвч, сонин хүүхэн шүү. Ганцаараа төрөл саднаа өргөж байгаа юм шүү гэхэд нь, 

	— Тийм гэж үү? хэмээвээс, 

	— Төрлийн хоёр хүн, бас өвчтэй эхийгээ гэв.

	— Тийм хүн юм үү?.. гэсэнд, 

	— Бас тэгээд... гэхэд нь, 

	— Бас юу вэ? хэмээсэнд, 

	— Сүүлд надад юу хэлснийг чи гадарлаж байна уу? гэхлээр, толгойгоо сэгсэрсэнд, 

	— Чи наашаа бол гээд, 

	— Нууц юм уу гэхлээр нь, 

	— Бүр ойрт. Өнөө орой бид хоёр бас чөлөөтэй боллоо шүү гэж шивнэсэнд, 

	— Яагаад? гэж асуухад нь, 

	— Яах вэ, ажилдаа би орой очихгүй боллоо. Лили миний оронд ажиллана гэсэн гэхэд нь, 

	— Нээрээ юү? Яасан сайхан юм бэ? гэвээс, охин эрүүгээ хоёр гараараа тулаад

	— Бас нэг юм хэлбэл, миний дотор их л сайхан болоод байна гэхэд нь маш бахархаж, амраг минь гэж шивнэвээс охин, 

	— Тэгээд, чамайг... Таа даа, яах гэснийг... гэхээр нь бөхөсхийгээд амыг нь чанга гэгчээр озоод авсанд, хажуугаар нь өнгөрөн гарч явсан нэг хархүү, 

	— Таатай болтугай! гэж хашхирсанд, хоёулаа хүс хийтэл инээлээ. Тэгээд, Мациекийн царай гэнэт маш төв болсонд охин зовсхийн, 

	— Чи яачхав аа? гэхлээр нь, 

	— Чи намайг сонсооч... Чамд нэг юм хэлэх гэсэн юм... гэвээс, 

	— Эмгэнэлтэй зүйл үү? гэхэд нь, 

	— Үгүй дээ, гэвч бүү мэд. Би урьд шөнөөс түүнийг бодсоор, өдөржин бас бодож байсан юм аа. Чи намайг бүү шоолон инээгээрэй хэмээвээс, 

	— Чи урьдаар хэл л дээ гэсэнд, 

	— Би зарим юм өөрчлөх санаатай. Аж төрөхөө өөр болгох бодолтой. Тэр бүгдийг гаргаж хэлэхэд баахан бэрхшээж байна... гэхэд, 

	— Тэгсний хэрэг алга гэж нам дуугаар хэлээд, — Би гадарлаж байна гэлээ.

	— Нээрэн үү? гэхэд нь, 

	— Тийм хэцүү юм уу? гэвээс, 

	— Би ер нь өдгөө хүртэл тийм юм бодоогүй байлаа Тэгтэл, аяндаа тийм болох төлөвтэй болж ирээв шүү. Ухаарч байна уу, чи? гэхэд нь, 

	— Ухлаа хэмээвээс, 

	— Одоо тэр юмыг бодоод үзэхэд, ондоо болж байна. Би ер жирийн байдлаар аж төрөх хүсэлтэй. Юм сурах хүсэлтэй. Дундад сургууль төгссөн бичиг баримт бий. Политехникийн сургуульд элсэж болохоор байсан. Тэгээд гэхэд нь, 

	— Тэгээд? гэж асууваас, 

	— Чи яах вэ? гэхлээр өөдөөс нь баахан буруушаах мэт байдлаар хараад, 

	— Эмгэнэлт юм хэлэхгүй байвал таарах юм сан даа, чи гэхэд нь, 

	— Миний энэ эмгэнэлтэй юм уу? гэвээс, 

	— Чиний тэр бодсон бүхэн, ер бүтэхгүй ч байж мэднэ. Чи өөрөө өөрийгөө мэддэг биш хойно гэхэд нь, 

	— Зөв. Гэвч, би хичээнэ. Чаддаг бүхнээ хийж зүтгэнэ. Нэлээн юмны учир олж өгч болох нэгэн нөхөр энд бий гэхээр нь, 

	— Өчигдөр чамтай байлцсан тэр хүн үү? гэвээс, 

	— Тийм. Учраа түүнд гаргавал, лав миний хүсэл зовлыг ухаарах вий гэсэнд Андшейтэй өчигдөр ярилцсаныг нь гэнэт сануулан дурдваас, 

	— Амраг минь ээ гэж гашуудан өгүүлрүүн, — Одоо мэдсэнээ өчигдөр мэдсэн байвал уу гэхэд нь, 

	— Би чам руу хүрч ирэхгүй сэн байх гэж шивнэлээ.

	Цэцэглэгт гудамжны голоор нэгэн баг цэрэг дуу дуулан жагсаж явбай. Хойноос нь бөөн олон багачуул дагалдвай. Салхи тэр нэгэн үес зөөлөн, дулаан болж, нарны гэрэл туссан туулайн бөөр модноос тагтанд цэцгийн нь цагаан тоос бууж эхэлбэй. Улаан хайсны дэргэд тоос тоорог болчихсон нэгэн жаал хүү, нил цэцэгт сагс барин хүрч ирээд, 

	— Дарга аа, энэ цэцэг ав гэж нэгэн бяцхан баглаа сарвайваас, Мациек аваад Крыстынад өгвөөс, хамартаа ойртуулж, 

	— Сайхан үнэртэй... гэтэл нь, дуугай байж байснаа, 

	— Эндээс чи явж өгөх үү? гэхэд нь, толгойгоо дохилоо.

	— Нээрэн үү? гэхэд нь, 

	— Тэгэлгүй яах вэ? Намайг энд барьж байгаа хүн байхгүй шүү дээ гэхлээр нь хоромхон зуур тээнэгэлзэсхийснээ, гараа охины гар дээр зүрхэлсхийн тавиад, горилох эмээх хоёр нэгэн зэрэг гарч байгаа байдалтайгаар хоолой нь чичрэн өгүүлсэн нь, — Чи бод л доо, янаг амраг гэдгийг би өнөөдөр хүртэл мэдэхгүй байсан... гэвээс, 

	— Одоо яаж байна гэхлээр нь, 

	— Чи, чи л миний янаг амраг гэлээ.

	 

	— Байна уу? гэж Алек асуув. Шреттер тагтны зүг ажин хараад, 

	— Харагдахгүй байна гэлээ.

	— Талбай руу харсан талд сууж байгаа юм биш биз?

	— Харин ээ. Очоод үзье гэлцээд, каваны газрын тэр хашлага хайсыг тойрон явж байх үес Хелмицки Крыстына хоёр тагтнаас гарч явах ажээ. Тэгээд, Хелмицки, 

	— Ээ, бага Коссецки! гэж сэтгэл нь сэргэж, — Янаг минь, түр хүлээж бай гээд, Крыстыныгаа үлдээн, тэр Коссецкийн хойноос ширүүлэн алхаж, 

	— Алек! гэхлээр нь тэр нь яаран эргэж харвай.

	— За, сайн байна уу? гэж Хелмицки мэндэлж, Андшейд, намайг нэг чухал хэргийн учир маргааш орой очиж уулзах гэж байна гэж хэлээч. Мартахгүй биз? Маргааш наймын өмнөхөн гэхэд нь Алек, 

	— Хэлэм заа. Осолгүй гэвээс, 

	— За, яасан сайн юм бэ. Голын тэнд ямар байсан бэ? гэхлээр нь, Алек инээмсэглэж, 

	— Сайхаан! гэлээ.

	Тэр завсар Шреттер Алекийг хүлээж, цаахна зогсож байснаа, хүрч ирэхэд нь, өөдөөс нь юу болов гэсэн байдалтай харваас, 

	— Онцын юмгүй гээд, цаадуул чинь байна уу? гэхэд нь, 

	— Байна аа гэлээ.

	— Хаа байна? гэхэд

	— Хамгийн захын ширээний тэнд. Нэг шар хүн. Бас нэг хүнтэй сууж байна гэхлээр нь Алек, тэр зүг хараад, 

	— Байз уу, би түүнийг нэг л таних юм шиг байна гэхлээр нь, Шреттер, 

	— Магад ч үгүй гэж гүнгэнэсхийлээ.

	Алек, байз, хэн гэдэг билээ? гэж цээжиндээ санан бодсоор, гэнэт нэрийг нь олж, 

	— Климчак биш биз? Манай хавийн л хүн байна. Яг дайны өмнө дундад сургуулийн шалгалт гүйцээн өгөөд, чиний өвгөн, бүх тэр хавийн маань хамгийн сайн түүхчин гэж үздэг байж билээ. Тэр мөн байх аа? гэхэд нь?

	— Зүйтэй гэлээ.

	— Тэгвэл, тэр үеэс таньдаг юм байна шүү. Нөгөөдөх нь хэн бэ? гэхэд нь, 

	— Бүү мэд. Би түүнийг танихгүй гэсэнд, 

	— За, яваад очъё гэтэл, Шреттер нь, 

	— Байз хө, нөгөөдөх нь учир битүүлэг хүн байна гэлээ.

	— Тэр ямар хамаатай вэ? Өнөөх чинь л мөн бол, болох нь тэр биш үү? гэхэд, 

	— Мөн ч мөн л дөө. Мөн гэхийн тухайд олон зүйлийн юм байна гэвээс, 

	— Тэгээд? гэхлээр нь, тэр завсар цаадах хүн, тэднийг ажаад, хүрч ир гэж гараараа дохиж байгаа нь байдал, дунд зэргийн нуруутай залуу хүн, торчгор, царай нь нэлээн зальтай, янз бүрийн байдалтай болдог бөгөөд үс нь шар, долоочихсон юм шиг гилийчихсэн. Хамт сууж байгаа хүн нь даруй нэг үеийн хүний байдалтай. Нэлээд тэгш биетэй, чийрэг шар хүн ажээ. Ширээн дээрээ архитай галуун хүзүүт, бас содтой ус бүхий өндөр шил аяга тавьцгаажээ.

	— Сервус гэж тэр Климчак нь Шреттертэй дотносгоор мэндлээд, дэргэд нь зогсож байсан Коссиецкийг ажисхийн хараад, 

	— Бид хоёр бие биеэ таних уу? гэхэд нь Алек ажиггүйхэн хариулж, 

	— Танина аа! гэвээс, 

	— Баатараас уу? хэмээсэнд, 

	— Тийм ээ! гэсэнд, 

	— Болж дээ. Сууцгаа! Энэ миний нөхөр гэж дэргэдэх нөхрөө заагаад, — Манай хүн. Дэргэд нь ний нуугүй юм ярьж болно. Үнэнийг хэлэхэд, хуучин ч танил биш, өнөөдөр танилцсан хүн. Тэгсэн ч гэмгүй. Өөрийнхөө тал болгосон хүн бүхнээс илүү баяр хөөр болдог гэдэг билээ л. Энэ хүн, эвэртэн сүүлтэнтэй тулчихсан эр дээ гэхэд нь цаадах нь

	— Эдек, байз л даа, дэмий олон юм яриад яах нь вэ гэлээ.

	— Чи ичиж байгаа юм уу? Нэг сургуульд сурч байсан, өөрийн дотно зочин, ганган залуус. Тэр чинь гайтай хүн, та нарт би түүнийг хэлж байна, ёстой чухам дүрэм үзүүлж завдаагүй хүн. Эв хамтынхны албан тушаалд нэр гавьяа олж мандах санаатай амьтан, Франек чамд гэж хэлэхэд, тэр явдал үүсгэн гаргаагүй бол, чи шал дэмий юм хийж орхих байсан билээ. Эрүүл хар ухаан чинь чамд хэрэг болж дээ. Гомдох гонсойх юм байхгүй би чамд? гэхэд нь, цаадах нь далаа хавчин, 

	— Юундаа гомдох гонсойх билээ? гэвч, чи олон юм битгий ярь гэхэд нь, 

	— Тийм үү? Байз, хундага нэмүүлж авъя. Та нар битгий хүн харна гэж зов. Хуучин танил нөхөртэйгөө сууж байгаа улс шүү, тануус. Болохгүй гэж үү? Ах аа, хоёр хундага, бас содтой ус хоёрыг авч ирмүү гээд, төдхөн архи хундагалаад

	— Эсэн мэнд атугай! Архиа усаар даруулаарай. Халуунд содтой ус, хар архинд тун зохидог юм гээд, нөгөөдүүлийг ууцгаасан хойно алгаа илж, 

	— Сайхан байна аа! Одоо олз ашгаа хэлэлцье.

	Мөнгөтэй болсон уу? гэхэд нь Алек, 

	— Бий гэлээ.

	— Хэчнээн?

	— Арван түм... Үлдсэнийг хүлээн авах тухайд

	Болж дээ. Бараа маргааш ирж магад. Хаа хүлээн

	авах санаатай вэ? гэж асууваас, Шреттерийн хариулсан нь, 

	— Цэцэрлэгт. Оройн зургаад, хоёрдугаар нуурмагийн тэнд

	— Яасан хол юм бэ! гэж Хлимчакийн ярвайж, мөхөөлдөстэй тэрэг тэнд хүрэх үү? гэхэд Алек, 

	— Хүрэлгүй яах вэ? гэлээ. Климчак нэг хэсэг бодоод, 

	— За, болно! гэж шийдэн, — Сүрхий улс аа та нар, Франек, тийм үү, биш үү? Хамаг юмыг айхтар бодож дээ. Ёстой тэргүүн зэргийн арга хэрэглэлээ! гээд содтой уснаас нэг балгаад, — Тэр нэгэн ажлыг гүйцээгээд нөгөөдөр хөдөлнө дөө. Хоёулаа голын захаар явж баахан юм үзье. Салхинд гаръя. Эндхийн уур амьсгал үүнд маань зохихгүй байна. Тийм байгаа биз, Франек? гэхлээр наадах нь царайгаа барайлгаж, 

	— Яасан чалчаа хүн бэ чи! гэлээ.

	— За, гүйцлээ, гүйцлээ. Бас нэг жаахан мөнгө олоод, маргааш хүртэл болох нь тэр.

	Шреттерийг мөнгөтэй дугтуйгаа гаргах гэж гараа хармаандаа хийтэл Алек ширээн доогуур дохио өгч, 

	— Цаана чинь өнөө өвгөн айсуй гэж гүнгэнэлээ.

	Шреттер гудамжны зүг хараад гэдэсхийж

	— Түр хүлээцгээ гэж айван тайвнаар хэллээ.

	Явган замын голоор гартаа таяг барин, өглөөнийхөө өнөөх хувцсаар залуу хүн шиг захын гэдгэр Котович, өндөр тул, доошоо орчин тойрныг харсхийж, тагтны зүг лавтайяа чиглэж буй тул, Шреттер яаран босоод, тагтанд орох үүдэнд уулзсанд, Котович баярлаж, 

	— Ай, та энд байгаа юм уу? Оройн мэнд, хонгор минь? гэж гарыг нь атган дугтарваас, Шреттер, 

	— Януш харьсан уу? гэлээ.

	Котовичийн царай барсхийн, 

	— Монди чинь! гэхэд.

	— Хариагүй юу? хэмээвээс, 

	Бүү хариг. Намайг ингэж нүүр халааж ичээх гэж, яасан тусгүй амьтан бэ гэхэд нь, 

	— Тийм ээ, гэвч, чухам учрыг би олохгүй байна гэхлээр

	— Олоод ядах юу байх вэ? Учир тодорхой байна, нар байгаа шиг илхэн байхгүй юу? Монди чинь! гэхэд, 

	— Осолдчихсон юм биш байгаа? гэсэнд, Котович арвагар хөмсгөө гайхан сөхөж, 

	— Тэр амьтан уу? Та түүний занг мэдэхгүй байна. Яриагүй илхэн хэрэг. Нэг газар л томоогүйрхэж байгаа биз. Эсвэл, мөнгөтэй болоод, хүүхэнтэй болсон байгаа биз. Би хүүгийнхээ занг андахгүй. Тантай адилгүй муу амьтан. Яая гэх вэ. Тэнгэр хүн бүгдэд сайн хүү заяадаггүй хойно, ямар ч шувууны сайхан үүрт муу хөхөө өндгөө самбаачлан хийчихдэг учир тохиол байдаг шүү дээ. Яая гэхэв, найз гэж байсан түүнээ та данснаасаа хас. Танд зохихгүй муу амьтан шүү. Би эцгийн хувьд юу андах вэ! гээд Шреттертэй салах ёс хийгээд, ширээнээ суугсдыг эелдгээр инээмсэглэн малгайгаараа дохин ёсолсоор дотогшлон одлоо. Тус хотын нэр алдар бүхүй хүн бүхнийг андахгүй таних бөгөөд, түүнийг ч хүн мөн таних ажээ.

	Дроздовски доктортой сууж байсан Станиевичова Касиа холоос түүний таатай эрхэмсэг бараа харуут, бахдаж, түүний зүг гараараа дохиж эхэлбээс, хүнтэй мэндэлсээр тэр хоёрын ширээнээ хүрч ирэн, Станиевичовыг ёслон, 

	— Эрхэм ноёнтон амрыг эрье. Докторыг ёслон мэндэлье!

	Та бүхэнтэй ингэж уулзах юутай таатай. Лагшин тавтай юу? хэмээвээс Касиа инээж, 

	— Тавтай сайн байна. Эрхмийн сайхан зугаа нарын дараа таатай тавтай байлгүй яах вэ гэлээ.

	Касийн банзал, өргөн саравчтай сүрэл бүрх малгай, хаврын өмсгөл цэцэгтэй, өнгөтэй хувцас бүхий тул, гуч сая гарч буй эмэгтэйн шинжтэй үзэгдэнэ. Үетэй, зугаатай, сэтгэл сэргэсэн байдалтай, нүд нь тормолзох ажээ. Дроздовски цагаан зотон хувцастай, хар үстэй, бор царайтай байдал бүхүй урд өмнө зүгийн хүний шинжтэй, испани буюу итали хүн гэмээр ажээ.

	Котович, тэдний ширээнээ буй сул сандал хараад, 

	— Сууж болох уу? гэлээ.

	— Бололгүй яах вэ? Суу, суу. Тантай уулзах сан гэж хэдийн хүсэж байсан хэмээн Касийг өгүүлбээс, 

	— Юуны тухай гэхэд нь, 

	— Юуны тухайг та мэдэх үү? Эрхэм дарга танаас хүсэх нэг юм бий гэсэнд, гараа зүрхэн тушаа тулгаад, 

	— Ноёнтоон юу хүссэнийг хичээн гүйцэтгэе. Юу л бол юу хэмээвээс, 

	— Учраа хэлбэл, эдийн холбогдолтой л нэг юм даа, яая гэхэв хэмээсэнд

	— Аргагүй дээ. Хүн дан сэтгэлээр амьдардаггүйгээс хойно гэхэд нь хөндлөнгөөс Дроздовскийн

	— Тэр зөв өө. Эмчийн хувьд би бас хэлэх үгтэй. Ноёгтой зөвшөөрвөл, уг учрыг би даргадаа хэлж өгвөл яана? хэмээвээс, 

	— Ай, яасан сайн юм бэ! Би тийм юмны учрыг хүнд ер ярьж чадахгүй, ухааныг нь ч олж чаддаггүй амьтан даа гэхлээр, Дроздовский, сандалтайгаа Котовичийн зүг ойртон, 

	— Учир байдлыг хэлбэл, Станиевичова гуай алт эрдэнийн чимэг зүйлээр хурааж хадгалсан юмтай юм аа гэхэд нь Котович, 

	— Ухлаа, ухлаа хэмээв.

	— Тэгээд түүнээ мөнгө болгож борлуулах гэсэн юм аа би хэмээн Касийг өгүүлэхэд, 

	— Зүйтэй, Тэгвэл таарах юм шүү. Мөнгө бол, хөдөлж, гүйлгээнд орж байх учиртай юм. Би мэдлээ цөмийг нь. Учир ухааныг нь олж өгнө өө. Миний зүгээс юугаар л туслах юм байвал тусална аа. Хэзээ би эрхэм ноёгтойнд очвол зохих вэ? гэхлээр нь Касиа, Дроздовскийн зүг хараад, 

	— ˗ Маргааш ямар вэ? гэжээ.

	— Бололгүй яах вэ? Маргааш тун сайн гэж эелдгээр инээмсэглээд, — Маргааш үдийн алдад хүрч очъё гэж Дроздовскийн хэлэхэд, Котович толгойгоо даран, 

	— За! Түргэн шийдэх нь, уг хэргийн нэгэн дундуурыг амжсан гэсэнтэй адил. Маргаашийг үдэд ноёгтойд бараалхъя. Бэлхэн байна гээд, өргөн нуруугаараа сандлын хэврэг түшлэг тулаар гүнээ сүүрс алдан, — Юутай сайхан өдөр вэ? Энэ туулайн бөөр модонд тусч байгаа нарны туяа хар л даа, та нар минь. Яасан сайхан юм бэ? Таатай гоё нь гайхалтай? Байгалийн энэ сайхан бяцхан үзэгдлийг ямар ч их чадалтай зураач дүрсэлж барахгүй дээ... гэлээ.

	 

	Хошоод цаг нойргүй хэвтсэнээ эцэст нь босоод, бяцхан дэн асааж, бичгийн савнаас тэмдэглэлийн дэвтэр гарган хэдэн өгүүлбэр бичсэн нь:

	«Алдчихлаа. Санаанд ороогүй газраас цохиулчихлаа. 

	Хэцүү еэ. Давах гэвэл, дарагдаж сурах хэрэгтэй ажээ. К. Алек надад дургүй юм байна. Гэвч би түүнд бүр ч их дургүй дээ. Нэгийгээ үзнэ дээ! гэж бичих үед нь гүн шөнө болсон байлаа.

	 


IX

	 

	Бямба гарагаас бусад ерийн орой, сэргийлэхийн хориултай цаг учир... «Монопол» зочид буудалд уран сайханчуудын тоглолт нь оройн наймаас эхэлдэг тул, Крыстына долоон цагаас барт бэлхэн байх учиртай аж. Хелмицка түүнийг хоолны танхимын газар дөхүүлэн өглөө.

	Өдөр нь дулаахан байсан боловч, өчигдрийнхтэй адил хаврын сайхан өдөр болоогүй, тэнгэр байн байн бүрхэж, салхи хөдлөн, шөнө бороо орох шинжтэй болов. Хотод тун залхам бүгчим бөгөөд, зах дээр хөл чимээ ихтэй. Гудамжинд хашхиралдан юм наймаалаачин, алт гадаадын мөнгөний дэвсгэр үнэ бүхүй зүйл худалдаачин, талбайгаар эргэн тойрч, хүнсний мухлагийн хавиар тун олон амьтан чихэлдэн үймж, ачааны тэрэг пижигнэн ирж, буцаж байв. Шороо тоос дэгдэж, бензиний өмхий үнэр ханхлан, агаарын мэдээгээр ямар нэг юм сонсгон байлаа.

	Хоёр хоног хамт байснаа одоо сая хагацаж, Крыстыныг үүдэн дээр салах ёс хийхийг завдсанд, Хелмицки гараас нь барин тогтоож, 

	— Жаахан бай л даа гэхлээр нь, 

	— Оройтлоо шүү гэвээс, 

	— Жаалхан байж үз л дээ. Чи юу гэж бодож байна аль хэр удах вэ? гэв.

	— Бүү мэд. Нэг дэх өдөр хөл багатай байдаг сан гэхэд нь, 

	— Арвын өмнө яах бол? гэв.

	— Магадгүй гэтэл нь, өндөр дуугаар ярилцаж байгаа гурван эрэгтэй хүн дотогш орлоо. Мациек, Крыстынынхаа гар барьсаар, 

	— Би хүлээнэ гэлээ.

	— Дээд давхартаа гарах уу чи? гэхэд нь, 

	— Түр ороод

	— Тэгээд гэхлээр нь хэмээвээс

	— Саяын яриаг мэдэж байна уу? Бууж ирэхдээ чиний тэрүүгээр дайраад ярьж өгнө өө, тэгэх үү? гэхэд нь толгойгоо дохин, 

	— Битгий удаарай гэхлээр нь, 

	— Удахгүй. Санаа бүү зов. Цөм сайн болно гэсэнд, Тийм гэж үү? гэлээ.

	Тэр хооронд, тоосонд цайруу өнгөтэй болсон цэргийн жийп машин хажуугаар нь өнгөрүүт, хэдэн алхмын тэртээ зочид буудлын өмнө торчигнотол тоормослон зогссонд хоёулаа тэр зүг санамсаргүй харж, Хелмицкийн бие цочисхийж, хөл нь мэдээгүй мод шиг болж, цус зүрх рүү харвасан нь мэдэгдэж, тэр жийп тэрэгнээс нэг гартаа таяг барьсан Шука, тоос болсон дээлтэй, яаралгүй нүсэр байдалтай бууваас, тэрэг жолоодсон, өндөр нуруутай, арьсан богино дээлтэй урт түрийтэй гуталтай залуу эр явган хүний зам дээр зогсон, тэрэгний арын суудалд хориод настай хоёр цагдаа, пепеш гэдэг буу барин суужээ.

	Мациек Крыстыныг ханцуйнаас нь чангааж, 

	— Чи юунд мангуурчхав? Гэснийг нь гэнэт ухааран мэдэж, тун хачин байдлаар охины зүг маш нүсэрлэн эргэж харваас, царай нь аймаар зэвхий болчихсоныг сая ажин, сандарч, 

	— Мациек! гэхэд нь инээмсэглэх гээд болж өгсөнгүй, уруулаа ярвайлгаад, нимгэн туурганы цаанаас дуугарч байгаа юм шиг Шукийн бүдүүн бөгөөд нам дуугаар дуугарч байгаа, мөн түүний нөхрийн төмөр тахтай гутлын чимээ гарч байгааг дуулаад, зочид буудалд орж байгаа байх гэж бодтол нь охин дахин шивнэн, 

	— Мациек! Чи яачхав аа? гэхэд нь, 

	— Яагаа ч үгүй. Дэмий юм. Онц юм болоогүй. Нээрээ! гээд гарыг нь атгаад, нүдэнд минь дэмий юм үзэгдлээ хэмээвээс, 

	— Юу? гэхэд нь, 

	— Шал дэмий юм. Хэлээд ч хэрэггүй гэсэнд, 

	— Царай чинь хачин болоод явчихсан шүү гэвээс, 

	— Тэгсэн үү? Одоо зүгээр болсон биз? гэхэд нь, 

	— Одоо зүгээр байна гэлээ.

	— Зүгээр байлгүй яах вэ. Чи одоо орох нь уу гэхэд нь, 

	— Орох ёстой гээд, баахан санаа зовсон байдалтай, өөдөөс нь ажин хараад, 

	— Саяынх юун улс вэ? гэхлээр нь Мациек гайхсан байдал үзүүлж, 

	— Саяын ямар улс? хэмээвээс, 

	— Тун саяхан тэрэгнээс буусан тэр улс гэхэд нь, эргэж харваас, Шука, нөгөө нэг хүнтэйгээ буудалд хэдийн орж, тэрэгнээ гагцхүү хоёр цагдаа үлдээд, янжуур асаан, явган замаар цааш нааш явах ажээ.

	— Ямар улсыг нь бүү мэд, явуулын л хүн бололтой хэмээсэнд, 

	— Чи тэднийг танихгүй юм уу? хэмээвээс, 

	— Би хаанаас таних вэ? гэж, тун ажиггүй байдалтай дуугарахад нь охин итгэж, 

	— За, баяртай учиръя гэж инээмсэглэлээ.

	Хоолны танхимын хаалгаар охиныг далд ортол хойноос нь харж, сая бие талбиун болохыг мэдэхийн хамт, тэнхээ алдсанаа бас мэдлээ. Тэгээд, «Монополд» орж яваа нэг хүн, шөргөөн гарсныг ч мэдсэнгүй. Бас хажуугаар нь өнгөрөх нэг хүн, түүний зүг гайхазнан хараад дахиад хоёр удаа эргэж харсанд, толгойгоо даран, гэнэт нүд балай, чих дүлий болж гав ганцаараа болчихсон юм шиг, дотор нь хов хоосон хачин болсноо, тэрэгний мотор асаах чимээнд сая ухаа орж, толгой өргөвөөс, Шукийн нөхөр нь жолоочийн дэргэд суугаад, хоёр цагдаа тэрэгний ард суулцан тэрэг хөдлөөд дорхноо Захын гүнд далдарчээ.

	Хелмицки хоолны танхимаас хаалганы зүг ухраад, аяархнаар урагшаа алхтал, буудлын зүг явах гэснээ шал буруу чигт явж байгаагаа ухаарч, эргээд явах гэтэл, өөдөөс нь чиглэж буй Андшейг харчхаад түүнтэй санамсаргүй дайралдсандаа цочоод зогстол, Андшей нь мэндэлж, 

	— Сервус! Чи хаачиж яваа юм бэ? гэлээ.

	— Би юу? Танайд л очих гэж явна? Чамд тэр жаал хэл хүргэсэн үү? гэхэд нь, 

	— Хүргэсээн. Миний захидал олж аваагүй үү чи? гэвээс, 

	— Юун захидал? гэлээ.

	Андшей, өөдөөс нь ажин хараад, 

	— Хаалгачинд захиа үлдээсэн. Өнөөдөр гурван удаа чамтай уулзах гэж ирээд дайралдсангүй. Чи хаагуур алга болдог юм бэ? гэхэд нь, 

	— Танайд л очих гэж явахнаа хэлсэн шүү дээ, гэсэнд Андшей унтууцасхийн

	— Чамтай үг хэлэлцэж болохгүй амьтан аа чи! Манайд битгий оч, би чиний байранд долоод хүрч очно гэж бичсэн шүү дээ. Одоо яг долоо болж байна гэхэд нь, 

	— Юу болчхов? гэж асууваас, 

	— Юу ч болоогүй. Гадагшаа гарч, Срокийнд хонож байна гэхлээр нь Мациекийн санаа зовж, 

	— Дахиад нэг юм болчхов уу? хэмээвээс, 

	— Зовох юмгүй. Онцын юу ч болоогүй. Гудамжинд зогсоод яах вэ, явъя. Хаа хүрэх вэ? «Монополд» орох уу? гэхэд нь, 

	— Үгүй, яалаа гэж! гэж хэлүүт, царай улайснаа мэдтэл, Андшей, хэдийн ажиглачхаад шоолсхийн инээмсэглэж, 

	— Буудлаасаа залхчхав уу? гэвээс, 

	— Үгүй, яалаа гэж тэгэх вэ? Ганц хөгжим нижигнэж саад болох байх. Дээшээ, миний байранд орох уу? гэхэд

	— Тэгвэл тэгье л дээ. Явган нэлээн хол явж дээ чи гэхэд нь, 

	— Яагаа вэ? гэсэнд, 

	— Гутлын байдлаас мэдэгдэж байна гээд, Мациекийн хойноос дагаж, өрөөнд нь ороод, шөнийн бичил ширээнд буй нил цэцгийн баглаа харчхаад

	— Энэ чинь юу вэ? хэмээвээс, цонх онгойлгож байсан Мациек

	— Юу, юу вэ гэж? хэмээн асуусанд, 

	— Тэр! гэж заавал, Мациек эргэж хараад

	— Чи үзээгүй юм уу? Нил цэцэг биш үү? гэхэд нь

	— Цэцэг л байна гэлээ.

	— Тэгээд яав? гэж Мациек өгүүлэхэд, 

	— Чи өөртөө цэцэг авдаг хүн үү? гээд, пиджакаа тайлаад, орон дээр нь сууж, хуруугаараа туурга зааж, 

	— Тэнд үү? гэхэд нь Мациек толгойгоо дохилоо.

	— Өрөөндөө бий болов уу? гэхэд нь

	— Бий. Дөнгөж буцаж ирсэн хэмээсэнд, 

	— Аятайхан хөрштэй юм байна даа чи гэхэд нь Хелмицки дув дуугүй байснаа, 

	— Чи гэрээсээ юунд гарсан бэ? Хэрэлдээд авсан уу? гэхэд нь, 

	— Тиймэрхүү нэг учир гарсан гэсэнд, 

	— Юун дээрээс дахин тэгэв ээ? хэмээвээс, 

	— Яриад ч хэрэг алга даа. Миний хэтийн байдал, сургууль гэх мэтийг эцэг эх ярилцсаар тийм болсныг ухаарч байна уу чи? Миний эцгийн нүдэнд, энэ ертөнц гучин есдүгээр оноор тогтоод өөрчлөгдсөнгүй. Төчнөөн жил хорих лагерьд суусан боловч, юмны байдал огт ухаарахгүй. Байр байдал, хэт ирээдүй, төв томоо бүхүй гэх зэргийн юм л тоочдог байна. Гэтэл, тийм төрөл зүйлийн түүхэнд би аанай тун хачин зохимжгүй болоод байгаа даа. Илэн далангүй юм бүхнийг дэлгэн ярьж болохгүй, чадахгүй байгаа юм шүү дээ би чинь гэхэд нь, 

	— Чамайг юманд явах гэж байгааг мэдсэн үү! хэмээвээс, 

	— Мэдэж байгаа. Ер нь түүнээс л болсон юм шүү дээ.

	Хаа хүртэл, юуны учир явах гэж байгааг мэдээгүй бололтой. Тэгсэн чиг, яах вэ, энэ тухай яриад яриад сонирхолгүй юм гэхэд нь, Хелмицки бодол болж, 

	— Ээ дээ, чи минь! Эцэг эхтэй байгаад, тэдэнтэйгээ хэрэлдэх гэж юу гэсэн хэрэг вэ? Би энд эцэг эхтэй байсан бол... гэхэд нь Андшей гайхаж, 

	— Чи юу? Ахиад юу гэж байна чи? Чамд юу ч байсан хамаагүй юм биш үү? Нэг бодоход тэр нь чиг зөв юм шиг. Хүн ер нь юманд татагдах наалдах нь илүүц зүйл.

	Дэмий хэрэг. Хожим салж зовохын шалтгаан. Одоо өөр нэгэн зүйлийн хэрэг байна. Чи дуулж бай...

	— За

	— Суу! Өрөөгөөр чинь хашхирч байх дургүй би. Чи ер яачхав? Духдуулчихсан юм шиг юу болчхов, чи?

	— Би яагаад байна?

	— Яасныг чинь би яаж мэдэх вэ. Суу! гэхэд нь Мациек суугаад. — За юу вэ? гэлээ.

	— Маргаадрын ажил хэлэлцэнэ. Флориан, явахынхаа өмнө... гэтэл нь, 

	— Явчихсан уу? гэсэнд, 

	— Өчигдөр хөдөө гарсан. Тэгээд надад хэдэн юм захисан ил захиа ирүүлсэн. Нэгдүгээрт маргааш үдээс өмнө Калиновскад байх ёстой боллоо. Манайхан намайг тэнд хүлээж байх юм байна. Тэгэхлээр эртэлж өглөөний түрүүний автобусаар явж үзнэ. Чи намайг дуулж байна уу? гэхэд нь Мациек алцайж суугаад, өвдгөө тохойлдон толгойгоо дорогш даран сууж байснаа, 

	— Дуулж байна аа гэлээ.

	— Байдлыг чинь харвал, юу ч дуулахгүй юм шиг

	— Дуулалгүй яах вэ! Маргааш өглөө явна гэсэн шүү дээ, 

	— Тэр бол нэгэн зүйл. Гол зүйл. Флориан захихдаа Срока, Свидер, Тадеуш гурвыг мөн өглөө мордог гэсэн. Учир нь маргаашийн тэр явдлыг чи өөрөө гүйцэтгэнэ гэсэн шүү дээ. Түүнийгээ хэзээ, хаа гүйцэтгэх гэж байгааг чинь би мэдээгүй байна. Мөн чамд туслах хошоод хүн үлдээх эсэхийг мэдээгүй байгааг минь чи бод л доо. Тэгээд маргааш оройн өмнө Калиновкод хүрч ирэхэд хамаг юмаа бэлхэн болгоод байхыг хичээ. Чамд хэрэглэх үнэмлэх бичиг бэлэн. Аятайхан овог нэр хэрэглэсэн байна чи минь. Май гээд ширээ дээр нь шинэ үнэмлэх бичиг хаяж, Циешковски Станислав гэсэн овог нэртэй бичиг минь энэ! Яг маргааш чинь нэр өдөр оногдох сайхан тохиол бүхий өдөр байна. За, тэгээд тоглоом тохууг хойш тавьж, үнэн үгээ хэлбэл, чиний энд суудаг чинь, мөн гадуур хэсэж явдаг чинь надад тусгүй санагдаж байна. Лав энэ завсар зуун хүнийг таних болж, чамайг гудамжаар явах хоёр хүн тутмын нэг нь царайг чинь андахгүй болсон биз. Чи согтуу юм уу? гэхэд нь Мациекийн толгойгоо сэгсэрсэнд, 

	— Үгүй юу? Тэгвэл бүтэн хоёр хоног чи юу хийж байсан хүн бэ? Хүүхэн эргүүлсэн үү? гэхэд нь Хелмицки гэнэт босоод, өрөөндөө цааш нааш явж эхлээд сүүлд нь Хоссецкийн өмнө зогсоод, 

	— Андшей минь, би чамтай чухал нэг юм ярих санаатай байна гэхэд нь туурга эвтэйхнээр түшээд, 

	— Миний хүссэн минь ганц тэр гэсэнд, 

	— Миний хүсэх юм.., гэхэд, 

	— Юу вэ? гэхлээр нь

	— Миний учрыг зөв ухаараарай. Тэр бүхнээс чинь би бүрмөсөн хагацаж, аж төрөхөө өөр болгох санаатай. Намайг уулгар амьтан биш гэдгийг чи мэддэг. Би айж зовсноос тэгж байгаа юм биш. Чи миний үгийг итгэж байгаа биз гэхэд нь Андшей ажиглан харж, огт гайхан цочсон байдал үгүй ажээ.

	— За, хэлээд бай гэхэд нь, Мациек Хелмицки

	— Би ер цаашаа ингэж байж чадахгүй нь ээ. Чадъя ч гэхгүй байна. Тэр чинь цөм горьгүй юм байна. Бид хэдий болтол ингэж байх юм бэ? Хожим цаашдаа юу болох юм бэ? Би чинь нэгэн цагт хүн шиг аж суух ёстой шүү дээ. Миний ингэж ярьж байгаа минь чамд хачин санагдаж байгаа биз... гээд Андшейн өвдөг дээр гараа тавьж, 

	— Миний үг сонс л доо, Андшей минь, Би чухам үнэнээ хэлье. Нэг хүүхэнтэй танилцаж, сэтгэлтэй болчихлоо. Тэр минь надад бас хайртай болоод, хоёулаа аж төрөх санаатай боллоо. Чи миний санааг зөв ухаарай. Би хүн алах, юм үгүй хийх, буудах нуугдах дургүй болчихлоо. Жирийн аж төрөх хүсэлтэй, өөр юу ч хүсэхгүй болсныг минь ухаарч үзээч гэвээс, Андшей тэнийгээд хар хөмсгөө атируулан, 

	— Уучлаарай, би яаж ч чадахгүй нь дээ. Байз уу! Чи надад найзын хувиар ярьж байгаа юм уу, миний мэдлийн хүний хувиар ярьж байгаа юм уу? Учир ялгааг нь гаргаж надад хэлж өг л дөө хэмээвээс Хелмицкийн царай улайсхийж баахан бэндэсхийгээд, 

	— Би үгийн чинь учир мэдсэнгүй гэвээс, 

	— Мэдэж ядах нь юу вэ? Надтай хамаатай юм байвал, миний бие тэр тухайд чамайг захирах хүн болно. Өөр зүйл үгүй. Тэгээд, чи юу хэлэх гэсэн юм бэ? гэхэд нь Хелмицки мухардсан байдалтай, өөдөөс нь хараад

	— Одоо юу ч хэлэхийгээ мэдэхгүй болчихлоо. Чамайг нэн дотно нөхөр гэж бодоод үг хэлсэн билээ. Миний учир байдлыг чухам ухах хүн гэж бодож байсан гэхлээр нь, 

	— Тэгж нялуун байдал бүү гарга гэж ширүүн үг хэлээд, орон дээрээс нь босож, цонхны тушаа очоод харваас, хашаа дотор нэг чийрэг биетэй охин, буудлын хоолны танхимаас залуу үйлчлэгч хүүтэй юм ярьж, аяга тавгийн чимээ дороос дуулдаж, цэцэрлэгт бор шувуу жиргэн буй ину даруй. Багатай хагас сайн өдөр шийдвэртэй яриа хийснийг нь санагдуулж, тэр яриа нь хэдэн сарын өмнө хийсэн яриа шиг аль хэдийний юм мэт санагдсанд, эргэж Хелмицкийн зүг

	— Чиний уг учрыг мэдэхгүй байна гэж намайг хэн мангуу чамд хэлсэн юм бэ? Учир байдлыг чи мэдэж байна уу? Эрүүл саруул ухаанаар бодоод үз л дээ. Чи нэг охинд сэтгэлтэй болсон гэж байна. Тэр бол чиний хувийн хэрэг. Тэр охин чамд хайртай болсон нь бас чиний амин хувийн хэрэг... Та хоёрын дундын хэрэг гэж болно. Гэвч, хэрэв чи хүлээн авсан үүргээ биелүүлэхээс өдөр тутам чөлөөлөх гэвэл, тэр чинь ганц чиний хувийн хэрэг биш шүү. Тэгдгийг чинь чухам юу гэж нэрлэдгийг чи мэдэх үү? гэхэд нь Хелмицкий хүрэн улаан болж, 

	— Андшей, би зайлан буруулж байгаа хүн биш шүү! Хамаг учраа чамд гаргах гэж хүрч ирсэн хүн байна шүү дээ гэхэд нь

	— Хүрч ирэхдээ, ямар санаатай ирсэн бэ чи? Зайлан зугтаах гэж ирсэн шүү дээ. Тэгээд, чамайг нөхөрсгөөр тэврээд, хүссэн ёсоор чинь болтугай гэж, чамайг хүүхэнд сэтгэлтэй болсон чинь ганц болж дээ. Яадаг л бол яа гэж хэлүүлэх гэж байгаа юм биз дээ? Байзнаарай! Бид хэдэн удаа хэрэг явдалд оролцож байсан билээ. Тэр үеэс чи хүнд сэтгэлтэй болоод Андшей, би нэг хүнд хайртай болчхоод, санаа амар суух санаатай боллоо. Намайг данснаасаа хасаарай гэж надад хэлэх гэж хүрч ирэх байсан уу, үгүй юу? Старовскад байхад маань чи бас ингэж хэлэх байсан уу? гэхлээр нь

	— Тэр үед ондоо байсан гэвээс, 

	— Байгаагүй. Тэр үед ч гэсэн чи, одоотой адил цэрэг хүн байсан гэхэд нь Хелмицки ширүүнээр түүний зүг эргээд, 

	— Юуны төлөө би хамаг юмаа зориулж байх хүн бэ? Тэр үед зорилгоо би мэдэж байсан. Одоо бол? Хэлээд өг л дөө! Юуны төлөө би тэр нэг хүнийг алах болж байна? Өөр бусдыг бас алж, үргэлж л хүн алж байх нь юуны төлөө юм бэ? гэхэд нь

	— Битгий хөөрөөд бай. Юуны төлөө гэдгийг одоо хүртэл мэдээгүй гэнэ ээ. Хагас сайн өдөр тэр бүх явдлыг хэлэлцэж байхад бас, мэдээгүй байсан гэх нь үү? хэмээвээс, Хелмицки дуугай болж, өгснөө

	— Үгүй, би тэр үед түүнийг бодсонгүй гэвээс, 

	— Хөөрхий дөө гэсэнд, 

	— Чи яаж байсныг мэднэ шүү дээ гэхэд нь, 

	— Тэрүүгээр биеэ битгий зөвтгө хэмээхэд нь, 

	— Би биеэ зөвтгөж байна гэж үү, Андшей минь? Чи бод л доо! хэмээвээс, 

	— Тэгвэл яаж байгаа чинь энэ вэ? гэхэд, 

	— Яагаа ч үгүй, биеэ л буруушааж байна гэлээ.

	— Биеэ буруушаагаад, айван тайван сэтгэлээр янаглах гэж байгаа хэрэг үү? хэмээвээс Хелмицки тэргүүнийг даран баахан байзнасхийгээд нам дуугаар

	— Андшей хүний сэтгэл байдал өөр болох учир байдгийг ухаарахгүй байна уу, чи хэмээвээс, 

	— Ухаж байна. Гэтэл, өөрчлөхгүй нэг юм цаана нь бас байгааг чи тас мартаж байна гэхэд нь, 

	— Сахилга бат уу? гэсэнд, 

	— Түүнээс эрхэм нэр төр гэж бий гэвээс

	— Өөртөө эсрэг нэр төр үү? гэхэд нь, 

	— Битгий хүний тоглоом бол. Хоосон үг бүү өгүүл. Бид урьдын домог үлгэрийн сэтгэлтэй биш. Нэр төр гэж, өөртөө үнэнчийг хэлдэг юм биш. Чи гурав дахь, арав дахь гэх мэт хүн юм уу? Сэтгэл байдал чинь өөр боллоо гэж байна. Урждар чи өөр хүн байсан шүү дээ. Нэг долоо хоноход бас нэг өөр сэтгэл бодолтой өөр хүн болно. Тэгээд алиныг үнэн гэх вэ чи? Ээлж дараагаараа үнэн гэх үү? Үгүй, нөхөр минь, тийм биш, Үнэнч гэдэг бидний тэртээ байгаа юм болно. Өчнөөн жил бидний нэг нь байсаар байгааг чи мартаж байна. Түүнийг тооцож бодох ёстой. Санаа нэгтэйн ёсонд үнэнч байвал, даруй өөрийнхөө өмнө үнэнч болно. Тэр бол нэр төрийн хэрэг. Ухав уу? Тэгээд ирэхэд чиний сэтгэл байдаг хэвээрээ байна уу, өөр болно уу, тэр чинь хэнд ч хамаагүй зүйл мөн гэв.

	Хелмицки, толгойгоо дарсан хэвээр, гараа өвдөг хооронд салаавчлан сонсон сууснаа, 

	— Тэгээд, би яавал таар аа? гэж бүдэг сөөнгөдүү дуугаар асууваас, 

	— Юуны өмнө биеэ чанга барьж, нялцайхгүй бай. Хоёрдугаарт... гэхэд нь, 

	— Түүнийг мэдэж байна. Тэр нэгэн хүн л чамд их чухал юм биз дээ? хэмээхүй дур

	— Тэр хамаагүй, мангуу минь! Тушаал гүйцэтгэх нь чухал. Нэг бол чи тэр тушаал гүйцэтгэнэ, эсвэл чиний төлөө би гүйцэтгэх болно хэмээвээс, Мациек тэнийж, 

	— Чи юү? гэлээ.

	— Тэгэлгүй яах вэ. Чи юу гэж бодож байсан бэ? Анхлангаас тэр зүйлийг би өөрөө биеэр гүйцэтгэх санаатай байсан. Чи сана л даа. Би гүйцэтгэе. Флорианд тэр тухай мэдэгд гэж байсан биш үү чи? 

	Гэтэл, зэргэлдээ өрөөнөөс нэг хүн хонгилд гарч, хаалга тас хийгээд, цоожинд нь түлхүүр тар няр хийх чимээ гарсанд Андшей нэг хэсэг чагнаад

	— Өнөөх маань үү? гэж асуув.

	— Мөн бололтой.

	— Гадагшаа гарч уу?

	— Тэгсэн бололтой

	— Хойноос нь харгалзан сахиж байдаг бил үү?

	— Бүү мэд. Саяхан орж ирсэн гэж би чамд хэлсэн шүү дээ.

	— Өглөө юу хийхийг нь мэдэх үү? хэмээхүл, Мациек, ядарсан байдалтай, аажуухнаар духаа арчаад, 

	— Өглөөний арван цагт оршуулна... өнөө хоёрыг... гэхэд нь, 

	— Ямар өнөө хоёрыг? хэмээсэнд, 

	— Яагаа вэ өнөөх хоёрыг. Мэдэхгүй гэж үү?.. гэхэд нь, 

	— А, за болж болж, тэгээд яах бол? гэвээс, 

	— Тэгээд бүү мэд хэмээсэнд, Андшей унтууцаж, 

	— Чи чухам юу гэж боддог хүн юм бэ? Хаа, хэзээ? Мациек, ингэж ажиллахыг би чухам яаж байна гэж үзэх вэ? Ингэх юм бол, яах гэж биедээ үүрэг хүлээсэн юм бэ? Кацпартай уулзав уу та? гэхэд нь Хелмицки, хэнийг хэлж байгааг ухаарсангүй.

	— Ямар Кацпартай? гэв.

	— Кацпарийг мэдэхгүй гэж үү?

	— А, өнөөх аюулаас хамгаалахын жаалыг уу? Үгүй, уулзаагүй.

	— Уулзъя гэж оролдоогүй биз дээ чи? гээд, гараа өмднийхөө халаасанд хийж, нааш цааш унтууцасхийн алхалж, гэнэт

	— Тэр чинь ямар хүүхэн юм бэ? гэв.

	— Чамд хамаагүй.

	— Чиний тухай мэдэж байгаа биз?

	— Боддог байлгүй.

	— Тэгээд яагаа вэ?

	— Яагаа ч үгүй гэвээс, Андшей далаа хавчиж, 

	— Хүн шиг үг хариулахаа яасан юм бэ чи гэхэд

	— Ямар хамаа вэ? Миний өөрийн мэдэх хэрэг гэсэн биш билүү чи гээд нэг хэсэг чимээгүй байцгаав. Тэгээд Андшей дахин цааш наашаа явж эхэлбээс Хелмицки босоод

	— Чи мэдэж байгаа шүү дээ гэв.

	— Юу мэдэж байгаа гэж?

	— Тэр хэргийн учрыг намайг олно гэж

	— Маргааш уу?

	— Тийм ээ.

	— Яаж?

	— Яахыг би мэднэ ээ. Над туслах хүн хэрэггүй, би учраа олно

	— Яаж балрах бол чи?

	— Тэр тухай бүү зов. Би учрыг олж чадна. Миний амьтай холбогдсон хэрэг боловч тэр тухай чи битгий зов. Тэгээд л зүйл дуусаа шүү гэж хэлэхэд нь Андшей янзыг нь ажиглан хараад, гэнэт үг дуугүй эргээд, цонхны зүг очиж, нэлээд зогсознон, 

	— Тэгвэл, чамайг Калиновскад хүлээлтгүй юм шив дээ гэж асуувал

	— Хүлээлтгүй гэлээ.

	Түүнийг сонсоод сая Андшей, өөдөөс нь эргээд, гараараа цонхны хавтгайг тулж, тайван байдалтайгаар өгүүлрүүн:

	— За яах вэ, тэр тухайд манай зам салж, чи нөгөө талд нь гарлаа. Хэтдээ нийлэх маань горьгүй байх аа гэж бодож байна. Бид хоёрын нэг маань л зөв байх учиртай даа гээд, нэгэн хэсэг дуугүй зогссоноо шулуудаж, Мациекийн дэргэд очиж, гараа сунган.

	— За, сайн яваарай! гэхэд нь Хелмицкийн зангирсан хоолойгоор

	— Сайн яваарай! гэж нам дуугаар арайхийн дуугарав.

	Бүх өнгөрсөн цагийн явдал, нас барсан найз нөхөд нь санаанд нь орж тухайн горь, тухайн ах дүү мэт явсан нь сэтгэлд нь ургалаа. Тэгээд, цаашаа зорин явсан нөгөөгийнхөө хойноос

	— Андшей! гэж дуудсанд, Коссецки, хаалга тушаа зогсоод, царай зэвхий цайвар, уруул амаа хамхисан байдалтай байснаа

	— За, юу вэ? гэвээс, 

	— Чи өөрийнхөө зорил явдлыг... зөв гэж үздэг үү?

	— Би юу? гээд цаадах нь гайхсан байдалтай өгүүлрүүн 

	— Итгэдэггүй. Миний итгэл үгүй хоёр хамаагүй л дээ. За, сайн яваарай гээд гарчээ.

	Нэг мөч өнгөрсний дараа Хелмицкий доошоо буугаад, танхимд хажуудаа байсан бяцхан ширээнд очиж үзгээр яаран бичсэн нь:

	«Янаг минь би маргааш орой завтай болно. Өөр арга байхгүй. Өнөөдөр битгий ир. Би сүүлд учраа тайлбарлан хэлж өгөмз аа. Санаа битгий зов. Маргааш би Варшава орох хэрэгтэй боллоо. Тэндээс галт тэрэг орой есөд ирэх тул, надтай явж чадах бол, тэгье гэж бичээрэй. Тэрэгний буудалд уулзам заа. Хэрэв чадахгүй бол чинь, явахынхаа өмнө чам дээр хүрч ирэхийг хичээнэ, эсвэл Варшаваас хаягаа зааж бичим заа.

	Янаг минь, элдэв юм бүү сана. Маргааш болтол үдлээ. Ганц хоног. Тэгэхэд санаа бүү зов» гэж бичээд, эргэж уншилгүй дугтуйд хийгээд наасан хойноо, тэнд тийм хүнд өгөөрэй гэж зардас жаал хүүд захиж өгөөд том түшлэгт сандалд суугаад, үүдний танхимд хүнгүй үүнд, хоолны танхимын зүгээс хөгжмийн чимээ дуулдаж байх үүнээ бодлого болж орхисон тул, хаалгач түүний ярих санаатай дохио өгч байсныг огт анзаарсангүй тул, хаалгач эцэстээ тэсэж ядан, нүднийхээ шилийн хажуугаас шагайж шууд асууруун:

	— Эрхмийн буусан өрөө тохитой уу? хэмээвээс, 

	Хелмицки хар баагаар инээмсэглэн

	— Сайхан! гээд, найрсаг дүрэм үзүүлж, 

	— Танай энэ Островиец мөн аятайхан хот байна шүү, хэмээвээс, хаалгач ярвайсхийж, 

	— Ээ дээ, Варшаватай яаж зүйрлэх вэ дээ? Эрхмийн бие Варшава эргэж орно биз? хэмээвээс, 

	— Энэ удаа Кралов орно гэхлээр нь өвгөн хариуд нь

	— Тэр бас зүгээр хот доо. Дайны өмнө явж үзсэн билээ «Франц» гэдэг буудал Краловт хамгийн сайн нь гэж алдаршсан авч, Варшавынхыг яаж гүйцэх вэ дээ гэх завсар өнөө жаал зардас хүү, Хелмицкийн санаснаас хурдан эргэж ирээд, дугтуйтай хариу өгсөнд, Хелмицкийн гар нь чичрэн, дугтуйг яаран нээвээс, дотор нь тэмдэглэлийн дэвтрээс тасалсан бяцхан хуудаснаа жижигхэн үсгээр «Тэг, чамд хайртай» гэж бичжээ.

	— Сайн хариу ирэв үү? гэж хаалгачийн дотночлон асууваас, толгой дохин, 

	— Туйлын сайн гэж хариулаад, тэр гурван үгийг бас дахин үзээд, удтал тэр хуудас ширтэн, ер баясах байтугай дотор онгойх тэмдэг эс мэдэгдлээ.

	 


X

	 

	Шөнөжин орсон үер борооны сүүлээр нэлээд сэрүүн болоод өдөр нь бүрхэг бөгөөд салхитай болжээ. Хелмицки, хүн оршуулах газар цагаас өмнө хүрч ирсэн тул оршуулах жагсаалынхан, Зээлийн газар олон хүн үг хэлж намын хорооны байшингийн тэндээс арван нэгээс нааш хөдөлж эс чадсан тул, оршуулах газар хүрэх зам бас нэлээд зайтай байгаа нь хотын дундуур Улаан цэргийн талбай, нэлээд зайтай Таван сарын гуравны цэцэглэгт гудамжаар яван өнгөрөхөд нь нэг цаг хэрэглэх байжээ. Үүнд, арвын өмнө Зээлийн газар улс бөөн бөөнөөр цуглаж эхэлснийг үзвээс, тэр амь үрэгдсэн ажилчныг оршуулах ёслол нь их жагсаал болох шинжтэй бөгөөд, арван нэгээс сая л нэг мөч буюу арван таван минут дөнгөж өнгөрч буй тул, бас нэлээд цаг удах жагсаал байжээ.

	Өндөр өндөр мод хоёр захаар нь тариа тэрхүү хүн оршуулах газар дотогшлон орж, хүн амьтангүй, саглагар дом мод салхинд шар ногоон сая дэлгэрсэн навч нь шуугьсхийн, тэнгэрт наргүй бүдэг бөгөөд будан татсан, хүн оршуулах тэр нэг алсын өнцгөөс нь турлиахын чимээтэй шуугилдан дуугарах нь дуулдаж байгаа боловч, цувныхаа зах босгоод тэр мод тарьсан замаар яаралгүй алхан явахад нь, тун хачин нам гүм санагджээ.

	Хүн оршуулдаг тэр газар бүр хуучин бөгөөд арчилга муутай ажээ. Мод тарьсан замын хоёр этгээд маанийн чулуу хөвд ургаж, төмөр загалмай босгосон нь улаан зэв болж, модон нэг нь харлаж, өмхөрсөн тоонолжоо доош нь бөхийлгөжээ. Энд тэнд шар бээвэн цэцэг шарлан үзэгдэх өтгөн ургасан өвс хүүр оршуулсан газар ургацгааж, хүн оршуулах газрын хамгийн хуучин нэг хэсэг газар нь тэнд байжээ. Тэгээд, хажуу тийшээ салсан нэг бяцхан замаар ороход нь харгалзах эзэнгүй орхигдсон булш улам ч олон болж, оршуулах газар гагцхүү загалмай босгосон төдий нь шигүү шавалдан, ногоо бүрхэж, шуугих модны навчнаас хүйтэн жихүүн сүүдэр нөмөргөөстэй ах ажээ. Тэр газар хүрч ирээд нэг зогсон харваас, он удаж газар нь дотогшоо хонхойсон нэгэн хавтгай оршил анхаарлыг нь татаж, дэргэд нь очиж ажваас, загалмай ч байхгүй, гагцхүү дүйгүй засасхийсэн том гэгчийн чулуун маань дээр нь тавиастай байгаа нь, элэгдэн балархай болсон бичээс бүхүйг бөхийн үзвээс, 

	 

	Үүгээр өнгөрөгч өө!

	Чам шиг л амьд явлаа

	Над шиг л болно чи 

	Харилцан залбиралцъя

	 

	хэмээсэн үсэгтэй бөгөөд, хэн оршуулсан гэдэг нь мэдэгдэхгүй нэр, мөн он сар байхгүй үүнд тэр бичээс харж «Эцэг тэнгэр» хэмээн залбирал унших гэснээ гэнэт ичингүйрэх сэтгэл төрөөд, олон оршлын дундуур цаашаа алхлав. Замдаа булшны хар пайзнаа бичээстэй нэр овог, товч мэдээний тогтсон үгээр тэдгээр хүний амьд нэгэн цагт явсныг дурдсан үг үсэг үзэж явбаас, орчин тойрноо нам гүм. Нэгэн бяцхан хэрэм, олон булшны хоорондуур чимээгүй гүйн гарч, нэгэн мод дайралдсанд шалавлан түүнээ авиран гарчээ. Тэгээд, тэр модны дэргэдүүр өнгөрөхөд нь, өндөр дээрээс бяцхан шаламгай харцтай нүдээрээ харж өнгөрүүлжээ. Тэгээд цаашаа явтал, бас нэгэн юманд саатан зогссон нь, өмнө нь бүхүй булшны байдал, ойр хавийнхаас арайхан ондоо. Хар гантиг чулуунд суулгасан алтан өнгөт төмөрлөг үсгийг үзвэл, Легион цэргийн 1. хорооны цэрэг Садзевич овогт Юлиуш, 1893 онд төрөөд 1915 онд цэрэг эрийн үхлээр байлдаанд унасан хүн ажээ. Насыг бодон үзвээс, нөгчих үес яг өөртэй нь чацуу хүн байжээ. Овог, он сарын дор шүлэг сийлээстэйг үсэглэн үзвээс, 

	 

	Давирхайт зомголоос үсэрч байгаа юм шиг

	Дандаа л чамаас асаастай ноорхой хийснэм.

	Асаж байхдаа эрх чөлөөтэй болж байгаа эсэхийг

	Арай л мэдэхгүй, чиний юм үрэгдэх учиртай юм уу?

	Салхинаар гуунд унах чандруу л чамаас үлдэх юм уу?

	Сайхан гэрэлт алмаас эрдэнэ чандруу дотор гялалзан, 

	Мөнхийн ялгуугсан үүрийн дохио болон хоцрох уу...

	 

	хэмээснийг үзээд, энэ лав ямар нэгэн нэртэй яруу найрагчийн зохиолоос эш татсан зүйл байх учиртай гэж бодоод, чухам ямар зохиолчийн шүлэг болохыг санан эс оллоо. Бас дахин нэгэн удаа үзээд, нам дуунаар, «салхинаар гуунд унах чандруу л чамаас үлдэх юм уу» гэж уншаад, тэрхүү үл таних залуу хар хүүгээс юухан үлдэв дээ? Ганц чандруу л төдий юм үлдэж үү? гэж толгойгоо даран зогсож, даарсан гараа зангидан, дээлийнхээ хармаанд чихээд, нэлээд болтол сая ухаарсан нь, тэр чулуун дороо хэвтэж байгаа хүний тухай бодож байгаа хэрэг байна шүү гэж сая ухаарав. «Салхинаар гуунд унах чандруу л чамаас үлдэх юм уу?» гэсэн тэр үг, ер санаанаас гарч өгөхгүй. Тэгээд тэр булшнаас эцэстээ холдож, ойр тойр нь эвдэрхий загалмай буйн дундуур явахдаа тэр шад шүлэг аман дотроо нам дуунаар дурдсаар түрүүчийнхтэй адил нарийн замд ортол, хүүр оршуулах газар ч тэр зүгт гүйцэж, мод зодгүй сул газар ч арай их болж ирээд, салхи ч намдаж, модон дунд явсан юм шиг нам гүм болоод, шөнийн бороонд цохиулсан газраас шинэ чийг ханхалж, бүрэг бараг агаар тэнгэр цэлмэж эхлээд, хэдийгээр тэнгэр хараахан бүрхэгдүү байвч, энд тэнд онгойж байв.

	Тэгж явтлаа ойр хавьд нэгэн вандан байсныг үзээд очиж сууваас, оршуулах газрын улаан хэрмийн цаана баахан будан татсан агаарт ногоон үүл юм уу гэмээр гурван бие биеэсээ нэлээд алсалсан бөөн бөөн туулайн бөөр мод харагдан, дунд нь турлиах шувуу их л чимээтэй дуугарч байлаа. Бодвол, тэр шувууг хүн сочоосон бололтой, бөөгнөрөлдөн гэнэт өөдөө хөөрөн нисэж байгаад, нэг хэсэг шуугилдан хааглаж байснаа бужигнасан хар үүл адил байдалтай, даруй тэр хэсэг модны хамгийн холынход нь буужээ. Тэгэхлээр нь хэдий бие эцэж ядравч, сэтгэл зовнин, удтал сууж чадсангүй, босоод, модон дундуурх замаар явсаар хэрмээс буцан холдтол цаг арван хоёр болж байсан тул, ширүүлэн алхаж, мөдхөн гол замд ортол, хүн амьтангүй. Тэгээд тэр хүн оршуулах газрын нөгөө талд гарснаа зогсоод, өнөөх шад шүлгээ санамсаргүй дуудах гэтэл, шүлгээ будилж, энд тэндээс нь л үлдсэн хэдэн үг санаанд орсон нь чандруу, гуу... гэх мэт үг л цээжинд орсонд түүнээ шивнэн, үг утгад нь тааруулан холбож чадсангүй, ганц ганц үг, хэмжээ хэмгүй болчихсонд, буцаад, тэр булшинд хүрмээр санагдтал гэнэт холоос гуулин хөгжмийн бүдэг дуу дуулдсанд нэлээд нэгэн хэсэг үе өчигдрийн адил гэнэт тэнхээ алдарч, хөдлөлгүй зогссон нь, Крыстынтай салах ёс хийж байтал, тэрэгнээс бууж байгаа Шукийг хараад бие хачин болсонтой эгээ адил болчихжээ. Тэгээд нэг хэсэг чагнаад, тэр хөгжмийн ая нь хүн оршуулах гашуудлын хөгжмийн ая мөн байгааг таньж аваад, мод шиг болчихсон хөлийнхөө өвдгийг арайхийж нугалан алхалсаар, замын зүг аажуухан алхваас, замын эхэнд, оршуулах газрын хаалга тушаа хүн овооролдон буйг харуут, тэр олны дунд цагдаагийн албаны хувцастан буйг ажив. Том мод түшин, магнайгаасаа малгайгаа буулгаваас, хуруунд нь хүйтэн хөлс наалдах нь мэдэгдлээ. Өнөөх хөгжим аажуухнаар ойртож, оршуулах газар нам гүм тул гашуудах хөгжмийн аялгуу улам яруу тодорхой болж ирэв. Тэгэхлээр нь нүдээ аниад түрүүн огт санах дурдахгүй болохыг оролдож явсан санаа ургаж ирсэнд, зайлуулахын тэнхээ тасарч, одоо оршуулж байгаа тэр хоёр хүнийг өөрийнхөө гараар буудан алснаа санан, тэднийг уг нь огт алах санаагүй байсан даа. Шал өмнөө хүнийг алах гэсэн зорилтой байсан билээ гэж бодохдоо, тийм аягүй хэрэг өдүүлсний огт учир утгагүй шал дэмий нь улам ч тодхон болж, юм бүхэн өөрийн эсрэг буруу тулгаж, учир зүйг огт бодохгүй санаа нэгтэй байхыг захисан Андшейн үг ч тэр, нэр журам гэдгээ, өөрийн эсрэг боловч сахих гэдэг ёс гэдэг нь сэтгэлд нь эсрэг хандаж, ер тэр хүлээс тушаа, болсон ёс үүрэг гэдгийн гадна хүний ухаан сэтгэлд бас түүнээс давуу шударга ёс бүхий үнэн мөний сэтгэлэг байдаг юм байна гэж дотор нь ургалаа. Тэгээд дотор нь гэнэт нэг хачин болж, Крыстынын биеийг яаж байж хоёр шөнө тэвэрч байсан юм бэ би чинь? Өдрийн цагт яаж байж өөдөөс нь эрсэлж нүдэн өөд нь харж, үг хэлэлцэн цэнгэж байсан юм бэ, би чинь? Хайртайнхаа сэтгэлийг яаж байж илтгэн хэлж чадсан юм бэ, би чинь? гэж гайхан, амьд яваа миний явдал ингэж янз янзын замтай байж л дээ. Нэгэн замд нь хүн алж, нөгөө нэгэн замд нь хүний найз нөхөр, садан тал болж, бас нэгэн замд царайлаг хүүхэнтэй янаглаж байгаа минь, шинэ амьдрал гэх үү? гэж гайхан бодохдоо, хүний амьд явах гэдэг маань, нэг л юм байдаг юм байна. Хуучин амьдрал, шинэ амьдрал гэж ер ялгах юм байдаггүй юм байна. Хүний насны явдалд мартагдан орхигдох юм гэж байдаггүй, нэгэнт үйлдэж орхисон юмыг баллан арилгаж болдоггүй юм байна. Тэгээд яадаг билээ? Сүүлийн хэдэн хоногт сэтгэл хачин зовних үед Крыстына одоо бодож байгаатай адил тийм хөндий бөгөөд халдашгүй болсонгүй байж билээ л. Түүнд сэтгэлтэй болсон минь, тэр хайртай халуун сэтгэлийн ачаар олж авсан хамаг юмаа алдахад хүрч байх нь энэ үү дээ? гэж бодохдоо, хоорондоо харилцан зөрүү буруу юмыг нэгтгэн нийцүүлж байсан нэгэн гол юм л ингэж эргэлзэн тээнэгэлзсэнээс болж алга болчхож байна. Сэтгэл дотор орж байгаа юм нэг их тод томруун биш болж, ухаарахад ч хэцүү, ухаарахгүй гэхэд ч хэцүү болж ирлээ гэж бодож явтал, өнөөх оршуулах жагсаалын түрүүч нь, хөгжмийн ая сүрхий тод жавхлантай дуулдаж байгаагаар бодохунаа, оршуулах газрын зүг тун ойртож яваа бололтой. Хаалган тушаа овооролдсон олон амьтан зай тавьж эхэлтэл, аажуухнаар алхлан эгнээстэй жагсаж яваа төмөр замынхны цаанаас мөнгөн өнгөтэй хөгжмийн бүрээ гялалзан үзэгдээд, төдхөн хөгжимдөхөө зогсоод, орчин тойрон нам гүм болсонд, тэр хавьд ямархан нэгэн бялзуухай ганцаархнаа жиргэсхийж байгаа нь дуулдлаа. Тэр чимээгүй үед оршуулах жагсаал, оршуулах газрын гол замд харлан цувж түрүүчийн улаан дарцаг далбаа үзэгдэн, цаанаас нь баг туг далбаа үзэгдэж, тэр олон дарцаг далбаа нь шоргоолж шиг харлан цувж яваа олны дээгүүр ув улаан өнгө гялалзуулан цувах нь үзэгдсэнд Хелмицки, хүүрийн оршлын далд ухран ороод, өөрийн эрхгүй малгайгаа авахул, оршуулах тэр жагсаал, гол замаар аажуухнаар давшиж, хэмжээтэй алхлах чимээ нир нир дуулдаж, жагсаалын түрүүнд төмөр замынхны гуулин хөгжим жагсан явж, хойноос нь ажилчны төлөөлөгч олон хүн, цэцгийн эрих барьцгаан, дараагаар нь залуучуудын төлөөлөгч, түүний хойноос нэг олон дарцаг далбаа үзэгдэж, туг далбааны доор чиг чимээгүй яваа олон хүн үзэгдлээ. Царайг ажиглаваас, ажил хийж алжаасан царайтай, хөгшин залуу олон амьтан. Тэдний сүүлээр хүнд гэгчийн модон хоёр авс, ажилчин хүн үүрцгээн, хойноос нь бөөн эрэгтэй эмэгтэй хүн цуван, тэрхүү амь хохирогсдын төрөл садны хойноос нь маш олон хүн овооролдон явах үүнээ, тавьж үзээгүй олны дунд Шукийн мөрөлхөг том бараа нүдэнд нь тусч, тэргүүн эгнээнээ таягаа нүсрээр тулан, доошоо харан алхаж явах ажээ. Тэгээд олон хүн, түүнийг халхлан, үзэгдэхгүй болж ирлээ.

	Жагсаалын түрүүч нь гол замаас салсан хажуугийн нэгэн замд орж эхэлсэнд, бүгдийг жагсан өнгөрөхийг хүлээлгүй, тэр зүгт нь чиглэн, хүүр оршлын дундуур чиглэвээс, уг оршуулах газар нь, яс тавьдаг тэр газрын цаад үзүүрт тул, модон дундуур явсаар нэг уужим газар гарч ирэхэд нь овооролдсон олны толгой дээгүүр өндөрлөн үзэгдэж байгаа өнөөх хоёр авс, уг ухаж бэлдсэн оршуулах газартаа ойртож, улаан дарцаг далбаа тал дугуй хэлбэрээр авсыг хүрээлэн үзэгдсэнд малгайгаа гартаа бариад ойртон үзвээс, жагсаалын сүүлээс, олон хүн бөөгнөрөлдөн овооролдож, олонх нь зам дээр жагсан багтахгүй, ойр хавийн булшны хоорондуур бөөгнөрөлдөн, тэр шинэ ухсан нүхийг чимээгүй тойролцон хурж байх үес Шука харагдахгүй болж, гагцхүү өнөө хоёр авс, тэр оршуулах газар айсаж буйн төдий үзэгдэх ажээ. Холоос харахад тэр авсыг бөөгнөрсөн олны дундаас шахагдан гарч байгаа юм шиг үзэгдэх үүнд, тэр олны дунд хутгалцах санаа үгүй атлаа, ойр хавьд зогсож буй нэгэн цагдааг сүрхий өөдөөс нь ширтэн харж байгааг ажуут, агшин төдийхөн баахан тээнэгэлзэсхийгээд, тэр цагдаагийн дэргэд хүрч нам дуугаар, 

	— Энэ чухам хэнийг оршуулж байгаа юм бэ? гэж асууваас, байдлыг ажвал, эгэл нэгэн ажилчны байдалтай тэр цагдаа, өөдөөс нь ажин хараад, гаднаас ирсэн өөр газрын хүн бил үү гэж бодоод, баахан сөөнгө хоолойгоор, 

	— Фашистын бузар булайчуудаас болж хохирогсод гэсэнд Хелмицки толгой дохиут, цаанаас нь айсан буй олонтой нийлэн явбаас, тэр олон хүн цөм ядуу хувцастай, эв хавгүй байдалтай ажилчид бөгөөд наранд борлоогүй мөртөө бор бөгөөд ажилдаа ядарсан бүдүүн барга царайтай байгаа нь олноороо нийлээд ирэхдээ бие биетэйгээ тун адилхан юм шиг үзэгдэж байгаа нь, ажил хөдөлмөр нэгтэй аж амьдрал нь тэд бүгдийг бяртай тэнхлүүн, зүтгүү мэтгүү шинжтэй нэгэн адил царайтай болгож орхисон юм шиг, бие биедээ шахалцан, мөр мөрөө түшилцэн зогсож байгаа нь нас нуруу, хувцас хунараар ер нэг их ялгарах юмгүй нягтран цугласан нэг их олон бөөн амьтан байх ажээ.

	Ойр зогсож байсан хэдэн ажилчин, нэг хэсэг тэр Хелмицкийг ажин харваас, хамаагүй хүн шурган орж ирсэн гэж хэдий түүнийг үзээгүй боловч, өөрийн биеийг тийм нэгэн хүн би даруй мөн байна гэж бодоод харж байтал, ойрхон байгаа тэр авс аяархан доошоо болж, түүнийг үүрч байсан хүн доош нь буулгаж байгаа бололтой. Олон амьтан цааш наашаа хөдөлж эхэлсэн тэр завшаанд гэдрэгээ хэдэн алхам ухарваас, сая гарч байгаа нялх ногоонд нарны туяа тусасхийсэн нь үзэгдэж, толгойгоо дээш нь болговоос, тэнгэр цэлмэг болж, эхлээд үүлэн завсраар нар цухуйсхийж байнам бөгөөд салхи бүр намдаж, чиг чимээгүй болсон тэр үед Шукийг гэнэт харчихжээ.

	Лав, тэр авс оршуулах нүхний овоолсон шороон дээр гарч, олны дундаас товойн үзэгдэж авай. Нэг хэсэг огт хөдлөлгүй, хүнд нүсэр нэг амьтан зогсож байгаа нь харагдаад, толгойгоо өндийлгөн, 

	— Нөхөд өө! гэж дуугарахад нь, олон хүний шахцалдсан олон толгой дээгүүр их л тодхон дуулдаж, баахан хоолойгоо шахаж дуугарч байгаа боловч, сүрхий тод дуулдах дуугаар үгээ үргэлжилсэн нь, — Гурав хоногийн өмнө, эдгээр хороолгочихсон нөхдийн хүүрийн өмнө надаас та нарын нэг тэнь, Польшид маань хэдий болтол ийн хүн амиа алдаж байх юм бол? гэж асуусан билээ. Нямбай хариу өгч би тэр тухайд чадсангүй, өөдөөс нь, ингэдгээс та нар айн эмээж байна уу? гэж асуулаа хэмээн аажуухнаар өгүүлж байгаа нь, хэлэх үг бүрээ сонгон эрж өгүүлэн буй мэт үүнээ тэр олон амьтан цөм сонсон авай. Тун жигтэй санаанд оромгүй нам гүм болсонд, Хелмицки хэдийгээр хол зогсож байсан боловч, арзганасан олон толгойн дээгүүр тэр Шукийн мөрөлхөг дүрийг тод томруунаар харан, нүдээ аньсхийсэн хүнд гэгчийн шинжтэй аньсага бүхий бүдүүн барга хэлбэртэй толгойн байдлыг бараг цээжээр мэддэг тул, нүдээ аниад тийм байдалтай хүн гэж дүрийг нь ургуулан бодож болмоор ажээ. Толгойгоо доош нь болговоос, бяцхан ноён хорхой өвс өөд авиран асаж явахыг харж, тэр хоромхон үес ер сэтгэл зовних байдал огт үл мэдэгдэн, гагцхүү ядарч, нойр тун хүрэх байдал мэдэгдэж, Шукийн сүрхий хоолой нь унт гэж холоос дуудаж байгаа юм шиг санагдаж, сонсвоос, 

	— Нөхөд өө! Хүнийг хүний үнэргүй болгож, хүнийг алдуулах нэг л юм бий. Юу вэ гэвэл, бусдыг боол шивэгчин болгож шударга бус муухай ёс, хүчээр хүнийг дарлах, журам эвдэн бузар булай болдгийг бий болгогч тэр хуурамч ёсны төлөө амиа өгдөг нь тэр юм даруй мөн. Чингэгсэд, баатар зориг, санаа сэтгэл нэгтэй, ах дүүгийн ёс журам гэдэг эрхэм үгийг тэдний дэмий хэрэглэж байхад, хэдэн жил аль муу муухайг үзэн туулсан биднүүд, өөдөөс нь, чи юуны төлөө баатар зориг гаргав аа? Юуны төлөө хэнтэй санаа сэтгэл нэгтэй болов оо? Ах дүүгийн ёс журмыг чи юу болгож байна аа? гэж асуудааг. Хэрэв чингэж эс асуувал, фашист цэргийн баатар зориг, эрх чөлөөгөө тэмцэгч хүний баатар зориг цөм нэг юм аа гэхэд хүрэх болно оо. Бид тэгээгүй. Сүүлийн хэдэн жилийн турш хүнийг хохируулан дарладаг муу ёс, хар хүчээр мугуйддагт нийцүүлж байсан аливаа үйлсийг жигшин буруушааж ирлээ. Хүний ёс журмыг үгүй хийхэд хүргүүлэхгүйн тул бид зарим хүнийг жигшин буруушаасаар ирлээ. Харгист амиа хорлуулсан сая сая хүн, үгүй хийж орхисон хот балгас, шатаалгаж үгүй хийлгэсэн тосгон суурин, үй түмний тэсвэрлэн хүлцэж зовлон эдэлснийг бодохдоо, журамгүй хүнийг өршөөн өрөвдөхгүйгээр жигшин буруушааж байсан. Одоо ч гэсэн гэж дуугаа өндөр болгож, хатуумжлан үг төгсгөсөн нь, мөн тэр ёсоор л ажиллах учиртай байна. Манай дайсан энэхэн үес баларч гүйцэж байгаа хэрэг. Хүн ёсны муухай дайсан. Хүнийг дарлан доромжилдог дайсан. Гитлерийн Германы хүчин сүйрч ирлээ. Дайн дуусах боллоо. Гэвч, дайн дуусвал, тэмцэл маань дууслаа гэж та нарын хэн ч бүү эндүүр. Польш улсынхаа төлөө тэмцдэг маань сая л эхэллээ. Бүр нарийсган хэлбэл, дэлхий дахины шинж байдал ямар болбол зохихын төлөө тэмцээн болж байна. Тэр тэмцээнд бидний хэн ч гэсэн, өнөө, маргааш, нөгөөдөр амь өгч мэднэ. Түүхийн зөв ёсны төлөө, энэ дэлхийд шударга бус гажууг үгүй болгохын төлөө, түүхээ бүтэхэд олон түмнээ хувь бололцоо олгож, ганц нэгэн бодгаль хүнд тэр ёс журмын төлөө зам засаж, бодгаль тэднийг хамгаалан өмгөөлж, санаа сэтгэл нэгтэйн журам хэлхээгээр холбон хүч дэм үзүүлж болох нийгмийн хамт орших ёс хэлбэрийг бий болгохын төлөө бид цаг эринд их өөрчлөл орж ирснийг ухаарч чадахгүй буюу ухаарахыг ч хүсэхгүй бүгдийг бид жигшин үзэх ёстой. Тэгээд, өнгөрсөн хэдэн жилийн нэгэн адил хэдий өөр дайснаас боловч хохирол хүлээж, хүнээ алдахад хүрээ. Түүнээс айх хэрэггүй, нөхөд минь! Бид тэмцэлдээ ганцаараа биш, мөн тэр тэмцэлд маань унагсад бас ганцаараа биш! Тэдний хүсэн итгэж байсан нь бид бүхний хүсэн итгэж байгаа юм мөөн. Тэдний амь алдсаныг бид бүхний амьд явахын төлөө учиртай хэрэг гэж бишрэн үздэг. Чухамдаа үхэж үгүй болдог нь хэн бэ? гэвэл, цор ганцаараа нэг юманд итгэж яваад үхсэн буюу тухайнхаа цагийн нэгэн бөгөөд үлэмжийн их үнэнтэй зөрүү хуурамч юмыг үнэн гэж явагсад үгүй болдог учиртай. Тийм хүнийг хэтийнхэн нэг бол үл тоон жигших буюу умартан тэвчих болно оо. Нөгөө тэр түүхтэй юмны учрыг ухаараад, тэр ухааран итгэсэн сэтгэлээ нөхөдтэйгөө хуваалцагсад болбол, хүний төлөө, эх нутгийнхны төлөө, хүн ёсны төлөө, дэлхийн олны ёс дэглэмийн төлөө тэмцэгч журмын цэрэг гэж өргөн магтуулах болно оо. Хүнд итгэж, дэлхийн олон түмэнд итгэн хүн төрөлхтөн бүхнээр ах дүү болохын ёсны төлөө, нөхдөө, амь үрэгдсэн манай хоёр ах дүүг яг л ийм үнэн ёс, энх тайвны төлөө зүтгэгч журмын цэрэг гэж хүндэтгэн ёсолъё. Алдар нь мандаж, мөнх амьдын дурсгалт болог!.. гээд үгээ дуусгахад нь дууны нь цуурай агаарт дуурьссаар авай. Тэгээд, хөдлөлгүй зогсогч олон даяар чив чимээгүй болж ирсэнд Хелмицки, саяын хэлсэн үгнээс ухаанд нь юу ч орсонгүйг ухаарч, үгийг нь сонсон юм бодож байсан билээ. Чухам юугаа бодож байснаа бүү мэд гэж бодоод толгойгоо өндийлгөн өлийж үзвээс, олон улаан далбаа дарцаг бөхийж байхыг будан дундуур харсан юм шиг үзэгдлээ.

	 

	Свиенцки, хүүр оршуулах нь дэндүү удаж байна гэж яарч байснаа Вейхерт Павлицки хоёрыг аваад, хүүр оршуулах газраас хамгийн түрүүнд яваад өгчээ. Удалгүй хойноос нь Калицки, хурандаа Багинскийн зэрэг тэр хотын хэдэн тушаалтны машин тэрэг яваад өгчээ. Хэдэн цагдаа, гадаа хаалганд унаа хүн явахыг зохицуулж, ажилчид хэсэг хэсгээр бөөгнөрөн гарцгааж, хамгийн сүүлд гагц Подгурскийн жийп тэрэг үлдээд Шука, Врона хоёр бараг шувтаргад гарч ирэн, Шукийн байдал их л ядарч чилсэн шинжтэй. Тэгээд, хаалганд хүрч байж, Подгурски, Шукийн зүг, 

	— Таныг хаа хүргэх вэ, буудалд уу? гэхэд нь Шука зогсоод, 

	— Байз уу, Зелиона гудамж хаа байдаг билээ? Эндээс хол уу? гэхлээр нь, 

	— Нэлээн зайтай даа. Улаан Армийн талбайн тушаах хамгийн сүүлчийн хөндлөн гудамж Баатрын дундад сургуулийн цаана. Тэрүүгээр орох ажилтай уу? гэхэд нь, 

	— Тийм ээ гэвээс, 

	— Явах чиг маань нэг юм байна. Чи гэртээ харих уу? гэж Вронаас асуухад, 

	— Тэгнэ гээд, гурвуулаа тэрэгний зүг одож, Врона түрүүлэн суугаад, Шука хөлөө гишгүүр дээр тавьснаа гэнэт байчихсанд Подгурски Шукийн өөдөөс гайхан харлаа.

	— Та нар явцгаа даа гэж Шукийн хэлэхлээр, 

	— Та яах вэ? гэвээс, 

	— Явган дөнгөчихнө гэсэнд, 

	— Яаж байгаа нь тэр вэ? Саяын элдэв юманд ядарсанд юм биш үү? гэхэд, 

	— Тэгээд л явган явах гэж байхгүй юу. Баю, та хоёр, намайг уучлаарай. Би түр зуур ганцаараа явах санаатай гэхэд Подгурскийн царай зовуурьтай болж, 

	— Гэв чиг гэтэл, цайлган сэтгэлийн байдалтай инээмсэглээд, Подгурскийг найрсаглан мөрийг алгадацгаан, 

	— Танай жийп хэдий сайн тэрэг боловч, би заримдаа, хэдийгээр нэг нь доголон боловч, хөлөөрөө явсан дээр гэж явган явдаг даа. За дараа учиртлаа! гэлээ.

	Подгурски, тэргэндээ суух үес Коссецки санаанд нь орж, Шукийн хойноос нь

	— Нөхөр Шука! гэж дуудваас, цаадах нь зогсоод орхисонд, 

	— Үдээс хойш ажилтайг мартаагүй биз? гэвээс, 

	— Үгүй гэлээ.

	— Тэгээд яах санаатай вэ? гэхэд нь, 

	— Тэр тухайд нь болъё гэлээ.

	Тэгээд Шука явсаар Майн Гурваны гудамжны захад хүрч, тэр зүг дөхтөл, Подгурски Врона хоёрын тэрэг нь дэргэдүүр нь өнгөрсөнд, гараараа даллан ёслоод, цаашаа баахан бодол болж явбаас, араас нь хэдэн алхмын тэртээ Хелмицки дагалдан явжээ.

	Зелиона гудамжны 7˗р байшин бол, гурван давхартай чулуун байшин бөгөөд дайны үед сум тусацгаасан ором сорвитой. Дотроо урт гонзгой хашаатай. Хаалганаа уг байшинд суугсдын нэрийн жагсаалтгүй тул, байшин харгалзаачийг эрэн олоод асууваас, архинд согтуурч улайсан нүдээ анив татав хийсэн, тэр сагсайсан үст амьтан, профессор Шреттер бол, тус байшингийн сүүлчийн жигүүрийн хоёрдугаар давхарт суудаг гэж хэлж өглөө. Байшингийн гол хэсэг нь бөмбөгөнд дэлбэлүүлж, овоорсон эвдэрхий чулуу голлочихсон ажээ.

	Байшингийн шат нь мод бөгөөд бохир муухай. Туурга нь шохой ховхорчихсон байдалтай бөгөөд шатны өрөөгөөр дүүрэн байцайн үнэр, савандаж угаасан юмны үнэртэй хутгалдан ханхлах ажээ. Профессорын хаалга дээр нь том тавтай хадаасаар хадаастай нэрийн хуудас торгоостой байгаа тэр хаалганы хонхыг нэг, бас нэг удаа даран дуугаргаваас, хүнгүй мэт шинжтэй тэр байшингаас гуравдугаар удаа хонх дарахад нам дуугаар юм шивнэлдэх чимээ гараад, сүүлд нь нэлээд айж сандарсан эмэгтэй хүний дуу, 

	— Хэн бэ? гэж дуугарсанд, 

	— Шреттер профессортой уулзах хэрэгтэй хэмээвээс дахин чимээгүй болоод шат өөд ямархан нэгэн хүн аяархан гарч байгаа анир дуулдаад, нэгдүгээр давхарт хүрүүт чимээгүй болчихлоо. Өнөө хаалган цаанаас хоорондоо юм шивнэлдэх чимээ гарч буйд баахан зэвүү хүрч, 

	— Профессор гэртээ бий юу? гэж асууваас, Шреттер эзгүй гэжээ. Тэгэхлээр нь, Шреттерийн авгай бий юу гэж асуухад нь, 

	— Гадагшаа гарсан гэж өнөөх айж сандарсан хоолойтой хүн хаалган цаанаас дуугарч, ер хүн байхгүй гэлээ.

	— Профессорын эгч нь алга уу? гэж асуугаад үзтэл, дахиад л юм шивнэлдсээр нэлээд удахад, инээдэмтэй хачин ч юм шиг санагдаад, найрсаг хоолойгоор, 

	— За, тэгээд, байна уу үгүй уу? гэхлээр нь байж

	байж, 

	— Би боловч, хэвтэж байна гэж хариулахчаа болсонд, 

	— Түүнийг би мэдэж байна аа гээд, хүнтэй нүүр тулан ярьж байсан юм шиг толгойгоо дохиод, уг нь би профессорын эгчтэй л уулзах гэсэн юм даа. Равенбрюккийн тухай мэдээ сураглаж яваа нэгэн хүн хүрч ирээд байна гэж хэлээд үз л дээ гэхлээр нь, 

	— Юуны тухай гэлээ? гэж асуусанд, 

	— Равенбрюккийн тухай, Равенбрюкт байсан хорих лагерийн тухай гэлээ.

	Тэр юм сонсоод баахан байдал өөр болсон бололтой, хаалган цаана түр зуур шивнэн зөвлөлдөөд, нэг эмэгтэй хүн хөлөө чирсээр дотогшлох чимээ мэдэгдсэнд, тийм байдлыг андахгүй тул, хаалга нээж өгөхийг тэвчээртэй хүлээж байгаа нь, өөр яаж ч хаалга нээлгэх аргагүй тул, бас нэг яриад үзнэ гэж байтал нь, дор нэгдүгээр давхарт нэг хүн байрны хаалга нээж, юм савандан угаахын үнэр урдынхаас улам ихээр ханхлаад, нэг эмэгтэй хүн

	— Та хэнтэй уулзах гэж байгаа хүн бэ? гэж тодхон дуугарах нь дуулдаж

	— Хэнтэй ч уулзахгүй, таних нэг хүнээ бууж ирэхийг хүлээж байна гэж нэг эрэгтэй хүн хариулах нь дороос дуулджээ. Тэгтэл, Шреттерийнхний байраас хүн ярих чимээ гарч байгааг сонсвол, удахгүй хаалгаа нээж өгнө байх гэж горьдмоор болж ирлээ. Тэгтэл, нээрээ ч, хаалганы цоожны түлхүүр нэг эргээд, бас нэг эргэх чимээ гарч, дотроос нь төмөр оосроор түгжилцсэн нь хан хийгээд, хаалга эцэстээ нээгдэн орууллаа.

	Үүдний өрөөнд орвоос, элдэв юм хурааж, зай гэрэл муутай бөгөөд, нэг гандаж өнгө алдсан даавуугаар хийсэн унтахдаа өмсдөг даашинзтай, намхан бүдүүн эм хүн, удаан зогсоож хүлээлгэснийг маань уучилна уу гэж, тэгээд хамаагүй хүн оруулахаасаа айдаг болоод ингэчихлээ гэж хэлэх үгийг нь таслалгүй сонсоод зогсож байснаа, 

	— Профессорын эгчтэй уулзаж болох нь уу? хэмээн асууж үзвээс, цаад тэр бүсгүй, үг хэлж байснаа таслан, унжгар хацартай дөрвөлжин хэлбэртэй царайд нь зовсон байдал тодорч, хонгилын гүнд буй нэг хаалга заан, 

	— Морил! гэлээ.

	Тэр өрөөнд нь орж үзвэл, бас л гэрэл муутай бөгөөд сандал шүүгээ зай завсаргүй гэмээр овоолчихсон тул, босго тушаа нь зогсоод гайхан харваас, зэрэгцсэн хоёр том гэгчийн ор, шүүгээ, шургуулгатай үхэг, тольтой хуучин цагийн гар нүүрийн угаагуур... Чингэж тэр бүгдийг ажин харж байтал нь, цаанаас нэг сулхан дуутай хүн, 

	— Дотогшоо морил гэж хэлэх шиг дуулдсанд, хаалганы өөдөөс харсан нөгөө туурганы ёроолд нэг томхон ваандуб байсан дээр самнаж зассан буурал үстэй маш эцэнгэр ядангир нэгэн эмэгтэй бууж байгааг сая ажиж, нас ихтэй хүн буй заа гэж бодсоноо, ойртон очиж харвал, дөчөөс ер хэтрээгүй насны хүн бололтой. Тэр эмэгтэйн урьд нь баараггүй сүрхий гоё нүдний нь харц, Шукийн зүг мөн найрсгаар туссан бөгөөд, 

	— Та сайн байна уу? гэж арьс нь бараг нэвт харагдмаар туранги болсон гараа сунгаж, эрхмийн бие хүрэлцэн ирсэнд их сайхан санагдаж байна гэж элэгсэг дотноор өгүүлэхэд нь дотор уярч, 

	— Хамаагүй орж ирснийг минь уучлаарай гэж санамсаргүй хөндий байдал гаргаж, танай дүү тэнь, миний тухай дурдсан бил үү? Бямба гарагт санамсаргүй дайралдчихсан билээ... гэхэд нь, 

	— Дуулсаан. Та тавтай суу гэхлээр нь суух сандал харваас, гар нүүрийн угаагуурын тэнд нэг сандал байх тул, түүнийг тэр ваандубт дөхүүлээд, нүсэрлэн суумагц гэнэт бие ихэд алжаасан байдал мэдэгдэж, юундаа ч энэ рүү хүрч ирлээ дээ? гэж бодоод, тэр үл таних хөндлөнгийн эмэгтэйн ажин шинжиж, найрсгаар харж байгаад дотор нь баахан хачин болж, тийм нялуун байдалд огт дургүй тул, дэмий орж ирсэн минь бас л ийм байдлаар өнгөрөх нь үү дээ гэж бодож суутал, нөгөө эмэгтэй

	— Таныг иймэрхүү л байдалтай хүн байх гэж яг бодож байлаа хэмээвээс, доошоо унжин дарж байгаа аньсагаа сөхөн харж, 

	— Учир ухаарсангүй гэхэд нь, 

	— Мари надад таны тухай их юм ярьдаг байсаан. Намайг энд байгааг таны сураг гарган олж ирдэг тэнь мөн сонин тохиолоо гэхэд нь дуугаа нам гэгчийн болгоод, 

	— Та миний эхнэрийг таньдаг байсан уу? гэж асууваас толгой дохин, нэг байшинд бараг бүтэн шахуу хоёр жил хамт байсан даа гэхэд нь, 

	— Өө, тийм үү? гээд, олж уулзах гэсэн хүнтэйгээ явсаар байгаад ингэж уулзах завшаан олдохоос өнгөрлөө гэж бодож явснаа, одоо ингэж учран уулздаг юм байна гэж ухаан санаанд нь орж өгөхгүй байснаа, үгүй энэ эмэгтэй, надаас хэзээ сүүлд Маритай минь уулзаж, тэнд хамт байж, дууг нь сонсон, цуг байсан хүн болж байна шүү дээ гэж бодож байтал нь, тэр эмэгтэй, бодол санааг нь мэдсэн байдалтай асууруун:

	— Манайд зүглэж явахдаа та, ингэж ийм хүнтэй уулзана гэж бодоогүйеэ? гэвээс, 

	— Үгүй. Та минь, эхнэртэй минь хамт байсан хүн болж байх шив дээ... гээд, нэг юм асуух л учиртай боллоо гэж дотроо мэдэж байвч, ганцаараа байхдаа өдий төдий асуух юм сэтгэлд нь ургадаг байтлаа, одоо ухаанд нь юу ч орохгүй болчхоод, юугаа эн тэргүүнд асуух билээ? Яаж байсан бэ хөөрхий минь, яаж амьсгалаа хурааж байсан бол гэх үү? гэж бодтол, тэр авгай өгүүлрүүн:

	— Мари сүрхий нямбай хүн байсан даа гэсэнд, бас хэлэх үг олдож өгсөнгүй, 

	— Тийм үү? гэж л дуугарагчаан боллоо.

	Тэр хэвтэж байгаа авгайн үг ухаарах гэж их л хичээсэн нь, хүүхдийнх шиг жаалхан бөгөөд эцэнгэ туранги нүүрийг нь хараад, дотор сайтай хүний шинжтэй нүдийг нь хараад, дууг нь сонсовч, нэлээд болтол түүний хэлж байсан үгийг нь ухаарч чадсангүй. Тэгээд, хэзээ хойно ухаарвал, Марийн тухай л ярьж байсан юм байжээ. Үгийг нь тасалдуулахгүй, нүдээ аньсхийгээд, хүнд том алгаараа өвдгөө тулаад сонсон суухдаа, биеэ андуурсангүй байна. Яг л миний бодож байсан бүрэн нийлж байна. Тийм бол уу? гэж таамаглаж байсан юм минь одоо чухам үнэнтэй болж ирлээ. Үгүй болж очсон өнгөрсөн цагаас маш хол чанад хязгаарын газраас түүний хайртай янаг амраг бөгөөд хүнлэг сайхан сэтгэлээрээ өчнөөн удаа түшиг болж, хүнд итгэх сэтгэлд сэв орсныг нь залан засаж байдаг тэр эмэгтэй эргэн буцаж ирж байгаа шиг санагдаж байгаа нь ингэж эргэн буцаж ирэхдээ яг л тэр нэгэн өдөр үүрд хагацахын ёс гүйцэтгэсэн тэр үеэс ер өөр болсонгүй, тэр хэвээрээ буцаж ирэн буй ажам. Хорих лагерьд хамт зовлон амсаж байсан олон эмэгтэйд буянаа хуваалцсан ачтан хүн байж, сэтгэлийг нь засаж байсны ачаар, сэтгэл талбиун, дотор сайтай, бас хүнд туслахыг л боддог түүний ачаар, зөв хэрэг ялна гэж итгэдгийн нь ачаар өдий төдий эмэгтэй зориг шантран урмас хугаран зовохын аюулаас мултарчээ. Тэгээд амьтан түүнд их хайртай байж гэнэ ээ.

	Мари минь яаж амьсгалаа хураасан бэ? гэж сүүлийн үед сэтгэлээс нь гарч өгдөггүй бодлоо санаад, нэгэн үе асууюу гэж бодсоноо бас нягталж, нас барсан даа. Тэгэхлээр, яаж нас барсан гэдэг нь чухалгүй юм биш үү? Хамгийн хэцүү үед зовлонг хамт эдлэлцэж байсан хүний сэтгэл санаанд дурсуулж яваа нь, тэдний сэтгэлд амьд шиг оршин буй биз ээ. Зүрх зориг шантарч хэцүүдэхээс аварсан эмэгтэй тэдний дуртгал сэтгэлд оршиж байгаа шүү дээ. Түүнд мөн учир байна шүү. Яаж амьсгалаа хурааж, эцэс болох тэрүүхэн үедээ юу гэж бодож байсан бол? гэж бодуут урьд өмнө ер хэдийнээс тийм болж үзээгүй сайхан амгалан болж, дотор онгойгоод, хүн оршуулах газар үг хэлэхдээ ер сэтгэлдээ итгэж явдагтай огт зөрөхгүй үг хэлсэн нь, үг тутам горь төгөлдөр байсан билээ гэж бодлоо.

	 

	Араараа шатны хайс тулаад, жар хүртэл аажуухнаар тоолсугай гэж Хелмицки бодоод, тооны үг тутмыг цээж дотроо тодорхой яруугаар бодон тоолъё гэж хичээн, тав, зургаа, долоо... хэмээн тоолтол, нэгдүгээр давхрын нэг байрын хаалга онгойлгоотой, угаасан юмаа усаар зайлж байгаа чимээ цаанаас нь дуулдаж байгаа түүнээ... арван нэг, арван хоёр, арван гурав... гэж тоолж байтлаа арай ширүүсэн яарч байна уу даа? гэж ажаад, яаралгүй цааш нь тоолж байгаад ажваас, шатан дээр нүүрсэн бал харагдаж, туурганд шохойд нь цав гарсан түүнээ нэгэн аалз арваганан явж байна... хорин дөрөв, хорин тав... гэж тоолж байхдаа гар дор нь гар бууны гилгэр төмөр хүйт оргиж байгаа нь мэдэгдэж, өнөөх аалз, шохой нь бүр ховхрон унасан газар хүрээд гэнэт зогсчихсоныг хараад, тоогоо чимээгүй дэндүү ширүүлэн дутуу хагас тоолж байгаагаа анзаараад... гучин нэг, гучин хоёр гэж чимээгүй тоолохдоо, тооны тэр дэс дараа нь аяндаа тайтгаруулж байгаа шиг санагдтал, гадаа хашаа дотор эгшигт хайрцагт хөгжим эгшиглүүлсэн чимээ дуулдаж, дөчин гурав, дөчин дөрөв... гэж тоолж байх зуур, тэр хөгжим нэг л мэдэх вальс хөгжим бололтой. Пянз нь их хуучин юм байна даа. Уяралтай тэр вальс хөгжим харчигнан, пянзанд нь юм торж тээглэж байгаа юм шив дээ... дөчин найм... өнөө аалз хаашаа орчив оо. Хаа шургачхав аа. Олдож өгөхгүй нь ээ. Хэрэв аалзаа эс олбол, миний зорьсон хэрэг ч бүтэхгүй нь дээ» гэж бодоод... тавин хоёр, тавин гурав... гэж байгаад туурганы зүг ажин харвал, өнөө аалз алга аа. Хаашаа орчихсон юм бэ дээ?.. тавин найм, тавин ес... гэж тоолж байтлаа, гэнэт аалзаа харчихжээ. Доошоо бууж явсан юм байж... жар!.. гээд, омголтсон уруулаа хэлээрээ долоогоод, шат өөд гарах зуур гишгүүрээ тоолбол, долоон гишгүүр. Тэр долоо гэдэг тоо бас долоон хоног гэдэгт ордог тоо шүү дээ. Бас долоо гэсэн тоотой юу байдаг билээ? гэж санаж ядталаа, үүдний хонхны товч дараад орхитлоо, одоо саналаа! Долоон тарган, долоон туранхай жил гэж урьдын номын үг бий шүү дээ. Христосын номд долоон их нүгэл, долоон шүтэх юм гэж байдаг... гэж бодтол, хаалганы цаана хүн алхан айсах чимээ гараад, нэг эмэгтэй хүн, 

	— Хэн бэ? гэж асуусанд, 

	— Цахилгаан хорооноос явж байна гэж хариулаад, Шукийг айлд орохдоо хэчнээн удаж, дотогш оруулсныг дороос сонссон тул, өөрийгөө ч түүнтэй адил хүлээх бол уу гэж бодтол, азтай харин ормоор шинжтэй болсон нь, дотроосоо оосроор торгоостой хаалганы завсраас нэг хөгшин авгайн царай харагдаж, 

	— Дахиад л цахилгаан хорооноос ирж байгаа юм уу? Гэрлийн хөлс нэхэмжлэхийг баасан гарагт авчирсан шүү гэхлээр нь Хелмицки маасганан инээмсэглээд, 

	— Одоо цахилгаан тоолуурыг л үзэх гэж ирлээ гэвээс, хаалган цаанаас бас нэг эмэгтэй хүн, 

	— Фела! Цаана чинь хэн бэ? гэхлээр нь, 

	— Цахилгаан хорооноос гэж үүдний эмэгтэй хариу хэлээд, Хелмицкийн царайг ажин хараад, оруулж болмоор хүн юм байна гэж үзсэн бололтой, оосроо буулгаад, хаалгаа нээж өглөө. Дотогш нь ороод, орчин тойрныг яаралгүй ажин харваас, хонгил нь явцуу бөгөөд харанхуй. Нэг шүүгээ, авдартай юм хураалттай ажээ. Хонгилын цаана нь дотогш орох хаалгатай. Үүднээс баруун гар тийш тогооны өрөөний хаалга нь онгорхой. Түрүүн цаанаас дуугарч байсан эмэгтэй, ус гоожуулдаг тэвш дээр нэг том шүүр бариад байж байгаа юм байна. Одоо тэвдэж сандрахгүй л байж үзье. Гэрийн бусад хүн орж ирэхгүй л байвал сайн юм сан. Аалзаар шинжсэн минь үнэн болох нь уу, худал болох нь уу гэж бодох зуур нь хаалга нээж өгсөн авгай, 

	— Тоолуур маань тэнд бий гэснээ, магнай дээрээ үсээ самнан зассан өргөн царайтай тэр эмэгтэйн зүс хувирч бор шар болоод ирсэнд, 

	— Дуугарч л битгий харлаарай гэж өөдөөс нь нам дуугаар гөвтнөн хэлээд, цаашаа, тогооны байшинд ор гэж дохиход, тэр эмэгтэйн гэдрэгээ ухрахаас өмнө, цаана нь байсан нөгөө бас л балтгар намхан нөгөө эмэгтэй, шигшүүрээ бариултай хайруул дээр тавиад хаалганд зогсон, 

	— Чи ер... гэтлээ үгээ гэнэт таслан, наад Хелмицки зандасхийн

	— Бушуул! гэхэд нь хоёр эмэгтэй сандарч ухран, их айснаасаа болж дуу гарч чадахгүй болжээ. Царай нь хувираад, нүд бүлтийн, дэмий л ангалзаж байгаа байдал нь Хелмицкид тун инээдэмтэй үзэгдсэн тул, инээмсэглээд

	— Та нар айж зоволтгүй. Та хоёрт гэм болохгүй. Гагцхүү саяхан танайд орсон тэр хүнтэй л надад нэгэн хэрэг бий. Өөр юм байхгүй гээд, тогооны өрөөг үзвэл, нэг туурганд нь цаашаа орох хаалгатай байсанд, түүнийг түлхээд үзвэл, юм агуулдаг газар байжээ. Болох нь тэр! гэж бодоод, 

	— Та хоёр энэ рүү ор. Бушуул гэхлээр нь өнөө хоёр яаран сандран ойртосхийхэд нь, нэгийн нь түлхэн чихэж оруулаад, сүүлээр нь нөгөөдхийг нь тэр зай муутай хөндийд чүү чамай гэж чихэн оруулаад харвал, бие биедээ шахалдан зогсож байгаа нь хоёр боодол тариа түшүүлээд босгочихсон юм шиг бөгөөд ууль шувууны нүд шиг бүлтийсэн шар нүдэнд нь ухаа алдталаа айсан шинжтэй. Тэдний толгойн дээрх таг дээр давстай махны нарийн зүсэм хэвтэж байгааг харчхаад, хаалгыг нь хааж, түлхүүрээр түгжин цоожлоод чагнавал, чив чимээгүй тул, хийх онцын юмгүй болоод, үүдний өрөөнд орж үзвэл, авдар, чемодан, үхэг байгааг үзээд, ийм их новш хаанаасаа гаргаж овоолсон юм бол? Бас нэг хаалга цаана нь дахиад нэг хаалга. Түүний цаанаас эмэгтэй хүний дуугарах чимээ гарч буй тул, наад талын тэр хаалга урьдаар нээн үзвээс хүнгүй тул, «Болж ээ! Тэр аалзаар мэргэлсэн минь ёсоор болжээ» гэж бодлоо.

	Хашаа дотуур өнгөрөн гарч явах үес сая эмэгтэй хүний сулхан дуугаар чарлах нь дуулдасхийснийг: «Тэнхрүүл, та минь!» гэж байгаа юм байлгүй дээ гэж бодоод явтал, хашаа дотор огт хүнгүй. Хаалган дээр бас хүнгүй. Гудамжинд гараад, Майн Гурваны гудамжны зүг яаралгүй алхац явбаас, чулуу шигтгэсэн хотгорт явган замаар алхахад чимээ гарч, агаар дулаан, нар бас гийсээр, адууны хомоолын тэнд, тэрэгний зам дээр бор шувуу сүрхий жиргэлдэн, нэгэн залуу эхнэр, хүүхдийн тэрэг түрэн явнам бөгөөд өнцгийн байшингийн өмнө гэрийн хэрэглэл сандал ширээ ачаастай тэрэг зогсоож буй дэргэдүүр өнгөрөх зуур, байшингийн туурганд түшүүлэн тавьсан зууван толинд гутлаа харан өнгөрч, Майн гурваны гудамжинд сургуулийн багачууд дүүрэн бужигнаж байх нь үзэгдлээ. Цагаа харваас, хоёр цагаас зургаан хувь өнгөрч байх ажээ.

	Явсаар төдхөн, Улаан армийн талбайд хүрч ирвээс, Балабановичийн каваны газар, байшин тойрсон хайст тагтанд хэдхэн хүн л сууж байх нь үзэгдэж, нэгэн байшин, бас нэг байшин, бас нэг байшин өнгөрөн гарваас, цөм чулуун тохилог байшин байжээ. Цаашаа барилга босоогүй хашаастай нэгэн хэсэг газар үргэлжилж, түүний цаана дан модон урт байшин байсанд, хашааны хаалгаар шагайж үзвээс, дотроо уужим, нэг талдаа мод цэцэрлэгтэй бөгөөд цаанаа үйлдвэрийн барилгатай харагдлаа. Хашаа дотор цайчихсан модон жорлон захдуу шиг байгааг төвөггүй олоод, дотор нь орж, хаалгыг нь дотроос нь дэгээгээр түгжин, биеэ хөнгөн болгоод, пальтоныхоо халааснаас гар буу гаргаж, жорлонгийн нүх рүү хаячихлаа.

	Тэгээд, гудамжинд гарсан хойноо ам жигтэйхэн ангаж, хоолой бараг хатчихсан шиг болж уруул ам хатаж омголтоод ирсэнд, Улаан Армийн талбайд эргэж очин өнцгийн буфетийн бараас их хундагатай шар айраг год хийтэл ховх сороод, Зээлийн зүг аль дөт замаар чиглэн, Зээлийн газар хүрвээс, маш олон амьтан овооролдон талбайн их төлөвийг эзлэн буйд олон лангууны хоорондуур гарах завсар, захын нэг дайралдсан хүнээс

	— Энэ юу болж байгаа юм бэ? гэж асууваас, чийрсэн малгайтай, эрүүндээ сахалтай өвгөжөөр тэр нэгэн хүн далаа хавчин, юу болж буйг мэдэхгүй байж бусдыг цуглан зогсоод байхад дагалдан зогссон хүн ажээ. Гэтэл Хелмицки асуусан үгийг хажуудханд дугуйгаа түшээд зогсож байсан нэг жаал хүү сонсоод, 

	— Чухал мэдээ зарлан дуудах гэж байна. Лав дайн дууссан байх гэж тайлбарлан хэлбээс, өнөөх чийрсэн малгайт хүн, тэр үг сонсоод, ярвайсхийж, гараараа тоомсоргүй зангаад яваад өгчээ.

	— Одоохон сонсгоно доо гэж өнөө жаал хүү Хелмицкид хэлбээс, амьтан тэр завсар улам ихээр цуглаж, хажуугаар өнгөрөгсөд мөн зогсоцгоон саатаж байтал, радиогийн сонсгуур өндөр дуут түүнээ юм харчигнах хорчгонох чимээ гараад, уншигчийн өндөр дуу нь цугласан олны дээгүүр

	— Сонсоорой, сонсоорой Польшийн Варшавын болон бусад бүх агаарын мэдээ зарлаж байна. Онц чухал мэдээ сонсгоё. Өнөөдөр, таван сарын 8˗аа герман цэргийн жанжид, Германы Берлин гэдэг нийслэлийн баларсан эвдэрхийн дунд үг дуугүй бүрмөсөн бууж өгсөн тухайгаа гарын үсэг тухайн бичигт зурж өглөө. Германы цэргийн тэргүүлэх жанждын өмнөөс тэр бууж өгсөн гэрээ баримтад Кейтел, Фридбург мөн Штумпф гарынхаа үсэг зурцгааж өглөө.

	Улаан армийн тэргүүлэн удирдах газрын итгэмжилсэн ёсоор тэр гэрээнд Зөвлөлт улсын маршал Жуков үсэг зурлаа. Холбоотон улсын явах цэргийн удирдах жанжны газраас итгэмжилсэн ёсоор нисэх цэргийн маршал Теддер үсэг зурлаа. Тэрхүү гэрээ бичигт үсэг зурах үес гэрчийн хувиар АНУ˗ийн агаарын цэргийн бодлого зүйн хүчний Жанжин генерал Спаатс, мөн франц цэргийн тэргүүлэх жанжин генерал Делаттре де Тассины байлцлаа... гэж уншин сонсголоо.

	Олон цөм чимээгүй сонсоцгоож, нэг ч хүн хөдөлсөнгүй. Замаар өнгөрөн гарч яваа хүн ч гэсэн, тэр мэдээний үг чихэнд нь туссан газраа яг зогсоцгоож, хажуугаар өнгөрөн гарах тэрэг ч зогсоцгоон, тэрэгний нэг чагнаал огцомхон дуугарах нь нам гүмд дууллаа.

	Агаарын мэдээний уншигчийн үргэлжилсэн нь, 

	— Маргаадар бол, Европт энх тайван болсны анхны өдөр болно. Гитлерийн германы бут ниргүүлж, дэлхий даяарт хамгийн харгис муухай ёс дэглэм унасныг, мөн бүх дайнаас хамгийн айхтар болох энэ дайныг дайснаа даран төгсөж, энх өлзий, эрх чөлөө уртад үргэлжлэх үе эхэлснийг Польш улс, мөн түүний нэгэн адил дэлхийн түмэн улс даяар тэмдэглэх болно. Польш түмэн, түүний үлэмжийн их холбоотон улс, германы түрэмгийлэн эзлэгсдийг ялж, ардын эрхт ёс, гитлерийн ёсыг болон фашизмыг дарж эрх чөлөө, шударга үнэн ёс, боолчлох ёсыг, улс олны эрхийг хасах ёсыг ялсан үүнийг үүрд дурсахын учир Сайд нарын Зөвлөл өнөөдөр тогтоол гаргаж, 1945 оны таван сарын 9˗г дархан ялалт, эрх чөлөөний улс даяар тэмдэглэх өдөр болгон тогтоолоо гэж уншаад, мэдээ уламжлан уншигчийн дуу нь чимээгүй болмогц, нам гүмд төрийн дуулал эгшиглэн хөгжимдсөнд цугласан олон цөм малгайгаа авцгаагаад, дуулал эгшиглэн гүйцсэн хойно олон амьтан хөдлөлгүй нэлээд зогсоцгоогоод, аажуухнаар, огт дуу чимээ гаралгүй тархацгааж эхэллээ.

	«Монопол» буудлын үүдэнд булцгар хаалгач зогсоод байсныг Хелмицки үзээд, 

	— За, дайн маань дуусаж шив дээ гэлээ. Нөгөө хаалгач, хамраараа хий шуухиртатаад, нүдний шилийн цаанаас нүд улайчихсан нь мэдэгдэж, 

	— Ээ дээ, та минь! Үүнийг эвдэрч баларчхаагүй Варшавад сонсож байвал юутай билээ... гэлээ.

	— Ха! гэж Хелмицки өөдөөс нь дуугараад, түлхүүрээ авч өөдөө гарч, өрөөнөө юуны өмнө бие засах газар оруут Циешковскийн нэр бүхүй хуурамч үнэмлэхээ пиджакийн халааснаас гаргаж, таслан ураад, тэвшинд хийнгүүт ус тавьж далдруулахад нь зарим жижиг тасархай цаас үлдсэнийг ус гоожуулдаг савнаа дахин ус дүүрэхийг түр хүлээгээд, дахин ус тавих оосроос нь татаад үзвэл, үлдсэн уранхай тасархай жижиг цаасыг ус хуйлран аваад далд оруулсан хойно өрөөндөө орж, хаалгаа түлхүүр эргүүлэн түгжээд, дээлээ тайлж, орон дээрээ бүхлээрээ хэвтэнгүүт унтчихжээ.

	 

	Коссецки гадагшаа гарах замдаа тогооны өрөөний, хаалгаар шагайж, 

	— Розалиа, авгай хаа байгааг мэдэв үү? гэж асуулаа. Тогооны өрөөний гүнээс

	— Би энд байна аа, энд байна гэж авгай нь хариу дуугараад, Коссецкийн их өрөөнд эргэж ортол, Алици авгай нь царайн шинж сонирхсон байдалтай, хойноос нь гарч ирээд, нөхрөө дээл малгай өмссөн байдлыг үзүүт баахан гайхасхийсэн шинжтэй, 

	— Гадагшаа гарах нь уу? гэж асуулаа.

	— Тэгье гэж өөдөөс нь эелдгээр хариулан, гэртээ суусаар залхчихлаа. Эрүүл салхинд гарч үзье гэвээс, 

	— Тэгдэг чинь зүйтэй гэж санаа нь амарч, салхинд гарвал дороо бие хөнгөн болох вий. Оройнхоо хоол хүртэл буцаж ирнэ биз? гэж асууваас, 

	— Тэгэлгүй яах вэ! Одоо чухам хэд цохих гэж байна? Сая л таван цаг болох гэж байх шив дээ гэлээ. Тэгэхэд нь авгай нь нөхрөө үүд хүртэл үдэх зуур, 

	— Юм гэдэг ч жигтэй болж байгаа юм байна даа... Өчигдөр слесарь дуудаад, усны тэвшний гоождог газрыг засаад өг гэсэн билээ. Тэгэхлээр зуун злотыг аваад, өө сэвгүй болгон засаж өгье гэсэн нь, одоо тогооны өрөөнд ороод ирэхэд минь, гоожуураас ус мөн аанай дусагнаж байхгүй юу, яасан улс вэ? хэнд ч юунд итгэж болохгүй болж дээ гэхлээр нь Коссецки зогсоод, 

	— Түүнийгээ тэгвэл дахин дуудаад үз гэвээс, 

	— Өнөө слесарийг үү? Дахиад ирэхэд нь зуун злотыг өгөхийн төлөө юу?.. гэхэд нь, 

	— Үзнэ дээ тэгдгийг нь. Би тэр тухайд өөрөө түүнтэй чинь ярилцана хэмээвээс, 

	— Чи юу? гэлээ.

	— Тэгэлгүй яах вэ? гэхэд нь их л гайхаж, дуу чимээгүй болчихлоо. Тэр завсар Коссецки, хаалгаа нээгээд гадагшаа гаран одвоос, өглөө бүрхэг байсан тэнгэр жигтэйхэн цэлмэн онгойж, нарны гэрэл дэлхийг сайхнаар гийгүүлэн тусч байх ажам. Агаар тунгалаг, сэрүүн сайхан. Түүнийг үзээд, 

	— Яасан сайхан тэнгэр вэ? Ингээд байвал, голт бор цэцэглэх нь ээ гээд, орон сууцынхаа эвдэрсэн туургыг эргэцүүлэн харваас, Алици авгай нь түүнийг ажиглаад, 

	— Манай орон байшин иймэрхүү болчихлоо шүү дээ гэлээ.

	— Бүү түүнд зов. Яваандаа цөм зүв зүгээр болно гэхэд нь юунаас болж зан байдал нь ийм сонин болчхов оо гэж бодолхийлэн, гэнэт дотор нь нэг аягүй болж.

	— Би ер нь... гэхлээр нь, 

	— Чи ер нь яав? гэвээс, 

	— Андшейг л үргэлж санаж явдаг... гэвээс, 

	— За даа! гээд Коссецки, гараа сэгсрэн зангасанд, Түүнийг гэр орноосоо гадагш зайлан одохыг зөвшөөрсөн маань зөв үү буруу юу? гэж асуухад нь, 

	— Хайрт янаг минь ээ! Тэр хүү маань балчир бага хүүхэд биш, биеэ дааж толгойгоо мэдэх насанд хүрсэн шүү дээ. Би түүний насанд хэдийн толгой дааж, хатуу ажил хийж байсан. Тэгэхлээр, тэр чинь, хөдөлмөр гэдгийг хүндэтгэж сураагүй бол одоо бид хоёр түүнийг сургахаасаа хэдийн өнгөрчихлөө гэхэд нь, авгай нь хүүгээ өмгөөлөхийг оролдож, 

	— Үгүй тэгвэл, ямар бэрх, зүй бус байдалд өсөж хүн болсон тэр байдлыг бас бодолцохыг чи мартаад байна... гэхлээр нь, 

	— Тэгэх тусмаа л бэрхийг туулж хатууг даахад сурах ёстой үүрэг хариуцлага мэдэж авах ёстой байсан даа. Миний үед бас л байдал хэцүү байсан. Гэвч, хэтэрхий шүүмжлэн үзээд яахам. Нэгэнт болчихсон юм өнгөрчихсөн тул, түүнд эргэж буцсаны хэрэг алга. Хэрэв амархан бөгөөд сэжиг бүхий орлоготой болж, сурах ажиллахад хамаагүй тэнгэрийн шувуу шиг амьдаръя гэвэл горьгүй дээ. Өөртөө нэг үзэлтэй хүн байж дээ гэхлээр нь авгай нь шивнэн, 

	— Үзэл гэж тэрүүнд байсан юм уу даа? Сүүлийн үес нэг л хачин зантай болчхоод байсан шүү дээ гэхэд нь гараас нь атган бариад, 

	— Янаг Алици минь, сэтгэл санаа бузартан буруутчихсан хүн бүхэн зан нь хувирчихдаг ёстой юм шүү дээ гээд гадагш гарах явган хаалган дээр хүрч эргээд захисан нь, 

	— Розалийг өнөөх слесарийнхаа хойноос марталгүй явуулаарай гээд, урьдынхаа адил уяхан алхаагаар гудамж уруудан тэнэгэр алхлан ажваас, дайн зогссоны шинж мэдэгдэж байх шив! Ер жирийн хийвэл зохих, үзвэл зохих юмаа хийж үзэж даяараа эргэж урьдынхаа ажилд орж, хүн амьтан хэвшсэн байдалдаа орохын эрх олох гэж байх ажээ. Өнгөрсөн явдал гэвэл, одоогоос эхлээд л түүнийг зоригоор нь болгон хамаг бүгдийг нь огоорох ёстой болжээ. Хүн амьтны тэвчиж өнгөрүүлсэн юмтай нь, хүн амьтны алдаа ташаатай нь гээх учиртай боллоо. Энх цагийн эхний өдөр, урьд өнгөрсөн өдөр хоногийн юмыг цөмийг аяндаа хүчингүй болгожээ. Тэр үед хүн ямар байсан нь онц биш, одоо чухам яаж байгаа нь чухал болж ирлээ. Дайны үес нэгэн зүйлийн үзэх хянах юмтай. Энхийн цагт шал өөрөөр үзэн хянах зүйл байдаг байна. Ингэж бодоод, Шукатай мөн ийм л чигийн яриа хийнэ гэж бодоод, хэрэв түүний бие учир мэддэг хүн байвал, санаа бодлоор нийлэх л ёстой гэж алхлан явах замдаа хэдэн таних хүнтэй дайралдаад, хоёр хоногийн өмнө надтай дайралдсан бол, олонх нь лав танихгүй сан байх, одоо харин уулзсан хүн бүхэн, урдын адил их л долигонон мэндэлж явах шив. Тэр ч бас аргагүй юм гэж бодсон нь, гэрээсээ гарахынхаа өмнө толийн өмнө биеэ үзвээс, дээлтэй малгайтай байдал нь хорих лагерийн өмнөх дундад насны чийрэг тэнхлүүн биетэй, өндөр магнайтай, зоригтой харц бүхий нүдтэй хийморьтой эрийн шинж байдалтай тул, амьд явахдаа дуртай гэдэг маань хүний ёс журмын гол нь биш байгаа? гэж бодсоноо санаж билээ.

	Хэдэн жил үзээгүй Зээлийн газар хүн олонтой, хөл ихтэй, тэрэг хүн жигтэйхэн олон байгааг үзээд гайхаж, дайны өмнөх байдлаас ташхи ондоо болчихжээ. Амьтны хувцас ядуу зүдүү, орон байшин арчилгаагүй цэргийн хөлийн ор сорвитой, олон тэрэг цөм цэргийн нэлээн эдлүүлсэн, тоос товрог болсон тэрэг бөгөөд, явган зам дээгүүр хог дүүрэн боловч, тэр ядуу булай байдлын дунд амьдрал бужигнаж байгаа нь хачин. Байшингийн дээр цагаан улаан өнгөтэй далбаа хийсэж, радиогийн хоолойгоос Одонт тугийн дор гэдэг хуучин цэргийн жагсаалын хөгжим дуурьсаж байлаа.

	«Монопол» буудлын байшингаас бас том туг өлгөөстэй. Коссецкийг орж ирэхэд намхан булцгар хаалгач нь нүдэндээ шил зүүчхээд, «дайны өмнөх цагийн зочин» гэж шинжээд Коссецкийг, 

	— Инженер Шука хэд дугаар өрөөнд сууж байгаа вэ? 18 дугаарт биш биз? гэхлээр нь хаалгачийн царайд сүрхий хүн байх шив гэж эндүүрэн бодсоноо гэнэт ярвагар болчихсон царайгаараа мэдэгдэн, 

	— Байсан юм даа гэж дуугарагчаа болов. Коссецки хараахан ухааныг нь олсонгүй.

	— Яачихсан бэ? Яваад өгсөн үү? гэж асуулаа. Өнөө хаалгач гараараа нэлээд учиртай зангаад орхижээ. Тэгээд Коссецкийг бас ухаарахгүй, 

	— Яачхав? гэхэд нь

	— Далдруулчихсан гээд, нэгэнт зүйл дууссанд тооцож, ширээн дээр байгаа олон захиаг ялгаж эхэлсэнд Коссецки, янз бүрийн өнгө хэлбэртэй дугтуйг нь харж нэлээд удаад, 

	— Хэзээ? гэж асууваас, хаалгач, хамар дээрээ тогтохгүй шилээ засаад, 

	— Өнөөдөр гэлээ.

	Тэр үг сонсоод, Коссецки нэгэн хэсэг бодлого болж байснаа эргээд, хаалганы зүг яаралгүй алхаж явтлаа, танхимын гүнд сандал дээрээ өндийн босож байгаа нэг хүнийг Подгурски байна гэж таниад, яаран дэргэд нь очиж, 

	— Юу болчхов? Нээрээ юү? гэж асуутал, 

	— Үнээн гэж Подгурски хариулаад, 

	— Хэн, хаа тэгсэн бэ? гэхүл, 

	— Хэн гэх вэ, өнөөх л түрүүнийхэн биз гэж хэлүүт, Коссецкийн зүг ажин харахад, 

	— Би таныг хүлээж байлаа гэсэнд, 

	— Намайг уу? гэхэд нь, 

	— Тийм ээ. Тантай ярих зүйл байна гэсэнд, 

	— За, ярь л даа. Хаа ярилцах вэ, энд үү гэхэд нь, 

	— Үгүй. Хороонд очиж яривал яана, энүүхэнд ойрхон, Захын нөгөө үзүүрт гэхлээр нь, 

	— За тэгье! гээд, Зээлийн талбайг чимээгүй яван өнгөрөөд, хаалганд пэпэш гэдэг буу барьсан цагдаа нарын дэргэдүүр өнгөрөөд, нэгдүгээр давхар өөд гарсан хойно Подгурски Коссецкийг хэд хэдэн том том тасалгаагаар дамжин дагуулж, цэрэг энгийн хүн олонтой тэр газар явбаас, бичгийн машины пижигнэх нь олон хүний хэлэлцэх чимээтэй нийлж буй дундуур явсаар, хамгийн мухрын том тасалгаанд хүрвэл, тун ханхай хоосон. Ширээ сандал гэхээр юм байхгүй, бичгийн ганц ширээтэй, хэдхэн сандалтай бөгөөд, цонх нь Зах зээлийн газар харжээ.

	— Дайны өмнө энд юу байлаа? гэж Коссецки, чухам санаж ядан асуув. Подгурскийн цонхоо хаах завсар

	— Энд үү? Хотын Музей. Германы үед улс төрийн цагдан сэргийлэх газар гэхэд нь Коссецки толгой дохин, нээрээ тийм билээ. Цуглуулгыг нь лав үгүй хийж орхисон биз ээ хэмээвээс, 

	— Тэгсээн гэлээ.

	Коссецки, түшлэгтэй сандлыг бичгийн ширээнээ дөхүүлээд суусан хойноо Подгурскийн юу гэх гэсэн хүн бол? гэж өөдөөс нь ширтвээс, 

	— За сонсож байна гэхэд нь, 

	— Тантай миний ярих гэж байгааг та тухайлж байгаа биз? хэмээвээс, 

	— Тухайлахаар барахгүй, мэдэж байна гэсэнд, 

	— Тийм үү? гэлээ.

	— Шука инженер танд юу юу ярив аа? гэхлээр нь, 

	— Таны тухай бүгдийг ярьсан гэхэд, 

	— Тэр юу гэсэн үг вэ? гэхлээр нь, Подгурски ухасхийн босоод, 

	— Та мэдэхгүй байна гэж үү? Би танд тайлж өгөх болж байна уу? Хүний өөдөөс бас харж явах зүрхтэйгээ юм байна гэж үү?.. Та, ер ямар муухай юм бэ? гээд, нэгэн хэсэг чимээгүй болсноо, жаалхан дөхөсхийгээд, баахан тайвшраад, 

	— За, яадаг л бол, таны дур. Намайг асуувал, нөхөр Шукийн мэдэгдсэнийг баримтлаад, таны хэргийг өнөөдөрхөн шууд Нийгмийг аюулаас хамгаалах газар шилжүүллээ гэсэнд Коссецки дуугай сууж байснаа, 

	— Гүйцэв үү? гэвээс, 

	— Гүйцлээ гэжээ. Тэгээд буруу харж, цонхон тушаа одсонд нь, Коссецки, 

	— Өөр надад хэлэх юм үгүй юу? хэмээвээс нөгөөдөх нь дуугарсангүй. Коссецки босоод, 

	— За тийм байж, гэвч би нэг хэдэн үг хэлбэл яана? гэхлээр нь Подгурски

	— Сонсъё гэхчээ боллоо.

	— Эрхэм та цонхоор гадагшаа харж байх албатай юм уу? Би хүний араас үг дуугарч сураагүй гэвээс, Подгурски, өөдөөс нь эргээд, 

	— Тэгтлээ, хүний араас нь зодож сурсан байх аа, та? гэхэд, Коссецки нүдэн өөдөөс нь хулчийлгүй хараад, талбиунаар

	— Тэгэлгүй яах вэ. Хүний сурч болдог юмыг таны ухаан гүйцэхгүй байх. Бодвол, та нэг юм ухаарахгүй байна уу, эсвэл ухааръя ч гэхгүй байна уу. Дайн, ялангуяа бидний туулж өнгөрүүлсэн сүүлийн дайн бол, хүнийг элдэвт хүргэдэг юм байна. Зарим хүнийг баатар болгодог, зарим хүнийг гэмтэн болгодог байна. Тийм үү, үгүй уу? гэлээ.

	— Подгурски чимээгүй, хоёр гараараа бичгийн ширээ тулаад, баахан бөхийсхийн зогсож байлаа.

	— Та надад хариу хэлэхгүй нь үү? гэж Коссецкийн асуухад, толгойгоо өндийлгөн, чимээ багатай хоолойгоор

	— Бодоход, та юуны учраас энд намайг ингэж таныг дуудан ирсэн болохыг ухаараагүй байна. Дайны үед хэн баатар болж, хэн ямар учраас болоогүйг шүүмжлэн хэлэлцэх гэж ирүүлсэн хэрэг биш шүү. Учир тодров уу? гэвээс, Коссецки толгойгоо дохисхийгээд, 

	— Бүрэн тодорхой боллоо. Гэвч бас намайг буруу ухаарсныг тань тодруулмаар байна. Би тантай тэгж шүүмжлэлцэн хэлэлцэх гээгүй. Гагцхүү, надтай тусгайлан холбогдолтой зарим нэгэн баримтыг мэдээд, та ч гэсэн, миний үзлийн үүдийг мэдэж аваасай гэж бодож байна гэсэнд, 

	— Түүнээ та шүүхэд тодорхойлоорой гэхлээр нь, 

	— Одоогоос аваад та намайг шүүж байгаа юм биш үү? Үгүй, та миний үг заавал сонсох учиртай. Урдын таньдаг байснаа заан дурдах гэж байгаа ч юм биш, хүн хүндээ үг хэлдэг ёс бий тул, миний үг хэлэхийг та дуулах ёстой гэхлээр нь Подгурски нэг хэсэг тээнэгэлзэсхийгээд, 

	— За, тэг, товчхон л байж үзээрэй гэхлээр нь, 

	— Тэгж л үзье дээ гэж хариуцаад, цэрэг цуухын үед хүний дотор элдэв янзын зан төрх тодорч ирдэг юм байна гэдгийг би хэлсэн шүү дээ. Одоо дайн нэгэнт дуусаж, дайн гэх юмгүй боллоо. Тэгээд, хянаваас, хүний харилцах байдалд, ерийн хэвшил бүхий харилцаа сэргэж ирсэн үүнд, олон нийтийг бас чанарын тухайд үзэх ээлжит ёс гарч ирнэ ээ дээ. Цэрэг цуухын үед зарим нэгэн хүн ямар нэгэн зүйлээр урам зориг хугарахад хүрч дээ. Тэр аймшигтай хэцүү юмыг тэсэн дааж чадсангүй аж дээ. Тэгээд ирэхэд гэмт хэрэг хийлгүүлэх гэж хавчин албадаачингууд илүү гэмтэй юу, хавчигдан үйлдэгсдийн гэм нь илүү хүнд байна уу гэдгийг би одоо задлан шинжлэхгүй. Гэмт хэрэг үйлдсэн явдал байж байгаа. Гэвч, түүгээр үзвэл, ер хэвийн цаг нөхцөлд тийм хүний их төлөв нь дахин учир зүй мэдэх хүн болоод, нийгэмд ашиг бүхүй нэгж болж чадахгүй гэж болох уу? Хорих лагерьд нөхдийнхөө юм сэм хулуун завшиж байсан нэг хүн, одоо урдынхан ажил мэргэжилд ороод, гэдэс цатгалан болоод ирсэн хойно одоо ч гэсэн мөн тэгж хулгай зэлгий хийж байх болно гэж та бодох уу? Эсвээс, харгис муухай этгээдийн гарт зэмсэг нь болж явсан нэгэн хүн, одоо бас нийгэмд аймшигтай амьтан болж явах уу? гээд Подгурскийн түргэл гэж гар зангасанд нь хариулж, — Одоохон гүйцнэ. Өдгөө хүртэл тэр тухайн нэгэн зүйлийг ганц онолын үүднээс өгүүлсэн билээ. Тэгээд, хэрэв миний тухайд гэвэл, Шука инженер гуай чухам юу миний тухай ярьсныг бүү мэд. Зарим нэгэн баримтыг арай чангаруулан мушгичихсан ч байж мэднэ. Тэр ч яах вэ. Надад бултчих санаа алга. Та намайг нэлээд эртнээс таних мэдэх тул, хариуцлагын тухай миний юу гэж үзэж байсныг тухайлах байх гэж бодож байна. Үнэндээ хэд хэдэн буруутай, аль хэдийнийхээсээ шал өмнөө гэмтэй юм хийчихсэн удаа бий. Гэвч одоо байж байгаа миний бие бол, аль эртийнхээсээ өөр хүн болчихлоо гэж та үзэх үү? Дайны өмнөх шиг хүндтэй нэртэй бөгөөд улсад тустай нэгж болохоосоо намайг өнгөрчихсөн гэж үзэж байна уу та намайг? Тэгээд, эцэст нь намайг шүүхээр хэлэлцүүлэн шүүлгэх болгосон хүн юу олж идэх байна түүнээс? Тэгдгийн албан ёсны дэглэм журмыг ч одоохондоо хэлэлцэхээ байя л даа. Таны надад тулгаж заргалдсан түүгээр арай шүүхэд шилжүүлэхэд учир дутагдалтай байна. Нүдээрээ үзсэн гэрчийн этгээд байх ёстой. За, олдоно гэж бодъё. Намайг шийтгэлээ гэж бодъё. Тэгээд юу болох вэ? Ямар ашиг гарах вэ? Нэг хүнийг л хороох ашиг гарах биз дээ. Хүн сүрхий дутаж байх үед хороох юм биз дээ. Тэгээд бас юу олох юм бэ гэвэл, намайг сайн таньдаг өдий төдий хүн бий. Тэд сонсоод, ийм хүн ингэж дордохын мууг үзсэн бол, бусад хүн ямар байсан гэж бодох вэ! гэнэ байх даа. Намайг тэгж шүүх нь шинэ юм бүтээн босгох зүйл болохгүй гэдгийг би танд баттай хэлж байна. Тэгээд, хүнд итгэх санааг нутад болгох явдалд тус болохгүй байх. Тэгээд ирэхэд хүнийг шүүхээр шийтгэн шүүхийн нийтэд ашиг тус болох юм нь хаа байна? Үгүй дээ, Франк гуай минь гээд илтгэл хийж байгаа хүний маягаар гараа өргөн зангаад, — Хорих лагерьд байхдаа, би түүнийг хүлээж байна, буруушаамаар явсан миний бие, дайн нэгэнт дууссан цагт, олон нийтдээ дайны өмнө шиг үүргээ гүйцэтгэж чадна гэж би бодож байгаа. Та мөн тэр байдлыг надтай нэгэн адил мэдэх байлгүй яах вэ. Бүр илүү ч юм бүтээж магадгүй би. Бас нэг юм танд хэлье. Би одоо энэхэн үед бодгалийн хувиар танд ярьж байна. Гэвч, улс төрийн боловсролтой, мэргэн ухаантай улс мөн ийм л аргаар бодохоос өөрөөр болдоггүй байх. Дайн гэдэг юм бий. Энх гэдэг юм бий. Тэр хоёрын хооронд хөлгүй гултгал шиг зааг бий. Дайны үеийн юмны чанар ёсыг үзэх нэгэн хэм бий. Цагийн юмны чанарыг үзэх бас өөр нэг хэм хэмжээ бий. Дайны цагийн анхны өдөр нь энх цагийг үгүй хийж орхидог. Энх цагийн анхны өдөр нь дайны цагийг үгүй хийж орхидог үүнээс дайны цагт учиртай юм нь энхийн цагт хэрэггүй болдог ёсон буй. Мөн тонгоруулбал, яг адил. Өчигдөрхөн дайсан байсан хүн, өнөөдөр нөхөр болж болно. Тэр бол амьдралын жам мөн. Хоёр зүйлийн жам гэвэл, дайны жам, энхийн жам хоёр болно оо. Тэр хоёрыг давхарлаж хэрэглэсний хэрэгцээ алга. Мөн, хоёр өөр хүнийг дэргэдээ зэрэгцүүлсний хэрэггүй гэдгийг би танд нутад хэлж болно. Олонд тухайн нөхцөлд одоо ашигтай нь зөв хүн болно. Ёс энэ гээд халааснаасаа тамхины сав гаргаад нээж, Подгурскийн зүг сарвайхад нь, 

	— Татдаггүй гэж цаадах нь авсангүй.

	Тэгэхлээр нь өөрөө авч тамхи асаагаад, утааг нь гүнээ залгиад сууж, 

	— За, одоо, яавал таарна гэдгээрээ л бол л доо та. Миний талаас нэмж хэлэх юмгүй боллоо гэвээс, Подгурски нэлээд удтал чимээгүй сууснаа, урьд нь учир ёс мэддэг хүн гэж үзэж байсан хүн маань эцсийн данс бодоод ирэхэд ийм хүн болчихдог байж л дээ. Зовлон эдэлсэн нь гайхмаар. Харгис балмад этгээдийн гарт юу л гэвэл юу хийж хорих лагерийн алуурчин болж болох хүн байж л дээ. Бас томоотой хүн болж ч чадах байж л дээ. Хүсэж явсан нь ганц биеэ амиа авч гаръя гэж, яаж ч гэсэн, юугаар ч гэсэн тэр гэж ер, муу муухай юм хийж амиа хаацайлж явах бол, муу муухай юм хийж, иргэн хүний чадал ёс хэрэглэх цаг юм бол, иргэн хүний ёс барьж явсан хүн байна л даа. Чухамдаа ямар хүн байж вэ? Юу түүнийг боол болгосон юм бэ? Шука юу гэсэн билээ? Жижиг бүржүй борчуулын дампуурал гэл үү? Түүнээс болж ийм болж уу? гэж бодтолоо, бие тун ч алжаал чилсэн байдал мэдэгдэж, энэ яриагаа дуусган, одоохон нэгэн тийш нь болгож салаад, ийм эвгүй муухай хэргээс нэгэнт салж үзэх юм сан гэж бодуут, Подгурски, өөрийн эрхгүй гараараа магнайгаа илэн арчваас, хүйтэн хөлс гарсныг хуруугаараа мэдэж аваад, за одоо яадаг билээ? Энэ хүнийг тэгээд л зоригоор нь тавьчих уу? Элдэв муухай юм хийж явсныг нь мартаж орхих уу? Тэр бузар булай юманд нь гар хүрэхгүй байх уу? гэж бодсоор, ширээнийхээ цаанаас босоод, — За, та яв даа гэж хэлмээр болон алдталаа, гэнэт чамархай өөд цус гэнэт хөөрөн, би юу яах гэлээ? гэж гайхан бодсон нь, гэмт хэрэгтэнтэй нийлэн, чимээгүй дарж суух гэж байна уу, яаж байна би? Түүний уулгар аймхайгаасаа уламласан саях учир тайлбарыг зөвшөөн дагах уу? Яах вэ би? гээд сэтгэл үймцэн, зүрх сүрхий ширүүлэн цохилж байгаа нь мэдэгдэж байтлаа, дороо нам болоод ирж, тэгээд гараа утасны харилцуурын зүг сарвайн, аюулаас хамгаалахын дугаарыг хүрдэндээ эргүүлж эхлэхдээ, ширээний нөгөө талд сууж байгаа Коссецки, чухам яах нь вэ? гэж тэсгэлгүй ажин харж байгааг битүүгээр мэдэвч, түүний зүг харалгүй, гагцхүү Врона эзгүй байж магад гэж зовниж байтал, утас залгуут нь цаадах нь харилцуураа аваад орхисонд, Подгурски, 

	— Би байна. Амрыг эрье! Надтай уулзах цаг чамд олдох уу? гэхлээр Врона

	— Хэзээ? Одоо юу? гэсэнд, 

	— Одоо бол зүгээр байна гэхэд нь, 

	— Миний энд үү? гэхүл.

	— Тэгэлгүй яах вэ? Чиний анхаарал татам нэгэн зүйл байна гээд, харилцуураа тавиад сая Коссецкийн зүг эргэвээс, цаадах нь мөн өөдөөс нь харж нэг хэсэг болсонд, зэргэлдээ өрөөнөөс хүн юм ярилцах, бичгийн машинаар юм цохих чимээ дуулдаж бас ханхай том тасалгаанд гэнэт чимээгүй болсноос хойш Коссецкийн царай нь улам зэвхий цагаан болж, байдаг цус нь зайлан гарч байгаа юм шиг болсоор, зэвхий хувхай өнгөтэй болж ирсэнд, больё, больё! гэж бодоод ширээнийхээ араас сандлаа гэдрэг түлхэн босоод, баахан дэндүү өндөр дуугаар:

	— За одоо явъя! гэхэд нь Коссецки хөдөлсөнгүй. Ингээд л хамаг юм дуусах нь тэр үү? гээд, тун сая юухан болж ирснийг ухаан санаандаа багтаан ухаарч ядан, одоо босох л ёстой боллоо. Босонгуут л алхам алхмаар өнөөх өнхрөн ойчих ёроолгүй гулатгал нүхний амсарт ойртлоо доо гэж бодуут, «алдчихлаа» гэж ухаанд нь орлоо. Тэгэхдээ, тэр их алдсаны учир ухаан нь тун цаана, хол бөгөөд өөрийн биед холбогдолгүй, бусдын алдсан юм шиг хараахан хөндий юм шиг, чухам айхтар бэрхээр алдан дарагдсанаа мэдрээгүй, гагцхүү, «бодвол, шөнө нойр хүрэхгүйд надад нойрны талхан эм өгдөг байгаа даа» гэж санамсаргүй нэг бодол ухаанд нь оржээ.

	 

	Хелмицки тэр агшинд амьсгалаа ихээр татаад өндийж, олон цаг унтаад, хэдийн шөнө болчихсон биз дээ гэж сэрэн бостол, дороо мэдээ орж, өрөөнд нь бүрэнхийвтэр болж байгаа боловч, гадаа гэрэл гэгээтэй бөгөөд цагаа харвал, долоо хагас л болж байлаа. Тэгэхлээр нь дороо орноосоо ухасхийн босоод, хөлөрсөн нүүрээ алчуураар арчаад, үсээ самнаад унтлагын цамц өмд, алчуур, саван, шүдний сойз, хиртэй цамцаа чемодандаа яаран хийж, малгай дээлээ өмсөөд, одоо гүйцлээ гээд хаалганд хүртлээ эргэж, нил цэцэг шил саванд байсныг авч, үнэр ханхалсаар буй тул, усыг нь сэгсрээд, халаасандаа хийж хадгаллаа.

	Хаалгач, өрөөгөө тушааж өглөө гэхэд нь ихэд гайхаж, 

	— Бас зай байна шүү дээ. Краковын галт тэрэг шөнө дүлээс хойш сая явдаг шүү гэхлээр нь, 

	— Тэр яах вэ. Наана нь янз бүрийн ажил байна гэхлээр нь, өнөө өвгөн, шилээ тохоод, хоногийн хөлс бодож эхэллээ.

	— Гурван хоног гэхлээр нь, Хелмицки толгой дохилоо.

	— Яг гурван хоног гээд нэг бодохунаа, өрөө байна уу гэж анх энд хүрч ирснээс хойш хэдэн жил өнгөрсөн юм шиг хачин бодогдож, хаалгачийг үзвэл, баримт бичиж байгаа нь тун ужиг бөгөөд хөлс бодож байгаа нь бүр ч удаан унжруу мэт санагдаж, тачаадаж байснаа баримт бэлэн болсон хойно тэр ёсоор нь мөнгө хураалгаад, өвгөнд бас шан болгож нэлээд юм өгтлөө, 

	— Ай! гэж дотроо санан бодож олоод, — Та надад янжуураасаа бас өг. Мажаар янжуур бас бий биз гээд, байж байсан нь, яг л Крыстынатай анхны шөнө татаж байсан тэр л янжуурын зүйл байсанд, нэг хайрцаг янжуур халаасандаа хийгээд явахад нь, хаалгач, маш дотно хүнтэйгээ хагацах ёс хийж байсан шиг сүрхий элэгсгээр ёслон, Хелмицкийн гар атган барихдаа, 

	— Намайг л энд байгаа цагт «Монополд» хамгийн сайн өрөө танд хэзээд бэлэн гэж мэдээрэй та минь гэжээ.

	— Яасан сайн юм бэ! гэж хариу инээмсэглээд хаалга хүртэл, хойноос нь өнөө хаалгач бас дуудан, 

	— Та Варшава ороод, «Савой» буурчийн газрын хуучин хаалгачийн өмнөөс Тарлах гудамжинд мэнд хүргээрэй!.. гэж захилаа.

	Захын газар хүртэл Хелмицкийн нэг их бачимдан яарах нь нам болж, яахыгаа ч мэдэхгүй нэг хэсэг зогсоод, явган хүний замаар яаралтай алхаж, «Монопол» гэдэг хоолны танхимын үүдэнд нь гэрэлтэй, хүн дотогшлон орж яваа нь үзэгдэн, радио хоолойн доор амьтан овооролдон цуглацгааж, мэдээ сонсон буйг ажвай. Өнөө л үдийн алдад мэдээ уншигчийн хоолой нь дуулдаж, байшингийн туурганаа улаан цагаан алаг өнгөт далбаа тодхон үзэгдэж, Захын голд нь банз модоор индэр босгож, хажууд нь дарцаг далбааны өндөр өндөр мод зоож байнам ажээ.

	Өнцөг хүрээд гэнэт эргэж буцсан учир нь гэвэл, автобусны зогсоолын тэндээс ачааны хоёр тэрэг зогсоод байгааг харчхаад, автобус явах цагийн хуваарийг үзвэл, Калиновкийн зүг явах хамгийн сүүлчийн автобус явахад нэг цаг болчихжээ. Жолооч нараас аль зүг явах гэж байгааг асууваас, нэг нь хаа ч явахгүй, нэг нь Варшава гээд, түрүүний жолооч, 

	— Та хаа хүрэх санаатай билээ? гэлээ.

	Хелмицки Калиновскийн цаад талд буй аль том шиг суурин газрын нэр санаанд орсныг нэрлээд орхив. Жолооч, далаа хавчаад, 

	— Та яав аа, шөнө болох гэж байхад тэр ой ширэнгэ рүү яваад яах гэсэн хүн бэ? гэжээ. Хариу юм хэлэх гэтлээ, явган хүний замаар эргүүлийн хоёр цэрэг айсан буйг харчхаад, яг л талбайн зүг ойртох санаатай юм уу даа гэж бодоод, гараараа малгайнхаа тойруулгад хүргэж ёслоод, шал өөр зүг одоод, талбайн захад өнөөх радио сонсон буй хүний тэр хавьд хүрүүт, бас л талбайн өнцөгт эргүүлийн цэрэг буйг харчхаад, бас шал өөр зүг зайлан явсаар төдхөн хажуугийн нэгэн нарийн гудамжинд оржээ.

	Орчин тойронд чимээгүй. Хэдхэн явган хүн яваа нь харагдах бөгөөд, гудамжны нэгэн талд байшингийн нэгдүгээр давхраас дээдэх хэсэгт нарны шар өнгөт туяа тусч, байшингийн доод талд, мөн нөгөө талдаа чулуун байшинтай тэр гудамж сүүдэртэй ажээ. Шинэхэн гарсан улаан лууван овоолоостой сагс үүдэндээ тавьсан нэгэн бяцхан дэлгүүрийн хажуугаар өнгөрөн гарваас, нэгэн өндөр нуруутай эцэнгэ авгай, томхон баглаа лууван олж авах гэж онгичиж байгаа бөгөөд, харанхуй зоорины зүгээс алхны чимээ гарч байлаа. Бүр цаахна нь нэг бяцхан өвгөн, сонин үзэн, алцга алцга алхалж явах ажээ. Түүний хойноос майга хөлтэй хаванцар нохой арваганан дагаж, нарны гэрэл туссан дээврийн захад тагтаа донгодолцож байнам бөгөөд баахан цаана нь хашаа дотроос баян хуурын чимээ дуулдаж байлаа.

	Тэр гудамжаар нэгэн хэсэг явж байснаа хөндлөн нэгэн бас нарийн бөгөөд чимээгүй гудамжинд ороод, зогс тусан, би үүгээр чухам юугаа хайж яваа юм билээ? Юунд энэ рүү орж ирэв ээ? Калиновка хүрье гэж би нээрээ тогтсон гэж үү? Галт тэрэгний буудал эндээс шал өмнөө зүгт байгаа шүү дээ. Галт тэрэг явтал бас нэгэн цагийн зай байна. Нэг цаг. Крыстына хүлээж байж болох юм. Яаж хожимдолгүй тэнд хүрдэг билээ? гэж яаран эргэж, гудамжны өнцөгт хүрээд, бушуухан гэгч хажуугийн гудамд оруут, замын голоор пэпэш буутай гурван цэрэг хэдэн алдын тэртээ айсан буйг харчхаад, бие зардхийж яаран өөр зүг эргэн одтол, хойноос нь: Зогс! гэж хашхирах чимээ гарлаа. Гудамжны өнцөг хүртэл ганцхан алхмын зайтай тул, чемоданаа чанга атгаад, нөгөө гараа халаасандаа гар буу шүүрэх гэж хийвээс, буу үгүй шүү дээ гэж ухаанд нь оруут, араас нь нэг юм сүрхий нидрээд, амьсгал тасалдуулсанд ухасхийтэл, манан дотроос буудах шиг бүдэг чимээ дуулдсан нь мэдэгдээд, чемоданаа алдан газар ойчлоо. Дээрээ нэг их том цагаан улаан алаг их далбаа байгааг харж, түүний цаана маш хол цэнхэр огторгуй байгаа нь нүдэнд нь тусч, «хаанаас энэ далбаа гараад ирэв ээ?» гэж гайхан, «юу гэгч нь болж байна?» гэж хачирхан бодлоо.

	Харуулын цэргийн нэг нь чемоданыг нь өргөж аваад, нөгөө нэг нь газар хэвтэж байгаа тэр Хелмицкийн дэргэд сөхрөөд, дээлийн халаасыг яаран нэгжиж, нэг халааснаас баглаа нил цэцэг гаргаад, хажуу тийшээ хаяад, дээлийг нь дэлгэж үзвээс, пэпэш буугаа бариад ойрхон зогсож байсан нэг цэрэг нь, 

	— За, юу байна? гэж асуулаа.

	— Өнөө сөхрөөд нэгжиж байсан цэрэг, пиджакийн халааснаас үнэмлэх хуудас олж, тэр цэрэгт өгсөнд тэр нь үзээд халаасандаа хийчихлээ. Түрүүчийн нэг цэрэг, тэр хооронд чемоданд байгаа унтлагын цамц өмд, хиртэй гадуур цамц, саван тэргүүтнийг гаргаж, газар тавилан, гурвуул өөд өөдөөсөө хараад, өнөөх сөхөрч байсан цэрэг 

	— Ээ харла аа! гээд, газар хэвтэж байгаа өндөр хүнийг бөхийн харж үзвэл, арай амьсгал тасраагүй боловч, нээлттэй нүд нь ширгэсхийн, манан татсан юм шиг, юу ч харахгүй болж байх аж. Тэгээд тэр цэрэг гашуудан, 

	— Хөөрхий дөө, юунд тэгээд зугтаасан юм бэ, хөөрхий? гэлээ.

	 

	Хэмээсэн энэ Андшейвски гэдэг орчин үеийн Польш зохиолчийн «Чандруу алмаас хоёр» гэдэг зохиолыг Польш хэлнээс арван зургаадугаар жарны улаан луу жилийн цагаан бар сараас эхлэн, үдэш оройн цагаар монгол уншигч олондоо зориулж, алжаалыг үл бодон орчуулж, Хотдоо эмнэлгийн газар эмгэг өвчнөө эмчлүүлэн хэвтэх завсар бичгийнхээ машин авч, орчуулгаа ахиулсаар, мөн Польш улсын Варшавын эмнэлгийн газар биеэ сувилуулах үес гараараа бичин орчуулсаар, нутагтаа буцаж ирээд, орой бүр машиндсаар, Октябрын хувьсгалын тавин есөн жилийн ойн өдөр бөгөөд намрын адаг шар нохой сарын харагчин гахай өдөр төгслөө. Чадан ядан хөрвүүлж, монгол аялгуунаа буулгасан үүгээр улс монголын минь уншигч нар, найрсаг ах дүү Польш улсын орчин үеийн зохиолоос сүүлийн их дайны төгсгөлийн үеийн байдлыг өгүүлсэн энэхүү «Чандруу алмаас хоёр» гэж өөдгүй юмыг үнсэн чандруугаар зүйрлэн, үүрд сайн сайхан юмыг эрдэнийн чулууны дотроос хамгийн хатуу гэж арабаар «алмаас» гэж нэрлэдгийг монгол хэлнээ мөн «алмаас» гэдэг түүгээр зүйрлэсэн энэ зохиолыг үзэж, Польш улсын зохиолын нэгэн зүйлтэй танилцан сонирхох аваас, эрдэм сурсныхаа ачийг ард түмэндээ номоор хариул гэж миний өтгөс багш нар монгол үсэг заахдаа сургаж байсныг санасаар буй миний залхуурахыг тэвчин, ядрахыг үл бодон өглөө орой оролдсон хэрэг минь бүтлээ гэж баясах болой. 


1972 оны номын хэвлэн нийтлэлийн мэдээлэл:

	 

	Андшеевски Йерзы

	 

	ЧАНДРУУ АЛМААС ХОЁР

	 

	Зураач П. Баяр

	Уран сайхны редактор Д. Сандагдорж

	Техник редактор Д. Юмжав

	Хянагч Л. Ганболд

	 

	Өрөлтөд 1977 оны 4 дүгээр сарын 2˗нд

	Хэвлэлтэд 1978 оны 4 дүгээр сарын 10˗нд

	Хэвлэсэн тоо 12, 000 

	Хэв хуудас 10, 5 

	Хэв. нэгж хуудас 17, 64 

	Тооц. хуудас 17, 16 

	Цаас 84x108/32.

	Х.г №88/77. 

	Зах №133

	Үнэ 6 төг 05 мөн

	 

	Улсын хэвлэлийн газар

	Улаанбаатар, Элдэв˗Очирын гудамж, 7

	Д. Сүхбаатарын нэрэмжит хэвлэлийн комбинатад хэвлэв.

	Улаанбаатар. Сүхбаатарын талбай, 2

Notes

		[←1]
	 Латинаар, Аспарагус, оросоор франц нэр сунжруулан «спаржа» гэдэг нэгэн зүйл нарийн ногоо. Европт хоолонд хэрэглэдэг.




	[←2]
	 Андерс генерал (1892— 1970) Новогрудекийн морин бригадыг 1939 онд даргалаад, 1941— 1942 онд Зөвлөлт улс дахь Польшийн армийн командлагч, 1942— 1943 онд Дорно дахины Польш армийн командлагч, 1943— 1945 онд Польшийн 2 дугаар корпусыг командалж байсан бөгөөд гадаадад гаргасан харгис үзэлтэй бүлгийн нэгэн удирдагч нь байсан хүн.




	[←3]
	 Европын багачуул Америкийн Индиан угсаатны баатар удирдаачийн тухай ном зохиол үзээд, тоглох наадахдаа дуурайн бие биедээ Индианы заншил дагаж тэр мэт нэр өгч тоглодог хүнд, эдгээр цуглагсад, сургуулийн багачуул байхдаа, саях нүхэн зооринд мөн чингэж тоглоцгоож байснаа санаж буйг уг зохиолч үзүүлэн дурджээ. 
Орчуулагчийн тэмдэглэл.




images/image.png





images/image.jpeg
5 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pty

v 60 cas yauliH caHmai.

W Andaamail yacutiz unpyynx, 3ee

yeacuii2 caHan 6o12oHo.
Xanayiin maiin6ap monsmoii. %

Xy®eullH yauiiH caH yyceax
Bonomxmol.






cover.jpeg
LAHAPYA
AAMAAC
XOEP

P

AHALLEEBCKW MEP3bI





images/image-1.png





images/image-1.jpeg





images/image-3.jpeg





images/image-2.jpeg





images/image-5.jpeg





images/image-4.jpeg





images/image-6.jpeg





